
        
            
                
            
        

    
	Жорж Санд

	 

	ИНДИАНА ХҮҮХЭН

	(Роман)

	“Улсын хэвлэлийн газар” Улаанбаатар хотноо 1974 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Жорж Санд (Жинхэнэ нэр овог нь Аврора Дюдеван) бол 1804— 1876 онд байсан Францын эмэгтэй зохиолч бөгөөд олон сайхан роман бичсэнээс 1832 онд хэвлэгдсэн «Индиана хүүхэн» 1833 онд хэвлэгдсэн «Лелия» зэрэг хөрөнгөт нийгмийн гэр бүлийн хуурмаг байдлыг харуулсан роман, мөн 1840 онд хэвлэгдсэн «Тэнэмэл туслагч», 1842 онд нийтлэгдсэн «Орас», 1842—1843 онд гарсан «Консуэло» зэрэг романтик эрмэлзэнгүй үзэлтэй зохиол нь дэлхийн олон оронд ихэд алдаршжээ. 

	Толилуулан буй «Индиана хүүхэн» гэдэг романд 1827-гоос 1831 оныг дуусталх үеийн Францын нийгэмлэгийн элдэв хувирлыг гадна дотно талаас нь түүхэн үнэнтэй холбож яруу сайхнаар бичихдээ, хүний дотоод сэтгэхүйн нарийн учрыг тод томруун гаргаж, хөрөнгөт нийгэмд ариун шударга хүн хэчнээн зовлон эдэлдгийг илчлэн үзүүлдэг юм.

	 

	Орчуулагч Г. Амар

	 


ТЭРГҮҮН ХЭСЭГ

	I бүлэг

	Намар оройн бороотой хүйтэн нэгэн үдэш Де-ла-Бри гэдэг багашиг шилтгээнд суудаг гурван хүн задгай зуухны ам сахин суугаад цогшиж байгаа нүүрсийг нь харахын зэрэгцээ алгуурхан эргэх цагийн зүүг байсхийгээд л өөрийн эрхгүй ширтэцгээж байв. Энэ гурвын хоёр нь яая гэхэв гэсэн байртай дуу шуугүй уйтгарлан суухад, гурав дахь нь илтэд унтууцан байгаагийн бүхий л шинжийг илтгэх ажээ. Тэр хүн чанга эвшээхийг арай ядан барьж, байн байн давхийн босож, час пасхийн шатах цуцлыг галын хайчаар бяцлан, ер нэг үгээр хэлбэл гурван биеийг эзэмдсэн уйтгарт байдалд бууж өгөхгүй гэж бүхий л аргаар тэмцэлдэн байнам. 

	Энэ бол гэрийн эзэн Дельмар хурандаа гэгч бөгөөд нөгөө хоёроосоо насаар хавьгүй ах, нэгэн цагт эрэмгий сайхан цэрэг эр явсан ч эдүгээ бие хүндэрч, толгой халзраад, сахал бууралтаж, харц ширүүн сүрлэг болжээ. Хурандаа цэргээс халагдаад нэг талаар сайхан ч, нөгөө талаар хатуу чанд гэрийн эзэн болсон тул эхнэр, зарц шивэгчин, адуу мал, нохой шувуу нь цөм түүний бараанаар айн дагждаг болсон юм санжээ. 

	Тийнхүү хурандаа ингэж дуугүй уйтгарлан суухыг болиулах гэж оролдоод оролдоод эс чадахдаа арга барагдаж байгаагаа мэдмэгц ухасхийн босож, зочдын өрөөн дотуураа нүсэр хүндээр алхлан холхиж гарав. Түүний бүхий л хөдөлгөөнд цэргийн албанд байсан хүний биеэ авч явах байдал мэдэгдэм бөгөөд нуруу бие цэх, бүх биеэрээ гялсхийтэл эргэх нь насан турхруу ёслолын жагсаалд гайхуулж явсан үлгэр жишээч дарга хүнээс хэзээ ч үл салах сайрхуу ойворгон байдал илтэд үзэгдэнэ. 

	Гэвч тулалдааны талбарт дэслэгч цолтой гялалзаж явсан тэр сайхан цаг нь хойно хоцорч, одоо болоход огцорч халагдаад ачийг санадаггүй эх орондоо ч мартагдаад, ингэж гэр бүлийн аж амьдрал, түүний баяр баясгаланг эдлэн хувиа борлуулж суух болжээ. Тэр бээр залуу сайхан авгайтайн дээр ой мод, нуур цөөрөм зэрэг хавсарга газар бүхий зэгсэн дориун эдлэнтэй, бас өөрийн мэдлийн үйлдвэрийн ажил үйлийг амжилттай удирдан хөтөлдөг ч байнга сэтгэл дундуур байдаг ажээ. Бороо чийгтэй энэ үдэш бүр чиг ууртай бухимдуу байгаа нь хурандаа үе мөчний шар усны өвчтэй юм санжээ. 

	Хурандаа, XV Людовикийн үеийн маягаар зассан хуучны өрөөн дотуураа ихэмсгээр нааш цааш алхлахдаа нэгэн үе хаалганы дээрх чармай нүцгэн янагийн тэнгэр нар, номхон сургасан марлуудыг цэцгэн хэлхээгээр гоёулан чимж буйг товойлгосон товимлын өмнө саатаж, нөгөө үе учир начир нь үл ойлом, хараад байхад нүд чилээхээс цаашгүй хачин хээ угалз, битүү задгай цагариг зэргийг ур муутай зурсан тун барагтайхан сийлбэрийн өмнө байсхийгээд л зогсоно. Гэвч энэхүү үл ялих, дэмий ажил нь анхаарлыг зөвхөн түр зуур татахаас бус хамт байгаа дуугүй хоёрынхоо хажуугаар өнгөрөх болгондоо аль алиныг нь ээлжлэн нэвт шувт ширтэхэд нь саад эс болно. Эхнэрийнхээ хойноос салахгүй мөрдөж, энэ эмзэг нандин эрдэнийгээ хардан хамгаалдаг болсноос нь хойш даруй гурван жил өнгөрчээ. 

	Хүүхэн арван есөн настай бөгөөд хэрэв та энэ алт шармал чимэг суулгасан цагаан гантиг том зуухны аманд өвдгөө тохойлдоод суугаа туяхан биетэй гунигласан цонхигор эмэгтэйг буюу энэ хуучин гэрт ийм хөгшин хар хүнтэй нь зэрэгцүүлэхэд өчигдөрхөн нарт ертөнцөд соёолон ургаад өнөөдөр тас татуулаад эрт цагийн ваарт суулгуулсан цэцэг гэлтэй цэл залуухан бүсгүйг харах юм бол Дельмар хурандаагийн эхнэрийг өрөвдөхөөр үл барам авгайгаас нь илүүгээр эрхэм хурандааг ч өрөвдөх биз ээ. 

	Энэхүү олны хөлөөс зайдуу айлын гурав дахь хүн нь мөн энэ зуухны нөгөө талд сууж байна. Ид насандаа гялалзаж яваа энэ эрийн улаа бутарсан хацар, алтан шаргал өтгөн үс, их хууз нь буурал сууж буй санчиг, жаахан өнгө алдсан ч ширүүн дүртэй царайнаас нь эрс ялгарах ажээ. Гэвч юмны нарийн учрыг тун муу мэддэг хүн ч гэсэн энэ айлын гурав дахь хүний маанагардуу царайнаас Дельмар хурандаагийн ширүүн дорвилог царайг илүүд үзэх биз ээ. Задгай зуухны гүнд ширмэн хавтанд зурсан цулцгар нүүр, шатаж буй цуцал руу хүчлэн ширтсэн нүд нь мөн адил гал ширтсэн манай өгүүллийн баатрын цайвар шаргал царайн дэргэд илүү хэлбэр галбиртай санагдана. Хэдий тийм боловч энэ хүний чийрэг цэх бие, жирвийсэн тод хар хөмсөг, тунгалаг дөлгөөн нүд, сайхан гар, тэр ч байтугай анчин хүний өмсдөг хувцас хунарын зохисон нь хайр сэтгэлийг өнгөрсөн зууны үеийн «гүн ухааны үүднээс» авч үзэх дуртай аливаа эмэгтэйчүүдийн нүдэнд «сайхан эр» болгон харагдуулах ажээ. Харин Дельмар гуайн номхон томоотой залуу эхнэр, харчуулыг дээрх үзлийн үүднээс хэзээ ч үзэж байгаагүй нь байдлаас илт учир эмзэг туяхан энэ эмэгтэй, сайтар унтаж идэхийг эрхэмлэдэг энэ эрэгтэй хоёрын хооронд төстэй юм юу ч үгүй байлаа. Тэглээ яалаа ч энэ айлын сонор соргог эзний харцагын адил хурц хараа тийм онхи өөр хоёр хүний дунд бие биеэ учиртай ширтэлцэх харц, санаа алдах юм уу харилцан биесийг мөрөөдөн хүсэх оргилсон хүсэл байна уу, үгүй юу гэж дэмий л хичээн ажигланам бүлгээ. Хурандаатан хардах сэрдэх юм огт үгүйд итгээд түрүүчийн гунигт бодолдоо улам бүр автан, гараа угзрах мэт огцом хөдөлгөн хармаандаа гүн шургуулав. 

	Энэ хэдэн амьтан дундаас нүд хужирлаж, сэтгэл сэргээм ганц амьтан байсан нь сууж буй хар хүний өвдөг дэрлээд хэвтэж байгаа грифон үүлдрийн сайхан анч нохой байлаа. Энэ нохой гойд сүрлэг бие, парвигар том хөл, үнэгнийх шиг ухаалаг урт хоншоор, сэгсгэр үсэн дундаас нь гялалзах алмаас чулуу шиг том шар нүдтэй ажээ. Ав гөрөөсний ад хөдөлсөн үед айхтар сүр орж, цус хуран улалздаг нүд нь одоо уйтгар гуниг, хязгааргүй энхрий номхон байдлыг илтгэнэ. Хүний ухамсарт хайраас ихэнхдээ илүү үнэнтэй байдаг адгуусны хайрын нь эзэн болсон хүн торго дурдан шиг мөнгөлөг зөөлхөн үсийг нь хуруугаараа илэн байхад өөг тавтай байгаадаа нүд гялмалзан, зүймэл шалыг сүүлээрээ нэгэн жигд шарван шавхуурдаж зуухны үнсийг бургиулан хөдөлгөнө. 

	Задгай зуухны галд бүдэг гийгүүлэгдсэн энэ ахуй байдал Рембрандтын маягийн зурагт сайхан сэдэв болмоор санагдана. Гэнэ гэнэ бадран дүрэлзэх галын гэрэл өрөө тасалгаа, хүмүүсийг байн байн гэрэлтүүлж, улбар өнгөтэй болгон харагдуулаад, жаахан бүдгэрэхэд цэлгэр тасалгаанд мөн өөрцгүй харанхуй болно. Дельмар гуай задгай зуухны дэргэдүүр өнгөрөх болгондоо гэнэт сүүдэр шиг бий болоод, төдхөн зочны өрөөний нууцлаг бүдэг харанхуйн дундуур алга болно. Цэцгэн хэлхээ, гуу, тууз зэргийг сийлсэн зууван жааз, зэс чимэгтэй хар модон тавил, түүгээр ч үл барам ханын эвдэрхий модон хөмөг дээр үе үе алтан туяа татна. Гэвч зуухан дахь хоёр цуцлын нэг нь унтарч, нөгөө нь хараахан зохих ёсоороо асаж амжаагүй байхад дөнгөж саяхан тод гэрэлтэн байсан зүйлс харанхуйн дунд үзэгдэхээ байж, харин өөр бусад зүйлс бүдэг бадаг харагдаж эхлэв. Чингэж гурван том тритон1 дээр тулгуурласан ханын тавиур, од мичид, үүл зурсан эрээн мяраан адар, урт цацагтай улаан ягаан бүрээсний хүнд нүсэр торгон өнгөт эд, задгай зуухны гэрэл сүүмэлзэн тусахад өргөн нугалаас нь долгилон хөдлөх мэт болж, ер гэрийн доторх тавил сэлт цөмийг харж болох боллоо. 

	Зуухны аман тушаа сууснаас тод харагдаж байгаа хоёр хүний үл хөдлөх дүрсийг харахад тэр орчин байгаа хүрээлэнгийнхээ нам гүм байдлыг эвдэхээс айн биеэ барьж байна уу гэж бодмоор ажээ. Тэр хоёр эртний үлгэрийн баатар шиг хөшиж царцаад чулуужиж, ам нээхийн төдий юм уу, өчүүхэн хөдөлбөл л бидэн дээрээс ямархан нэгэн ид шидтэй шилтгээний баганууд унаж ирэх вий гэж айсан мэт, нөгөө хөмсөг зангидан яваа эзэн нь энэ хоёрыгоо ид шидийнхээ хүчээр хааш нь ч хөдөлгөхгүй байгаа мэт шидтэнийг санагдуулна. Өрөөний нам гүм, бүдэг харанхуйн дундаас гагцхүү түүний алхлах нэгэн хэмийн чимээ л дуулдана. 

	Эцэст нохой эрхэм эзнийхээ энэрэнгүй зөөлөн харцыг олж хараад хүний нүд ухаант адгуусанд нөлөөлдөг тэр соронзон адил далдын хүчинд автагдав. Нохой айх мэт аяархан гийнаж, урд хоёр хөлөө энхрийлсэн эзнийхээ мөрөн дээр өгүүлшгүй уран гоё хөдөлгөөнөөр тавихад нь

	— Офелия, тонил цаашаа! гэв. 

	Залуу эр ухаант адгуусыг англи хэлээр чандлан зэмлэсэн тул ичсэн нохой гэм хийсэн юм шигээр болгоомжтойхон гулсан мөлхөж Дельмар авгай руу очоод өршөөл эрэх мэт болов. Гэвч Дельмар авгай урьдын хэвээр бодлогошрон суугаад, өвдөг дээрээ зөрүүлсэн цагаахан гар дээр нь толгойгоо тавьсан нохойг анзаарсан ч үгүй, эрхлүүлсэн ч үгүй. 

	— Юу гэгч болох нь энэ вэ? Бүр зочны өрөөнөөс салахаа байх нь ээ! Офелия, хонуур луугаа тонил! Тэнэг адгуус, тонил гэм! гэж хэн нэгэнд эгдүүцэж байсан эгдүүцлээ гаргаж, яаж ийгээд цаг нөхцөөх шалтаг олсондоо битүү баярласан хурандаа зандчив. 

	Хэрэв энэхэн үед Дельмар авгайг ажигласан хүн байвал гагцхүү энэ өчүүхэн явдлаар л тэр хүүхний бүх амьдралын гунигт нууцыг тааж мэдэж болохоор байжээ. Хүүхний хамаг бие дагжих шиг болоод, хайрладаг амьтнаа хамгаалан хаацайлахыг хүсэх мэт өвдөг дээр нь толгойгоо тавиад байсан нохойн сагсгар үстэй хүзүүг салгалсан гараар тэврэн авлаа. Дельмар гуай хүрмийнхээ хармаанаас анчны суран ташуур гаргаж, хөөрхий зол муут Офелия руу аймаар сүртэй очиход, тэр нохой хэдийнээ айн хэлмэгдэж, гомдоллон шазвалзан эзнийхээ хөлийн доор нүдээ аньж сунан хэвтэв. Дельмар авгай ердийнхөөс илүүгээр царайгаа хувиргаж, хоолой нь зангираад, эр нөхрийнхөө өөдөөс том цэнхэр нүдээр эгцлэн харж өгүүлшгүй айж сандарсан аялгаар

	— Хайрлаач, битгий алаач! гэв. 

	Хурандаа эл үгийг сонсоод давхийн цочиж, гэнэт бадарсан уур нь гунигаар солигдон

	— Эрхэм авгай таны хэлдэг учрыг би сайн мэдэж байна. Анд явж байгаад цочмог уурлаж нохойг чинь алчихсан тэр өдрөөс хойш та намайг үргэлж зэмлэдэг болсон шүү дээ. Их гарз гарсан байх нь ээ! Хойд хоёр хөл дээрээ босох дургүй мөртөө ан руу гэнэт дайрсан юм сан. Тэрийг харсан хэн боловч уурлана биз дээ? Тэрнээс гадна түүнийг амьд байхад та нэг их хайрладаггүй байсан хэр нь одоо болоход намайг зэмлэх шалтаг болгох юм даа... гэж хурандааг хэлтэл Дельмар авгай өөртөө таагүй хүмүүстэй харгалдсан үед гардаг дотно хүмүүстээ юм уу, өөрийгөө хүндэтгэсэнтэй холбоотой номхон хүлцэнгүй дуугаар

	— Би таныг хэзээ нэгэн цагт зэмлэсэн юм гэж үү? хэмээн асуув. 

	Хурандаа эр нөхөр гэхээс эцэг ёсны гэмээр байдлаар

	— Би тэгж хэлээгүй байна. Гэвч зарим хүүхний уйлагнан нулимс унагах нь өрөөл бусдын хар муухайгаар харааснаас илүү хатуу зэмлэл болдог ёс бий. Чөтгөр ав гэж, та ер нь ойр тойрондоо хүн уйлж унжихад дургүйг минь сайн мэднэ шүү дээ гэж сөргүүлэн татгалзахад

	— Та ч миний уйлахыг ер үзээгүй шиг билээ гэв. 

	— Мөн дөө, би танай байнга улаан болчихсон нүдийг хардаггүй гэж санаа юу! Энэ чинь бүр муухай хэрэг шүү, бурхан үзэг! гэж хурандаа ам шүд алдав. 

	Энэхүү гэр бүлийн маргалдааны үеэр залуу эр босож, Офелийг тайвуухан гадагш гаргаад, Дельмар авгайн өөдөөс харсан суудалдаа эргэж ирснээ, лаа асааж, зуухан дээр тавилаа. 

	Ийм өчүүхэн зүйл Дельмар гуайн сэтгэл санаанд гэнэт айхавтар нөлөөлжээ. Нэгэн жигдийн намуухан гэрэл өрөө тасалгаа гийгүүлж, зуухны талын сүүмэлзсэн гэгээг халаад, эхнэрийг нь гэрэлтүүлмэгц, түүнийхээ шаналж ядарсан зүдүү байдал, урт хар үс хоёр талаар нь эмжин унжсан янхийсан нүүр, гал нь буурч, зовхи нь улайсан нүдэн доор нь хөхөрсөн зэргийг хараад, хэдэнтээ ийш тийш холхисноо, эхнэр лүүгээ тулж ирээд яриагаа эрс өөрчилж

	— Индиана, таны бие ямар байна? хэмээн сэтгэл зүрх, ааш зан хоёр нь олонхдоо зөрөөтэй байдаг хүний эв хавгүй байдлаар асуув. 

	— Их баярлалаа, байдгаараа л байна гэж эхнэр нь гайхсан ч үгүй, гомдсон ч үгүй хариулбал

	— «Байдгаараа л байна» гэдэг тань хариулт биш ээ, энэ тань эмэгтэй хүний булзааруулсан хариу. Ямар ч учир олдохгүй, тийм үү, үгүй юү, сайн уу, муу юу гэдгийг мэдэгдүүлэхгүй байна гэв. 

	— Тэгээд л тэр шүү дээ, би сайн ч биш, муу ч биш л байна гэж хүүхэн хэлэхэд

	— Үгүй ер өө, та худал хэлж байна. Би таны бие муу байгааг мэдэж байна. Та энэ тухайгаа энд байгаа Ральф тайжид хэлсэн. Би худал хэлээгүй биз дээ? Ральф аа, хариулаарай, танд тэгж хэлсэн үү, үгүй юү? гэж хурандаа бүдүүлэг авирлав. 

	Ральф, хүүхний зэмлэнгүй харцыг анзааралгүй, 

	— Хэлсээн гэж хэнэг ч үгүй хариуллаа. 

	Тэгтэл дөрөв дэх этгээд бий болсон нь гэрийн эзний урдаа барьдаг ганц хүн, тэртээ нэгэн цагт Дельмар гуайн хороонд алба хааж байсан хөгшин түрүүч Лельевр байлаа. 

	Тэр бээр хурандаад цөөн хэдэн үгээр миний ажигласнаар бол манай нүүрс хулгайлдаг муусайн юмнууд өнгөрсөн хэдэн шөнийн яг өдий хэрд цэцэрлэгт хүрээлэн рүү сэм орсон байна. Тэгээд дааманаа түгжихийн өмнө цэцэрлэгт хүрээлэнгээ эргэж тойрч үзэхээр буу авах гэж ирлээ хэмээн мэдэгдэв. Дельмар гуай энэ учралыг ямар нэгэн дайчин адал явдалд тооцож, шалавхан буугаа авч Лельеврт бас нэг буу өгөөд ум хумгүй хаалга чиглэв. 

	— Юү гэсэн үг вэ? Та нар шуудай нүүрснээс болоод хөөрхий нэг тариачныг алах гэж байгаа хэрэг үү? гэж Дельмар авгай айн дуу алдсанд эгдүү нь хүрсэн Дельмар, 

	— Шөнө миний эдлэн дотуур хэсэж явдаг хэнийг боловч нохой мэт ална. Хатагтай та хууль мэддэг сэн бол ийм юмыг хуулиар шийтгэдэггүйг мэдэх сэн дээ гэв. 

	— Муухай хууль юм даа гэж Индиана сүйд майд хэлснээ даруй биеэ барьж, нэлээд зөөлрөөд, — Тэгээд таны нөгөө үе мөчний өвчин яана аа? Бороотой байгааг мартав уу? Та өнөө орой гарах л юм бол маргааш өвдөөд хэвтэнэ дээ гэхэд нь

	— Хөгшин хар хүнээ арчлах болчих вий гэж их айж байгаа тань ил байх шив дээ гэж Дельмар хариулаад, хаалга саван гарч, нас хөгширснөө ч, эхнэрээ ч хараан үглэсээр цааш одов. 

	II БҮЛЭГ

	Индиана Дельмар, Ральф тайж (хэрэв та нарыг татгалзахгүй бол Рудольф Браун гуай ч гэж нэрлэсэн болно) хоёр хурандаа дэргэд нь байсан байгаагүй ч ялгаа алга өнөө л тайван, санаа амар хэвээрээ өөд өөдөөсөө харан суув. Англи эр биеэ зөвтгөө гэж ер бодсонгүй, Дельмар авгай ч түүнийг сайн санааны үүднээс тэгж ам алдсан болохоор нь ноцтой буруушаах үндэсгүй гэж үзжээ. Гэвч авгай түүнийг жаахан зэмлэхээр шийдэж, дуугүй дүнсгэр байдлыг сая хүчлэн эвдэж

	— Эрхэм Ральф та тусгүй юм хийсэн дээ. Миний зовж шаналсан үедээ, ам алдсан зүйлийг битгий хүнд яриарай гэж би танд хэлсэн биз дээ. Ер нь Дельмар гуайтай өөрийнхөө өвчин эмгэгийн талаар хэн хүнтэй ярьснаас аль болохуйц бага ярья гэж боддог юм гэв. 

	— Эрхэм минь, би таны санааг ойлгохгүй байна, та бол өвчтэй хүн, гэтэл эмчлүүлэх дургүй байдаг. Миний хувьд гэвэл таныг алдчих вий гэх бодол, хар хүнд тань зайлшгүй мэдэгдэх ёстой гэсэн бодол, ийм хоёр бодлын хооронд орчхоод байна гэж Ральфыг хэлэхэд

	— Тийм ээ, тэгээд та «дээд газарт» нь мэдэгдэхээр тогтсон юм биз дээ гэж Дельмар авгай гунигтайхан инээмсэглэж хэлэв. 

	— Та ер нь хурандаагийн эсрэг шал дэмий, ёстой бүр шал хэрэггүй чиглэх юм даа, энэ тань үнэнч, нэртэй төртэй хүн шүү дээ гэж Ральфыг хэлбэл

	— Ральф тайж минь, тэрийг үгүйсгэсэн хүн хэн байна аа? гэв. 

	— Үгүй ер өө, та байна, та тэрийгээ өөрөө ч мэдэхгүй байна. Таны энэ өвчинд баригдсан уйтгартай байдал, түүний саяын хэлдгээр улаан нүд тань таныг хувь заяагүй хүн болгон бусдад бүгдэд нь хэлээд өгч байна... 

	— Ральф тайж, та дуугаа тат. Үг олдож, үхэр холдлоо. Миний тааварлаж байдаг юмыг ярихыг зөвшөөрөхгүй. 

	— Би таныг уурлуулсан нь ил байна, гэвч өөр арга алга. Би юмны эвийг олдоггүй хүн. Бас франц хэлний нарийн ширийнийг мэдэхгүй, тэрнээс гадна надад таны хар хүнтэй адил юм их бий. Би таны хар хүн шиг бас л эмэгтэйчүүдийг англиар ч, францаар ч тайтгаруулж ер чадахгүй хүн шүү дээ. Миний сая арай чарай эвлүүлж хэлсэн зүйлийг өөр хүн үг хэлгүйгээр ойлгуулчхаж чаддаг байж болох юм. Тийм хүн нэг л мэдэхэд таны итгэлийг хүлээх аргыг олоод, намайг үзэхлээрээ л хатуурч хаагддаг сэтгэл зүрхийг тань зөөлрүүлэн уяруулж болох сон. Ялангуяа Францад, хэлсэн үг бодсон санаанаас илүү их ач холбогдолтой байдгийг би хэд хэдэн удаагийн явдлаас мэдэж авлаа. Бас хүүхнүүд ер нь... гэж хэлтэл нь Дельмар авгай үгийг нь тасалж

	— Эрхэм Ральф та эмэгтэйчүүдийг айхтар муухай үзэн ядах юм аа даа. Би энд ганцаараа байна, та нар хоёулаа байна, тэгэхлээр би насаараа зөв юм хийгээгүй гэдэгтэй дуугүй л эвлэрэхээс өөр арга алга аа даа гэв. 

	— Эрхэм минь, биднийг буруутай гэж байгаа бол батлаад өг л дөө. Урьдын адил эрүүл чийрэг, хөгжил баясалтай, галтай цогтой хэвээр байна гэдгээ батлаад өгөөч! Бурбон арал2, Берникийн үзэсгэлэнт газар, хоёулынхаа баясгалант бага нас, чамтай чацуу манай үерхэл нөхөрлөлөө сана л даа. 

	— Би бас аавыгаа санаж байна гэж Индиана хэлээд Ральф тайжийн өөдөөс гуниг шингэсэн нүдээр ширтээд, гарыг нь барив. 

	Тэр хоёр дахиад л нам гүм болов. 

	Тийн жаал сууснаа Ральф тайж эхлэн ам нээж

	— Индиана минь, хувь заяа гагцхүү биднээс л хамаарна, ганцхан сарвайгаад л хувь заяагаа бариад авах жишээтэй байдаг байна. Чи юугаар дутсан юм бэ? Чи хангалуун сууж байна. Энэ чинь баян чинээлгээс ч илүү байж болно. Чамд хамаг сэтгэлээ зориулсан сайн сайхан хар хүн байна, бас үнэнч итгэлт найз байна гэж зоригтой хэлж чадах байна гэлээ. 

	Дельмар авгай түүний гарыг аяархан базаад авав. Гэвч урьдын суусан чигээрээ, толгойгоо дорвигүйгээр унжуулаад, шатаж буй нүүрсний гал элдэвлэн асахаас усан нүдэлсэн харцаа ер салгасангүй. 

	— Эрхэм минь, таны уйтгар бол шаналгаатай байгаагийн тань үр дүн мөн. Бидний хэнд ч гэсэн уйтгар гуниг тохиолддог шүү дээ. Ойр тойрныхоо улсыг хар л даа, эднээс олоохон хүн зүй ёсоор танд атаархаж байна. Ер нь хүн гэдэг амьтан заавал өөртөө байхгүй юмны хойноос тэмүүлж байдаг жамтай юм чинь дээ... гэж Ральф тайж залгуулан хэлэв. 

	Индианыг тайтгаруулахын тулд Ральф тайжаас өөрийн хэцүү гүн бодолд бүрэн тохирсон нэгэн хэмийн, залхуу хүрэм дуугаар улиглан ярьсан баахан үгийг бичиж уншигч авгай таныг чилээхээ больё. Ральф тайжийн чингэсэн нь тэнэгтээ биш, сэтгэлийн нарийн учир түүнд даанч хүртэшгүй холын юм байсан дээрээс ажээ. Тэр эрүүл зөв ухаантай, аж амьдралын зохих мэдлэгтэй байсан нь ч өөрийн нь хэлдгээр эмэгтэй хүнийг тайтгаруулах эрдэм түүний хэрээс давсан зүйл байжээ. Түүнчлэн бусдын зовлонг ойлгох нь хэцүү байсан учраас үнэнхүү сэтгэлээр тусалъя гэвч шархыг нь сэдрээхээс цаашгүй байсан байна. Бас арчаагүйгээ маш сайн мэддэг учраас нөхдийнхөө элдэв гунил зовлонг анзааралгүй өнгөрөхийг голдуу хичээнэ. Гэтэл одоо үерхэл нөхөрлөлийн хамгийн хэцүү нь гэж үздэг зүйлээ биелүүлэхийн тулд хүмүүн бусын хүч гаргах хэрэгтэй болжээ. 

	Дельмар авгай яриаг нь бараг сонсохгүй байгааг үзээд дуугаа татав. Зөвхөн зуухан дахь түлээ элдэв янзын дуу гарган тас нясхийн шатах, дөл авалцан асаж буй мод хэрхэн жунгинах, модны үйс холтос хэрхэн өмрөлдөж атиралдан ховхрох, хуурай гишүү мөчир хэрхэн цэнхэр дөл татуулан час пасхийхээс өөр чимээ үл гарна. Байсхийгээд л нохой улигнан хуцах дуун, хаалганы завсраар сийгэн исгэрэх салхин, цонх балбах борооны чимээ хоёртой нийлэлдэнэ. Дельмар авгай өөрийн эдлэн газраа үдшийг ийм уйтгартай өнгөрөөж хараахан үзээгүй юм санжээ. 

	Түүнээс гадна юмыг амархан тусгаж авдаг сэтгэлийн нь хувь заяа цаашид хэрхэхийн бүдэг бодол зовоосоор байлаа. Дельмар авгай энэ нутгийн бүх эрлийз хүүхний адил шүтлэгтэй бөгөөд бас юманд маш амархан баярлаж гомддог, эмзэг хүн юм. Шөнийн аливаа чимээ, сарны гэрэл элдвээр тусах мэт нь түүний хувьд цөм л гай барцад, золгүй явдал болохын цондон байдаг ер нэг үгээр хэлбэл битүүлэг нууц элдэв үзэгдэлтэй шөнө, энэхүү мөрөөдөмтгий гунигтай хүүхэнтэй ямар нэгэн өвөрмөц хэлээр ярьдаг, тэр яриаг зөвхөн энэ хүүхэн л ойлгодог, ойлгосноо тухайн үеийнхээ болгоомжлол, шаналгаатай холбон тайлбарладаг ажээ. 

	Индиана, тайжийн гараас гараа буцаан авч

	— Та намайг магад солиорсонд тооцож байгаа байх. Тэгвэл би, бидэнд зол хувьгүй юм тохиолдох гэж байна хэмээн санаад байх юм. Нэг л хүнд аюул дөхөөд байна, надад л юм шиг байна. Миний хувь заяанд их өөрчлөлт гарах гэж байгаа юм шиг хачин догдлонгуй байгааг минь Ральф та мэдэж байна уу... гэснээ давхийн цочих шиг болж, — Айдас хүрээд, нэг л бие базаахгүй байна даа гэж ярилаа. 

	Хүүхний уруул цайж, нүүр нь цагаан лавайн өнгөтэй болов. Ральф тайж түүний элдэв зөнг сэтгэл санаагаар унуут байгаагийн шинж гэж үзээд тоохгүй байсан бол энэ удаа царай нь үхсэн мэт цонхийж цайхад үнэнээс айж туслах хүн харыг дуудахаар хонхны оосрыг шалавхан угзрав. Гэтэл хүн амьтан орж ирсэнгүй, Индиана улам дордсоор л. Айж сандарсан Ральф, хүүхнийг галаас холдуулан, буйдан дээр аваачиж хэвтүүлээд, зарц шивэгчин, уух юм, үнэртүүлэх давс тэргүүтнийг хайж олохоор гүйв. Тэр юуг ч эс олоод, дайралдсан хонх болгоныг угзран, харанхуй олон тасалгаанд төөрч уймран, тогтож байж чадахаа болиод, өөрөө өөртөө ч уурлаж эхлэв. 

	Сая нэг цэцэрлэгт хүрээлэн рүү харсан шиллэмэл хаалгыг онгойлгох санаа толгойд нь бууж, Лельевр, эрлийз хүүхэн Нун хоёрыг ээлжлэн дуудав. Нун нь Дельмар авгайн зарц билээ. 

	Хэдэн минут өнгөрөхөд Нун цэцэрлэгт хүрээлэнгийн харанхуй замаар гүйн гарч ирээд юу болов, Дельмар авгайн бие ердийнхөөсөө дордов уу, яав ийв хэмээн түгшин асуув. 

	— Маш муу байна гээд Браун тайж хариуллаа. 

	Тэр хоёр хоёулаа дотогш яаран орж, ухаангүй унасан Дельмар авгайг сэхээ оруулахаар оролдов. Ральфыг арга эвээ олохгүй самгардаж, дэмий л сандарч байхад, Нун нь үнэнч эмэгтэйн дүй чадвараар эзэн авгайдаа үйлчиллээ. 

	Нун, Дельмар авгай хоёр нэг эхийн сүүгээр хүн болж, хамт өссөн тул бие биедээ ихэд хайртай байжээ. Улаа бутарсан өндөр чилгэр биетэй, хөл хөдөлгөөн, хөгжил баясгалантай Нун нь эрлийз хүүхний галтай цогтой бие хаагаараа ч, хартал сайхан байдлаараа ч, цонхигор туяхан Дельмар авгайн сүрийг дардаг байж. Гэвч хоёул төрөлхийн цагаан цайлган агаад ижилдэж дассан нь хүүхнүүдийн хооронд байдаг өрсөлдөөнийг тэр хоёрын дунд гаргасан удаа үгүй ажээ. 

	Дельмар авгай сэргэж ирэхдээ юуны өмнө зарц хүүхнийхээ сандарсан царай, задарч норсон үс толгой, хөдлөх хийхэд нь илрэх догдлолыг олж үзэв. 

	— Эвий минь тайвшир даа. Миний өвчин надаас илүүгээр чамайг минь зовоочихлоо. Нун минь биеэ бод. Чи турж эцтэлээ уйлаад байх юм бол яаж амьдрах юм бэ. Хонгор хайртай Нун минь, жаргалтай сайхан аж төрөх тавилан чамд байна! гэж Дельмар авгай энхрийлэн хэлэв. 

	Нун, Дельмар авгайн гарыг шүүрэлхийлэн барьж уруулдаа авчраад, халууран дэмийрэх мэтээр ийш тийшээ гэлмэгдэн харж

	— Хатагтай минь, Дельмар гуай юунд цэцэрлэгт хүрээлэн рүү очсоныг та мэдэж байна уу? гэж асуусанд

	— Юунд гэнэ үү? гэж Индиана давтан асуугаад хацар дээр нь тодрох төдий болсон улбар туяа хоромхноо алга болж, — Байзнаарай, юу боллоо доо... Чи намайг айлгачихлаа, юу бол оо вэ? гэж асуув. 

	— Дельмар гуай, цэцэрлэгт хүрээлэнд хулгайч орсон гэж үзээд, Лельевртэй цуг, хоёулаа буутай эргэж тойрч явна гэж Нунийг үгээ тасалдуулан санд мэнд хэлэхэд

	— Тэгээд юу гэж? хэмээн Индиана ямар нэгэн аймшигтай юм дуулахаасаа айх мэт сөргүүлэн асуусанд, Нун догдолсондоо гараа мушгилан базалж

	— Хатагтай минь, юу тэгээд гэж? Хүн алчхаж болно гэж бодохоос аймаар байна! гэв. 

	— Алчхаж болно ий! гэж Дельмар авгай асрагч эмээгийнхээ ярьсан үлгэрээс айсан хүүхэд шиг цочин дуу алдахад

	— Тийм гэм ээ, хүн алах нь байна шүү дээ гэж Нун эхэр татахын наахна хэлэв. 

	Энэ үед Ральф тайж «Энэ хоёр хоёулаа, ёстой нэг ухаан солиорч байх шив. Ер нь эмэгтэй хүн болгон солиотой байх юм аа даа» гэж бодлоо. 

	— Нун ээ, чи юу яриад байна аа? Чи ч гэсэн бас тэнд хулгайч явна гэж бодсон хэрэг үү? гэж Дельмар авгайн лавлан завдахад

	— Ай халаг, үнэхээр хулгайч бол ч яах вэ! Гэтэл зүгээр л нэг ядуу тариачин галдаа хийх тэвэр мөчир нууцхан аваачих санаатай явсан бол яана гэж Нун хариулав. 

	— Нээрэн ч ямар аймшигтай юм бэ!.. Гэвч тийм юм байж таарахгүй! Энэ Фонтенеблод ойн цоорхойд гараад л хуурай мөчир амархан түүчхэж болох байтал заавал ийшээ хүний эдлэнгийн хашаа давж байх ямар хэрэг байх вэ? Чи тайвшир, Дельмар гуай хүнтэй тааралдахгүй байх гэж авгай хэллээ. 

	Гэтэл Нун түүний үгийг ер анхаарахгүй юм шиг байж, өчүүхэн төдий чимээгээр цонхноос эзэн авгайн хэвтсэн буйдан руу гүйн ирж, ер нь Дельмар гуай руу гүйх үү, өвчтэй авгайн дэргэд байх уу гэдгээ шийдэж чадахгүй сандарч байх мэт харагдлаа. 

	Түүний чингэж айх нь Браун гуайд тун ч гайхалтай, байж үл болом зүйл санагдсан тул ердийн дор зүрхтэйгээ больж, Нуний гарыг хүчтэй базаад

	— Та солиорох нь энэ үү! Дельмар авгайг дамаа айлгаад, ингэж тэнэг аашилж авгайн сэтгэлийг тав алдуулснаа ойлгохгүй байна гэж үү дээ! гэж хэлэв. 

	Нун түүний үгэнд орсонгүй, эзэгтэй өөдөө харахад нь цахилгаан гүйдэлд цохиулсан юм шиг гэнэт давхийн цочив. Чухамхүү үүнтэй бараг нэгэн зэрэгт зочны өрөөний цонх буун дуунаас нужигнан дуугарсан тул Нун суун туслаа. 

	— Ер эм хүний айдас яасан тэнэг байдаг юм бэ дээ! Одоо та нарт алсан молтогчноо баяр ёслолын байдлаар авчирна, тэгэхэд та нар өөрсдийгөө шоолно доо гэж Ральф тайж тэдний үймэрсэнд уурлан дуун алдаж хэлэв. 

	— Тийм биш, Ральф аа, хүний цус урссан гэдэгт би итгэж байна гэж Дельмар авгай хэлээд шийдмэг гэгчээр үүд рүү явлаа. 

	Нун хангинатал чарлаад, нүүрээрээ харуулдан унав. 

	Цэцэрлэгт хүрээлэнгээс Лельеврийн дуу гарч

	— Хөөрхий чинь, гарт орсон доо! Сайн буудсан даа. Хурандаа та хулгайчийг тэр дор нь унагасан шүү! гэх нь дуулдав. 

	Ральф тайж ч сандарч, Дельмар авгайг дагалдав. Хэдэн минутын хойно байшингийн гадаа хаалганы багануудын дэргэд цус нөждөө зууралдсан хүнийг авчирсан нь амьдын ямар ч шинжгүй байлаа. 

	— За юу болоод хашхирч гууглалдаад байна аа? Зүгээр л тоглосон юм, буугаа давсаар цэнэглэсэн байсан. Тэр ч байтугай би оноогүй юм шиг байна, харин энэ амьтан айхдаа ойчсон биз гэж хурандаа, шархадсан хүн дээр айн сандран шавсан зарц нарыгаа битүү тавлан зандарсанд

	— Тэгвэл энэ цус нь бас айсандаа гоожиж байгаа хэрэг үү? гэж Дельмар авгай сэтгэлийн гүнээс зэмлэсэн өнгөтэй асуулаа. 

	— Хатагтай та яагаад гарч ирэв, танд юу хэрэгтэй вэ? гэж Дельмар гуай ширүүлсэнд

	— Би таны үйлдсэн бузар булайг засах гэж ирлээ, ингэх нь миний үүрэг шүү дээ гэж авгай хүйтнээр хариулав. 

	Авган тийн өгүүлээд, энд байгаа хүмүүсийн алины ч гаргаагүй зоригийг гарган, шийдэмгийгээр шархтан руу очиж, нүүрэнд нь лаа ойртуулав. Цөм уранхай навтархай хувцастай ядуу хүнийг харна гэж бодож байтал анчин хүний ганган гоё хувцастай, цэвэрхэн сайхан зүс царайтай, залуухан эр байж байлаа. Түүний өрөөсөн гар өчүүхэн шархадсан ч хувцас хунар нь урагдаж, өөрөө ухаан алдсаныг үзэхэд унахдаа чингэсэн нь илт байв. 

	— Тэгэлгүй дээ, хориос наашгүй фут өндрөөс унасан юм чинь. Яг л хашаан дээгүүр давж явахад нь хурандаа буудсан. Хэдэн ширхэг үрлэн сум юм уу, аягүйдвэл хэдэн том давс баруун гарыг нь оносон байх. Тэгээд л энэ нөхөр хашаан дээр тогтож чадсангүй. Би үүний яаж гараа алдаад унахыг харсан, тэрнээс хойш, хөөрхий амьтан зугтах гэж оролдоогүй шүү! гэж Лельеврийг ярихад

	— Ийм гоё хувцастай хүн хулгай хийж явсан гэхэд ердөө ч итгэмээргүй байна гэж зарц хүүхнүүдийн нэгэн нь хэлэхэд

	— Хармаанд нь алтан зоос дүүрэн байна гэж хулгайч гэгдэгчийн цээживчний товчийг тайлж байсан бас нэг зарц хэлэв. 

	— Хачин юм даа гэж хурандаа өмнөө хэвтэж буй хүнийг ажиглан ихэд догдолсон дуугаар хэлээд, — Үүнийг үхчихсэн байдаг юм аа гэхэд надад л буруу алга. Хатагтай та гарыг нь сайн үзээрэй, ганц ч атугай үрлэн сум олдох нь уу, үгүй юу? гэхэд Дельмар хатагтай шархадсан хүний судсыг барьж, гүрээний нь судсыг хянамгайлан үзэх зуураа

	— Тийм л байх болтугай. Таны хэлдэг зөв байна. Энэ хүн амьтай байна, бушуухан туслах хэрэгтэй. Хулгайчтай төсгүй юм, арчилж сувилбал таарна. Ер нь хулгайч ч байлаа гэсэн эмэгтэйчүүд бид хүнийг халамжлан сувилах ёстой шүү дээ, энэ бол бидний үүрэг гэж хэллээ. Авгайг тийн айж сандрахгүй, ер бусын дор зүрхтэйгээр үйлчлэхийн чинээ хэн ч санаагүй билээ. 

	Дельмар хатагтай, шархтныг багануудад хамгийн ойр байх биллиардын өрөөнд оруул гэж захирамжлаад, тэнд хэдэн вандан сандал нийлүүлж, дээр нь гудас дэвсээд хэвтүүлж, зарц хүүхнүүдээр туслалцуулан шархыг нь боож гарахад, Ральф тайж мэс заслын талаар мэдлэгтэй тул шархадсан хүнд бумба тавилаа. 

	Энэ завсар яахаа мэдэхгүй бухимдан уурласан хурандаа өөрийнхөө санаснаас ч хатуу харгисаар амьтан хүнд харагдсан хүний байдалтай байлаа. Тэр тойрон байгаа хүмүүст өөрийгөө зөвтгөх хэрэгтэй гэж нэгэн талаас бодон, эсвэл тойрон буй хүмүүс одоохон намайг зөвтгөөсэй гэсэн бодолтой байх мэт зарц нарынхаа дунд орж, баганын дэргэд зогсоод, нэгэнт болж өнгөрсөн юмны дараа ихэвчлэн үүсдэг хэндээ ч хэрэггүй урт үргэлжилсэн дэмий ярианд идэвхийлэн оролцлоо. Лельевр чухам юу болсныг арав хорин удаа дэлгэрэнгүй давтан ярьж, тэгж буудаад, ингэж унаад, дараа нь тэгээд тэгээд гэж сайрхан ярьж байхад, хурандаа уурласан уураа аль нэгэн хүнд тохож чадсаныхаа дараа үргэлж аашилдгийнхаа адил одоо зарц нарынхаа дунд дахиад хуучин сайхан сэтгэлтэй байдалдаа орчихсон, харанхуй шөнөөр хашаа давж бусдын эдлэн рүү орсон энэ залууд хамаг муухай гэмт хэргийг тохон ярьж гарчээ. Цөм эзний үгийг зөвшөөрч байтал, цэцэрлэгч өвгөн, түүнийг сэмхэн хажуу тийш нь болгоод, энэ хулгайч саявтархан саахалт буусан залуу эзэнтэй өвчсөн юм шиг адилхан байна, энэ хүн гурав хоногийн өмнө Рюбельд болсон хөдөөгийн найран дээр Нунтэй яриад зогсож байхыг би харсан юм хэмээн хэллээ. 

	Энэ яриа Дельмар гуайн бодолд шинэ чиглэлийг бий болгов. Түүний гөлчгөнөсөн өргөн халзан духны судас гүрэлзэн томорч ирсэн нь уурлахын өмнө бий болдог нэг шинж билээ. 

	«Хар золиг! Дельмар авгай, манай хашаа давсан энэ муу гангамсаг эрийг даанч их сонирхоод байсан юм» гэж бодохдоо нударга зангидлаа. 

	Тэгмэгц уурлан хорссондоо бие нь чичиргэнэн, царай нь цайгаад, биллиардын өрөө рүү шуудхан оров. 

	III БҮЛЭГ

	— Ноёнтон тогтож хайрла, таны золтой л алаагүй энэ хүн одоохондоо ухаан ороогүй ч хэд хоногоос эдгэх байх гэж бодоцгоож байна хэмээн Индиана түүнд хэлбэл

	— Хэргийн учир үүнд биш ээ. Танай энэ сонин өвчтөний нэрийг танаас дуулах гэсэн юм, яахлаараа энэ хүн цэцэрлэгт хүрээлэнгийн хашаа манай гадаа хаалганд тулсан явган замтай андуурдаг билээ гэж хурандаа дуугаа намсган асуув. 

	— Надад мэдэх юм юу ч алга гэж Дельмар авгай маш ихэмсэг, хүйтнээр хариулсанд ширүүн сүртэй хар хүн нь хоромхон зуурт таг болон зогсов. 

	Гэвч хардах сэрдэх нь түргэн зуур дахинаа эзэмдэж

	— Хатагтай та мэдээтэй байгаарай, би үүнийг мэдэж авахаа л нэг авна шүү! гэж дуулдахтай үгүйтэй хэллээ. 

	Дельмар авгай түүний уурлан шатаж буйг мэдээгүй дүр үзүүлэн, шархтныг сувилсаар байлаа. Тэгэхэд хурандаа зарц нарынхаа өмнө уурлаж харагдахаас зовоох, гадагш гарч цэцэрлэгчийг дахин дуудаж

	— Чиний энэ хулгайчтай адил гэдэг эзний нэр овог нь хэн юм бол? гэж асуувал

	— Де Рамьер гуай гэдэг. Саяхан де Серси гуайнхаас захдуу нэг байшинг нь авсан юм гэв. 

	— Ямаршуу хүн бэ? Тайж, ганган, сайхан эр үү? гэхэд нь

	— Их сайхан эр бий, тайж бол уу л гэж бодож байна гэв. 

	— «Де Рамьер гуай!» гэгддэг хүн байх нь гэж хурандаа сүржин хэлээд, — Луи минь, чи энэ ганган эрийг манай гэрийн хавь ойр явахыг нь хараагүй биз? гэж дуугаа аяархан болгон асуувал

	— Ноёнтон минь... цаад шөнө, үнэхээр нэг хүнийг харсан шүү... Энэ ганган эр байсан эсэхийг хэлж чадахгүй байна... Юутай ч гэсэн эрэгтэй хүн л байсан гэв. 

	— Чи өөрөө харсан уу? гэхэд

	— Хүлэмжийн цонхон дор байхыг энэ хоёр нүдээрээ харсан гэлээ. 

	— Чи тэгээд хүрзээрээ нам цохисонгүй юу? гэж асуухад нь

	— Ноёнтон минь, би цохихоор завдтал, хүлэмжээс цагаан хувцастай хүүхэн хүн гараад түүн рүү очихыг харчихлаа. Тэгээд би «Та хоёрыг өглөө эрт салхинд гарч байгаа юм байх даа» гэж бодоод унтаад өгсөн. Гэтэл өнөө өглөө Лельевр, хулгайч мулгайч гэж яриад л, цэцэрлэгт хүрээлэн дотор хүний хөлийн мөр байсан юм шигээр ярихыг дуулаад, тэгвэл ч үнэхээр базаахгүй юм байж дээ! гэж бодсон гэж ярилаа. 

	— Чи тэгээд тэр дор нь надад яагаад хэлээгүй вэ? гэвэл

	— Тэр юу гэсэн үг вэ, ноёнтон минь, бид ч гэсэн бас юмны учир мэднэ шүү дээ, заримдаа тийм явдал гардаг биз дээ... гэж хэлтэл хурандаа үгий нь таслан

	— Уухай, чи бас сэжиглэнэ гэнэ ээ? Тэнэг мал! Чи дахиад ингэж хамаагүй юм сэжиглэж яривал уу, хоёр чихийг чинь тас мушгина гэж мэд. Энэ луйварчин хэн болохыг, яагаад миний цэцэрлэг рүү орж ирснийг би сайн мэдэж байна. Би чамайг хүлэмж сайн харж манаж байгаа үгүйг шалгах гэж тийм юм асуусан юм! Манайд, Дельмар авгайн маш их эрхэмлэдэг тун ховор ургамал бий гэж мэд. Тийм ургамлыг хөршийнхөө хүлэмжээс хулгайлж авах гэдэг өвчтөн байдаг юм шүү. Харин цаад шөнийн хувьд гэвэл чи Дельмар авгай бид хоёрыг харсан байна гэв. 

	Ийнхүү хөөрхий хурандаа түрүүчийнхээс улам ч түгшүүртэй, улам ч ууртай болж, ямархан нэгэн ховор ургамлын гишүү мөчир авахын төлөө амиа өгөхөөс ч үл буцах улангассан цэцэрлэгч байдаг юм гэж өөрийнхөө цэцэрлэгчид ердөө ч итгүүлж чадалгүй явжээ. 

	Дельмар гуай биллиардын өрөөнд эгж ирээд, хэдийгээр шархтан мэдээ орохоор завдаж байсан ч, түүнийг эс хайхран, сандал дээр байгаа хүрмийнх нь хармааг нэгжиж гарав. Гэтэл энэхэн үеэр үл таних хүн гараа сарвайж, сулхан дуугаар

	— Өршөөлт эзэн та, намайг хэн болохыг мэдэх гээ юү? Дэмий зовоод яах вэ. Би тантай хоёулхнаа үлдсэн цагт цөмийг нь хэлье. Харин одоохондоо, ийм инээдтэй бөгөөд гунигтай байдалд орсны минь харгалзан, хэлүүлэхгүй байж үзээч гэв. Хурандаа маш енгүүтэйгээр

	— Ийм юм болсонд би тун их харамсаж байна, гэвч надад өрөвдөх юм, алга гэдгийг хэлэх байна. Ер та бид хоёр хоёулхнаа уулзаж болох байлгүй, тиймийн учир танилцахыгаа тэр цаг болтол хойшлуулахад миний бие бэлэн байна. Харин одоо таныг хааш нь аваачвал зохихыг та хэлж соёрхох сон бол уу гэвэл

	— Та үнэхээр ууч сэтгэл гаргавал саахалтын тосгоны буурчийн газар хүргэж өгнө үү гэлээ. Гэвч Дельмар авгай хажуугаас нь

	— Ийм муу байгаа хүнийг яаж болох вэ, тийм биз дээ, Ральф аа? гэж татгалзахад 

	— Энэ хүний биеийн байдал таныг дэндүү их түгшээж байна аа даа? гэж хурандаа хэлээд зарц нарыгаа, — За, та нар тонилцгоо. Манай энэ урилгагүй зочин бие нь сайн байна, одоо лав манайд ямар шуу янзаар ирснээ учирлах болсон биз гэв. 

	— Тийм ээ, надад ингэж их элэгсэг тусалсан бүх хүн үнэнээ хэлэхийг минь сонсоосой. Миний байдал буруугаар ойлгоход хүргэхгүй байх нь чухал байна. Бас намайг ор үндэсгүйгээр огт өөр хүнд тооцохгүй байх нь миний хувьд багагүй чухал болоод байна За хө, тэгэхлээр би ийм юмнаас болж ийшээ ирсэн юм аа. Ноёнтон та маш энгийн ганцхан аргыг хар аминдаа эзэмшээ өөрийн үйлдвэрийн ажлыг зохион байгуулсан тань танай энэ нутгийн бусад ийм үйлдвэрийнхээс хамаагүй, их бүтээгдэхүүн гаргаж байна. Манай ах, Францын өмнөд нутагт танай үйлдвэртэй төстэй үйлдвэр эрхлэн суудаг боловч асар их зардал сүйтгэлтэй байдаг. Ахын ажил үйл даанч муу учир би таны ажил ийм бүтэмжтэй байдгийг мэдээд, танаас зөвлөгөө авч, ууч сэтгэлээс туслахыг гуйх гэсэн юм. Чингэж тусалбал таны ашиг сонирхолд огтхон ч хохирол үл гарна. Учир нь манай ах онхи өөр таваар үйлдвэрлэдэг билээ. Гэтэл надад танай үйлдвэрт орох зам хаалттай байж, танаас тусламж эрье гэхэд таныг надтай уулзах хүсэлгүй байна гэж хэлсэн. Ийм гол гонсойлгосон хариу дуулсан би арга буюу амь нас, нэр төрөө болохоо болиод, гагцхүү ахынхаа аж байдал, нэр хүндийг аврахаар шийдсэн хэрэг. Би танай үйлдвэрт нэвтрэн орж, машинуудыг нь харахын тулд шөнө хашаа давсан юм. Би нэгэн газар нуугдаж байгаад ажилчдыг хахуульдан авах, нэг үгээр хэлбэл таны нууцыг мэдэж, танд хор хүргэлгүйгээр үнэнч нэгэнд тус болъё л гэж бодсон юм. Миний буруу гэвэл энэ л байна. Ноёнтон та, саяын сонссоноосоо өөр юм шаардах ахул би биеэ сайжирмагц танд өгөхөд бэлэн байна. Тэртэй тэргүй би аяндаа өөрөө гуйгаад ирнэ гэж шархадсан хүнийг ярихад, хурандаа ингэж ярихыг нь дуулаад, муу санаж байсан нь нэлээн сарниж, дотор уужирсхийн

	— Би өөрийгөө эрхэм тантай тооцоо хийсэн гэж үзэж байна. Харин та нар энд ярьсан юманд гэрч болцгоогоорой. Хэрэв намайг өшөө авах ёстой гэж үзвэл би хэтэрхий хатуугаар авчээ. Одоо та нар тарцгаа, манай үйлдвэрийн талаар ярилцах боломж олгогтун гэж хэлэв. 

	Зарц нар гадагш гарлаа. Ингэж эвлэрсэн байдал үзүүлэн тэднийг зөвхөн хуурч чаджээ. Шархтай хүн удаан ярилцсандаа ядраад, хурандаагийн сүүлийн хэдэн үг ямаршуу өнгөтэй хэлэгдсэнийг ойлгож чадсангүй. Тэр Дельмар авгайн гар дээр унаж, хоёр дахь удаагаа мэдээ тавив. Авгай дээрээс нь тонгойж хар хүнийхээ хилэнтэй байгааг ер анзаарахгүй байхад, Дельмар гуай, Браун гуай хоёр, нэг нь уур хилэндээ царайгаа хувиргаж, ярвайчихаад, нөгөө нь тайван, үргэлждийн донгио байдлаараа, дув дуугүй өөд өөдөөсөө гайхах мэт ширтэлцэн байв. 

	Дельмар гуайн байдал Ральф тайжид олон үг ярилтгүй ойлгомжтой байсан ч Дельмар гуай түүнийг хажуу тийш нь аваачаад, гарыг нь өвдтөл базаж

	— Найзаа, лут аргаллаа шүү! Энэ залуу миний нэр төрийг зарц нарын минь өмнө ийм эвтэйхнээр хамгаалсанд би сэтгэл их хангалуун байна. Гэлээ ч гэсэн энэ золиг намайг доромжилсныхоо хариуг сайн амсана даа! Индианаг харав уу, түүнийг хэрхэн үйлчилж байхыг... энэ хүнийг ер танихгүй царайлж байгааг нь хар л даа! Ай, энэ хүүхнүүд ямар айхавтар зальтай вэ! гэж хэлээд шүдээ тачигнатал хавирав. 

	Мэл гайхсан Ральф тайж нэгэн хэмээр алхаж, өрөөн дотуур гурвантаа тойров. Эхэлж тойрсныхоо дараа байж боломжгүй юм гэж бодов. Хоёр дахиа тойроод тэгэх ёсгүй гэж бодов. Гурав дахиа тойрч дуусгаад тэгж таарлаа гэж бодов. Тэгээд аанай л санаа зовдоггүйгээрээ хурандаа руу ирж, шархтны дэргэд үнсэн хөх царайлаад айх сандрах, гомдох цөхрөх зэрэгцэн яадгаа алдаад зовж шаналж буй Нуний зүг хуруугаар заав. 

	Үнэн юм гэдэг итгүүлэхийн хувьд агшин зуурт асар их хүчтэй байдаг учраас Ральф тайжийн хамгийн уран гоё үг ч саяын шийдэмгийгээр чиглүүлэн зааснаас илүүгээр хурандааг гайхуулж чадахгүй байжээ. Браун гуайд үнэний мөрөөр орлоо гэх өөр үндэслэл ч байлаа. Түүний Нунийг эрж байхад Нун цэцэрлэгт хүрээлэнгээс гүйн гарч ирсэн нь, үс гэзэг, хувцас хунар нь норж, гутал нь шавар шавхай болоод бороотой шөнө цэцэрлэгт зугаалж явсан гайхалтай байдал нь, бас Дельмар авгайн ухаан алдах үес анзаараагүй бусад аар саар зүйл одоо гэнэт санаанд орж ирсэн хийгээд, яагаад ч юм айсан нь, буу тасхийхийн сацуу дуу алдан хашхирч, тогтож байж чадахаа больсон нь санаанд орж иржээ. 

	Дельмар гуай энэ бүхнийг дэлгэрэнгүй мэдээгүй ч цөмийг ойлгож, уг хэрэг өөртэй нь шууд холбоотой болохоор маш сонор соргог байжээ. Тэр, зарц хүүхнийг хармагц хэргийн эзэн юм байна гэдэг нь тодорхой мэт болов. Тэглээ ч гэсэн энэхүү хайр дурлалын паянгийн гол баатар болсон хүнийг эхнэр нь чингэж халамжлах нь туйлын эвгүй санагдсан тул

	— Индиана, эндээс яв, орой болчихлоо, таны бие муу байгаа шүү дээ. Наад хүний тань Нун сахиж хононо, маргааш бие нь гайгүй болбол гэрт нь явуулъя гэж бодож байна гэв. 

	Асуудлыг ингэж гэнэт шийдсэнийг эсэргүүцэх арга байсангүй. Ер нь эр нөхрийнхөө бүдүүлэг хэрцгий загнахад эсэргүүцэж чаддаг хэр нь эелдэг зөөлөн хандахад нь үргэлж үгэнд нь ордог юм санжээ. 

	Авгай, Ральф тайжийг шархтны дэргэд жаал байгаарай гэж захиад, унтлагынхаа өрөө рүү оржээ. 

	Хурандаа тэгж захирамжлахдаа өөр нэгэн бодолтой байжээ. Тэр, цагийн дараа, хамаг амьтан унтаж, гэрт чимээ намдсан хойно де Рамьер гуайн хэвтэж байсан тасалгаа руу сэмхэн гэтэж ирээд хөшигний цаана хоргодож, залуу эр, зарц хүүхэн хоёрын ярианаас тэднийг харилцан сэтгэлтэй болсон улс юм байна гэдгийг мэдэж авчээ. Идэр залуу эрлийз хүүхний ховорхон тохиолдох үзэсгэлэн гоо нь хөдөөгийн найр наадмын үеэр олон хүнд онцгой сэтгэгдлийг төрүүлсэн юм санжээ. Нутаг орондоо хамгийн нэртэй хүмүүс сүүдэр шиг дагалдан, Мелюний гарнизоны сайхан сайхан эрс түүнээс тал олж авах гэж оролдоцгоосон юм. Гэвч Нун анх удаагаа хүнд сэтгэлтэй болж, ганцхан де Рамьер гуайн анхаарал л хамгаас эрхэм байжээ. 

	Дельмар хурандаа тэднийг цаашид тагнах хэрэггүй гэж үзлээ. Эхнэр нь нутгийн Альмавивын3 сэтгэлийг өчүүхэн ч татахгүй байгаад итгэмэгцээ, дав даруй тэндээс зайлсан байна. Тэгэхдээ гал халуун хайраар жолоо алдан дурласан хөөрхий Нуний дурлал, уг явдлыг зөвхөн түр зуурын зугаа цэнгэлд тооцон, ер хөл алдаагүй залуу тайжийн бодол хоёрын хооронд ихээхэн ялгаа байгааг сайтар чагнаж мэджээ. 

	Дельмар авгай сэрэхдээ орны нь дэргэд гуньж гутарсан Нун сууж байхыг харлаа. Худалдаа наймаа эрхэлдэг хүмүүс нэг бус удаа нөхрийнх нь үйлдвэрийн нууцыг залилах мэхлэх замаар мэдэж авахыг оролдож байсан болохоор Индиана, де Рамьер гуайн учирласныг гэнэхэн үнэмшсэн тул зарц хүүхнийхээ зовсон царайг хараад урьд шөнө ядарч, элдэв юм бодсоноос болов хэмээн үзжээ. Нун ч гэсэн, хурандааг санаа амар, хөгжөөнтэй наргиантайгаар авгайнхаа унтлагын өрөөнд орж ирээд өчигдрийн болсон явдлыг хамгийн эгэл жирийн юм шигээр ярилцаж эхлэхийг нь хараад нэлээд тайвширлаа. 

	Өглөөгүүр Ральф тайж шархтныг үзэв. Унахдаа ноцтой гэмтээгүй, гарынх нь шарх бүтэж эхэлж байсан тул де Рамьер гуай яаравчлан Мелюнд хүргэхийг хүсээд, байгаа бүх мөнгөө зарц нарт хуваан өгч, ийм юм боллоо гэж битгий цуурхацгаагаарай хэмээн гуйж, бас эндээс хэдхэн бээр газар суух ээжид минь хэлж айлгавзай гэж чухалчлан захив. Энэ явдал нэлээн хожим задарсан бөгөөд маш олон янзаар тайлбарлацгаажээ. Де Рамьер гуайн ахынх үйлдвэртэй гэдэг сураг, худал хэлсний нь маш сайхнаар үнэмшилтэй болголоо. Хурандаа, Браун тайж хоёр боловсон улс гэсэндээ дуугүй байж, тэр ч байтугай нууцыг нь мэдэж байгаа гэдгээ Нунд ч огт мэдэгдээгүй бөгөөд асар удалгүй Дельмарынхан сайх явдлыг ор тас мартсан билээ. 

	IV БҮЛЭГ

	Дээд зиндааныхны дунд амжилт олж, элдэв сайхан адал явдалд дассан, аливаад овсгоо самбаатай, авьяас билигтэй, гялалзуур ухаалаг залуу эр Раймон де Рамьерыг Де-ла-Бри үйлдвэрийн ядуухан эзний зарц хүүхнээс салахаа больсон гэх юм бол олоохон хүнд нэлээн гайхалтай санагдах биз ээ. Гэвч де Рамьер биеэ тоосон ганган эр ч биш, завхай зайдан эр ч биш, бидний хэлснээр, ухаантай, удам судар сайтайн хамаг давууг бүрнээ мэддэг эр байв. Тэр ч байтугай түүнд баримталдаг хэдэн гол зарчим байжээ. Гэвч байн байн дүрэлзэх гал халуун сэтгэл нь тэдгээр зарчмаа зөрчихөд үе үе хүргэх тул юмыг зүй зохицоор нь бодож чадахаа болиод, хүнч сэтгэлээ дарахыг хичээдэг байжээ. Бас байсхийгээд л буруу юм санамсаргүй хийж орхих бөгөөд, тэгснийхээ дараа өөрөө өөрийгөө хууран биеэ зөвтгөхийг хичээнэ. Гай болоход, үйл ажилдаа мөн ийм эмх замбараагүй юм гарган зовж явдаг цагаан бээлийтэй бусад гүн ухаантных шиг тийм гол зарчим нь бус ёс зарчимд захирагддаггүй нөгөө оволзуур омог нь олонтоо дийлнэ. Раймон ямархан нэгэн өвөрмөц авьяастай нь байсхийгээд л буруудсан ч бусдын уур хилэн хүргэдэггүй, биеэ байнга гайхалтай авч явдаг ч хүний дургүйг үл хүргэнэ. Бас өөрт нь гомдох бүрэн үндэстэй хүмүүст өөрөө гомдсон байдал үзүүлээд өнгөрөх нь цөөнгүй тохиолдоно. Уулзаж учирсан хүн болгон эвсэг найрсаг байдаг тийм азтай хүмүүс байдаг ажээ. Тийм хүмүүст сайхан гадаад төрх, уран үг хоёр сайн сэтгэлийг төлөөлөх нь олонтоо. Бид үйл ажилтай нь танилцахаасаа өмнө Раймон де Рамьер гуайг хатуугаар буруушаах юм уу дүр байдлыг нь тодорхойлох гээгүй байна. Бид одоо, явуулын хүнийг хөндлөнгийн олон хэрхэн хардгийн адилаар хажуу талаас нь харъя. 

	Ийнхүү де Рамьер гуай, Рюбельд болсон хөдөөгийн найран дээр бүхнийг шагшуулсан дүгрэг хар нүдтэй залуу эрлийз хүүхэнд дурласан бөгөөд гэхдээ энэ нь зөвхөн цаг зуурын сонирхлоос цааш хэтэрсэнгүй ээ. Зөвхөн хийх ажлаа олж ядахдаа түүнтэй танилцсан ч байж болох юм, гэвч амжилт нь хүслийг бадраажээ. Де Рамьер санаснаасаа цааш гарсан их амжилт олж, тэр өдөр хүүхний гэнэн хонгор сэтгэлийг татаж аваад гэртээ харихдаа ингэж амархан амжилт олсондоо айж, бас «Энэ хүүхэн надад ямаршуугаар дурлах бол?» гэж түгшин боджээ. 

	Тийн хүүхний хайр сэтгэлтэй болсныг бүрэн мэдэж авмагцаа ямаршуу хүчтэй дурласны нь ойлгов. Ийм явдал болсонд харамссан боловч нэгэнт оройтсон тул ирээдүйд болох зүйл, түүний үр уршигтай эвлэрэх юм уу хулчийн ухрахаас өөр замгүй болсон байна. Раймон бодож цөхсөн ч үгүй, өөртөө дурлах боломж олгон, өөрөө ч бас баярласандаа хариу дурласан болов. Аюултай юманд дуртай нь түүнийг Дельмарын эдлэнгийн хашаа давахад хүргэсэн бөгөөд өөрийнхөө эв дүйгүйгээс ойчиж, сүрхий бэртжээ. Идэр залуу, үзэсгэлэн гоо хүүхний хэрхэн энэлэн шаналсан нь түүний зүрх сэтгэлийг догдлуулсан учир тэр цагаас хойш өөрөө өөрийгөө зөвтгөн, Нуний зайлшгүй гулсан унах тэр нүхийг үргэлжлэн ухжээ. 

	Дөнгөж эдгэрмэгцээ бүх юм хамаагүй болж, өвлийн хүйтэн ч, харанхуй шөнө тохиолдож болох аюул осол ч, хүнлэг бодол ч, ер нь түүнийг юу ч тогтоож чадахаа больсон байна. Ой модон дундуур эрлийз хүүхэн рүүгээ нэвтрэн ирж, уулзаж учран, дутуу дунд, гэнэн цайлган залуу хүүхнүүдийн сэтгэлд хэзээд сайхан санагддаг үзүүр төгсгөлгүй олон энхрий үг шивгэнэж, би ганцхан чамдаа л хайртай, чамайгаа вангийн хатнаар ч солихгүй гэж андгайлж ам шүд алддаг болжээ. 

	Нэгдүгээр сард Дельмар авгай нөхөртэйгөө Парис ороход, тэдний сайн хөрш Ральф тайж өөрийн эдлэнд буцаж, Нун хүүхэн эзэгтэй болон үлдмэгц янз бүрийн шалтаг заан гадагш явах нь олшров. Түүний хувьд ингэж байх нь тун муу байлаа. Хайртай амрагтайгаа байн байн уулзах нь хувьд оногдсон түр зуурын жаргалыг нь олон дахин багасгажээ. Цан хяруу бүрхсэн ой хөвчийн үзэсгэлэн, сарны гэрэл, нууц хаалга, өглөө эрт босож явах, замын цасан дээр гарсан Нуний бяцхан хөлийн мөр мэтийн хайр дурлалын зүрх сэтгэл донсолгосон явдлууд де Рамьер гуайд үнэндээ согтууруулах мэт нөлөөлжээ. Нун цав цагаан хувцастай, хар үсээ задгай тавиад байхдаа дундад эртний үеийн хатан, вангийн хатан, лусын дагиныг санагдуулна. Хүүхэн ур хийцэд нь морьтны үеийн ямархан нэгэн шинжийг хадгалсан, Түр засаглалын4 үеийн нүсэр том дөрвөлжин, улаан тоосгон байшингаас гараад ирэхдээ феодалын шилтгээний эзэн авгай шиг санагдана. Тэр элдэв чамин сонин цэцэг дүүрэн үзмэрийн газар залуу халуун насны гал дөлөөр хөл алдуулан мансууруулахад аливааг амархнаа умартан, адаг сүүлд нь бодлогошрон гэмшихэд хүрнэ. 

	Гэвч Нун аливаад болгоомжлохоо бүрмөсөн болиод, айх гайхахаа ч больж, цагаан хормогч, нутгийн эрлийз хүүхнүүдийн үндэсний малгай, хөөрхөн мадрастайгаа ирдэг болмогц сайхан хүүхнийд зарагддаг зарц хүүхэн буюу өөр дээр юм олдоогүйн харгайгаар тэгж явахаас аргагүй шивэгчин гэдэг нь улам тодорхой болов. Тэглээ яалаа ч Нун ингэж хувцаслахдаа гоёхон харагдана. Де Рамьер түүнийг анх үзэж, хөдөөгийн найран дээр нүд бүлтийлгэн шавсан олныг түлхлэн зайчилж, арав хорин өрсөлдөгчөөс нь булаан авч анхны үл ялиг амжилт байгуулах үес нь тийм л гоё хувцастай байжээ. Нун ч тэр тухайгаа нэг бус удаа энхрийлэн дурсана. Хөөрхий Нун, Раймон түүнд хараахан дурлаагүй, тэгтлээ их бахархдаг тэр нэгэн өдөр нь ердөө л ихэмсэг сэтгэлээр бусдыг давж гарсан гэдгийг даанч сэжиглэсэнгүй. Нуний ариун нэр төрөө гаргуунд нь гаргасан зоригт үйл Раймоны сэтгэлийг өчүүхэн ч хөдөлгөсөнгүйгээр үл барам тун ч үл таалагдана. Хэрэв Францын парламентын дээд танхимын гишүүний юм уу том феодалын авгай ингэж байгаа бол үнэлж баршгүй их ялалт байх байж. Гэтэл энэ нь зарц хүүхэн шүү дээ!.. Нэг хүнд баатарлаг санагдах зүйл, өөр нэг хүнд ичгүүргүй явдал мэт санагддаг. Нэгэнд нь бөөн өрсөлдөгч атаархан унаж байхад, нөгөөд нь бөөн зарц нар дургүйцэн зүхэж байх ёсон бий. Дээгүүр зиндааны авгай урьд өөрийг нь эргүүлж байсан хорин хүнийг золиосонд гаргаж байхад зарц хүүхэн зөвхөн ирээдүйд нөхөр болох хүнээ л золиосонд гаргана. 

	Одоо яая гэх вэ! Раймон бол дээгүүр зиндааныхны зан суртахуун, шилмэл аж байдал, наалинхай дурлалыг эрхэмлэдэг, ажил хийж амиа тэжээдэг эгэл жирийн эмэгтэйг эмэгтэй хүн ч гэж тооцдоггүй хүн. Гэвч Нун тэр нэгэн өдөр гагцхүү ер бус үзэсгэлэнгээрээ түүнийг татжээ. Раймон тэр өдөр ард олны хөгжөөнд зүгээр л оролцох бодолтой байж. Раймонд буруу өгөх арга алга. Тэр нь дээд зиндааныхан дунд аж төрөхийн төлөө хүмүүжсэн, ирээдүйд дээгүүр хүн болохыг үргэлж мөрөөддөг, хамгаас илүү гялалзаж явна даа гэсэн бодолдоо итгэл төгс явдаг ч энэ удаа дүрэлзсэн тачаал нь бэртэгчин дурлалын замд оруулжээ. Энэ дурлалыг ингэсхийгээд зогсоохыг хичээж чармайсан ч чадахгүй байлаа. Өөр яах ёстой байв аа? Нэгэн үе хамаа намаагүй, нөгөө үе ухаалаг цэцэн бодол толгойд нь зэрэгцэн орж ирнэ. Сайхан хүүхэнд хүчтэй татагдсан анхны хэдэн өдрөө, тэр хүүхнийг өөрийн зиндаанд хүртэл өөд татаад, холбоо харилцаагаа хууль зүйн баталгаатай болгож авъя гэж боджээ. Тийм ээ, үнэхээр тэгж бодсоныг андгайлсан ч болно. Гэвч бүх юмыг үнэн мөнд нь оруулдаг хайр дурлал жаахан сулраад ирмэгц, аймшигтай адал явдал, нууц амраглалтайгаа алга болов. Гэр бүл болох боломжоо алдахад, Раймон маш ултай суурьтай, дурлалт хүүхнийхээ эрх ашигт бүрэн зохицуулан бодож боловсруулж эхэлсний нь анхаарвал зохино. 

	Хэрэв Раймон үнэхээр хайртай байсан бол бүх юм аа, ирээдүйгээ ч, гэр орноо ч, ажил албаа ч цөмийг нь золиосонд гаргаад түүнтэйгээ жарган сууж, хайр дурлал бол гэр бүл болохын адил харилцсан тохиролцоо тул түүнийгээ жаргуулах ёстой байжээ. Гэтэл хайргүй болсноороо энэ хүүхэнд ямаршуу аж амьдралыг бий болгож өгөв өө? Өөрийн нь гунигтай царайг харж, энэ хүн надад хайргүй болсондоо гэж мэдэж, түүний хувьд гэр бүлийн голомт унтарчээ гэж бодож, өдрөөс өдөрт шаналж зовж байхын нь тулд гэрлэлтэй биш дээ. Гэр орныхон нь хүүхний нь үзэн ядаж, зэрэг зиндааны улс доош харах, ордны зарц нар шоолж, дунд нь ороод байх суух газраа олж ядах нийгэмлэг дотор оруулах, хүн бүхэнд дээрэлхүүлэх, өөрийн хайртай хар хүүд гай зовлон учруулсандаа шаналж байхын нь тулд гэрлэлтэй биш дээ. 

	Энэ явдал үнэхээр боломжгүй, үнэхээр тоогүй, нийгмийн өөдөөс ингэж тэмцэж болохгүй, тэгж сайн санаа гаргавал салхин тээрмийн сэнсэнд жадаа хугалдаг Кихот ноёны тэмцэлдээн мэтээр үзэгдэнэ, чингэж хэндээ ч хэрэггүй баатарлаж, өнгөрсөн зууны үеийн уужуу сэтгэл үзүүлбэл манай үед инээдтэй санагдах байсан гэдэгтэй та үг дуугүй санал нийлэх биз ээ. 

	Раймон цөмийг дэнслэн бодоод энэ гайтай холбоогоо зайлшгүй таслах нь зүйтэйг ойлгосон байна. Нунтэй уулзах нь түүнд дараатай болж, Парист өвөлжихөөр явсан де Рамьер авгай гэр бүлийнхээ дотор гарсан будилааныг удалгүй мэдэх нь зайлбаргүй болов. Тэр авгай, хүүгийнхээ бүтэн долоон хоногоор Серси рүү байн байн алга болоход тун их гайхдаг боловч Раймон чухал ажилтай, тэрийгээ хөдөөгийн нам жим газар дуусвар болгох гэсэн юм гэж үргэлж шалтаг заадаг байлаа. Гэвч энэ үг үнэмшихэд бэрх болжээ. Раймоны ээж их сайн хүн тул, хүү нь ээжийгээ мэхэлж явах нь хэцүү, тийм удаанаар ганцаарыг орхих нь эвгүй санагддаг болсон байна. Тэгээд яаж шийдэв ээ гэвэл Серсигээс гарч яваад дахин эгж очсонгүй ээ. 

	Нун уйлж унжин, цөхрөнгөө бартал хүлээгээд, өдөр хоног зөндөө өнгөрөхлөөр захидал явуулахаар шийджээ. Хөөрхий ч хүүхэн бол доо! Ингэснээрээ өөрийн хайр дурлалд эцсийн цохилт өгчээ. Зарц хүүхний захидал гэдгийг бод л доо! Хэдийгээр Нун, Дельмар авгайн захидлын гялгар цаас, анхилам үнэртэй лац хоёрыг хэрэглэж, захидалдаа сэтгэл зүрхээрээ шаналан зовж байгаагаа илтгэн гаргасан боловч зөв бичих дүрмийн бөөн алдаа хийжээ! Зарим үед зөвхөн ганц илүү үг үсэг ч хүний сэтгэлд ямаршуугаар нөлөөлдгийг та мэддэг үү? Ай халаг! Бурбоны арлын бичиг үсэгт муу хөөрхий хүүхэн зөв бичихийн хувьд паг байжээ. Тэр бээр үг ярихдаа ч, бичиг зохиохдоо ч эзэгтэйгээсээ муугүй гэж өөрийгөө санадаг байсан бөгөөд Раймоныг буцаж ирэхгүй болохоор «Миний захидал их сайн болсон, үүний минь уншаад заавал ирэх байх!» гэж боджээ. 

	Гэтэл Раймон захидлыг нь дуустал уншсангүй. Уншихаасаа зүрхшээжээ. Захидал үнэхээр хүний сэтгэл уярам, гэнэн цагаан байсан бололтой. Ер нь Виргини эх орноо орхин одохдоо Павелдаа ийм захидал бичих байсан уу5 үгүй юү бүү мэд. Де Рамьер гуай, нэг мэдэхэд өөрөө өөрөөсөө ичихэд хүрсэн тул түүний нь бушуухан гал руу хаяжээ. Та нар өөр яалгах гэсэн бэ? гэж би тануусаас дахин асууя. Бидний хүмүүжлээрээ олж авсан мухар мунхаг бодол, тэрчлэн биеэ тоодог ёс маань үерхэж нөхөрлөхөд илэрдэг амин хувийн ашиг сонирхлын адилаар хайр сэтгэлд бас илэрдэг ажээ. 

	Де Рамьер гуай үзэгдэхээ больсон нь дээд зиндааныхны дунд мэдэгдсэн байна. Дээдсийн хүрээнд цөм өөр хоорондоо ав адилхан тул тун учиртай зүйл боллоо. Дээдсийн хүрээг тэнэг хүн үзэн яддаг байхад ухаантай хүн үнэлэн үзэж байж болно. Раймон түүндээ дуртай, тэр нь зөв ч байлаа. Тэр тэдэнтэй албаар танилцдаг, тэрхүү хэнэггүй, инээдтэй шогтой олон түүнийг тоодог, дурлаж анхаардаг, ер нь тэдний сэтгэлд нийцдэг байж. Зол жаргалгүй хүн амархнаа хүнийг үзэн ядагч болон хувирдаг байхад бүгдийн хайрыг хүлээсэн хүн ачийг бачаар хариулах нь ховор байдаг. Юутай ч гэсэн Раймон наад зах нь ингэж бодно. Тэр бээр өөрийг нь өчүүхэн төдий ч анхаарахад дуртай, ийм олон нөхөртэйдөө бардамнаж, бахархан, бүх нийтийн хүндэтгэл хүлээж явахыг ихэд эрмэлзэнэ. 

	Бүх зүйл нь мухар сүсэг юм уу урьдчилан бий болгосон хоосон бодол дээр тулгуурладаг дээдсийн хүрээнд түүний дутагдлыг нь хүртэл таалдаг байжээ. Раймон, энэ хүмүүс яахлаараа надад ингэтлээ байнга сүйд болоод байна вэ гэж шалтгийг нь эрж олохыг хичээж оролдоод хэргийн учир надад байгаа юм байна гэдгийг мэдэж авчээ. Тэр нь тийм байдлыг олж авахын төлөө хүсдэг хүсэл, түүнээс хувьдаа баясдаг баясал, хүмүүст үргэлж сайныг хүсэж байдаг сайн санаанд минь байна гэж үзжээ. 

	Мөн түүнчлэн дээдсийн дунд амжилт олдгийн бас нэг шалтаг нь ухаан санаа, хүнтэй юм ярих чадвар, хүн чанараараа хосгүй ээжтэй нь холбоотой байжээ. Ээжээсээ зан суртахууны сайхан тогтворт чанарыг уламжлан авсан нь үргэлж зөв замд хөтлөн оруулж, хэдий залуу халуун омогтой ч нийгмийн хүндэтгэлийг алдахгүй байхад нь тусалдаг байлаа. Тэгэхдээ хүмүүс бусдад ханддагаас илүүгээр хүлцэнгүй ханддагт ээж нь түүнийг нэг талаар буруушаавч, нөгөө талаар зөвтгөж сэтгэл уярам байдал үзүүлэн гуйгаад хүлцүүлэн өршөөлгөж заавал чадна. Энэ бол амьдралаа тийм алаг цоогтой нийгмийн дунд өнгөрөөж, хувь заяаны аливаа өөрчлөлт хувиралтад зохицуулж чаддаг болсон тийм хүүхний нэгэн ажээ. Түмэн бэрхийг давж, багагүй туршлагатай болсон, 1793 оны дүүжлүүр, Директорийн муу муухай, Эзэнт улсын замбараагүйдэл, Сэргэн мандалтын хорт бодлогын аль алинаас мултарч чадсан ийм хүүхнүүд Францын дээд зиндааныхны дотор үзэгдэх нь улам бүр цөөрчээ. 

	Раймон удтал үзэгдэхгүй байж байж, Испанийн элчин сайдын найран дээр дээдсийн дунд үзэгдсэнд

	— Де Рамьер гуай мөн үү, би буруу таниагүй биз? гэж зочны өрөөнд байсан нэгэн хөөрхөн хүүхэн хажуу дахь хүүхнээсээ асуув. 

	— Де Рамьер гуай ч үүгээр зурсхийгээд өнгөрдөг сүүлт од доо. Энэ сайхан залуугийн талаар юм дуулдалгүй зөндөө удсан шүү гэж тэр хүүхэн нь хариулав. 

	Түрүүчийн хүүхэн хижээл насны харь хүүхэн байсан бөгөөд

	— Их аятайхан залуу юм аа, тийм үү? гэж нөгөөгийнхөө хэлээд жаахан улайхад

	— Ёстой сайхан эр юм гэж сицили хүүхэн хариулав. 

	— Та хоёр бидэн дотроо толгой цохидог, хар үстэй сайхан Раймоныг ярилцаж байна аа даа хэмээн гвардийн эрэлхэг хурандаа хөндлөнгөөс асуухад

	— Зурвал мөн сайхан толгой юм даа гэж залуу хүүхэн нь хэллээ. 

	— Ёстой нэг зүггүй тархи даа, тэр нь танд улам ч таалагдах байлгүй гэж хурандаа хэлэв. 

	Залуу хүүхэн түүний эхнэр байжээ. 

	— Яагаад зүггүй тархи гэж? хэмээн сицили хүүхний асуухад

	— Хатагтай минь, Палермогийн халуун наранд таарсан, өмнөд нутгийн гал дөл шиг сэтгэлтэй хүн дээ гэж хариулав. 

	Хэд хэдэн залуу хүүхэн цэцэг хатгасан хөөрхөн толгойнуудаа эргүүлэн, хурандаагийн үгийг анхааран чагналаа. 

	 — Энэ жил манай гарнизоны бүх дарга нараас тодорсон хүн шүү. Энэ нөхрөөс салахын тулд хэрүүл хийх болдог байх даа гэж хурандааг хэлэхэд

	— Хүүхэмсэг байх тусмаа л муу даа, хүмүүс үхэлдээд байдаг хүнд би бүр тун дургүй гэж шооч царайтай залуу эмэгтэй хэлэв. 

	Нөгөө итали гүнжин, хурандаагийн холдохыг хүлээзнэж, дэвүүрээрээ де Нанжи авхайн хуруу руу хальт цохиод авснаа

	— Битгий тэгж ярь. Хайртай хүн нь байхыг улайран чармайдаг харчуулыг манайхан хэрхэн үнэлдгийг нь та мэдэхгүй байна гэв. 

	— Тэгэхлээр та эрэгтэйчүүд гэдэг чинь зөвхөн юу яахын тулд... гэж шооч байрын мойл хар нүдтэй залуу хүүхэн хариулахад хурандаа түүнийг бүжигт урих санаатай очоод

	— Авхайтан та болгоогоорой, сайхан Раймон дуулчих вий гэв. 

	Де Нанжи авхай инээд алдсан боловч түүний үеийн хөөрхөн хүүхнүүдээс хэн нь ч дахин де Рамьер гуайн тухай ам нээж зүрхэлсэнгүй. 

	V БҮЛЭГ

	Де Рамьер гуай эрээн мярааныг өмссөн хөл хөдөлгөөнтэй олны дундуур ийш тийш сүлжиж явахдаа уйдсан ч үгүй, дургүй хүрсэн ч үгүй. 

	Гэлээ ч гэсэн тэр үдэш уйтгараа сэргээж ер үл чадав. Дассан сурсан хүмүүс дундаа ороод ирмэгц санаа зовж, тухайлбал ийм хүнд байж боломгүй юмаар хөөцөлдөх болсон тэнэг бодолд автагдсандаа ямар нэгэн хэмжээгээр ичиж эхэлжээ. Найр цэнгэлийн гэрэл гэгээнд маш сайхан харагдах хүүхнүүдийг сонирхон шагширч, тэдний ухаалаг уран үг яриаг чагнанхан, авъяасыг нь хэрхэн мандуулахыг сонсож явлаа. Тэгэхдээ эдгээр сор нь болсон гоо хүүхэн, тансаг сайхан гоёл чимэг, уран гоё үг хэлийг нь, анхаарч ажиж явахдаа өөрийн замбараагүй явдлыг битүүдээ ихэд зэмлэн буруушаалаа. Бас ичихээс гадна Раймоныг үлэмж илүүгээр шаналган зовоосон зүйл байсан нь хэдийгээр тиймэрхүү юманд дасаж борлосон хэр нь эмэгтэй хүний уйлж унжихад туйлын эмзэг явдал байжээ. 

	Тэр үдэш бүхний харц, дээгүүр зиндааныхан дунд анх удаа үзэгдэж, чухамхүү үүгээрээ олны анхаарлыг онцгой татсан нэгэн үл таних залуу хүүхэн дээр тусаж байлаа. Тэр хүүхэн алт мөнгө, өд сөд, цэцгээр гоёсон бусад авгай нараас хамгийн энгийн хувцасласнаараа ялгарна. Хар үсэнд нь шигтгэсэн хэдэн хэлхээ сувд ганц гоёл нь ажээ. Гялгар цагаан торгон плать, нүцгэн мөр тэргүүтэн нь холоос харахад нэгэн цул болж харагдаад, хэдийгээр тасалгаанд халуун байсан ч хоёр хацар дээр нь үл мэдэг улбар туяа татсан нь эмзэг сайхнаараа цасан дундаас дэлбээлэн цухуйсан бангаалийн сарнай цэцэг гэлтэй. 

	Хүүхэн туйлын туяхан жижиг ч, гоолиг сайхан байлаа. Зочны өрөөний олон дэнгийн гэрэлд үлгэрийн сайхан харагдавч нарны гэрэлд гарвал өнгө алдах байсан биз ээ. Бүжиглэхдээ даанч хөнгөхөн нь ширүүхэн салхинд хийсээд явчихмаар санагдана. Гэвч тэр хөнгөхөн байдал нь эрчтэй хүчтэй, баяртай жавхаатай биш байлаа. Түүнийг суухад гоолиг бие нь бөгтийж эвхийгээд, биеэ цэх байлгаж чадах тэнхээгүй юм шигээр харагдана. Бас ярих юм уу инээмсэглэх нь гунигтай ажээ. Тэр үес үлгэр домог ихэд дэлгэрсэн цаг тул үлгэр их мэдэгчид энэ залуу хүүхнийг далдын хүчээр сайхан зүүд болон үзэгдээд, өглөө болохтой зэрэг өнгө нь бууран алга болдог хий үзэгдэлтэй зүйрлэн ярьцгаав. 

	Харин одоохондоо харчуул хоргоож, бүжигт урьж байлаа. 

	Нэгэн өөдрөг урагшлуур сэтгэлтэй ганган эр

	— Бушуулцгаагаарай, одоохон тахиа дуугарна шүү. Та нарын энэ хүүхний хөл зүймэл шаланд хүрэхтэй үгүйтэй байна шүү. Та нар түүний гар хүрсэн хүрээгүйг мэдэхгүй дээ, би сайн мэдэж байна гэж хэлэхэд

	— Хараач та минь, де Рамьер ямар сонин бор юм бэ. Энэ нарийхан цонхигор хүүхний дэргэд эршүүд сайхан нь юутай ялгаатай харагдана вэ гэж нэгэн зураач хүүхэн хажуу дахь хүндээ хэлэв. 

	Мэдэхгүй хүнгүй, тийм ч учраас үдэшлэгийн газар лавлах ширээний үүрэг гүйцэтгэдэг нэгэн авгай

	— Энэ залуу хүүхэн бол жозефинист6 болох гэж давхиад хоосорч, Бурбоны арал дээр ясаа тавихаар явсан Карвахаль гэдэг усан тэнэгийн охин. Ховорхон тохиолдох амьтан, гэвч тун хүнээ олж суугаагүй санагддаг юм. Харин асрагч хүүхэн нь тэрүүхэндээ их хүндэтгэл хүлээдэг юм шүү гэж ярив. 

	Раймон тэр сайхан эрлийз хүүхэн рүү очжээ. Ер нь түүнийг харах болгондоо сэтгэл нь нэг л хачин догдлоод байж. Тэрхүү гунигтай цонхигор царайг зүүдэндээ үзэж, хаа нэгэн газар харснаа санаж байтал, үүрд харахаа болилоо гэж бодож байсан хайртай дотно хүнээ гэнэт олж үзэхийн адил баярлан харцаа Индиана дээр тогтоожээ. Тийн салахгүй анхааран ширтсэн харц нь хүүхнийг барьц алдуулахад хүргэлээ. Дээдсийн хүрээлэнд дасаагүй, бүрэг даруу хүүхний хувьд өөрийнхөө амжилтад баярлахаас зовох нь их байлаа. Раймон зочны өрөөн дундуур явж, тэр хүүхнийг Дельмар авгай гэдэг гэдгийг мэдэж аваад, бүжигт урьжээ. Тэгээд олны дунд орсон хойноо. 

	— Та намайг санахгүй байна уу, тэгэхэд би таныг мартах аргагүй байна. Хэдийгээр таныг манан дундаас үзэхийн адил хоромхон зуур харсан ч тэрхэн зуурт та надад төчнөөн сайхан тус хүргэж, надад тийм энэрэнгүй хандаж... гэтэл нь Дельмар авгай цочиж, 

	— Эрхэм минь, та байсан юм уу! Би ч бас таныг танилаа гэв. 

	Хүүхэн ёс алдав уу гэж айж, царайгаа улайлган хүн дуулаагүй биз гэсэн байртай ийш тийшээ харав. Сэтгэл зовсондоо улам хөөрхөн болсон тул Раймон, хүүхний мөргөл залбиралд зориулагдсан юм шиг намуухан зөөлхөн үг сэтгэлийнхээ гүнд орохыг мэдэрч, 

	— Танд баярласнаа хэлэх цаг ер тохиолдохгүй байх даа гэж тун их айж явсан юм сан. Би танайд очих аргагүй, бас таныг ийм газраар явдаггүй гэдгийг мэдэж байлаа. Бас Дельмар гуайтай уулзахгүй юм сан гэж боддог, ер нь ч тэр бид хоёр аятайхан уулзаж чадахгүй шүү дээ. Сая нэг юм үүргээ биелүүлж, танд сэтгэлийн гүнээс баярласнаа хэлэх цаг ингэж ирсэнд би юутай их баяртай байна вэ гэж ярьсанд, 

	— Миний хувьд, Дельмар гуай энд байж, энэ үгийг тань дуулсан бол бүр ч аятайхан байх байсан гэж санагдана. Хэрэв та түүнтэй сайн танилцвал хэдийгээр оволзуур ууртай ч хүний мөсөөр их сайн хүн гэдэгт итгэх сэн. Бас таныг бараг л алчих шахсаны нь уучилбал сайн сан. Тэр таны шархтаж зовсноос илүүгээр зовсон нь эргэлзээгүй шүү гэж хүүхэн хэлэв. 

	— Хатагтай минь, Дельмар гуайн тухайд ярихаа больё, би түүнийг үнэн сэтгэлээс уучилна. Би түүний өмнө гэм хийж, зүй ёсны шийтгэл амссан шүү дээ. Харин хатагтай та надад тийм сайхан ууч сэтгэлээр үйлчилж, надад хандсан таны харьцаа, таны гэгээн дүр, таны тэнгэрийн элч шиг бодь сэтгэл, шарх дээр минь ариутгагч эм тавьсан таны энэ гар, тэр ч байтугай үнсэж ч чадаагүй энэ хөөрхөн гарыг тань би энэ насандаа ч мартахгүй... гэж Раймон урсгаж гарлаа. 

	Раймон энэ үгийг Дельмар авгайн өрөөсөн гараас барьж, хамт кадриль бүжиг бүжихээр завдалхийлэн байх зуураа хэлжээ. Хүүхний булбарай бяцхан хурууг энхрийлэн атгахад залуу эмэгтэйн судас лугшин цохилов. 

	Хүүхнийг суудалд нь хүргэж өгөхөд асрагч де Карвахаль авгай нь нэг тийшээ явж, бүжиглэгсэд нэлээн цөөрсөн учир Раймон Индианы хажууд суув. Раймон янаг амрагийн хэрэгт аяндаа туршлагажиж бий болдог тийм хээгүй занг сурсан хүн байлаа. Ер нь гэнэт хүсэх, тачаадан тэмүүлэх нь эрэгтэйчүүдийг төлөв инээдэмтэй тэнэг байдалд оруулдаг. Дурлалын нарийн учрыг мэддэг хүн өөрөө дурлахаасаа, бусдад таалагдахыг илүүд үздэг. Гэвч де Рамьер гуай энэхүү энгийн даруу, биеэ даасан хүүхний дэргэд байхдаа сэтгэлийн гүнээс догдолсон нь урьд хожид биеэр ер амсаагүй хэрэг байжээ. Үүний шалтгаан нь хүүхнийд өнгөрүүлсэн шөнийг дурссан явдал ч байж болох юм. Юутай ч гэсэн зүрх, сэтгэлдээ бодсон нь үг хэлээр илэрч байсныг үгүйсгэх арга алга. 

	Хүүхнүүдэд учирлаж сурсан дадлага нь үгийг улам жинтэй, улам үнэмшилтэй болгож байхад юм үзээгүй Индиана тэр үгийг нь урьд нэг бус удаа нэг бус хүнд хэлж байсан юм гэж огтхон ч сэжиглэлгүй анхааран чагнав. 

	Ер нь эрэгтэй хүн дурлаж байгаагаа ухаантай уран ярих л юм бол хүчтэй дурлаагүй хүн байна гэж бүрэн ойлгож болно. Үүнийг ч эмэгтэйчүүд сайн мэднэ. Гэтэл Раймон үүнээс шал өөр, онцгой хүн байжээ. Тэр бээр өөрийн сэтгэл санааг сайхнаар уудлан гаргахын сацуу үнэнээс зовж чадна. Тэгэхдээ тачаал нь тийм уран үгтэй болгодог бус, уран үг нь тачаалыг бий болгоно. Ямар нэгэн эмэгтэй хүн аятайхан санагдвал галтай цогтой дурлалын үгээр булж гарах бөгөөд, ингэж хүүхнийг дагуулан авахыг эрмэлзэхийн зуураа үнэхээр дурлаж орхидог байв. Ер нь бусдын сэтгэлийг хөдөлгөхийн тулд хөлс хүчээ хайрлалгүй зүтгэхдээ өөрөө энэлэн шаналж уйлдаг өмгөөлөгч юм уу багш лам шиг ажээ. Түүний тийм галтай цогтой уран үгэнд үнэмшдэггүй, юмны нарийн учирт боловсорсон хүүхнүүд дайралдаж байсан нь мэдээж. Гэтэл Раймон ухаан алдах уран чадвартай байжээ. Тэр нэгэн удаа дээгүүр айлын залуухан бүсгүйг оргуулан авсан ба нэрд гарсан дээд зиндааны хүүхнүүдийг ч нэг ч биш удаа аргалж чадсан, гурвын зэрэг удаа халз тулаан хийж бөөн шуугиан ч дэгдээж үзсэн толгой бөгөөд харин нэгэн нэртэй үдэшлэг дээр олон зочны өмнө сэтгэл үймрэн, ухаангүй дурлалын урхинд орж байгаагаа мэдсэн юм. Ер нь хүн амьтны доог болохоос юм уу дургүй хүргэхээс айхгүй хөдөлж, зорьсондоо хүрэх л юм бол халдахын аргагүй болдог. Тийм хүн юуг ч зориглож, үзээд алдаж ч болно, бас юунд ч найдаж болно. Ийнхүү Раймон өөрийн дур тачаалын үнэнд итгүүлж чаддаг учраас хамгийн нарийн эсэргүүцлийг ч нугалж чадах ажээ. Ухаан жолоо алдан дурладаг эр хүн энэ дэлхийд ховорхон үзэгдлийн нэг учраас тийм эр хүнтэй дайралдсан эмэгтэй хүн халгаахгүй өнгөрөөх нь тун ховор. 

	Хэрхэн яаж аргалсны нь бүү мэд, де Карвахаль авгай, Индиана хоёрыг сүйхэнд суулгах завсраа Индианын булбарай бяцхан гарт уруулаа наагаад авч амжжээ. Тэр эмэгтэй хэдийгээр өмнийн дулаан нутагт төрж, ид арван есөн насандаа явсан ч эр хүнд нууцгай халуунаар гараа үнсүүлж ер үзээгүй явжээ. Бурбоны арлын арван есөн настан гэдэг бол манай эндхийн хорин тавтан гэсэн үг шүү дээ. 

	Индиана маш эмзэг цочромтгой тул тэгж үнсэхэд нь золтой л дуу алдчихсангүй, Раймон түүнийг сүйхэнд суухад нь дэмнэн тусалжээ. Ийм их юм боддог хүүхнийг ер үзээгүй явсан байжээ. Эрлийз хүүхэн Нун эрүүл чийрэг биетэй байсан бөгөөд ер нь парисын хүүхнүүд гарыг нь үнсэхэд ухаан алдан сүйд болдоггүй билээ. «Би энэ хүүхэнтэй дахин учрах юм бол хөл алдах юм байна даа» гэж Раймон цаашаа явах зуураа бодов. 

	Тэр маргааш нь Нунийг ор тас мартаж, ганцхан Дельмар авгайн зарц гэдгийг нь л санах болов. Түүний сэтгэлд Индианын цонхигор царай л үзэгдэх боллоо. Ер нь Раймон сэтгэл татагдаж байгаагаа мэдмэгцээ, яаж ийгээд мартагнахыг зориут хичээдэг нь үүсэн бий болсон шунал тачаалаа дарахын тулд бус, бүр шал эсрэг, ингэж дахин сонирхож эхэлсэн нь хожим хойноо юу болохыг бодох ч үгүй, айх ч үгүйгээр, саад болох элдэв бодлыг хөөн зайлуулахын тулд байжээ. Тэр бээр дур татагдсан юмныхаа хойноос хөөцөлдөхдөө зорьсондоо хүрэх зориг эрмэлзэл төгс туйлбартай бөгөөд урьдын унтарч байгаа сэтгэлээ сэргээж чаддаггүйн адил цээжиндээ бургилсан тачаалын галыг унтрааж үл чадна. 

	Дельмар гуай арилжаа наймааны хэргээр Брюссель рүү явсан гэдгийг маргааш өдөр нь мэдэж чадав. Хурандаа явахдаа эхнэрээ де Карвахаль авгайн асрамжид орхижээ. Хурандаа энэ авгайд тун дургүй ч тэр нь Индианын ганц хамаатан байлаа. Дельмар гуай энгийн цэргээс өдий зэрэгт хүрсэн, нэрд гараагүй өчүүхэн ядуу айлаас гаралтай учир тэрнээсээ тун их зовдог ч гэр орныхоо өмнөөс нүүр улайх юм надад алга гэж үргэлж ярина. Эхнэрээ чи миний ах дүү, төрөл төрөгсдөд муухай авирладаг гэж үргэлж загнадаг ч (энэ нь үнэн байдалд ер зохисонгүй) тэрхүү хүмүүжил боловсролгүй хүмүүстэйгээ албадаж ойртуулахын хэрэггүй гэж үзнэ. Де Карвахаль авгайд дургүй хэдий боловч түүнийг хүндэтгэхгүй байж үл чаддаг нь өөр нэгэн учир холбогдолтойгоос болжээ. Үүнд де Карвахаль авгай бол нэртэй төртэй испани айлаас гаралтай, насан турхруу дээгүүр явахыг зүтгэдэг хүүхнүүдийн нэг байжээ. Авгай Европт Наполеоны ноёрхол тогтсон үед түүний алдрын өмнө сөгдөн биширч, эр нөхөр хадам ах хоёрынхоо хамт жозефинист намд нэгдэн оржээ. Гэтэл хар хүн нь тэрхүү нас богинотой хаанчлалын унахад алуулж, Индианын аав францын колони нутаг руу зугтжээ. Тэгэхэд сүйхээтэй сэргэлэн Карвахаль авгай Парист шилжин сууж, үлдсэн эд хогшилдоо тулгуурлан чухам ямар арга замаар бүү мэд, шинээр хөрөнгөжиж бэлжиж чаджээ. 

	Тэр бээр сэргэлэн ухаан, заль мэх, Бурбончуудад хязгааргүй үнэнчийнхээ ачаар тайж нарын байдлыг чармайн олоод, тэдний байр байшин нь тийм их гял цал биш ч вангийн сангаас дэмжлэг авагсдын хамгийн хүндэтгэдэг айлын нэг болжээ. 

	Индиана, аавынхаа нас бароны дараа Дельмар хурандаатай сууж, францдаа эгж ирэхэд де Карвахаль авгай тэрхүү таараагүй «хосыг» тун ч дургүй угтсан байв. Гэвч Дельмар гуайг жаал жуул хөрөнгөө нэмэгдүүлж, аливаа ажил төрөлд эрч хүчтэй, тэсвэр туйлбартай нь хөрөнгө зөөр багатайг нь орлож чаддагийг үзмэгц Индианад зориулан Ланьи дахь нэгэн бага шиг эдлэнг хажуугийн үйлдвэртэй нь хамт худалдан авч өгчээ. Хоёрхон жилийн дотор Дельмар гуайн техникийн мэдлэг, эхнэрийн нь холын хамаатан Ральф тайжийн зээлээр өгсөн мөнгө хоёрын ачаар ажил үйл нь өөдлөн урагшилж, бүр өрөө төлж эхэлсэн тул баяжихыг хамгаас илүүд эрхэмлэдэг де Карвахаль авгай Индианад халамжтай хайртай болж, өмч хөрөнгөө өвлүүлнэ гэж амлажээ. Индиана ч гэсэн алсын хорон санааны үүднээс биш үнэхээр цагаан цайлган сэтгэлийн угаас эгч авгайг халамжлан анхаарч байлаа. Харин де Карвахаль авгайг хүндэтгэдэг хурандаагийн хувьд аль нь ч адилхан байжээ. Хурандаа улс төрийн үзэлдээ хэлбэрэлтгүй үнэнч, хайртай эзэн хааны нэр төрд хэнийг ч халдаадаггүй, түүний алдар хүндийг жаран настай хүүхэд шиг мугуйдлан зүтгэж хамгаална. Гагцхүү сэргэн мандалтын үеийн байдлаар гоёсон де Карвахаль авгайн зочны өрөөнд орохдоо уурлахын ихээр уурлаж, биеэ арай чарай барина. Хөөрхий Дельмар гуай хэдэн хуучин юмнаасаа болж хэчнээн зовсныг үгээр хэлэхийн боломж алга. Чухам энэ эвгүй явдал, байн байн эхнэртээ гаргадаг муухай аашны нь нэг шалтаг ямар нэг хэмжээгээр мөн байсан юм. 

	Энэ бүгдийг дэлгэрэнгүй яриад, одоо бид де Рамьер гуайдаа эргэж оръё. Тэр, гурав хоноход л Дельмарын гэр бүлийн бүхий л байдлыг нэгд нэгэнгүй мэддэг болчихжээ. Индианатай ойртохын тулд тэгтэл их чармайсан хэрэг. Де Карвахаль авгайн талархлыг татаж байж, Индианатай уулзах боломжийг олж авна гэдгийг сайтар ойлгов. Гурав дахь хоногийн орой түүнтэй уулзахаар ирлээ. 

	Зочны өрөөнд ихэмсэг гэгчээр хөзөр тоглож байгаа хэдэн тааруухан зочин, бас санаанд ором, хуруунд өлгөм юм юу ч үгүй хоёр гурван тайж нарын хөвгүүд байсан нь гурван зуун жилийн настай тайж нарын нийгэмлэгийн төлөөлөгчид ажээ. Индиана эгчийнхээ үүсгээд орхисон хээ угалзыг махруун гэгч нь хатгаж суув. Тэр бээр ажлаасаа огтхон ч анхаарал салгахгүй нь тэрхүү механик ажилдаа тэр аяараа шунаад, түүгээр ч үл барам хийж буй зүйл нь энд байгсдын дэмий сул ярианд оролцох боломж гаргахгүй байгаад сэтгэл хангалуун байх шиг харагдав. Урт хар намираа үс нь оёдлоо шагайн тонгойсон гунигтай нүүрийг нь халхлаад, тэрхэн агшинд шинэ амьдралд нэгтгэн нийлүүлсэн нөгөө түр зуурын, сэтгэл догдолгосон мөчийг дурсан санасан байж магадгүй. Яг энэ үеэр зарц ирж хэд хэдэн айлчин ирлээ гэж мэдэгджээ. Тэдний нэр усыг анзаарч авалгүй, хийж буй ажлаасаа ч бараг хараа салгахгүй шууд боссоноо, нэгэн хүний нэрийг сонсмогц цахилгаан гүйдэлд цохиулсан юм шиг овгосхийн цочиж, уначихгүйн тулд ажлынхаа ширээг түшиж тогтлоо. 

	VI БҮЛЭГ

	Раймон ийм уйтгартай зочны өрөөнд орж, ийм цөөхөн даржин хүмүүстэй учрахын чинээ бодсонгүй. Өрөөний аль нэг буланд дуулдуулахгүйгээр үг ярихын аргагүй байлаа Хөзөр тоглож байгаа эрхэмсэг нөхөд гагцхүү залуучуудын ярианд саад хийхийн тулд энд байгаа юм шиг бөгөөд тэдний гөлийсөн царай бусдын жаргахыг саатуулахыгаа ганц боллоо гэж үздэг хөгшин хүний битүү тавласан мэт байдалтайгаар Раймонд харагдав. Раймон нөгөө найран дээрхийг бодвол сэтгэлийн үгийг ярилцахад үлэмж тохиромжтой уулзалтыг горьдож ирсэн нь шал өөрөөр эргэлээ. Ийм санаанд ороогүй бэрхшээл тулгарсан нь түүний хүслийг улам бадрааж, харцыг нь улам галтай болгон, Дельмар авгайд хандсан шууд бус асуултыг нь улам оновчтой утгатай болголоо. Тэгэхэд хөөрхий хүүхэн иймэрхүү алсын бодолтой аргад даанч сураагүй тул биеэ хамгаалж чадсангүй, үнэндээ хамгаалаад байх ч юм байсангүй. Гэвч гал халуун дурлалын үгийг дуртай дургүй ч сонсож, аймшигтай урхинд орж байгаагаа мэдрэхийн зэрэгцээ ямар ч эсэргүүцэл үзүүлэх чадваргүйгээ мэдэхээс цаашгүй болов. Тийнхүү Раймоныг улам зоригтой болох тутам сэтгэл зовох нь улам ихсэв. Де Карвахаль авгай өөрийгөө ухаантай бөгөөд хүнтэй сайхан ярьж чаддаг гэж бүрэн үндэстэй тооцдог, бас де Рамьер гуайг мөн тийм авьяастай гэж дуулсан тул хөзөр тоглохоо больж, дурлал хайрын тухай уран гоё маргаан үүсгэж, түүнээсээ цэвэр испанийн хичээл сонирхлыг олж үзэн, германы гүн ухаантай танилцжээ. Раймон түүний өдлөгийг дуртайяа хүлээн авч, Индианын сонсохоос татгалзах зүйлийг эгчид нь хариу хэлэхдээ шургуулж эхлэв. Хөөрхий арчаагүй залуу хүүхэн тийм аргатай хүчтэй довтолгооны олз болж, тэрхүү эгзэгтэй ярианд оролцох зүрх хүрэхгүй суув. Гэтэл эгч нь түүний ухаантай сэргэлэн юм хэлээсэй гэж хүсээд, хүний сэтгэлийн аливаа нарийн ширийн зүйлийн тухай онолын маргаанд татан оролцуулахыг оролдсон нь талаар болов. Индиана царайгаа улайлган би ийм юм ер мэддэггүй шүү дээ гэж хэлсэнд Раймон нүүр улайж, догдолсон сэтгэлээ барьж чадахгүй байгааг нь үзээд ухаан алдталаа баярлан, энэ хүүхэнд элдэв учрыг зааж өгье гэж хатуу шийдэв. 

	Тэр шөнө Индиана урьд урьдынхаас муу унтжээ. Түүний амьдралын замд дайралдсан харчуулын нэгэн нь ч нэвтэрч чадаагүй зүрх сэтгэл нь бэлэн байсан боловч өдий болтол хэнд ч хайр сэтгэлтэй болж үзээгүйг бид нэгэнт өгүүлсэн билээ. Тэр бээр омогтой, хачин адгуу зантай аавынхаа гараар хүмүүжсэн тул ойр дотнын хүний хайр халамжийг ер үзээгүй байлаа. Де Карвахаль гуай улс төрийн сонирхол ба нэр төр олж чадаагүйдээ автагдан колони нутагт ирснээсээ хойш хамгийн харгис эзэн, таарамж муутай хөрш болон хувирчээ. Тиймээс охин нь аавынхаа муухай аашнаас болж ихэд зовдог байлаа. Индиана боолчлолын зовлон зүдүүрийг байнга харж, хүний мэдэлд ганцаардан шаналж өссөн болохоороо гаднаа тайван байж, бусдын эрхэнд байдаг хүмүүст ер бусын энэрэнгүй сайн хандаж сурсны зэрэгцээ өөрийнхөө эрх чөлөөнд заналхийлсэн бүхэнд эсэргүүцэл үзүүлэх хатан зориг, өгүүлшгүй их хүч чадалтай байжээ. Тэр Дельмар гуайтай сууснаараа зөвхөн эзнээ сольж, Ланьяд шилжин суусан нь нэг шоронг нөгөө шоронгоор сольсон хэрэг болжээ. Хар хүндээ дургүй нь заавал хайртай дуртай байх ёстой, аливаа зан суртахууны албадлагад сэтгэлээрээ эсэргүүцэн тэмцэж байдаг нь түүний хоёр дахь шинж, зан төлөвийн үндэс, дотоод хууль нь болсон маш энгийн шалтгаанаас болсон байж ч болох юм. Гэвч түүнээс сохроор даган захирагдахаас өөр юм шаарддаггүй байжээ. 

	Эцгийн хайр халамжийг бараг үзэлгүй, боолчуудын дунд гав ганцаараа, хүн болж, дэмий л уйлж, өрөвдөхөөс л өөр юугаар ч тэдэнд тусалж чаддаггүй байсан Индиана «Миний амьдрал өөрчлөгдөх цаг ирнэ дээ. Би хүмүүст сайныг хийх чадалтай болно, тэгэхэд тэд надад хайртай болно, тэгээд зүрх сэтгэлээ өгсөн хүнд би зүрх сэтгэлээ зориулна, тэр болтол тэвчих хэрэгтэй. Намайг чөлөөлсөн хүнийг шагнахын тулд хайр дурлалаа хайрлан хямгадаж, дуугүй байна даа» гэж нууцхан сэтгэлээр өөрийгөө тайтгаруулдаг байжээ. Гэвч тэр чөлөөлөгч, тэр аврагч нь ирэхгүй л байж. Индиана тэгж бодохоосоо ч айдаг хир нь түүнийг хүлээсээр байлаа. Эндхийн тайрмал царсан модтой замын дунд ч Бурбоны арлын онгон дал модны дор байсан шигээ санаа сэтгэл нь тийм чөлөөтэй биш байгааг ойлгож байлаа. Тийнхүү хэвшил болсон «Цагаа болоход тэр хүн гараад л ирнэ дээ» гэж боддог бодолдоо автагдан байгааг мэдмэгцээ, энэ зоригтой хүслээ тухай бүрд нь дарж «Надад ганцхан үхэх л үлджээ» гэж бодно. 

	Үнэхээр ч хөөрхий Индиана буурч, үл мэдэгдэх өвчин эрүүл энхийг нь хорлож, нойр муутай болоод тамирджээ. Эмч нар ил шалтаг эрж хайдаг нь дэмий, тийм шалтгаан байсангүй. Гэхдээ л бүх бие нь аажмаар сулран, дотор халуун нь эцээж тамирдуулаад, нүдний гал буурч, зүрх нь нэгэн үе хүчтэй дэлсэж, нэгэн үе намдаж, хөөрхий түгжигдмэл хүүхэн үхэлд ойртжээ. Хэдийгээр хувь заяаны эрх, бүрэн цөхрөлд байсан ч хайр дурлалын хэрэгцээ буурсангүй. Түүний хөрсөн хайрыг дулаацуулж чадах залуу халуун бие сэтгэлийг урьдын хэвээр хүлээсээр байлаа. Тэр бээр одоо болтол гунигт амьдралын нь хөгжөөнтэй, эрэлхэг хүүхэн Нунд хамгаас илүү хайртай хэвээр бөгөөд өөрт нь ур дүйгүй Ральф бүл нь ихээхэн санаатай байдаг байв. Гэвч тарчлаан зовоодог уйтгар гунигийг нь эгэл жирийн, эрдэм боловсролгүй, өөрөөс нь өөрцгүй арчаагүй хүүхэн, үнэг агнахаас өөрийг мэддэггүй англи эр хоёр яаж тайвшруулах билээ дээ. 

	Дельмар авгай туйлын жаргалгүй байжээ. Түүнд дарамт болж байсан байдлын дундаас залуу бөгөөд хүчтэй хайрын халуун амьсгааг мэдэрч, ухаан санаа үймрэн энхрий зөөлөн үгийг анх удаагаа сонсож, улайсгасан төмөр шиг чичрэглэсэн уруул, гарыг нь шатаах шахан үнсэхтэй анх удаа тулгармагцаа урьд айж байсан нэр төр, болгоомж, ирээдүйгээ эвдчихэж магадгүй боломжийг нэгэнт умартжээ. Индиана үүнээс урьд олон жил зовж шаналж, эцэг, эр нөхрийн дарангуйлалд байснаа л санаж, Раймоныг худалч юм уу хөнгөн хийсвэр эр байж болох юм гэж ер бодсонгүй. Раймоныг өөрийнхөө хүссэнээр л мөрөөдөн, бодож байснаараа л ариунаар бодож байхад, Раймон өөрөө л үнэн сэтгэлгүй бол түүнийг хуураад хаячихыгаа юман чинээ санахгүй байжээ. 

	Ер нь Раймон ийм сайхан, ийм хайр сэтгэлтэй хүүхний өмнө үнэнч биш загнаж чадах уу даа? Ийм цэвэр ариун хүнийг өөр хаанаас олох байв аа? Энэнээс өөр ямар хүн ирээдүйд бүрэн төгс, бат бэх жаргалыг хайрлаж чадах байв аа? Энэ хүүхэн түүнд дурлахын тулд төрөөгүй гэж үү? Энэ боол болсон хүүхэн өөрийн гинж хүлээсийг тас татуулах дохио, хойноосоо дагуулах үгийг хүлээж байгаагүй гэж үү? Дээд тэнгэрээс энэ Бурбоны арлын гунигт үрийг Раймонд зориулан бүтээсэн нь энэ бөгөөд хэний ч хайрыг хүлээж байгаагүй, хэрэв Раймонтой дайралдаагүй бол үхэх нь зайлшгүй болсон хүний үр мөн биз дээ. 

	Тэглээ ч гэсэн Дельмар авгайг эзэмдэн авсан жолоо алдам жаргал удалгүй айх сэтгэлээр солигдлоо. Авгай хартай шартай, муу юм санадаг эр нөхрөө бодмогц аймшигтай санагдсан нь занаж зүхүүлж сурсан өөрийнхөө төлөө биш, дарлан захирагчтай нь үхлийн тулалдаан хийх болсон нөгөө хүнийхээ төлөө зовсон хэрэг билээ. Хүүхэн нийгмийн ёс суртахууныг тун бага мэддэг, амьдралыг эмгэнэлтэйгээр төгсдөг роман мэтээр дүрслэн сэтгэдэг байв. Бас зориг муутай тул дурлалт хар хүүгээ сүйтгэхээс айгаад хайр сэтгэлд автагдаж зүрхэлдэггүй ч өөрийг нь заналхийлсэн аюулын талаар өчүүхэн ч санаа зовсонгүй. Эсэргүүцэл үзүүлж, нүгэлгүй хэвээр хоцрох гэсний нь далдын шалтгаан чухамхүү үүнд байжээ. Өглөө болоход, де Рамьер гуайгаас зугтъя гэж шийдлээ. Тэр өдрийн орой нь Парисын банкны нэг том эзнийд найр болох ёстой байлаа. Татлаа түтлээгүй хөгшин хүүхэн де Карвахаль авгай дээдсийн дунд явах дуртай тул тэр найрт Индианыг дагуулан явахыг хүсжээ. Гэтэл тэнд Раймонтой дайралдаж болох байсан учир Индиана явахаа болихоор шийдэв. Үнэн шалтаг гараагүй байхад үгүй гэж чаддаггүй Дельмар авгай, эгчийнхээ зэмлэхээс зайлсхийхийн тулд зөвшөөрч байгаа дүр үзүүлэв. Индиана зарц бүсгүйгээрээ гоёлын хувцсаа авчруулсан хэр нь гэрийнхээ дан дээлийг өмсөөд зуухны ам сахин сууж, эгчийнхээ явахад бэлэн болохыг хүлээв. Эцэст хөгшин испани хүүхэн гоёж гоодоод, Ван-Дейкийн зургаас буугаад ирсэн юм шиг орж ирэхэд нь миний бие муу байна, явж чадахгүй нь гэж хэлэв. Эгч нь биеэ ажиглаад яах юм бэ, яв л даа гэж албадаад албадаад эс дийлэв. 

	— Би бол ч явмаар л байна. Гэвч арай чарай хөдөлж байгааг минь та харж байгаа биз дээ, очвол танд л дарамт болно шүү дээ. Хайртай эгч минь, та надгүйгээр оч доо, та л наргиж цэнгэж байвал би ч баярлана гэж

	Индианаг хэлэхэд

	— Чамгүйгээр найрт очно гэнэ ээ! гэж де Карвахаль авгай дуун алдав. Ингэж гоёж гоёж явахгүй байхаас үхтэл айвч, найрт ганцаархнаа явахаас бас дургүйцжээ. 

	— Би тэнд очоод юу хийх вэ дээ? Зөвхөн чиний төлөө, чиний сайхан нүдний төлөө л хөгшин намайг хүндэтгэж сонирхдог шүү дээ гэхэд нь

	— Яалаа гэж дээ, эгч минь, таны сэргэлэн ухаан миний сайхан нүднээс доор гэж үү хэмээн Индиана хариулав. 

	Тийнхүү өөрийгөө аргадуулахыг л хүлээж байсан бэйлийн хатан де Карвахаль сая нэг юм явахад, Индиана гараараа нүүрээ таглаад уйлчхав. Индиана өөрийн хувьд асар их гарз гаргаж, өчигдөрхөн босгосон шидэт шилтгээнээ эвдчихсэн юм шигээр санажээ. 

	Гэвч Раймон өөрөөр шийджээ. Түүний найрт очоод хамгийн түрүүн харсан юм нь бэйлийн хөгшин хатны үсэндээ ихэмсэг маяг оруулан хатгасан өд л байв. Индианы цав цагаан плать, хар үстэй толгойг олны дундаас хайсан нь талаар болов. Раймон, бэйлийн хатны ойрхон очоод

	— Манай зээ охины бие муу гэж хэлснээ найрт ганцаараа ирснээ зөвтгөх санаатай, — Зүгээр л залуу хүүхний ааш байлгүй дээ. Ганцаараа үлдээд, ном барин сууж, их мөрөөдөгч гэсэндээ дэмий бясалгаж суухыг бодсон байх аа гэж хажуудаа зогссон танил авгайд ярьж байхыг нь сонсчхов. 

	Тэгээд «Надаас зугтааж байгаа юм гэж үү?» гэж бодов. 

	Раймон тэр даруй найраас гарч, бэйлийн хатныд ирээд, хаалгачийн нь дэргэдүүр юу ч дуугаралгүй өнгөрөөд, үүдний өрөөнд эхлэн дайралдсан нойрмог зарцад, миний ирснийг Дельмар авгайд дуулгана уу гэв. 

	— Дельмар авгайн бие муу байгаа шүү дээ гэж зарцыг хэлэхэд, 

	— Мэдсээн. Бие нь ямар байгааг мэдэхээр би де Карвахаль авгайн даалгасан ёсоор ирлээ гэв. 

	— Би одоохон хэлээд ирье гэж зарцын хэлэхэд

	— Та тэгж төвөг удаад яах вэ, Дельмар авгай намайг хүлээж авна аа гэж хэлэв. 

	Раймон, ингэж мэдэгдэлгүй шууд орлоо. Бусад зарц

	цөм унтсан байжээ. Эзгүй өрөөнүүд эвгүй эл хуль оргиод, зөвхөн ногоон торгон бүрхүүлтэй ганц дэн зочны том өрөөг бүдэгхэн гэрэлтүүлнэ. Индиана буруу харан, маш хонхор сандалд шигдэн суусан нь бараг л харагдахгүй шахам байлаа. Тэр бээр Раймоныг цэцэрлэгт хүрээлэнгийн хашаа даван Ланьид орж ирсэн тэр нэгэн үдшийнх шиг цуцал шатахыг уйтгарлан харж суужээ. Тэгэхдээ сэтгэл нь улам ч хүнд, зүгээр урьдын таамаг уйтгар, хий мөрөөдөл биш, амьдралыг нь тод гэрэлтүүлэн өнгөрсөн түр зуурын жаргалаа алдсандаа харамсан суугаа нь байжээ. 

	Раймон гоёлын шаахайтайгаа, бамбагар зөөлхөн хивсэн дээгүүр чимээгүйхэн алхалсаар ойртон ирэхэд хүүхэн уйлж байлаа. Хүүхнийг дөнгөж эргэмэгц хөлд нь сөхрөн сууж, гарыг нь шүүрэн барьсанд, гараа мулталж авах гэж дэмий л оролдов. Бас эсэргүүцэх бодол нь бүтэхгүй байгаад цаанаа өгүүлшгүй их баярлажээ. Учрах саад бэрхшээлээс айлгүй, санасных нь эсрэгт зүтгэн, жаргуулахаар ирсэн энэ хүнд хачин их дурлаж байгаагаа Индиана мэдлээ. Тийнхүү гаргасан гарзыг нь нөхсөн дээд тэнгэрт баярлан биширч, Раймоныг загнахын оронд баяр хүргэхэд бэлэн байжээ. 

	Раймоны хувьд гэвэл хүүхний хайрыг татсанаа нэгэнт мэдсэн байв. Түүгээр ч үл барам хэдийгээр уйлж байсан ч нүүрэн дээр нь тодорсон баярын мишээлийг ч харах хэрэгцээгүй, энэ хүүхэн миний эрхэнд бүрэн орсон тул санаснаа хэрэгжүүлэхээр үзээд алдсан ч болох юм гэдгийг хэдийн ойлгожээ. Раймон ямар нэг юм асууж шалгаах чөлөөг хүүхэнд олголгүй, тэр хоёрын үүрэг солигдоод, ингэж гэв гэнэт орж ирснээ ч тайлбарлалгүй баахан юм асууж гарчээ. 

	— Индиана, та уйлж байна уу даа? Би таны юунд уйлсныг мэдмээр байна? гэж асуув. 

	Индиана, нэрээр нь хэлэхийг дуулаад овгосхийн цочив. Тэгэхдээ ингэж гэнэт хамаагүй загнасан нь зүрх сэтгэлийг нь баяраар бялхуулжээ. 

	— Та юунд асууж байгаа юм бэ, би танд хэлэх ёсгүй шүү дээ гэж хүүхнийг хариулахад, 

	— Харин ээ, Индиана минь, ямар учиртайг би ч мэдэж байна. Би таны хамаг амьдрал, хамаг намтрыг мэднэ. Танд холбогдолтой бүхэн надад харь хөндий, хамаагүй байх ёсгүй. Би таны талаар битүүхэн мэдье гэж хичээсэн юм, гэвч танайд өнгөрүүлсэн тэр нэгэн түр зуурын учралаас илүүтэй юм мэдэж авсангүй. Хамх бяц унаад, цус нөждөө зууралдсан намайг таны хөлд авчирч, сайн сайхан та намайг энхрий зөөлөн гараараа илж, халуун бүлээн амьсгаагаараа шарханд минь анагаах эм хийж байхыг хар хүн тань үзээд ихэд уурлаж байсан яг тэр үед л цөмийг нь мэдсэн билээ. Эр нөхөр тань хардсан, би тэрийг нь ойлгосон. Би түүний оронд байсан бол бас л таныг хардах байсан. Тэр ч байтугай таны нөхөр нь байж, таныг эзэмдэж, таныг тэвэрч байсан хэр нь танд тоогдохгүй, таны сэтгэлийг дагуулж чадахгүй бол хамгийн хувьгүй юм уу хамгийн арчаагүй хар хүн болох учраас түүний оронд байсан бол амиа ч хорлож мэдэх байсан биз гэж ярив. 

	— Ай бурхан, та дуугүй болж үзээч. Би таны үгийг сонсож байгаагаараа гэмт хэрэг хийж байна. Юунд та түүн тухай ярина вэ? Түүнийг үзэн ядахыг юунд надад заана вэ? Тэр таны энэ үгийг дуулбал яана аа!.. Би танд түүний тухай муу юм ер хэлээгүй, тэгж муу хэлэхийг зөвшөөрөхгүй. Би түүнийг үзэн ядах юм алга, хүндэтгэдэг ч, хайрладаг ч юм гэж Индиана гараараа амаа таглан хашхирах шахан хэлэв. 

	— Тэгсэнд орвол, би түүнээс ухаангүй айдаг гэж хэлсэн тань дээр байх. Энэ харгис этгээд таны сэтгэлийг эвдэж, та түүний өмч болсон тэр цагаас хойш, та цаг үргэлж айж явдаг болсон шүү дээ. Индиана та, төмөр мэт гараараа таны зоригийг нугалж, таны амьдралыг үрсэн энэ хэрцгий амьтанд доромжлуулж байхаар төржээ! Хөөрхий ч хүний үр бол доо! Та ийм залуу сайхан хэр нь даанч их шаналжээ! Индиана минь, та намайг мэхэлж чадахгүй, би таныг бусдын нүднээс өөр нүдээр харж байна. Таны амьдралын бүх нууц надад илэрхий байгаа учраас надаас ямар нэгэн юм нууна гэж битгий горьдогтун. Таны сайхныг бишрэн харахдаа өнгө зүс алдсан царай, уйтгар гунигийг тань хараад «Энэ хүүхэн өвджээ» гэж хэлэх нэг нь хэлж л байг! Гэтэл хамаг сэтгэлээр танд дурлаж, бие сэтгэлээ цөмийг зориулсан би таны өвчин ямар учиртайг мэдэж байна. Таныг гэж хана мөргөж үхсэн ч хамаагүй болсондоо ийм оройн цагаар ирсэн азгүй надад хувь заяа таныг өгсөн бол та өвчин эмгэггүй байх байсаан. Нээрээ шүү, Индиана минь, би бүр тангараглана! Би таныг надад дурлатал, биднийг холбосон холбоог бишрэн шагштал хайрлах сан. Би таны хөлийг шалбалахгүйн тулд гар дээрээ авч явах сан, хөлийг тань халуун амьсгаагаараа дулаацуулах сан. Би таныг аливаа зовлон аюулаас хаацайлан зүрхэндээ чанга тэвэрч, танд хүч тэнхээ оруулахын тулд халуун цусаа ч хайрлахгүй өгөх сөн. Хэрэв таны нойр хүрэхгүй байвал би шөнөжин энхрий дотно үг шивгэнэн, шаналахыг тань үзээд өөрөө уйлж ч байлаа гэсэн таныг сэргээн баясгахын тулд инээн мишээж суух сан. Тэгсээр таныг нойрондоо дийлдэхийн цагт, нүдэн дээр чинь аяархан үнсэж аниулаад, толгойн тань дэргэд өглөө болтол сөхрөн суух сан. Тэр ч байтугай агаар салхийг албадан таныг энхрийлүүлж, сайхан зүүд зүүдлүүлэх сэн. Би таны хар гэзгийг болгоомжтойхон үнсэж, амьсгалахыг тань баярлан ширтэж байх сан. Тэгээд та сэрж, намайг хөлийнхөө дэргэд хартай эзэн шигээр хамгаалан сууж, боол шигээр үйлчлэхэд бэлхэн, таны анхны инээмсэглэл, анхны бодол, анхны харц, анхны үнсэлтийг харж хамгаалан байгааг минь үзэх сэн гэж Раймоныг ярихад, 

	— Боллоо, боллоо, та намайг зовоож дууслаа хэмээн сандарч тэвдсэн Индиана үгийг нь таслав. 

	Гэвч хүн жаргалаас үхдэг бол энэ мөчид Индиана үхэж ч болох байжээ.  

	— Надад ийм юм битгий ярь. Би жаргах аргагүй хүн. Үхэх үйлтэй надад диваажингийн үүдийг битгий нээгтүн гэж хүүхнийг хэлбэл

	— Үхэх үйлтэй гэнэ ээ! гэж Раймон дуу алдаад түүнийг тэврэн авч, — Чи үхэх үйлтэй хэрэг үү? Хүн шиг амьдарч, хайр дурлал гэдгийг үзээгүй Индиана чи юу даа?.. Тэгж ярихгүй ээ, чи үхэхгүй, үүнээс хойш миний амьдрал чамтай холбоотой учраас би чамайг үхүүлэхгүй. Чи бол миний мөрөөдөн шаналж явсан хүүхэн. Цаг үргэлж мэхийн хүндэтгэж явдаг цэвэр ариун зүйлээ би чамаас олж үзсэн. Чи бол надаас зайлсхийгээд байсан мөрөөдөл минь юм шүү, харанхуй газар замыг минь байнга гэрэлтүүлэн зааж, «Энэ уйтгарт ертөнцөөр амьдралын замаа үргэлжлүүлээд бай, нэгэн цагт тэнгэр чамд элч нарынхаа нэгийг илгээнэ» гэж хэлэх мэт байсан од мичид минь байна. Индиана минь, чи надад заяаж, чиний сэтгэл минийхтэй холбогдох заяатай байжээ. Бурхан тэнгэр амласнаа санасан бол зайлшгүй надад ногдох ёстой байсан ханийг минь хүмүүс, тэдний хатуу хууль ёс надаас салгасан байжээ. Чамайг өөр хүнийх ч байсан би чамд нэгэнт л дурлаж, чамайгаа алдаад зовж зүдэрч явсан надад чи нэгэнт дурласнаас хойш тэр хүмүүс, тэр хууль ёс ямар пад байна аа. Индиана минь, чи минийх, чи бид хоёр аль хэдийнээс бие биетэйгээ нэгдэхийг эрж байсан нэгэн сэтгэлийн хоёр тал гэдгээ чи өөрөө ч харж байна шүү дээ. Чи тэр Бурбоны арал дээр найзын мөрөөдөл болж байхдаа намайг л мөрөөдөж байсан хэрэг. Ирээдүйн хар хүнийхээ тухай горилон бодож байсан. Тэр чинь би байх тавилантай шүү дээ. Чи намайг таниагүй гэж үү дээ? Чи бидэн хоёр маш удаан уулзахгүй байж байж уулзсан юм шигээр чамд санагдаагүй гэж үү дээ? Чи миний цусыг алчуураараа арчиж, намайг амьдруулахын тулд цохилохоо больж эхэлсэн зүрхэн дээр минь гараа тавьж байхад чинь би чамайг таниагүй гэх үү. Ай, би цөмийг нь санаж байна!.. Би нүдээ нээмэгцээ л «Өнөөдөх чинь энэ байх нь! Би ийм л цагаахан, ийм л гунигтай, ийм л сайн хүүхнийг мөрөөдсөн шүү дээ. Энэ бол минийх, энэ хүүхэн л надад үзээгүй жаргалыг минь амсуулах ёстой» гэж шууд л бодсон шүү. Тэр ч байтугай чиний ачаар л би амь орсон шүү дээ. Бид хоёрыг амьдралын ер бус учир холбогдол холбож өгснийг чи харж байна! Зүгээр нэг тохиол биш, илүү ааш ч биш ёстой л үйлийн үр үхэл хоёр надад шинэ амьдралын үүдийг нээж өгчээ! Чиний хар хүн, чиний эзэн, хувь заяаны эрхээр, цус нөж болсон намайг гэртээ авчирч, чиний хөлд хаяж өгөөд «Энийгээ ав, энэ хүн таных!» гэж хэлжээ. Тиймээс одоо та бид хоёрыг ямар ч юм салгаж үл чадна гэж хэлэв. Тийн Индиана, дурласан Раймоны цогтой үгийг амтархан чагнаж байснаа, 

	— Чухамхүү тэр хүн л та бид хоёрыг салгана! Ай, та түүнийг мэдэхгүй байна. Юуг ч уучилдаггүй хүн шүү. Түүнийг мэхэлж болохгүй. Таныг ална шүү! гэж хэлээд нулимс гүйлгэнүүлэн Раймоны цээжинд наалдав. 

	Раймон түүнийг шунаглан тэвэрлээ. 

	— Ирвэл ирэг! гэж дуу алдаад, — Ирвэл ирэг, миний жаргалыг надаас салгахыг оролдоод үзвэл үзэг! Би түүнээс айхгүй! Индиана минь, чи миний элгэнд ингэж наалдсан хэвээр бай. Энд чиний хоргодож, хамгаалах газар байна. Чамайг надад хайртай байх юм бол би алзахгүй. Тэр хүн намайг алах эрх дутна гэдгийг чи сайн мэдэж байгаа. Би нэгэн удаа, гар мухраар түүнд буудуулсан. Аврагч сүнс минь болсон Индиана чи над дээгүүр эргэлдэж байсан болохоор, чиний далавч намайг хамгаалсан. Чи юунаас ч битгий ай, бид хоёр түүний хилэнг зайцуулж чадна. Одоо би чамтай болсон болохоор чиний төлөө дахин айхаа больсон. Энэ эзэрхэг этгээд чамайг дарлаж эхэлбэл, би чиний хамгаалагч болно. Хэрэгцээ гарвал, би чамайг түүний харгис ёс горимоос мултлан авч чадна. Чамайг хүсвэл, би түүнийг алаад өгсөн ч болно. Чи надад хайртай гэдгээ хэл л дээ, чи түүнийг үхээсэй гэж байгаа бол би алаад өгье гэвэл

	— Дуугаа татаач, та намайг айлгаж гүйцлээ. Хэрэв хэн нэгнийг алах хэрэгтэй бол намайг алагтун. Би таны ачаар ганцхан өдрийн дотор бүхэл бүтэн амьдралыг үзлээ, одоо надад энэнээс цааш илүү юм хэрэггүй гэлээ. 

	— Үх л дээ, жаргалаас болж үх л дээ! гэж Раймон хэлээд Индианын уруулд уруулаа наав. 

	Энэ бол тийм эмзэгхэн амьтны хувьд дэндүү хүчтэй цочрол байжээ. Индиана царай нь цонхийгоод, зүрхэн тус газраа базаж, төдхөн ухаан алдчихлаа. 

	Эхлээд Раймон эрхлүүлж, илж таалаад сэрцгээчхэж болно гэж боджээ. Гэтэл гарыг нь үнсэж таалсан нь талаар болж, хамгийн энхрий үгээр нэрлэж эрхлүүлсэн нь мөн дэмий боллоо. Түүний ухаан алдсан нь эмэгтэйчүүдэд олонхдоо тохиолддог худлаа уналт биш байжээ. Дельмар авган үнэхээр бие муутай, хэд хэдэн цагаар үргэлжилдэг унаа өвчтэй байжээ. Раймон аргаа барахдаа туслах амьтан дуудав. Түүнийг хонх дарахад зарц хүүхэн орж ирлээ. Тэр Раймоныг таньж цээжний гүнээс дуун алдахад барьж ирсэн талх нь ойчлоо. Гэвч Раймон дорхноо биеэ барьж түүний чихэнд

	— Чимээгүй, Нун минь, би чамайг энд байдаг гэдгийг мэдээд, чамтай уулзахаар ирсэн юм. Гэвч чиний эзэгтэйтэй уулзахын чинээ ер санасангүй, түүнийг найрт очсон байх гэж бодсон. Намайг гэнэт ороод ирэхэд, авгай айж цочоод ухаан алдчихлаа. Чи болгоомжтой хөдлөөрэй, би одоо явлаа гэж хэлэв.

	Раймон тэгж хэлээд, хоёр хүүхнийг орхин явлаа. Үлдсэн хоёр хүүхэн хэн хэнийгээ сүйтгэж мэдэх хоёр өөр нууцтайгаар ийнхүү хоцорсон билээ.

	VII БҮЛЭГ

	Маргааш өглөө нь Раймоныг босоход Нуний хоёр дахь захидал ирэв. Тэр бээр энэ удаад түүнийг дургүйцэн чулуудсангүй, харин чиг Дельмар авгайн талаар юухан хээхэн мэдэж авахын тулд бушуухан задалжээ. Үнэхээр тийм байлаа. Гэвч хоёр өөр дурлалын заль мэх нь ингэж хоорондоо нягт холбогдсонд Раймон ямар хэцүү байдалд орсныг өгүүлэх юун. Залуу эрлийз хүүхэн өөрийн нууцыг цаашид нууж байх аргагүй болжээ. Нун уй гашуу, айх зовохоос болж машид царай зүс алдсан тул Дельмар авгай ямар шалтгаантайг нь мэдэхгүй ч түүний бие муу байгааг мэдсэн байна. Нун бээр нарийн чанд хурандаагаас маш их айх ба сайн санаат эзэгтэйгээсээ бүр ч илүү зовно. Үнэнээ хэлбэл эзэгтэй уучилна гэдгийг сайн мэддэг ч бүх юмаа дэлгэнэ гэхээс ичиж үхмээр санагдана. Удахгүй учрах доромжлолоос Раймон аврахгүй бол одоо яана аа! Раймон аргагүй л энэ хүүхний төлөө санаа зовох хэрэгтэй, тэгэхгүй бол хүүхэн Дельмар авгайн хөлд унаад, цөмийг нь хэлж орхих байлаа.

	Ийм заналхийлэл де Рамьер гуайд юм бодогдуулсан тул юуны өмнө Нунийг Дельмар авгайгаас холдуулахаар шийдвэрлэжээ. Тийм ч учраас

	«Миний зөвшөөрөлгүйгээр хэнд ч, юу ч хэлж болохгүй шүү. Өнөө орой Ланьяд ирэхийг бодооч, би тэнд очъё» гэж хариу бичээд явуулав.

	Раймон замдаа цаашид хэрхэх тухайгаа бодов. Нун хоёр биеийн хоорондын харьцааг хууль зүйгээр батлуулах байх гэж горьдохгүйгээр ухаантай ажээ. Нун хэзээ ч гэр бүл болох талаар ярьж байгаагүй, маш даруу номхон, хүлцэнгүй тул Раймон өөрийгөө тийм ч их буруутайд тооцсонгүй. Ер нь би түүнийг мэхлээгүй, Нун өөрөө л чухам ямар юм руу явж байгаагаа мэдэх ёстой байсан шүү дээ гэж өөрөө өөрийгөө тайтгаруулна. Раймоныг мөнгөний талын асуудал бас л зовоосонгүй. Тэр хөөрхий хүүхнийг мөнгө сангаар элбэг хангаж, аливаа ажилд нь холбогдсон зүйлийг өөртөө хариуцаж авахад бэлхэн байв. Харин хүнийг хуурч чаддаггүйн харгаагаар, би чамд хайргүй болсоон гэж үнэнээ хэлэх нь маш эвгүй санагдана. Энэ үес хэдийгээр Нунийн зүгт итгэл эвдэж, их зантай ханддаг болсон ч цаанаа урьдын адил үнэнч хэвээр үлджээ. Тэр бээр Нунд сонирхон дурласан бол Дельмар авгайд ёстой жинхэнэ зүрх сэтгэлээрээ дурлажээ. Одоо болтол хоёр хүүхний алиныг ч мэхэлсэнгүй. Цаашид худал хэлмээргүй санагдаж, хөөрхий Нунийг хуурч, үхлийн цохилт өгөх чадваргүйгээ мэдэрч байв. Муухай явдал, хатуу сэтгэл хоёрын дундах замыг сонгох хэрэгтэй болсон тул Раймон туйлын зол заяагүй явж Ланьягийн цэцэрлэгт хүрээлэнгийн дааманд тулж очихдоо шийдсэн юм юу ч үгүй байлаа.

	Харин Нуний хувьд гэвэл ийм түргэн хариу ирнэ гэж бодоогүй байсан болохоороо горьдож эхэлжээ. «Раймон надад хайргүй болоогүй юм байна. Намайг хаях гээгүй юм байна. Түр зуур надаас жаахан хүйтэн хөндий болсон, тэр нь ч ойлгомжтой хэрэг. Өчнөөн их зугаацах цэнгэх юмтай, хүүхнүүд нь цөм түүний хайрыг татахыг оролддог Парист байхдаа над мэтийн муу эрлийз хүүхнийг бодохоо больсон биз. Үнэндээ би гэдэг нь хэн билээ дээ? Надаас хавьгүй гоё, хавьгүй баян төчнөөн нэртэй зартай хүүхнүүдийг надаас болоод хэрэгсэхгүй өнгөрнө гэж үү дээ! Магадгүй, францын хатан хаан ч дурласан юм бил үү, яаж мэдэх вэ» гэж гэнэхэн сэтгэлийн угаас боджээ.

	Нун дурлалт хар хүүгийнхээ тойрон буй гоё тансаг орчныг дүрслэн бодох зуураа түүнд хэрхэн таалагдах арга замыг бодож олжээ. Эзэгтэйнхээ платиар гоёж, түүний унтлагын өрөөний зуухыг галлаад, хүлэмж дотроос шилж авсан хамгийн гоё цэцгээ энд тэндгүй тавьж, чихэр жимс, нарийн сайн дарс тэргүүтэн бэлтгэж, ер нэг үгээр хэлбэл учран уулзахад сонгодог сайхан байр засжээ. Ийм юм урьд түүний толгойд ер орж ирдэггүй байж. Нун толинд хараад, өөрийгөө гоёсон анхилмал цэцгүүдээс үлэмж гоё байна гэж итгэн бодов.

	Бас «Чи гоёж гоодоогүй байхдаа хавьгүй дээр юм аа. Алмаас эрдэнээр гялалзтал гоёж чимсэн аль ч нэртэй зартай хүүхнээс чиний инээмсэглэх хавьгүй илүү байх юм гэж тэр минь хэлдэг сэн. Гэтэл одоо урьд чингэж тоодоггүй явсан хүүхнүүдээ эргүүлдэж байх юм даа. За яах вэ, Нун минь, сэргэ, инээ, магадгүй өнөө шөнө чи түүнийхээ дурлалыг буцаан авчрах ч юуны магад» гэж бодов.

	Раймон морио ойд нүүрсчиний овоохойн дэргэд орхиод авч явсан түлхүүрээрээ цэцэрлэгт хүрээлэнгийн хаалгыг онгойлгон оржээ. Тэр бээр энэ удаад хулгайч луйварчинд тооцогдоно гэж айсангүй. Бараг бүх зарц нь эзэдтэйгээ цуг Парис орж, үлдсэн цэцэрлэгч нь тэдний нууцыг нэгэнт мэдэх бөгөөд Раймон ч Ланьягийн цэцэрлэгт хүрээлэнг гэр шигээ мэдэх байжээ.

	Хүйтэн шөнө, өтгөн манан модыг бүрхээд, Раймон битүү цагаан хөшигний цаанаас моддын бараалах дүрсийг арай чарай ялган харж явав.

	Раймон Нуний хүлээж буй үзэсгэлэнгийн хаалганд хүрэхээс өмнө хэдэн минут тахир муруй замаар сэлгүүцэв. Нун өөдөөс нь угтан гарч ирэхдээ, юүдэнтэй дээл толгой дээгүүрээ нөмөрсөн үзэгдэв

	— Энд байгаад байж болохгүй. Их хүйтэн байна. Намайг дагаад дуугүй яваарай гэж Нун хэлэв.

	Раймон, Дельмар авгайнд түүний зарц хүүхэнд дурласан хүний ёсоор орох нь гэж бодохоос тун дургүй нь хүрэв. Гэвч дагахаас өөр арга байсангүй. Нун түрүүлэн тун хурдан явж, бас ч энэ уулзалт шийдвэрлэх уулзалт болох ёстой байлаа.

	Тэр хоёр хашаан дотуур өнгөрөв. Нун нохой хуцахад болиулаад, чимээгүйхнээр хаалга онгойлгож, Раймоны гараас хөтлөөд, харанхуй гудмаар оруулав. Тэгсээр эцэст цэцэглэн буй алтан жүрж модны сайхан үнэр анхилсан, цэвэрхэн сайхан засаастай дугариг өрөөнд орууллаа. Дэнлүүний тавиуруудад нь лаа асаагаастай байв.

	Нун зүймэл шалан дээр бангаалийн сарнай цэцэг тарааж, диван дээгүүр нил цэцэг цацалжээ. Аятайхан дулаахан нь биеийг энхрийлэх мэт санагдаад, сагсанд ногоон хөвд дэвсэж, дээр нь сайхнаар өрлөн тавьсан боловсорсон жимсний дунд болор шил гялалзан гялтганана.

	Раймон бүдэг харанхуйн дундаас хурц гэрэлтэй газар гэнэт орж ирсэндээ нүд гялбан анхандаа сандарсан ч хаана, орж ирснээ дорхноо мэджээ. Өрөөн доторх энгийн сайхан, эвийг нь олон байрлуулсан зүйлс, зандан модон тавиуртай романууд, аян жуулчлалын ном, тэвчээр, гунигийг илтгэсэн тод сайхан нэхмэлийн жааз, уйтгар найдвараар жингэнэж байна уу гэмээр утастай ятга, Павел Виргини хоёрын хөдөөгийн дурлал, Бурбоны арлын сарьдаг өндрүүд, Сен-Полийн хөх номин өнгөт булан сэлтийг дүрсэлсэн сийлбэр, ялангуяа хагасыг нь шаа торгоор бүтээж, эх орноосоо явах өдрөө тастаж авсан бололтой дал модны мөчир толгой талд нь хатгаастай онгон цагаан нарийхан ор байсан нь цөм Дельмар авгайг түүнд санагдуулав. Ийш нь дагуулан авчирсан цув нөмөрсөн хүүхэн Индиана биеэрээ байж байсан юм биш биз гэж бодмогцоо Раймоны сэтгэл хачин их догдлов. Түүний энэ мөрөөдсөн бодлыг батлах гэсэн юм шиг эсрэг талын нь толинд гоёлын цагаан платьтай хүүхэн үзэгдэж, найрт очоод дээлээ тайлж, бүхний харсаар байтал танхимын хурц гэрэл дотор нүд гялбам сайхан нүцгэн цээж гарган зогсохыг үзэх мэт боллоо. Гэвч энэ төөрөгдөл нь хэдхэн хоромд замхарчээ. Индиана үүнээс хамаагүй даруу хувцаслах байсан нь мэдээж. Тэр цээжээ хар бараан шаагаар бүрхээж, үсээ амьд цэцгээр чимж болох байсан ч ингэж мөрөн дээгүүрээ хамаа намаагүй тараах ч үгүй байсан биз ээ. Индиана атлас торгон шаахай өмсөж болох байсан ч голшиг сайхан хөл гуяыг нь ийм тод харагдуулсан плать хэзээ ч өмсөхгүй байсан байх.

	Нун Дельмар авгайг бодвол өндөр, тарган тул хүний хувцас өмссөн нь илт байв. Нун үзэсгэлэнтэй сайхан ч гоё ганган юм үгүй, зүс царай хэдий сайхан ч жирийн эмэгтэй болохоос бус лусын дагина биш, бие сэтгэлийг хангаж чадах боловч дээдийн жаргалыг эдлүүлж чадмааргүй байв.

	Раймон толгойгоо эргүүлэлгүй, толинд туссан түүний дүрийг харж байснаа, Индианын жинхэнэ дүрийг тусгасан зүйлс болох хөгжмийн зэмсэг, зураг, охин хүний нарийхан ор луу хараагаа шилжүүлэв. Индианын байсан энэ нандин өргөөнд түүнээс үлдсэн үнэр танарт согтуурч, энэ ариун газартаа орох хаалгыг хэзээ нэгэн цагт Индиана өөрөө онгойлгож өгөх байх гэж бодохтойгоо зэрэг бие нь зарсхийв. Тэгэхэд Нун гараа зөрүүлээд, ард нь зогсож, таалагдах гэсэн чармайлтад минь сэтгэл булаагдаад сууж байгаа юм байна гэж итгэн баяртайяа ширтэж байв. Эцэст Раймон эхлэн ам нээлээ,

	— Миний төлөө ингэж бэлтгэсэнд баярлалаа, ялангуяа намайг ийш нь оруулж ирсэнд их баярлаж байна, гэвч би одоо энэ сайхан зүйлд тань сэтгэл ханаж гүйцсэн тул эндээсээ гаръя. Та бид хоёр энэ өрөөнд уулзах ёсгүй. Би Дельмар авгайг эзгүй байлаа ч гэсэн хүндэтгэх учиртай хүн гэж Раймон хэлэв. Тэгэхэд Нун түүний үгийн жинхэнэ утгыг ухаагүй ч өөртөө хүйтэн дургүй байгааг ойлгож

	— Ямар хатуу хэрэг вэ! Юутай хатуу хандана вэ! Би танд таалагдъя гэж бодсон юм, гэтэл та намайг түлхэж байна гэвэл

	— Хайрт минь, тийм биш ээ, би таныг түлхээгүй, хэзээ ч түлхэхгүй. Би тантай сайтар ярьж, өөрийн сэтгэлтэйг баталъя гэж ирсэн юм. Таныг надад таалагдах гэж байдагт маш их баярлаж байна, гэхдээ би таныг энэ бүх бусдын гоёл чимэггүйгээр харахыг хүсдэг, таны идэр залуу нас, үзэсгэлэн сайханд ямар ч гоёл хэрэггүй шүү дээ гэв.

	Нун түүний хэлэх гэсэн зүйлийн зөвхөн хагасыг ойлгож мэдээд гашуудан уйлж

	— Би юутай хувь заяагүй хүн бэ! Нэгэнт л танд аятайхан санагдахгүйгээс хойш өөрийгөө үзэн ядаж байна... Та удалгүй надад хайргүй болж, ядуу зүдүү, боловсролгүй намайг хаях учиртайг би урьдаас харах ёстой байжээ. Би таныг ер зэмлэхгүй, таныг надтай суухгүй гэдгийг мэдэж байсан. Гэвч та надад урьдынх шигээ хайртай сан бол би яасан ч хамаагүй, юугаа ч хайрлахгүй, ямар ч юмыг аймшиггүй давах сан. Ай халаг, би өнгөрчээ, нэр төрөө бузарлажээ!.. Намайг лав хөөх байх даа. Надаас хүүхэд гарна, тэр лав надаас ч золгүй хүн болох биз, тэгээд ч ер нь намайг хайрлах хүн үгүй болох биз!.. Хүн бүхэн л намайг доромжлох эрхтэй гэж өөрийгөө үзэх болох байх. Гэвч хэрэв таныг надад хайртай хэвээрээ асан бол энэ бүгдийг дажгүй баяртайгаар давах сан гэдгийг та мэдэх хэрэгтэй шүү гэлээ.

	Нун удтал тайтгарсангүй. Тэр бээр өөрийн уй гашууг миний энд хэлсэн үгээр илэрхийлээгүй нь үнэн ч тийм утгатай үг хэлж, хэлэх хэлэхдээ надаас зуу дахин хүчтэйгээр хэлсэн юм. Ёстой жинхэнэ дур хүсэл, гүн их шаналгааны нөлөөнд орсон бүдүүлэг, эрдэмгүй хүний үг ингэж гэнэт уран гоё болдгийн нууц нь юундаа байна вэ? Ийм үед үг хэл ер бусын өвөрмөц утгатай болдог ажээ. Эгэл жирийн үгс сэтгэлийн нөлөөнөөс эмгэнэлтэй сонсогдож, яаж дуудсанаас болж утга нь онхи өөр болдог байнам. Тиймээс хамгийн эгэл жирийн эмэгтэй сэтгэлийн гал дөлөнд автагдан илтэд хувирч жавхлантай болоод, биеэ барьж, үгээ цэнэж сурсан боловсролтой эмэгтэйгээс ч илүү үнэмшилтэйгээр ярьж чаддаг юм.

	Раймон ингэж хүнийг өөртөө ухаангүй дурлуулсандаа жаахан сэтгэл ханаж, Нунд баярлаж, өрөвдөж, зарим талаар хүссэн нь хангагдсанд хоромхон зуурт хариу сэтгэлийг гаргахад хүрэв.

	Нун нулимсандаа хахаж цацан, толгойндоо чимж хатгасан цэцгээ тас татан авч хаясанд урт үс нь булцгар сайхан мөр дээгүүр нь намиран унжив. Ер нь Раймоны нүдэнд Дельмар авгайг тойрон буй байдал, алдар хүнд үзэгдээд байгаагүй сэн бол энэхэн агшинд Нун өөрийнхөө үзэсгэлэнт сайхнаар хамгийг ялах байжээ. Нун дурлаж, шаналж байхдаа үлэмжийн сайхан байлаа. Дийлдсэн Раймон түүнийг бие рүүгээ татаж, хажуудаа диван дээр суулгаад, галуун хүзүүт тавьсан бяцхан ширээг ойртуулсхийж алтадмал хундаганд жүржийн ус жаахныг хийж өгөв. Ингэж анхаарсан нь сэрүүн ундаанаас ч илүүгээр Нунд үйлчилж, жаахан тайтгаруулсанд нулимсаа арчаад, Раймоны хөлд унаж, өвдгөөр нь тэврэн

	— Урьдынх шигээ намайг хайрла л даа. Надад хайртай гэдгээ дахин хэл л дээ. Чи намайг анагааж, намайг аварна шүү! Урьдынх шигээр намайг үнсээч дээ, би чамд хэдхэн цаг жаргах боломж өгснийгөө, ингэж өөрийгөө сүйтгэснийгээ хэзээ ч харамсахгүй! гэж хэлэв.

	Нун түүнийг зөөлхөн хүрэн бор гараараа тэврэн авч, урт үсээрээ хучин, том хар нүд нь тачаалын галаар дүрэлзэн байлаа. Тийнхүү хүний зоригийг нугалж, дуугүй дагахаас өөр замгүй болгодог дорно зүгийн хүүхний халуун хүслээр эзэмдэн авчээ. Раймон бодсон шийд, шинэ дурлал, байгаа газар зэргээ цөмийг нь умартаж, Нуний ухаан алдсан энхрийлэлд хариу энхрийлэн хандав. Тэгэхдээ түүнтэй нэг хундагаар өмнөө элбэг дэлбэг байх дарсны аль хатуугаас нь ууж, тэгсээр хоёул эрүүл зөвөөр бодож сэтгэж, биеэ барихаа бүрмөсөн больсон байна.

	Гэвч Индианын тухай бүдэг бадаг бодол Раймоны мансуурсан толгойд гэнэ гэнэ бодогдсоор байлаа. Өөд өөдөөс нь харуулан байрлуулсан ханын толинд туссан Нуний дүр тоо томшгүй олшрон өрөөгөөр дүүрэн хий үзэгдэл тэнэж байх шиг санагдав. Раймон, тэрхүү хоёрдмол дүрүүд дотроос үлэмж аятайхныг нь ялган олохыг хичээж, тэгсээр тэр олон алсын бүдэг бадаг дүр дундаас Дельмар авгайн уян налархай, гоолиг биеийг олж үзэх мэтээр санажээ. 

	Нун урьд өмнө ууж бие дасаагүй ундаанд согтуураад, дурлалт хар хүүгийнхээ хачин үг яриаг сайтар ойлгосонгүй. Хэрэв Нун, Раймон шиг согтоогүй байсан бол ид тачаалын үедээ өөр хүүхнийг бодож байгааг нь ойлгож, Индианын хүзүүний ороолт, туузыг үнсэж, түрхдэг үнэртэй усны нь үнэрийг дотогш нь гүн татан амьсгалж, цээжийг нь бүрхдэг торгыг халуун гараараа атган байгааг мэдэх байжээ. Нун, дурлалт хар хүүгийнхээ баярлаж буйг өөртөө холбогдуулан бодож байхад Раймон түүнийг биш Индианын өмсөж хэрэглэж байсан платийг харж байжээ. Раймон Нуний хар үсийг үнсэхдээ санаандаа Индианын өнгөт хар үсийг үнсэж, Нуний гараар асаасан амтат дарсны гал дөл дундаас гагцхүү Индианыг үзэж байлаа. Чухамхүү Индиана л түүнийг татаж, нимгэн цагаан шаа торгоны цаанаас инээмсэглэн байгаагаар бодогдож байсан тул архины халуун, янагийн халуун хоёрт согтууран, тэрхүү онгон даржин бяцхан орон дээр нь ухаан алдан тачаадсан зарц хүүхний нь хамт унаж байхынхаа цагт ч Индианыг бодсоор байжээ. 

	Раймоныг сэрэхэд цонхны хаалтын завсраар үүрийн гэгээ орчихсон байв. Тэр бээр даруй ухаарсангүй, хэвтэж байгаа ор, өрөө тасалгааг бодон удтал хөдөлгөөнгүй хэвтэв. Дельмар авгайн унтлагын өрөөг нэгэнт хуучнаар нь янзалжээ. Нун орой нь хатан хаан шиг унтаад, өглөө нь зарц хүүхэн шиг бослоо. Нун цэцгүүдийг гаргаж, хоолны үлдэгдлийг хураагаад гэрийн тавилыг хуучин байранд нь тавьж, урьд шөнийн айхтар дурлалын явдлыг мэдэгдүүлэх юм юу ч үгүй болгосон тул Индианын өрөө түрүүчийн адил төлөв сайхан, нүгэлгүй байдалдаа эргээд орчихсон байв. 

	Раймон ичиж зовоод босож явахыг завдтал хаалга түгжээтэй байлаа. Цонх гучин футийн өндөрт тул арга буюу байж, дугуйнд уягдсан Иксион7 шиг хийсэн зүйлээ харамсан суухаас өөр аргагүй болов. 

	Тэр бээр тэдэнд бузарлагдаж үрчийж арчийсан орыг хармагц ичиж үхэх шахан, өмнө нь сөхрөн тусаж өгүүлсэн нь:

	— Ай Индиана минь, би чамайг ямар муухайгаар доромжлов оо! Ингэж муухай доромжилсныг минь чи ер уучлах уу? Чи намайг уучилдаг юм аа гэхэд би өөрийгөө хэзээ ч уучлахгүй. Нинжин сэтгэлт, гэнэн хонгор Индиана минь, чи намайг одоо хөөгөөч, чи нандин хайраа ямаршуу хэрцгий бүдүүлэг, муухай амьтанд өгөх гэж байгаагаа мэдэхгүй байна шүү дээ! Энэ цэвэр ариун байр байдлыг чинь хайрлаагүй, чиний зарц шиг зарц хүүхэнтэй чинь, чиний архи дарсыг жудаггүй залгилж, өөр хүний өмссөн чиний хувцсыг бузар амьсгаа, муухай үнсэлтээрээ бузарласан намайг хөөгөөч, үзэн ядаач! Би чиний ганцаар өнгөргөдөг шөнийг хорлохоос айсангүй, тэр ч байтугай хар хүний чинь хүндэтгэдэг чиний ор дэрэнд халдаж, дураар дургих орон байр болгожээ! Надад ингэж доромжлуулсан нандин газраа чи яаж хойшид тайван унтаж байх юм бэ? Одоо ямаршуу нүгэлтэй, ямаршуу бузар булай бодол чиний ядарсан тархи толгойг зовоох бол оо? Чиний онгон догшин ор дэрэн дээгүүр ямар үл бүтэх, эрээгүй дүр дүрс эргэлдэх бол оо? Одоо чиний хүүхдийн нойр шиг цэвэр ариун нойрыг ямар цэцэн цэлмэг бурхан тэнгэр ивээхийг бодох бол оо? Би чамайг харж, толгойны чинь дэргэд байдаг тэнгэрийн элчийг хөөж, нойрсох лавринд чинь хуял тачаалын шулам орох үүд хаалгыг нээж, түүнд чиний сэтгэлийг худалдсан нь үнэн биз дээ? Энэ айхтар эрлийз хүүхний биеийг халууруулж байсан ухаангүй тачаал Деянирын хувцас шигээр чамд наалдаад8 тарчилгавал яана аа? Ай, би юутай хувь заяагүй, гэмт хэрэгтэн бэ! Чиний ариун ор дэрийг бузарласнаа цусаараа угаагаад өгдөг ч болоосой нь билээ.

	Ингэж Раймон, Индианын орны дэргэд гашуунаар эхэр татан уйлав. 

	Тэгтэл хормогчоо өмсөж, мадрас малгайгаа тавьсан Нун орж ирээд, өвдөг сөхөрсөн Раймоныг хараад залбирч байна гэж бодов. Тэр, дээд зиндааны хүмүүсийг шашинд шүтдэггүй гэдгийг мэдэхгүйн харгайгаар, наашаа хартал нь хүлээхээр шийджээ. 

	Раймон, Нунийг үзээд уурсаж хилэгнэсэн боловч зэмлэж ч зүрхэлсэнгүй, найрсаг үг хэлж ч чадсангүй. 

	— Та намайг юунд түгжив ээ? Нэгэнт гэгээ орчхоод, би танд балаг тарихгүйгээр явчхаж чадахгүй болох нь гэдгийг бодсон уу? гэж асуувал

	— Та заавал явах хэрэгцээ алга. Манайд хэн ч байхгүй, таныг энд байгааг хэн ч мэдэхгүй, цэцэрлэгч ийшээ ер ирдэггүй юм, энэ өрөөний түлхүүр зөвхөн надад л байдаг. Та өнөөдрийг надтай цуг өнгөрөөнө, та надад олзлогджээ гэж энхрийлэн хариулав. 

	Хүүхний төлөвлөгөө Раймоны уурыг хүргэсэн тул одоо дурлалт хүүхнээ харахаас ой нь гутах болов. Гэвч захирагдахаас өөр зам байсангүй. Бас энэ тасалгаанд байхдаа зовж байгаа хэдий ч ямар нэгэн ид шид өөрийг нь тогтоон барьж байгааг мэдрэв. 

	Нунийг түүнд өглөөний хоол унд авчрахаар явсан хойно эргэн тойрон байгаа зүйлс буюу Индианы ганцаардлын хэлгүй гэрч болсон зүйлүүдийг өдрийн гэрэлд харж эхлэв. Тэр хэд хэдэн ном сөхөж, нэгэн зургийн цуглуулгыг нээн завдсанаа, эмэгтэй хүний нарийн нандин нууцад нь дахин эрээ цээргүй халдахаасаа айгаад шалавхан хамхилаа. Тэгээд өрөөн дотуур нааш цааш явж байснаа Дельмар авгайн орны өөдөөс харсан хананд хар даавуугаар бүтээсэн үнэт жаазтай том зураг байхыг харчхав. 

	Индианы зураг байж байвал яана аа? гэж бодоод тэвчээр алдаж, түрүүчийн боловсон сайхан бодлоо ч умартан, сандал дээр харайн гарч, бүтээлгийг нь яртал залуу сайхан эрийн бүтэн биеийн зураг байж байхыг үзээд гайхав. 

	VIII БҮЛЭГ

	— Би энэ хүнийг нэг газар үзсэн шиг байх юм гэж хэнэггүй царайлахыг хичээн Нунээс асуувал

	— Ай, яасан тусгүй юм бэ, та манай эзэгтэйн сэтгэлийн нууцыг мэдэх гэсэн чинь ямар тусгүй юм бэ гэж Нун ширээн дээр өглөөний хоол унд тавих зуураа хэлэв.

	Раймон энэ үгийг сонсоод царай нь хувирч

	— Сэтгэлийн нууц гэнэ ээ? Хэрэв энэ үнэхээр сэтгэлийн нууц байгаад, чи тэрийг нь мэддэг хэр нь намайг ийш нь оруулснаараа чи бүр ч их буруутай шүү гэв. Нун инээмсэглэн

	— Юун ч нууц байх вэ дээ, Ральф тайжийн зургийг Дельмар гуай энд хадахыг өөрөө дэмжсэн юм чинь. Ийм хартай хүнийг байсаар байхад яаж сэтгэлийн нууц юмтай байх вэ дээ! гэхэд

	— Ральф тайж гэнэ үү? Ральф тайж гэдэг чинь юун хүн бэ? гэж Раймоны асуухад

	— Рудольф Браун тайж бол Дельмар авгайн ойрхны садны хүн. Багын нь найз, бас миний ч багын найз. Их сайн хүн шүү! гэв.

	Раймон гайхаж зургийг түгшин ажиглав.

	Ральф тайж царай нь маанагдуу ч гадаад бие байдлаар сайхан гэдгийг бид дээр нэгэнт өгүүлсэн билээ. Өндөр чилгэр биетэй, өтгөн үстэй, цайвар ягаан царайтай, хувцсаа үргэлж цэвэр өмсдөг тэр ямар нэгэн тэмүүлэнгүй хүсэлтэй хүүхний толгойг эргүүлж чадахгүй боловч сайн хүүхний санаанд таарах нь дамжиггүй байлаа. Тэрхүү донгиодуу барон зураг дээр, бидний туужийн нэгдүгээр бүлэгт өгүүлсэнчлэн анчны хувцастай, баахан нохдын дунд, шотланд үүлдрийн нохойны цэвэр чанар, мөнгөлөг үснээс нь болоод хамгийн түрүүнд тавьдаг сайхан Офелия нохойгоо өмнөө зогсоосон харагдлаа. Ральф тайж нэг гартаа анчны эвэр бүрээ, нөгөө гартаа английн сайхан цоохор бор морины жолоо барьсан нь зургийн ар талыг бүхэлд нь эзэлжээ. Энэ бол сайхан зурсан зураг, жижиг, сажиг юм бүгдийг нь нэгд нэгэнгүй маш нямбай уйгагүй гаргасан ёстой жинхэнэ үе уламжилсан зураг байлаа. Энэ зураг өрлөг эхийн сэтгэлийг уярааж, нулимсыг асгаруулам, харсан нохой хуцмаар, үйлчин хүн үзвэл баярламаар хэр нь гол хүн нь дэндүү донгио дүнсгэр ажээ.

	Хэдий тийм боловч Раймоны уурыг туйлаас хүргэв. 

	«Энэ өргөн мөртэй англи хүн Дельмар авгайн унтлагын өрөөнд ингэж санаа амар байж байдаг нь юу гэсэн үг вэ! Үүний тэнэг дүр авгайн амьдралын хамгийн нарийн нандин үеийг хэнэггүй харж байдаг байх нь! Авгайг харж, хамгаалж, хөдлөх хийхийг нь ажиглаж, цаг мөч тутамд хараандаа байлгадаг байх нь! Шөнө түүний хэрхэн унтахыг нь харж, зүүд нойрны нь нууцад ордог байх нь. Өглөөгүүр цав цагаан юм орноосоо босож, хүйтнээс дагжисхийн булбарай хөөрхөн хөлөө хивсэн дээр тавихыг нь харж байдаг байх нь. Хувцаслахдаа өдрийн гэрэлд ч хамаагүй биеэ ил гаргачихгүйн тулд цонхныхоо хөшгийг сайтар хааж, өрөөндөө гав ганцаараа, бусдын нүднээс далд байна гэж бодож байхад нь энэний ичгүүргүй нүүр шагайж, гоо үзэсгэлэнг нь шунан харж байдаг байх нь! Хувцаслах үед нь энэ муу анчны савхитай эр хажууд нь байдаг байх нь!» гэж бодлоо. 

	— Тэгэхлээр энэ зураг дандаан бүтээлэгтэй байдаг юм уу? гэж асуухад нь

	— Дельмар авгайг эзгүйд үргэлж бүтээлэгтэй байдаг юм. Та одоо бүтээх гэж төвөг удаад яах вэ, авгай мөдхөн ирнэ гэв. 

	— Тийм бол Нун та, энэ зураг чинь муухай эрээгүй царайтай юм аа гэж Дельмар авгайд хэлбэл их тус болно доо. Хэрэв би Дельмар гуайн оронд байсан бол эхлээд нүдийг нь сохлоод, дараа нь энд өлгөх сөн. Энэ муусайн хартай харчуул мөн ч тэнэг шүү дээ, юу ч болоогүй юмыг сүйд болгодог мөртөө харвал зохих юмаа харж мэддэггүй амьтад шүү дээ гэж Раймоны хэлэхэд

	— Манай хонгор Браун гуайн царай танд юугаараа таалагдсангүй вэ? Тэрнээс сайн хүн олдохгүй шүү! Хар амиа бодсон хүн гэж эзэгтэйгээс үргэлж дуулж байсан болохоороо эхлээд би нэг их дурладаггүй байсан. Гэвч таныг тэгтэл сайн үйлчилснээс нь хойш би... гэж Индианын ор дэрийг засах зуураа хэлтэл нь Раймон үгийг нь тасалж

	— Тийм ээ, надад тусалсан нь үнэн. Гэхдээ Дельмар авгайн гуйснаар тэгсэн шүү дээ гэв. 

	— Манай эзэгтэй тун сайн хүн шүү, ер нь дэргэд нь байсан хэн ч сайн хүн болно гэж хөөрхий Нун хэлэв. 

	Дельмар авгайн тухай ярихад нь Раймон машид сонирхон чагнаж байгааг Нун яахин мэдэх билээ. 

	Энэ өдөр овоо нам жим өнгөрөв. Нун хамгийн гол юмаа ярьж бас л зүрхэлсэнгүй. Гэвч үдэш болсон хойно арай хийж биеэ албадан зориг гаргаж, дурлалт хүнээрээ үнэн санааг нь хэлүүлэх гэлээ. 

	Раймон гагцхүү аюултай гэрчийг зайлуулж, дургүй хүүхнээс салах эрмэлзэлтэй байв. Гэвч эд юмаар хангаж байх нь зүй гэж үзээд гар татахгүй юм өгнө гэдгээ хулгасхийн хэлжээ. Хөөрхий хүүхэн түүний нь гашуун доромжлол мэтээр ойлгож, үс гэзгээ үгтээн зулгааж, хана мөргөж, тархи толгойгоо хагалж үхэх гэхлээр нь хүчээр барьж тогтоов. Раймон энэ үед хамаг уран үг, хамаг нарийн ухаанаа гаргаж байж би чамд туслах гэсэн биш, ирээдүйд гарах хүүхдэдээ туслах гэсэндээ ингэлээ гэж ятгаж гарчээ. 

	— Ингэх нь миний үүрэг шүү дээ, мөнгийг хүүхдэд зориулж байна, та дэмий бардам зан гаргаж тэр тусламжаас зайлсхийх эрх байхгүй шүү гэж хэлэв. 

	Нун жаал тайтгарч нулимсаа арчаад

	— За яах вэ, би түүнийг тань авъя, харин та урьдын адил надад хайртай байна гэдгээ л хэл, та ингэж хэлснээрээ надад биш, хүүхдэдээ хандаж, үүргээ биелүүлж байгаа хэрэг болно. Таны мөнгө хүүхдийн хүн болоход хэрэг болно биз, харин миний хувьд, хэрэв таныг хайрлахгүй бол үхнэ. Та намайг гэртээ зарцаар аваач. Би өөр олон юм шаардах ч үгүй, над шиг өөр хүүхний залилан аргалах зүйлийг би хийж чадахгүй ээ. Та намайг гэрийнхээ зарцаар авч, ээжийнхээ дэргэд байлга л даа. Ээж тань надад сайн байна даа, би бүр тангараглая, тэгээд та надад хайргүй боллоо ч гэсэн ядахын цагт би таныг нүдэндээ харж байх шүү дээ гэж яривал

	— Хайрт Нун минь, та надаас боломжгүй юм шаардах юм аа. Ийм байдалд байгаа та хаа нэг орох юм уу, манай ээжийг мэхэлж, түүний итгэлийг хортойгоор ашиглах юм бол муухай юм болно, би тийм юмыг хэрхэвч зөвшөөрөхгүй. Та Лион юм уу Бордо руу оч, би таныг дахин хүний нүдэнд бардам харагдах болтол юугаар ч гачигдуулалгүй байлгая. Тэгэхийн цагт өөрийнхөө аль нэг танилынд, тэр ч байтугай таныг хүсвэл... заавал надад ойр байна гэж шалбал Парист ч суулгаж болно. Харин надтай нэг гэрт байна гэвэл бүтэхгүй гэв. 

	— Бүтэхгүй гэнэ үү? Та намайг үзэн ядаж, надаас ичиж байгааг би харж байна. Тэгж ярихгүй ээ, би очихгүй! Би таны хаясан аль нэг холын хотод ганцаараа үхэхийг хүсэхгүй. Надад нэр төр хэрэггүй. Надад ганцхан таны хайр л хэрэгтэй! гэж Нун дуу алдаад гуниглан дуугүй болоход

	— Нун минь, хэрэв та намайг мэхэлчихнэ гэж айж байгаа бол хамт явъя л даа. Би таны хүссэн газар луу явъя. Би таны хойноос хаашаа ч явсан хамаагүй, ганцхан Парис руу, манай ээж рүү биш. Би үүрэг ёсоороо таны төлөө санаа тавина ч, асарна ч гэхэд нь

	— Мөөн, тэгээд та намайг харь хотод очсоныхоо маргааш, хэрэггүй ачаагаа хаяхын адил хаячихна шүү дээ гэж гашуудан инээмсэглээд, — Үгүйдээ үгүй, би эндээ байна, би бүх юмнаасаа нэгмөсөн салахгүй. Хэрэв би таныг дагах юм бол та бид хоёрын танилцахаас өмнө, энэ хорвоод ганц хайртай байсан хүнээсээ хагацна. Ер нь би шившигт байдалд орохоос айгаад дурлал, хайр үерхэл нөхөрлөл хоёроо нэгэн зэрэг алдахдаа хүрээгүй байна шүү. Би Дельмар авгайн хөлд унаад, цөмийг нь хэлэхэд, намайг уучлахаа л уучилна, надад их сайн, хайртай болохоороо тэгнэ гэдэгт итгэж байна. Бид хоёр бараг л нэгэн өдөр төрсөн, тэр чинь миний хуурай эгч байхгүй юу. Бид хоёр ер салж үзээгүй болохоор намайг орхиж явах дургүй байх нь лав. Надтай хамт уйлж надад санаа зовж, миний золгүй хүүхдэд хайртай байна! Тэнгэр түүнд үрийн заяа хайрласангүй, миний хүүхдийг төрсөн үр шигээ хайрлаж хүн болгох ч юм бил үү, бүү мэд шүү дээ! Ай халаг, би түүнийг орхиод явах тухай бодсоноороо бүрмөсөн солиорсон байж таарах нь, зөвхөн тэр гав ганцаараа л намайг хайрладаг хүн шүү дээ! гэж ярилаа. 

	Энэ үг Раймоныг аймшигтай үймрэлд оруулсан бөгөөд яг энэ минутад гадаа ойртон ирэх сүйх тэрэгний чимээ сонсогдов. Нун айн цочиж, цонх руу очоод

	— Дельмар авгай ирлээ! Зугтаарай! гэж хашхирав. 

	Тэд тэвдэхдээ нууц шатны түлхүүрийг олсонгүй. Нун Раймоны гараас шүүрэн авч хөтлөөд бушуухан гудамд гаргав. Гэвч тэднийг газрын дунд хүрээгүй явтал өөдөөс нь нэгэн хүн ирж яваа чимээ дуулдлаа. Тэднээс арваад алхмын газарт Дельмар авгайн ярих сонсогдсон, түүнийг дагалдан яваа зарцын барьсан лаа бүртэлзсэн гэрлээрээ мань хоёрын айн гэлмэгдсэн царайг бүдэг бадаг гэрэлтүүлэв. Нун, Раймоныг хөтөлсөөр арай чүү унтлагын өрөө рүүгээ эргэн орж амжив. 

	Раймон одоохондоо унтлагын өрөөнөөс шилэн хаалгаар тусгаарласан халуун усны өрөөнд нуугдаж болох боловч тэр нь түгжээгүй, бас Дельмар авгай хэдийд ч тийшээ орчхож мэдэх байлаа. Тэр цагийг хожихын тулд нойрсох лаврин руу ухасхийн орж, хөшигний араар нуугдав. Дельмар авгай юу юугүй унтахгүй байх, тэр завсар Нун нэг самбаа олоод, сэмхэн гаргаж амжих биз гэж боджээ. 

	Индиана түргэн орж ирээд, бүрхээ орон дээрээ чулуудаж, Нунийг эгч дүүгийн ёсоор энхрийлэн үнсэв. Өрөөнд тун харанхуй байсан тул үеийн хүүхнийхээ хэрхэн догдолж буйг ажсангүй. 

	— Чи намайг одоо ирчихнэ гэж бодоогүй биз дээ? Миний ирэхийг яаж мэдэв ээ? гэж авгай зуух руу очингоо асуув. 

	Тэгснээ хариу хүлээлгүй дахин

	— Дельмар гуай маргааш эндээ ирнэ. Би тэрнээс захидал авмагцаа л наашаа гарсан. Би түүнтэй Парист биш, энд уулзмаар байна. Тэр ямар учиртайг би чамд сүүлд хэлье. Чи чинь яагаад дуугүй байна аа? Намайг ирсэнд нэг л дургүй байх шиг байх юм? гэж асуув. 

	Нун, Индианын шаахайг тайлахаар өмнө нь сөхрөн сууж

	— Миний сэтгэл хачин хэцүү байна. Надад ч гэсэн тантай ярих юм байна. Гэвч одоо ярихгүй. За хоёулаа зочны өрөөнд орох уу даа гэхэд нь

	— Ай тэнгэр минь, тэр юу гэсэн хэл вэ! Цаана чинь хөлдчихмөөр байгаа шүү дээ гэв. 

	— Үгүй, зуух галласан байгаа гэвэл

	— Чи юу ярина вэ! Би дөнгөж сая зочны өрөөн дундуур гарч ирлээ шүү дээ гэхэд нь

	— Бас оройн хоол бэлэн байгаа л даа гэлээ. 

	— Би юм идэхгүй ээ. Бас бэлэн юм ч байхгүй биз. Алив чи явж миний хүзүүний ороолтыг авчир, би сүйхэнд мартчихаж гэлээ. 

	— За за, би сүүлд авчиръя гэж Нуний хэлэхэд

	— Үгүй, одоохон авчир. Бушуул гэм! гэв. 

	Авгай ингэж хэлээд Нунийг томоогүйтэн түлхсэнд Нун зориг, самбаатай хэвээрээ байхын чухлыг бодсоор өрөөнөөс хэдэн минут гарахаар шийдэв. Түүнийг гармагц Дельмар авгай өрөөнийхөө хаалгыг түгжиж аваад дээлээ тайлж, орон дээрээ тавьсан бүрхнийхээ дэргэд тавив. Энэ агшинд тэр Раймонд тун ойртсон тул Раймон өөрийн эрхгүй гэдрэг ухрав. Ор нь тун амархан хөдөлдөг дугуйтай тул, жаахан хяхтнаад хөдөлжээ. Дельмар авгай гайхсан ч айсангүй, учир нь би ороо түлхчихлээ гэж боджээ. Тэгээд орныхоо хөшгийг хоёр тийш нь болгож нээмэгцээ, задгай зуухны бүдэг гэрэлд эрэгтэй хүний толгой цаад ханан дээр нь тусаж байхыг харчхав!

	Индиана айн дуу тавьж, амьтан хүн дуудахаар зуух руу ухасхийв. Энэ үед гарч амжихгүй бол Дельмар авгай зарц нараа дуудаад илрүүлчихийн зайлшгүйг Раймон мэдээд ийм байдалтай баригдсанаас хоёр дахь удаагаа хулгайчид тооцогдсон нь дээр гэж үзэв. Тэр бээр Индианы өөртөө хайр сэтгэлтэйд итгэлтэй тул араас нь харайн хүрч, аргадаж тайтгаруулан, хүн дуудахад нь саад хийв. Нун тун ойрхон байгаа нь эргэлзээгүй тул түүнд дуулдуулчихгүйгээр аяархан

	— Индиана минь, би байна, битгий ай, намайг уучил!Индиана минь, танаас болоод ухаан алдсан хувь заяагүй намайгаа уучлаарай. Би тантай дахин нэг уулзахгүйгээр хар хүнд тань тавьж өгч зүрхэлсэнгүй гэж шивгэнэв. 

	Тэгж хэлээд, нэг талаар сэтгэлийг нь зөөллөж уяруулахын тулд, нөгөө талаар хүн дуудах боломж өгөхгүйн тулд, Индианыг тас тэвэрлээ. Энэ үед Нун айж мэгдэн салгалсаар ирж хаалга тогшлоо. Дельмар авгай Раймоны тэвэрсэн гарыг зад тавиулаад үүд рүү харайн хүрч түгжээг нь тавиад, түшлэгт сандалд унан тусаж суув. Нун айсандаа царай цонхийж үхсэн мэт болсон ч байн байн ийш тийш сүлжих зарц нарт энэ хачин явдлыг харуулахгүй санаатай хаалга руу ухасхийв. Нун эзэгтэйгээсээ ч илүү цонхийж, өвдөг нь чичрээд, нуруугаараа үүд түшин зогсож цаашид хувь заяаныхаа хэрхэхийг хүлээв. 

	Раймон зайг нь олж чадвал хоёр хүүхнийг хоёулыг нь нэгэн зэрэг мэхэлчхэж болох юм байна гэж бодож амжив. 

	Тэгээд Индианы өмнө очиж

	— Хатагтай минь, энд байгаа минь танд муухай доромжлол шиг санагдаж таарах байх. Би танаас өршөөл гуйж хөлийн чинь дэргэд байна. Та миний хэлэх үгийг хоёулхнаа үлдэж сонсохыг гуйя, би танд цөмийг нь хэлье... гэхэд нь Дельмар авгай эрхэмсгээр биеэ барьж

	— Эрхэм та дуугүй бологтун, эндээс бушуухан арилагтун! Нуугдалгүй, шууд л явагтун! Нун ээ, энэ эрхмийг гадагш нь гаргаарай, хамаг зарц нар хараг үүнийг, шившиг нь хар толгойд нь тусах болтугай гэж тайвуухан хэлэв. 

	Нун, нууц минь мэдэгджээ гэж бодоод Раймоны хажууд сөхрөн уналаа. Дельмар авгай гайхан түүнийг дуугүй харав. 

	Раймон авгайн гарыг барих гэтэл жигших мэт угз татан аваад уурсан хилэгнэсэндээ улайж, босож ирээд, хаалга руу зааж

	— Тонил гэм, таныг яв гэж байна шүү! Муухан юм хийдэг хүн байна даа! Эрхэм та, хулгайч шигээр хүний унтлагын өрөөнд орчхоод, иймэрхүү замаар цаашид хөдөлье гэж бодсон хэрэг вий! Та ч хүний гэрт ингэж орж сурсан аргатай хүн байх нь ээ! Энэ чинь нөгөө таны өчигдөр орой надад ам тангараг хэлээд байсан цэвэр ариун дурлал байх нь ээ! Та ингэж л намайг халамжилж хүндэлж, хамгаалах байсан юм бий! Таны хайр хүндэтгэл гэдэг энэ байх нь ээ! Өөрт тань тусалж, таныг үхүүлэхгүйн тулд хар хүнийхээ ч уурлахаас айлгүй ачилсан эмэгтэйтэй та ингэж уулзах байсан юм бий, бас тэгээд хүндэтгэвэл зохих хүндээ хуурамчаар баярлаж, хайрлалаа дурлалаа гэж сүйд болж болж, санаа тавьж ачилсны нь шанд, итгэсний нь шанд унтах нойрыг нь ашиглаж, хамгийн бузар аргаар санаснаа биелүүлэх зорилготой хүн байсан юм бий! Та түүний зарц хүүхнийг нь аргадаа оруулаад, жинхэнэ дурлалт хар хүүгийн ёсоор бараг л хөнжилд нь орох шахан, байхгүй харьцааны нууцад зарц нарыг нь оролцуулж байхаас ичихгүй байна уу?.. Тийм ээ, эрхэм та, аль болохоор миний сэтгэлийг гонсойлгох юм хийжээ! Бушуу тонилогтун гэж би хэлж байна шүү, дахиад энд ганц ч минут бүү байгтун! Харин та өөрийнхөө эзэгтэйг ингэж хүндлэхгүй байна гэнэ ээ, таныг хөөвөл таарна даа. Наад хаалганаасаа холд, би танд тушааж байна! гэв. 

	Нун гайхан цөхөрч үхсэн царайлаад, Раймоныг салахгүй ширтэн, тэрхүү үл ойлгогдох нууцыг тайлбарлан ярихыг шаардах мэт байв. Тэгснээ ухаан нь гарсан хүний байдалтайгаар Индиана руу шарвасхийн хүрч очоод, гараас нь чанга гэгч барьж

	— Та юу хэлэв ээ, энэ хүн танд хайртай юм уу? гэж хорссондоо шүд зуун асуувал

	— Та бас мэдээгүй хүн болж байна гэнэ ээ, эрэгтэй хүн эмэгтэй хүний нойрсох лаврингийн хөшигний цаана юунд нуугдаж байгааг та маш сайн мэдэх учиртай гэж авгай гарыг нь ярвайн түлхэж зайлуулаад, — Ай, Нун минь дээ ямар муухай санаа вэ! Чамайг ингэх юм гэж даанч санасангүй. Чи миний нэр төрийг худалдах гэж байдаг, би тэгэхэд чамд даанч их итгэж явжээ!.. гэж Нуний яадгаа алдаад зогсохыг харан хэлэв. 

	Дельмар авгай уурлаж гомдсондоо уйлж гарлаа. Хэдийгээр ийм сайхан хэзээ ч харагдаж байгаагүй хэр нь Раймон харж зүрхэлсэнгүй. Учир нь түүнд доромжлуулсан хүүхний ихэмсэг харц өөрийн эрхгүй доош нь харуулжээ. Раймон баларч, яаж ч чадахаа болив. Хэрэв Дельмар авгайтай хоёулхнаа байсан бол уур омгийг нь намдаан зөөлрүүлж чадах байсан боловч Нун дэргэд байгаа явдал хааш нь ч хөдөлгөсөнгүй. Нуний царай аймаар, уурлан хорсож, үзэн ядсан нь төрх байдлыг нь бүрмөсөн өөрчилсөн байлаа. 

	Хаалга цохиход гурвуулаа давхийн цочив. Нун хүнийг дотогш оруулахгүйн тулд дахин хаалга өөд ухасхийв. Гэвч Дельмар авгай шийдэмгийгээр түүнийг түлхэн зайлуулаад, Раймоныг өрөөний буланд нуугд гэж ширүүн захирамжлан загнав. Авгай хэцүү бэрх үед гаргадаг онцгой дор зүрхтэй байдлаараа алчуураа нөмрөөд, өөрөө хаалгаа жаахан онгойлгож, зарцаас юунд ирснийг нь асуув. 

	— Рудольф Браун гуай ирчхээд таныг хүлээж авах сан бол уу гэж асуулгаж байна гэж зарц хэлэв. 

	— Намайг их баярлаж байна, тэгээд өөрөө өөдөөс тань гарна гэж байна гэж хэлэгтүн. Зочны өрөөний зуух галлаж, хоол хийлгэгтүн. Алив байзнаарай, цэцэрлэгт хүрээлэнгийн явган хаалганы түлхүүр авчирч өг гэж авгай хэллээ. 

	Зарц яваад өглөө. Дельмар авгай хаалгыг хаалгүй зогссон хэвээр байв. Тэр бээр Нуний хэлэх зүйлийг сонсохыг хүссэнгүй, ихэмсэг бардам байдлаараа Раймоныг дуугүй болгож чаджээ. 

	Зарц хэдэн минут болоод эргэж ирэв. Дельмар авгай хаалгыг хагас онгорхой хэвээр нь барьж, тийнхүү де Рамьер гуайг зарц нарын нүднээс халхлан зогсоод, түлхүүрийг авч, оройн хоолоо түргэл гэж захирамжлаад, түүнийг явмагц, Раймонд хандаж

	— Миний бүл Браун тайж ирсэн нь таныг шившгээс аварлаа. Тэр таныг ийм юм хийснийг дуулбал, нэр төрийг эрхэмлэдэг хүнийхээ хувьд миний төлөө, улаан галзуу орох хүн. Гэвч би тань шиг юмнаас болоод тийм сайн хүн амь насандаа аюултай юм хийхээс болгоомжилж байна. Тиймээс хэрүүл будилаан гаргалгүй арилахыг танд зөвшөөрье. Нун таныг нааш нь оруулсан бол одоо гаргаж өгнө. Яваарай гэхэд

	— Хатагтай минь, та бид хоёр дахиад уулзана аа. Би хэдийгээр тун буруу юм хийсэн ч, магадгүй та надад ийм айхтар хатуу хандсанаа харамсаж ч болох юм гэж Раймон аль болох тайван байгаа дүр үзүүлэн хэлэв. 

	— Эрхэм ноёнтон, та бид хоёр хэзээ ч уулзахгүй байх гэж би итгэнэ хэмээн авгай хариуллаа. 

	Авгай хаалганаас холдолгүй, Раймоны бөхөлзөн хүндэтгэсэнд хариулалгүй, арчаагаа алдан чичирсэн сүлбээ хүүхэнтэйгээ хэрхэн холдохыг нь харсаар хоцров. 

	Раймон цэцэрлэгт хүрээлэнгийн бүрэнхий дотор Нунтэй хоёулхнаа болмогцоо загнуулах нь дээ гэж бодов. Гэтэл Нун юу ч дуугарсангүй явган хаалга хүргэлээ. Раймон түүний гарыг барья гэтэл хэдийнээ алга болчихсон байлаа. Раймон яахаар шийдсэнийг нь мэдэх санаатай аяархан дуудсан боловч хариу эс дуулдав. 

	Цэцэрлэгч хүрч ирээд

	— Ноёнтон гуай, одоо явж үз. Эзэгтэй ирсэн шүү, та нарыг харчхаж магадгүй гэж хэлэв. 

	Раймон, Дельмар авгайг доромжлон гомдоосондоо битүү тарчлан маш зовсоор цааш одов. Тэр Нунийг ор тас мартаад, гагцхүү Индианаар яаж уучлуулъя даа гэдгийг бодож явлаа. Ер нь Раймон саад бэрхшээл тулгарах тутам улам шатаж, бараг болж бүтмээргүй юмыг бүтээхийн төлөө улайран тэмцэгчийн нэгэн байжээ. 

	Дельмар авгай Ральф тайжтай хамт чив чимээгүй сууж хооллоод, өрөөндөө орж унтахаар нэлээд эрт явсан бөгөөд Нун ердийн заншлаараа хувцас хунараа тайлахад нь туслахаар ирсэнгүй. Авгай Нунийг дуудсан нь талаар болов. Нун ирсэнгүй. Тэгэхээр нь Индиана, Нунийг зориут зөрүүдэлж байгаа юм байна гэж бодоод хаалгаа хааж, унтахаар хэвтлээ. Гэвч авгай маш тавгүй хонож, дөнгөж үүр цаймагц цэцэрлэг рүү гарав. Авгайн хамаг бие халуун оргиод, цээжинд багтаж ядан тэмцэлдсэн халууныг намжаахаар сэрүүнийг хүсжээ. Тэр өчигдөрхөн өдий хэрд өөрийн хувьд цоо шинэ янаг дурлалын гал дөлөнд автагдан мөн ч жаргалтай байж билээ! Гэтэл ганцхан хоногийн дотор ямар муухай сэтгэл гонсойв оо! Эхлээд түүний бодож байснаас хавьгүй өмнө хар хүн нь ирнэ гэж дуулджээ. Авгай энэ хэдэн хоногийг Парист өнгөрүүлж, нэг ёсондоо дахин сэрэхгүйгээр хайр дурлалын жаргалыг эдлэн бүхэл бүтэн зуун жил унтаж нойрсох юм шигээр горилж явжээ. Гэтэл өглөөгүүр нь тэр мөрөөдлөөсөө татгалзахаас өөр аргагүй болж, дахиад л гэр бүлийн дарлалд орж, эдлэн захирагч эр нөхрийгөө де Карвахаль авгайнд Раймонтой мөргөлдүүлчихгүйн тулд эргэж ирэхээс өөр замгүй болжээ. Ер нь Раймонтой цуг байж байгаад эр нөхөртөө харагдвал би л мэхлээд өнгөрч чадахгүйдээ гэж бодсон байна. Гэтэл тэгж нандигнан санаж явсан Раймон нь ингэж хамгийн хатуугаар доромжилжээ. Түүгээр ч үл барам, насан туршийн хань, ганц хайртай залуу зарц хүүхэн нь санаанд ороогүй байтал ийм итгэх хүндэтгэхийн аргагүй амьтан байж байх нь тэр ээ!

	Дельмар авгай шөнөжин уйлжээ. Тэр бээр цэцэрлэг дундуур гардаг багавтар голын эргийн өглөөний хяруунд цайвар болсон ногоон дээр суув. Гуравдугаар сарын сүүлч бөгөөд байгаль дэлхий дөнгөж сэргэж эхлэн, өглөөгүүр хэдий хүйтэн ч маш сайхан хэсэг хэсэгхэн манан голын дээгүүр хөвөгнөн хөвсийлдөөд, жигүүртэн олон шувууд хавар цагийн хайрын дуугаа шулганалдан жиргэж байсан цаг. 

	Индианын дотор уужран, ямархан нэгэн сайхан бодол сэтгэл юуг нь дүүргэх шиг болов. 

	«Намайг ухаан оруулахын тулд бурхан ингэж туршиж үзжээ. Энэ бол миний хувьд аз заяатай хэрэг. Тэргүй бол энэ хүн намайг нүглийн зам руу хөтөлж, баллах байсан нь эргэлзээгүй. Харин одоо би хамаг бузар булайг нь мэдэх болсон болохоор түүний зүрх сэтгэлд бадарсан аюултай хүчтэй тачаалд автагдаж, бие сэтгэлээ өгөхөө болилоо. Би одоо  өөрийнхөө эр нөхрийг хайрлаж явах болно... Би хичээнэ! Юутай ч гэсэн би түүнд дуугүй захирагдаж, түүнийгээ жаргаахын тулд бүхнийг хийж, нэг ч юмаар зөрөхгүй. Тэгээд биднийг төөрөлдүүлдэг харчуулын худал хуурмаг уран гоё үгийн үнэ цэнийг нэгэнт мэддэг болсон болохоороо хар хүнийхээ харыг хөдөлгөх юм бүхнээс зайлсхийж явна. Эсвэл бурхан миний шаналан зовж байгааг үзэж өрөвдөөд, удахгүй намайг үхүүлж ч туслах юм бил үү» гэж бодлоо. 

	Голын цаад эргийн уд модны цаана Дельмар гуайн үйлдвэрийн машиныг хөдөлгөдөг тээрмийн чимээ дуулдаж, голын ус хүржигнэн, дөнгөж саяхан бий болгосон хаалт руу цутган орно. Дельмар авгай голын түргэн урсгалыг гуниглан ширтэж байснаа гэнэт усан доторх зэгсэн дунд нэгэн хар юм хөвж, усны урсгал урсуулах гээд дийлж ядаж байхыг харчхав. Авгай босож, ус руу тонгойгоод эмэгтэй хүний хувцас, бүр өөрийнхөө сайн таних хувцыг харжээ. Дельмар авгайг айн балмагдаж байхад, ус нэмсэн хэвээрээ, хулсанд тээглэсэн хүүрийг урсган, түүний зогссон газар луу улам бүр ойртуулан авчирлаа. Авгайн сандран хашхирах чимээгээр үйлдвэрийн ажилчид гүйлдэн ирэхэд, өөрөө эрэг дээр ухаангүй хэвтэж, Нуний бие усанд хөвж явжээ. 

	 


ДЭД ХЭСЭГ

	 

	IX БҮЛЭГ

	Түүнээс хойш хоёр сар өнгөрөв. Та нарыг намрын нэгэн орой оруулсан Ланья дахь тэр айлд маань юу ч өөрчлөгдсөнгүй. Гагцхүү одоо ид хавар болж бор чулуугаар өрсөн улаан хэрмүүд, хэдэн зуун жилийн хаг хөвдөд шарласан цементэн дээврийг нь сүрлэг бөгөөд аятайхан харагдуулна. 

	Гэрийн хүмүүс үдшийн нам гүм, анхилуун ариун агаараар ханатал амьсгалж, шингэх нарны шижир туяанд шил цонх гялтганаад, үйлдвэрийн чимээ шуугиан, фермийн зүгээс ирэх дуу хууртай нийлэлдэн хоршино. Дельмар гуай довжооныхоо шатан дээр суугаад ойрхноор нисэн өнгөрөх хараацайг буудан зугаацна. Зочны өрөөнд юм нэхэж суусан Индиана байн байн цонхоор шагайж, хурандаагийн хатуу харгис тоглоомыг гуниглан харна. Офелия нохой нь үсэрч дэвхрэн хуцаж, өөрийн хувьд ийм дасаж сураагүй ан хийлээ гэж дургүйцсэнээ илэрхийлэн байхад Ральф тайж шатны чулуун хашлагыг зайдлан суугаад, янжуур татаж, ердийн заншлаараа эргэн тойрондоо болж буй баяр цэнгэл, уйтгар гунигийг санаа амар харж байв. 

	Хурандаа буугаа тавьж

	— Индиана аа! Наад ажлаа орхиоч, өдрийн хөлс авдаг ажилчин шиг л ажиллах юм аа, та гэхэд

	— Одоохондоо гэгээтэй байна шүү дээ гэж Дельмар авгай хариулбал

	— Тэр яах вэ, наашаа цонхонд ойртож суугаач, би танд юм хэлэх гэсэн юм гэв. 

	Индиана захирагдан цонхонд ойртоход, хурандаа цонх руу хүрч ирээд, зарим хөгшин хартай хар хүнд заавал байдаг тохуутай маягаар

	— Та өнөөдөр их юм хийлээ, өдөржин үгэнд ордог томоотой хүүхэд шиг байлаа. Энэний тань төлөө танд нэг нэлээн аятайхан юм дуулгая гэлээ. 

	Дельмар авгай албаар инээмсэглэв. Ер нь ингэж инээмсэглэхэд хурандаагаас өөр нарийн ухаантай хүн байсан бол уурлах байсан билээ. Хурандаагийн

	— Учир юун гэвэл, таныг зугаацуулахын тулд танд үнэнч дурлагчдын нэгийг өглөөний хоолонд урьсан юм аа. Та ч яах вэ, зальтай болохоороо, бас тэгээд тийм дурлагч өчнөөн төчнөөн болохоороо хэнийг тэр вэ? гэж асуух юм байгаа биз гэхэд нь

	— Манай өвгөн ламыг л биз гэж хар хүнийхээ хөгжөөнтэй аашнаас улам бүр уйтгарлан гунигладаг Дельмар авгай хэлэв. 

	— Огт биш ээ! гэж нөхрийнхөө хэлэхэд

	— Тэгвэл Шейли хотын дарга юм уу, Фонтенеблогийн бичиг баримт батлагч өвгөн байлгүй дээ гэж авгай хэлэв.

	— За залилахаа больж үз! Та хэний тухай ярьж байгааг сайн мэдэж байна. Алив хө, Ральф аа, энэний аман дээр нь гарч ирэх гээд байгаа нэрийг хэлээд өг дөө, яагаад ч юм өөрөө нэрлэхээсээ зовоод байх шиг байна аа гэхэд нь

	— Де Рамьер гуай ирнэ гээд зүгээр л хэлчхэж болох байхад ингэж бөөн оршил моршил болоод байгаа юм бэ гэж Ральф тайж хэлээд янжуураа шидэж, — Энэ явдал Индианын хувьд огт падгүй байх гэж бодож байна гэв. 

	Дельмар авгай хамаг цус нь нүүрэндээ хурахыг мэдрэн, нэг юм эрсэн хүн болж буруу харав. Тэгснээ жаахан биеэ бариад цонх өөд очиж

	— Тоглож байгаа юм байгаа биз дээ гэж бүх биеэрээ чичрэглэн хэлэхэд нь

	— Яалаа гэж, яг үнэн. Та түүнийг маргааш өглөө, арван нэгэн цагт энд ирчихсэн байхыг харна гэв. 

	— Таны нууцыг мэдэх гэж гэр бараанд чинь хулгайгаар ороод, танд золтой л алуулчхаагүй хүнийг та яаж гэртээ оруулах юм бэ? Хэрэв та хоёр тийм гомдолтой юмыг мартсан бол хоёулаа дэндүү амар улс юм аа гэж авгайн хэлбэл

	— Хонгор минь, та өөрөө эгчийндээ тэр хүнтэй уулзаж надад үлгэр жишээ үзүүлсэн шүү дээ гэж хурандаа хэлэв. 

	Индианын царай цонхийж

	— Тэр уулзалт надад ер падгүй. Би түүнийг даанч шохоорхоогүй, тийм ч учраас таны оронд байсан бол, би л урихгүй дэг гэж бушуухан хэлэхэд

	— Энэ хүүхнүүд төрөлхөөсөө ямар муухай зальтай худалч байдаг байна аа! Та чинь түүнтэй бараг бүтэн оройжин бүжиглээ биз дээ, адгийн наад зах нь л ингэж надад хүн амьтан хэлсэн шүү дээ гэв. 

	— Танд худал юм хэлжээ гэвэл

	— Карвахаль авгай энэ тухай надад өөрөө ярьсан. Ер нь та мэтгээд яах вэ. Түүнд муу нь юу байх вэ, танай эгч тэгж танилцуулахыг зорьсон, тэгээд ч тэр хүнд тусалсан л хэрэг шүү дээ. Тэр хүн миний үйлдвэрт хэд хэдэн чухал тус хүргэсэн, тэгэхдээ маш эвтэйхнээр, бараг миний оролцоогүйгээр хийсэн байна. Тэгэхлээр би таны хэлдгээр тийм ч хатуу харгис этгээд биш шүү, түүнээс гадна, хөндлөнгийн хүнд өртэй хоцрохыг хүсэхгүй байна, тэгээд л түүний ачийг нь хариулъя гэж бодсон юм даа гэлээ. 

	— Яаж, ямар янзаар? гэж авгайн асуухад

	— Түүнтэй нөхөрлөж байж болно. Өнөө өглөөхөн Ральф тайж бид хоёр Серси орж Рамьерын ээж, маш аятайхан авгайтай танилцлаа. Тэдний гэр байшин нь тухтай тохилог, элдэв илүү чамин хээнцэр юмгүй, ер нь хуучны тайж айлынх шиг ихэрхсэн бардсан юмгүй юм байна. Рамьер гуай ч гэсэн сайхан залуу юм. Би түүнийг манайд өглөөний хоолноор ирж хамт хооллоод, дараа нь үйлдвэр үз л дээ гэж урьсан. Бас ахынх нь талаар сайн сураг сонсож, тэр хүн миний арга туршлагыг авсан ч би хохирохгүй юм байна гэдгийг сайтар мэдэж авлаа. Бусад хэн ч биш, чухамхүү энэ айл миний мэдсэн сурсныг ашиглавал ашиглаг. Ер нь эрт орой хэзээ нэгэн цагт нийтийн хүртээл болохгүй нууц гэж үгүй шүү дээ. Тэгээд ч аж үйлдвэр ийм хурдан хөгжөөд байх юм бол миний бодож боловсруулсан зүйл ч гэсэн аль хэдийн задарсан нууц болчихно шүү дээ гэж ярилаа

	— Эрхэм Дельмар, таныг өөрийн ажил үйлээ нууж далдлаад байхыг хэзээ ч сайшаахгүйг минь та тун сайн мэднэ. Үнэнч иргэний нээсэн нээлт эзэндээ холбогдохын чинээгээр тэр хүнийхээ эх оронд мөн адил холбогдох ёстой, хэрэв би байсан бол... гээд Ральф тайжийг цааш ярих гэтэл хурандаа яриулалгүй

	— Чөтгөр ав гэж! Ральф тайж та дахиад л өнөөхөө ярих юм. Танай тэр нигүүлсэнгүй үзэл ч гайгүй хэвтэнэ ээ дээ! Таны эд хөрөнгө танд хамаагүй юм уу гэмээр байх юм. Бас маргааш, улс амьтан түүнийг чинь авъя гэвэл тавин мянган франкийн орлогоо гуйлгачны үүргэвч, тулуур хоёроор баяртай нь аргагүй солимоор харагдах юм. Туркийн султан хаанаас ч доргүйгээр аятай тохитой аж төрөхийг эрхэмлэдэг тан шиг хүнд наад эд баялгийн эсрэг номлол чинь тун таарахгүй байна шүү! гэв. Тэгэхэд нь

	— Миний ярьсан зүйл бол тэр нигүүлсэнгүй үзэл тань биш ээ. Ер нь ухаантайгаар хар амиа хичээх нь биднээс хүмүүст сайн юмыг хийлгэж, тэднээс бидэнд хор хүргүүлэхгүй болгож байгаа хэрэг юм. Миний хар амиа хичээгч болох нь хэн бүхэнд илэрхий. Би түүнээс зовохоо ч больсон. Аливаа сайн үйл бүхэн нь амин хувийн ашиг сонирхолд үндэслэдэг гэсэн дүгнэлтэд хүрсэн хүн дээ. Хайр сэтгэл, сайн санаа хоёр наанаа хамгийн харамгүй сайхан юм шиг хэр нь үнэн хэрэгтээ хамгийн хувиа хичээсэн зүйл, эх оронч үзэл ч гэсэн мөн л өөрцгүй шүү. Та миний үгэнд итгээрэй. Би хүмүүст тийм ч их дуртай биш ээ. Гэвч тэднийг хүндэтгэдэггүйнхээ хэмжээгээр тэднээс айдаг учраас энэ тухай ярихыг хэзээ ч зөвшөөрөхгүй. Тэгэхлээр та бидэн хоёр хоёулаа хар амиа бодогч нар, ялгаатай нь гэвэл намайг зөвшөөрч байхад, та үгүйсгэж байдаг байна гэж Ральф хэлэв. 

	Тийнхүү тэр хоёрын хооронд маргаан үүсэж, хувь хувийнхаа амиа хичээсэн бодолд хөтлөгдөн, аль алиныхаа амиа хичээсэн бодлыг дэндүү гэж батлахыг хичээцгээв. Дельмар авгай энэ самбааг ашиглан, ийм санаанд ороогүй юм сонссондоо юунд догдолсноо ганцаараа бодохоор унтлагынхаа өрөөнд оров. 

	Одоо та бүхэнд түүний нууц бодлыг танилцуулахын зэрэгцээ Нуний үхлийг аль нэгэн хэмжээгээр түргэсгэсэн хүмүүсийн талаар ярих нь зүйтэй байх. 

	Уншигч авгай танд ч, надад ч хөөрхий золгүй хүүхэн гашуудан гомдож, юу ч хийхээс буцахаа болих цаг хүнд тохиолддог, яг тэр үедээ гол руу харайн орсон нь тодорхой байгаа биз ээ. Тийнхүү Нун Раймоноос салаад шилтгээндээ эргэж очсонгүй, түүнийг хэн ч харсангүй, ямар бодолтой байсныг нь мэдсэн хүн ер үгүй байжээ. Иймээс амиа хорлосон гэх ямар ч ил бодь юм байсангүй билээ. 

	Харин санаатайгаар амиа хорлосон гэдэгт эргэлзэхгүй хоёрхон хүн байсан нь де Рамьер гуай, цэцэрлэгч хоёр байлаа. Де Рамьер нь өвдсөн дүр үзүүлэн уй гашуугаа нууж, цэцэрлэгч нь айх, нүгэлшээхийн эрхэнд тас дуугүй байхыг эрхэмлэжээ. Чухамхүү энэ хүн л хувийн ашиг завшааны үүднээс өвөлжин дурлалт хосын уулзахыг үл мэдээчин болж өнгөргөсөн, залуу хүүхний нууц гунигийг мэдэж байжээ. Тэр бээр эздийн дургүйцэл, зарц нарын зэмлэлээс зүй ёсоор эмээгээд дуугүй байхаас дээр юмгүй гэж үзсэн бөгөөд тэрхүү дурлалын явдлыг мэдэж, юухан хээхэн гадарлаж явсан Дельмар гуай түүнээс биднийг эзгүй байхад дээрх явдал хэвээр үргэлжилж байсан уу, үгүй юү гэж асуухад нь үгүй гэж хариуллаа. Ганц нэг нутгийн хүн (тэр хавьд хүн тун цөөн байсныг хэлэх хэрэгтэй) хэлэхдээ, Нун заримдаа үдэш орон Серси рүү ирдэг байсан гэх боловч нэгдүгээр сарын сүүлчээс де Рамьер гуай тэр хоёрын аливаа харилцаа тасарсан бололтой. Нун гуравдугаар сарын 28-нд усанд живжээ. Энэ бүхнийг үндэслэн түүний үхсэнийг золгүй явдал болсонд тооцож болох байлаа. Нун үдэш орой болсон хойно цэцэрлэг дундуур явж байгаад хэд хоног буусан өтгөн мананд төөрч, эгц эрэгтэй, бороонд сүрхий нэмэгдсэн голыг хөндлөн тавьсан жижигхэн гүүрийг хий гишгээд усанд унаж болох байлаа. 

	Хэдийгээр, санаснаас сүрхий ажигламтгай Ральф тайжийн дотор энэ бүхний буруутан нь де Рамьер гуай мөн дөө гэсэн ноцтой сэжиглэл байсан ч тэгтэл сэтгэлдээ сэв оруулж, тэртэй тэргүй зовж байгаа хүнийг буруутгах нь ашиггүй бөгөөд хатуудсан хэрэг болно гэж үзээд хэнд ч хэлсэнгүй. Тэр ч байтугай энэ тухайд ганц нэгэн сэжиг хэлсэн хурандаад, Дельмар авгайн бие муу байгааг харгалзан түүний багын найз амиа хорлосон байж болох мэтийг хэлэхгүй нуух нь зүйтэй гэж зөвлөсөн байна. Ийнхүү хөөрхий Нунийн үхэлд, түүний явдалд хандахын адилаар хандацгаажээ. Бүгдээрээ дуугүй үгсэн тогтсон ёсоороо түүний тухай Индианын дэргэд ер дурдахаа больж, удалгүй бүр ярихаа больцгоожээ. 

	Гэвч энэ бүх болгоомжлол талаар болов. Учир нь үнэн мөнийг сэжиглэх шалтгаан ямар нэгэн хэмжээгээр Дельмар авгайд өөрт нь байжээ. Тэр нэгэн ёрын үдэш Нунийг хатуугаар зэмлэсэн нь хөөрхий хүүхэн гэнэт тийм айхтар шийд гаргахад нь хангалттай болсон мэтээр авгайд санагдлаа. Түүний биеийг усанд хөвж явахыг харсан тэр аймшигт минут Индианын эвдэрсэн сэтгэл, зовж тарчилсан бодолд эцсийн цохилт өгчээ. Анхандаа зугуухан газар авч байсан өвчин одоо улам түргэсэж ирсэн тул энэхүү эдгэрэхийг үл чармайн өөрийнхөө шаналгааг хайртай ч, халамжгүй сэхээгүй хар хүнээсээ нуудаг залуу бөгөөд магадгүй чийрэг байж болмоор хүүхэн уйтгар гуниг, амьдралд даанч ийм юм тохиолдохын чинээ санаагүйн бэрхэд дарагдан аажимдаа сульдан буурч эхэлжээ.

	Тэр бээр Раймон ирэх гэж байгааг дуулаад унтлагынхаа өрөөнд орж ирэхдээ

	— Ай юутай хувь заяагүй хэрэг вэ, юутай золгүй хэрэг вэ? Манай гэрт үхэл зовлонг авчирсан тэр хүн үхэж хатах болтугай! Бурхан тэнгэр минь! Та яагаад тэр хүнийг миний амьдралд хутгалдаж, миний хувь заяаг захирахыг зөвшөөрнө вэ? Тэр хүн намайг эзэмдэхийн тулд зөвхөн гараа сарвайхад л хангалттай шүү дээ. Тэр хүн «Энэ хүүхэн минийх! Би түүнийг ухаан алдуулж, амьдралыг нь эвдэж чадахаа л чадна, хэрэв эсэргүүцвэл нь эргэн тойронд нь үхэл тахал тарьж, гэмээ гэмшин, харамсаж, айж зовж байлгаж чадахаа л чадна!» гэж хэлэх хүн байгаа юм. Бурхан минь, ядуу дорой эмэгтэй хүнийг тэгж тарчилгаж байх нь шударга хэрэг гэж үү дээ! гэж ганцаараа ярьж явжээ. 

	Тэгснээ тэр дахин гашуудан уйллаа. Учир нь Раймоны тухай бодсон нь Нунийг дахин санаанд оруулж, сэтгэл зүрхийг нь өвтгөжээ. 

	— Хөөрхий муу Нун минь, багын ганц найз минь, эх орон нэгт ганц найз минь! Энэ хүн л чамайг алсан даа! Хөөрхий минь дээ! Энэ хүн чи бид хоёрыг хоёулыг баллажээ! Чи надад хэчнээн их хайртай байв аа, ганцхан чи л миний зовлонг ойлгодог, хүүхдэрхүү хөгжөөнт аашаараа тайтгаруулж чаддаг байсан сан! Чамайгаа алдсан минь ямар их золгүй хэрэг вэ? Энэ хүн ямар заль гаргаж байж чамайг минь итгүүлээд, ийм муухай юм руу түлхэв ээ? Чамайг мөн ч эвтэйхэн хуурч дөнгөсөн бололтой юм. Чи ганцхан миний уурлах үед л юү хийснээ ойлгосон байх. Харин би чамд дэндүү хатуу, тэр ч байтугай харгис хандсан байна, тэр минь чамайг сүйтгэж, би л чамайгаа үхэлд түлхэж дээ. Хөөрхий минь дээ! Миний уур түр зуурын утаа шиг замхарч арилахыг хүлээх чинь яав аа. Минийхээ цээжийг түшин уйлах чинь яав даа, «Намайг мэхэлжээ, би таныг хүндэлж хайрладгийг минь та мэднэ шүү дээ!» гээд наддаа хэлэх чинь яав аа. Тэгсэн бол би чамайгаа чанга тэврээд хамт уйлалцаж, чи минь амьд хоцрох байж шүү дээ! Одоо чи минь үхчихжээ! Залуу зандан, сайхан, хөгжөөнтэй үедээ үхжээ! Арван есхөн настайдаа ийм аймшигтайгаар үхжээ! гэж Индиана бас эмгэнэн өгүүлэв. 

	Индиана найзынхаа хойноос харамсан гашуудахдаа өөрийнхөө баларсан мөрөөдөл буюу амьдралд тохиолдсон өнгөрөгч гурван хоногт Раймоны хязгааргүй биеэ тоосон бодолд ч багтахааргүй хүчтэйгээр дурлаж, ёстой нэг хүн шиг амьдарч байна даа гэж бодож явсан мөрөөдлийнхөө хойноос өөрийн эрхгүй хар буун гашууджээ. Түүний хайр дурлал хэчнээн хүчтэй, хэчнээн гэнэн байх тутам төчнөөн их доромжлогдлоо гэж бодох нь зүй биз ээ. Индиана шиг сэтгэлтэй хүний анхны дурлал заавал цэцэн цэлмэг, эмзэг хэврэг байдаг. 

	Тэглээ яалаа ч Индиана сайтар бодож тунгаахаасаа илүү ичих гомдохын нөлөөнд орсон байна. Хэрэв Раймон түүний дэргэд дахиад хэдхэн минут болсон бол уучилна гэсэн амыг нь авчхаж чадах байсан гэдэгт би эргэлзэхгүй. Гэвч учир явдал золгүйгээр эргэсэн нь түүнээс өөрийн хайр сэтгэл, хамаг ов мэхийг гаргахад саад болсон бөгөөд Дельмар авгай ч үүнээс хойш, түүнээс нааш Раймоныг үзэж чадахгүйдээ гэж чин сэтгэлээс бодсон юм санжээ. 

	X БҮЛЭГ

	Одоо Раймон, Дельмар авгайн хайр сэтгэлийг татаж, уучлуулахыг хэзээ хэзээнийхээс илүү чармайсан нь зүгээр нэг их зан юм уу өөрийгөө дээгүүрт тавьснаас болсон хэрэг биш ээ. Тэр үүнийг бүтэхгүй зүйл гэж үзнэ. Учир нь эмэгтэй хүний ямар ч дурлал, энэ дэлхийн ямар ч жаргал Индианы дурлалтай зүйрлэх аргагүй байжээ. Раймон ийм л хувьтай төржээ. Раймон насан туршаа гал халуун сэтгэлийн гаршгүй цангаан, шинэ шинэ адал явдлын бодолд идэгдэн явсан билээ. Тэр бээр амьдралд тэмцэх эсэргүүцэх өргөн талбарыг олж үздэг учраас түүний аливаа зүй тогтоол, хууль журамд нь хүртэл дуртай, нийгмийн байгууллагыг унагаах нь зан суртахуунд ямар нэг хэмжээгээр ер бусын эрх чөлөөг олгоно, тэгснээрээ хувийн жаргалыг хэтэрхий амархан болгож, миний хувьд амт шимт нь алдагдана гэж айдаг байжээ.

	Тэглээ ч гэсэн түүнийг Нунийн үхэлд хааш хэрэг хандсан гэж битгий бодогтун. Анхандаа бүр өөрөө өөрийгөө хамгийн муу муухай амьтанд тооцож, дух руугаа буудаж орхиё хэмээн хатуу шийдээд гар буугаа цэнэглэсэн юм. Гэвч түүнийг зэгсэн магтууштай бодол зогсоожээ. Ингэвэл ээж минь яана аа?.. Хөгшин дорой эх минь яана аа? Өчнөөн их зовлон гунигийг амсаж, зөвхөн миний төлөө амьд байж, ганцхан би л түүний жаргал, найдвар нь шүү дээ. Би ингэж түүнийхээ сэтгэлийг баллаж үхлийг түргэсгэх хэрэг үү? Яаж болох вэ. Өөрийнхөө гэмийг наманчлах хамгийн сайн арга бол үүнээс хойш ээжийгээ асрах явдал мөн гэж шийдээд Паристаа эгэн ирж, ээжийгээ урьд хайхардаггүй байснаа арилгахын тулд хамаг хүчээ тавьсан байна. 

	Раймон уулзаж ойртсон хүн болгоныг эрхэндээ оруулах талаар ер бус агаад хэдий залуу насны төөрөгдөл, алдаа дутагдал гаргавч тойрон байгаа орчноосоо үлэмжхэн дээгүүр байжээ. Түүнийг чухам ямар үндэстэйгээр ухаантай, авьяастай хүн гэгдсэний учрыг бид та нарт хэлсэнгүй. Яагаад гэвэл бидний өгүүлсэн зүйлд энэ явдал холбогдолгүй байсан юм. Яг л энэ Раймон маань, магадгүй та нарын хөнгөн хийсвэр этгээд гэж буруушааж байгаа алдаа дутагдалтай Раймон тань, таныг одоо ямар ч үзэлтэй байлаа гэсэн тэр нэгэн цагт танд асар их нөлөөлж, үйлчилсэн тэр хэдхэн хүний нэгэнд багтах хүн юм шүү гэдгийг нэгэнт хэлэх цаг боллоо. Бүх хүн түүний улс төрийн талаар бичсэн товхимлыг уншиж, сонин үзэхдээ үг найруулгын сайхан, юмны учир холбогдлыг нарийн гаргасан уран гоёыг нь бахдан шагшдаг байлаа. Одоо цаг гэдэг бол зуун жилээр ч биш, хаанчлалаар ч биш, зөвхөн сайд нар солигдохоор хэмжигддэг болсон учраас бидний хувьд нэгэнт эртэд өнгөрч түүх домог болсон үеийг би ярьж байна. Би одоо Мартиньякийн9 танхимын тухай, манай улс төрийн эрин үед энхийн гэрээний маягаар бус, түр найрамдлын хэлэлцээний маягаар орж ирсэн харьцангуй тайван, эргэлзээний үеийн тухай, манай хэв ёс, зан суртахуунд тэгтэл их өвөрмөцөөр нөлөөлж, манай сүүлчийн хувьсгалын гэнэт шийдэх замыг бэлтгэсэн ч байж болох элдэв номлол ноёрхсон арван таван сарын тухай ярьж байна. 

	Тэр үес аз дутаж, цаг хугацаа ч гэх юмгүй, ажил үйл ч үгүй үед төрсөн залуу авьяастнууд мандаж байжээ. Тэд бас л эрин үеийнхээ эвлэрэнгүй бөгөөд эргэлзээтэй байдлыг зүй ёсоор үнэлдэг байлаа. Хүмүүс өөрсдийн бүдүүлэг харанхуй болоод юмны үнэн учрыг нуухын тулд үг хэлийг ашиглах талаараа тийм өндөр түвшинд хүрч байсныг би хэзээ ч үзээгүй юм. Улс төрийн талаар эвлэрэнгүй, идэвхгүй болж, харилцахдаа улс төрийн бодлогыг оруулдаг болсон нь зан суртахуунд нэвтэрч, энд тэндгүй боловсон эелдэг зангаар халхавч хийн, наанаа дургүй байгаагаа нуухын зэрэгцээ хэрүүл шуугиангүйгээр тэмцэлдэх бололцоотой болжээ. Харин тэр үеийн залуу хүмүүсийг аргагүй дээ гэх нэг зүйл байгаа нь тэднийг том хөлөг жижиг хөнгөн хөлгүүдээ чирч явдаг шигээр чиргүүлт онгоцоор байн байн авч явдаг байсан тул тэд хаашаа явж байгаагаа мэдэхгүй хэр нь усны давлагааг даван, шинэхэн дарвуулаа хийсгэж чадна хэмээн бардам гэгчээр хөвж явдаг байсныг дурдвал зохино.

	Раймон төрөл гарлаараа ч, баян чинээлгээрээ ч үнэмлэхүй хаанчлалын талын хүн боловч шинэ үзэл суртлыг зүй ёсоор хүндэтгэж, хартийн10 талыг халуунаар дэмжигч байжээ. Юутай ч гэсэн өөрөө тэгж боддог, түүнийгээ ч батлахыг аль болохоор хичээнэ. Гэвч хүчин төгөлдөр болоогүй гэрээг янз бүрээр тайлбарладгийн адилаар XVIII Людовикийн хартид мөн тэгж Есүс Христийн евангели сударт ханддагийн адил болж, уг судрыг уран үгтнүүд цэцэн цэлмэг үг хэлэх дасгалаа болгон ашигладаг болжээ. Тийм ч учраас тэр үеийн улс төрийн аливаа яриа сүм хийдийн номлолоос ч үр дагавраар илүү бус байжээ. Энэхүү гоё хээнцэр, хайнга хэнээгүй үед соёл иргэншил ёроолгүй нүхний амсар дээр царцан тогтсон мэт болоод хүн бүхэн жаргаж авахын хойноос үхэн хатан хөөцөлдсөн байна. 

	Раймоныг түүний үзэл суртлаар нь хязгааргүй эрх мэдлийн талынханд ч, эрх чөлөөний талынханд ч хамааруулж болохгүй байлаа. Тэр нь алтан дунджийг барьсан хүн бөгөөд гэвч энэ суурь бат биш учраас сайн санаатай хүмүүс ойртон ирэх шуурганаас хоргодох байрыг эндээс эрдэг нь дэмий байжээ. Тэр бээр бусад олон туршлагагүйчүүдийн адил нийтлэлч байж болохын зэрэгцээ сайн санаатай байж бүрэн болно гэж үзнэ. Бүх юм хуурмаг агаад эрүүл саналыг аль болохоор найдвартай сайн дарж авахыг эрмэлзэн буруу бодолд бууж өгдөг ийм үед дээрх бодол нь яриан байхгүй төөрөгдөл байж. Раймон өөрийгөө аливаа юманд падгүй, юуг ч сонирхдоггүй хүнд тооцдог байсан нь өөрөө өөрийгөө л хуурсан хэрэг. Учир нь оршин буй нийгмийн байгуулал түүнд ашигтай, аятай байсан юм. Хэрэв төрийн эргэлт болбол түүний хувийн элбэг дэлбэг аж байдал хэлмэгдэн сүйдэх нь эргэлзээгүй ч байр байдалдаа бүрэн итгэдэг нь бодол санаанд нь нөлөөлж, номхон эвлэрэнгүй үзэл суртлаа боловсруулахад нь сайхан тус болох ажээ. Надад инээд баясал, өршөөл хайр заяасан мөртөө бусдад зовлон учруулдаг нь ямар учиртай юм бэ гэж зэмлэдэг хүнийг муу хүн гэж яаж хэлэх юм бэ? Үндсэн хуульт хаанчлалын талын залуу хүмүүс түүнийг өөрсдөдөө маш аятайхан гэж, ийм байхад бүх зүйлээр хангалттай байна гэж үзэж байхад нь наадах тань хуучирчээ, энэ байгуулал тань нийгмийг дарж, хүнд дарамт болж байна гэж тэдэнд яаж ойлгуулах юм бэ? Юмаар дутаагүй хүн юмны хэрэгцээг ойлгох уу даа?

	Ухаалаг байж, үг ярианы бүх нарийн ширийнийг сайн эзэмшсэн бол өөрийгөө хуурахаас амар хялбар юм гэж огт байхгүй биз ээ. Манай үг яриа бол дээшээ мандаж ч болох, шалдаа бууж ч болох биеэ худалддаг хүн шиг юм уу, янз бүрээр дүрээ хувирган, нэг үе сайхан царайлж, нэг үе хуурмаг өнгөөр уурсаж байдаг сээтгэнүүр эм шиг ажээ. Үг яриа бол сав хоосон буцаадаггүй, өөрийгөө зөвтгөхийн тулд мянган янзаар бултаж чаддаг, бүхнийг урьдаас харж чаддаг зальтай заргач гэсэн үг ээ. Хамгийн үнэнч хүн гэдэг бол бусдаас илүү сайнаар ажилладаг хүнийг хэлдэг бол хамгийн хүчирхэг хүн гэж бусдаас илүү сайнаар бичиж, ярьдаг хүнийг хэлнэ. 

	Раймон баян хүн гэсэндээ хөлс горьдож бичихийн хэрэгцээгүй, зөвхөн өөрийн дур авьяасын дагуу, ингэх ёстой хүн гэж үздэгийнхээ улмаас бичдэг юм. Тэр бээр үзтэл илт юмыг гайхамшигтай авьяастайгаар үгүйсгэж чаддаг ховорхон чадвартай, түүнийг нь засгийн газар үнэлдэг байж. Учир нь «аливаад оролцдоггүй байдлаараа» засгийн газрыг сохроор дагалдагч төлөөний хүмүүсээс нь илүү ашиг оруулдаг байсан юм. Мөн түүнчлэн хуучин дэмий хөнгөвчлөлөөс дуртайяа татгалзахын хажуугаар одоогийнхоо бүх давуу талыг хэвээр хадгалахыг хүсдэг Парисын гялалзуур залуучууд Раймоныг үнэлнэ. 

	Үнэндээ, энэ нуран унахад бэлхэн байгаа нийгэмлэгийг дэмжиж, тэгэхдээ өөрөө Сцилла, Харибда11 хоёрын дунд байж, хэзээ хэзээгүй залгихад бэлэн байдаг хатуу ширүүн үнэнтэй тайван бөгөөд эвийг нь олж тэмцэхэд маш их авьяас хэрэгтэй байлаа. Үнэн бодит юмны эсрэг итгүүлэх зүйлийг боловсруулж, ерөөсөө ямар ч бодолгүй хүмүүсийн он ухаанд оруулна гэдэг бол үнэнийг гуйвуулж сураагүй бүдүүлэг болхи, овсгоогүй хүнд хүртэшгүй асар их авьяас билиг юм. 

	Раймон дээдсийн зиндаандаа эргэн орж, хуучин дассан сурсан байдалдаа ормогцоо л түүний тэтгэн тэжээж, сэргээгч нөлөөг нэн даруй амсжээ. Тийнхүү түүнийг догдлуулан байсан дурлалын явдал үлэмж өргөн хүрээтэй, гялалзсан ашиг сонирхолд түр зуур шахагдан зайлав. Раймон тэр нийгэмлэгтээ угийн гал халуун омгоороо уусан орж, парисын хамгийн нэртэй хүмүүс хэзээ хэзээнийхээс илүүгээр түүнтэй танилцахыг эрмэлзэж байгааг мэдмэгцээ амьдралд одоо дурлаж байгаа шигээр хэзээ ч дурлаж байгаагүйгээ мэджээ. Тэр бээр буруу юм хийдгийнхээ гэмшилт бодлыг зүхэн дарж, эх орондоо үзүүлсэн тусынхаа ачаар амьдарч эхэлснийг буруутгах хэрэг байна уу даа? Тэр нь өөрийн залуу халуун зүрх сэтгэл овсгоо самбаатай ухаан, ер өөрийн амьд хүчирхэг бие махбод дотроо булгилсан амьдралыг мэдэрч, хувь заяа түүний бодлын хажуугаар зол жаргалыг бэлэглэхийг бас ойлгож байжээ. Тийм ч учраас заримдаа зүүдэнд үзэгддэг түгшүүрт сүүдрээс өршөөл гуйн, амьд хүмүүсийн хайр дурлалд мартах ёс байдгийг хайж, хүүрийн газрын аймшгаас хамгааллыг эрэх ажээ. 

	Раймон урьдын амьдралдаа эргэж ормогц, удалгүй хайр дурлал ба адал сонин явдлын мөрөөсөл дахиад л улс төрийн болон гүн ухааны сэдэвтэй бодол, биеэ тоосон бодолтой нь зэрэгцэн орж ирж байгааг мэдэрчээ. Би биеэ тоосон тухай ярихдаа түүнд хэрэггүй өнгө мөнгө, нэр төрийн тухай яриагүй, язгууртнуудын дунд алдар хүнд, амжилт олох утгаар нь ярьж байгаа юм шүү. 

	Тэр бээр өөрийн хоёр зэрэг дурлалын явдал тэгж эмгэнэлтэйгээр тайлагдсаны дараа Дельмар авгайтай хэзээ нэгэн цагт дахин уулзана гэж найдах ч зориггүй байжээ. Гэвч алдсан гарзын хүндийг ойлгож, аманд орж ирээд алга болсон нандин эрдэнийг бодон бодсоор аажимдаа найдвар төрж, найдварын хамт зориг итгэл хослон орж иржээ. Тийнхүү байж болох бүх саад бэрхшээлийг дэнслэн үзэхэд нь Индианын зүгээс үүсэх бэрхшээл эхлээд давахад хамгийн бэрх байж таарна гэж үзлээ. Тэгэхлээр нь юуны өмнө эр нөхрийн нь итгэл найдварыг хүлээхээр шийдэв. Энэ бол шинэ зүйл биш боловч оновчтой арга билээ. Ер нь хартай харчуул тиймэрхүү тус хүргэх их дуртай байдаг юм шүү дээ. 

	Энэ бодол орж ирснээс хойш хоёр долоо хоноод байхад Раймон Ланья орж өглөөний зоог барихаар замд гарчихсан явжээ. Та нар түүнийг хэрхэн ямар замаар эвтэйхэн аргалж Дельмар гуайд зарим талын тус үзүүлснийг заавал надаар дэлгэрэнгүй хэлүүлэх гэхгүй байх гэдэгт итгэнэ. Ер нь л тэгээд түүнд таалагдах нэг аргыг олж л дээ. Би нэгэнтээ л энэ туужид гарах хүмүүсийг бичиж эхэлснээс хойш одоо хурандаагийн дүр зургийг гаргах нь дээр юм уу даа гэж бодож байна. 

	Хөдөө нутагт ямар хүнийг «томоотой» хүн гэдгийг та нар мэдэх үү? Тэгвэл, айл саахалтынхаа газрыг хууль бусаар булаадаггүй, авлагатай хүнээс мөнгөө авахдаа сохор зоос ч илүү авдаггүй, уулзсан хүн болгоны мэхийн ёслох бүхэнд малгайгаа авдаг, их зам сахиж хүүхэн хүчирхийлдэггүй, бусдын байшин савыг галддаггүй, цэцэрлэгийнхээ дэргэд явуулын хүнийг тонож дээрэмддэггүй хүнийг хэлдэг юм. Зөвхөн нутгийнхаа иргэдийн амь нас, мөнгө санг ариунаар эрхэмлэн хүндэтгэдэг л бол болох нь тэр. Түүнээс биш, тэр хүн эхнэрээ зодож, зарц нартаа ширүүн хандаж, үр хүүхдээ хоосруулж байх нь түүний эрх, өөр хэнд ч падгүй хэрэг. Нийгэм бол өөртөө хохирол учруулсан үйл ажлыг буруушаахаас бус хувийн аж амьдралд холбогддоггүй ажээ. 

	Дельмар гуай тэгж л боддог хүн. «Бор гэртээ богд, хар гэртээ хаан» гэдэг цорын ганц зүйлийг л мэддэг, хүүхнүүд уян зөөлөн, эелдэг боловсон зантай байхыг томоогүй явдал, дэмий зүйл гэж үздэг бөгөөд хэдийгээр ухаан мөхөс, арга эвийг олдоггүй, хүмүүжилгүй ч зарим нэг авьяастай, сайн хүнээс ч хавьгүй дээр бат хүндтэй байх ажээ. Дельмар гуай өргөн мөртэй, нүсэр том гартай, жад сэлэм эргүүлэхдээ тун сайн, тэгсэн хэр нь юманд амархан гомдож дүнсийдэг хүн. Тоглоом шоглоомыг тэр болгонд ойлгодоггүйн учир намайг хүн шоолж байна гэж хэзээ мөнхөд хар санаж явахаас гадна тоглоомыг тоглоомоор хариулж чаддаггүй, ганц мэддэг хамгаалах арга нь тоглоом хийгчийг занаж дуугүй болгох явдал л байлаа. Дуртай шог үг, ярьдаг яриа нь заавал зодоон нүдээн, халз тулаан байх тул айл саахалтынхан нь түүний нэрийг дурдахдаа, төлөв «зоригтой» гэсэн тэмдэг нэр нэмдэг ажээ. Учир юун гэвэл олоохон хүн, өргөн мөр, урт сахал, юм л бол хатуу хараал хэлж, занаж зүхэхийг эрэлхэг дайчин эрийн салшгүй шинж гэж үздэг билээ. 

	Тэнгэр минь, юу ч гэх вэ дээ, аяны амьдрал хүнийг мал болгодог ажээ! Гэвч дарангуйлан захирах засгийн ажиллагаанд дасахад амьдралын маш их хар ухаан хэрэгтэй гэдгийг хэлэх байна. Хэрэв та цэргийн алба хааж үзсэн бол ямар хүнийг «эрэлхэг дайчин» гэж хэлдгийг маш сайн мэдэх байх, тийм ч учраас тийм хүн Наполеоны гвардийн ахмад дайчид дотор цөөнгүй бий гэдгийг та зөвшөөрөх болно. Нэгтгэн цуглуулагдаж, хүчирхэг гараар жолоодуулсан эдгээр хүн гайхамшигт гавьяа байгуулж, тулалдааны утаа манан дунд суут хүмүүс болон хувирдаг юм. Харин энэ баатар хүмүүс маань тайван амьдралд эргэж ирэхдээ машин шиг хөдөлж, боддог бүдүүлэг хэрцгий цэрэг эрс болон хувирдаг байна. Харин чиг нийгмийн дунд явахдаа эзэлсэн гүрэндээ байгаа юм шигээр аашилдаггүйг нь яамай гэж үзэх хэрэгтэй! Ер нь тэд буруутай биш, тэдний оршин байгаа үе буруутай билээ. Ойрхон бодолтой хүмүүс тэднийг хүндэтгэдгийг шагширч, зарим нь албын хүчинд, зарим нь нэр төр, мөнгө баялгаас болоод явж байсны нь эх орноо хамгаалсанд тооцож, агуу их эх орончид гэж итгэдэг юм. Ганц хүний галзуу төлөвлөгөөг сохроор биелүүлж явсан энэхүү хэдэн зуун мянган хүн эхлээд францыг аварсан бол дараа нь францыгаа аймшигтайгаар балласан юм чинь эх орноо яаж хамгаалсан болох юм билээ дээ. Цаашилбал, хэрэв танд цэрэг хүн жанжиндаа үнэнчийг нь агуу гайхамшигт сайхан санаа гэж үздэг бол би маргахгүй, таныхаар болтугай гэж хэлнэ, харин түүнийг үнэнч ёс мөн бол мөн л юм биз, эх оронч ёс л лав биш гэж хэлнэ. Би Испанийг ялсан хүмүүст баяр хүргэнэ12, гэхдээ тэдэнд баярлахгүй. Хэрэв франц улсын нэр төрийг ярихад хүрэх юм бол, айл саахалт улсуудаа өөртөө хүндэтгэлтэй болгохыг ийм аргаар албадаж яаж болох юм бэ гэж санагдана, тэгээд ирэхэд тийм ч сайн ойлгогдохоо больдог юм, ер нь Наполеоны генералууд манайхны алдар гавьяатай гунигт тэрхэн үед юу бодож явцгаасныг ойлгоход бэрх байна. Би энэ тухай ярих нь хориотой зүйл гэдгийг мэднэ, тиймээс ч хойч үе тэднийг буруутгана биз гээд дуугүй байж байна. 

	Дельмар гуай дээрх хүмүүсийн бүх сайн тал, бүх саар талыг биедээ шингээжээ. Энэ хүн нэр төрийн чанартай зарим өчүүхэн асуудалд маш эмзэг мөртөө бусад зүйлд болоод ирмэгц өөрийн сонирхлыг асар сайхан хаацайлан хамгаалж чаддаг, чингэхдээ намайг өөр хүн юу гэж үзэж байгаа бол гэж өчүүхэн ч сэтгэл үл зовно. Тэгэхдээ авсан юмаа буцааж өгч чадахгүй байж болно гэж айлгаад хүмүүсээс зээл авхуулдаггүйн адилаар өгсөн мөнгөө эргүүлэн авч чадахгүй болж болно гэж айгаад хүнд зээл өгүүлэхгүй байлгахад хүргэдэг туйлбартай бөгөөд зөрүүд, үнэнч чанарыг эзэмшсэн хүн юм. Энэ бол ойрынхоо хүнд юу ч өгдөггүй, өөрөө бусдаас юу ч авдаггүй, улсын мэдлийн ой хөвчөөс нэг хормой хуурай мөчир дур мэдэн авснаас үхсэн нь дээр гэж үздэг, тэгсэн байтлаа өөрийн нь эдлэнгээс ганц ширхэг зомгол авсан хүнийг санаа амар алах, ийм л томоотой хүн билээ. Тэр бээр хэнд ч хор хүргэдэггүй, тэгэхдээ өөрөөсөө бусад хэнд ч тус хүргээгүй хүн дээ. Бас ойр дотнын хүндээ юм хийж тус болчихоос айгаад бусдын хэрэгт ер үл оролцоно. Гэтэл тиймэрхүү тус хүргэх нь нэр төрийн хэрэг гэж үзсэн үедээ түүн шиг нухацтай сайн, өглөгч гүндүүгүй тусалдаг хүн гэж ер үгүй. Хүүхэд шиг юманд амархан итгэдэг ч харгис захирагч шиг хар муу санаатай энэ хүн худал андгайлалтанд үнэмшдэг, үнэнхүү амлалтад үл итгэдэг байлаа. Өдөр тутмын ажил нь цэргийн албаны үеийнх шиг цөм нэг загварын ажээ. Бас бүх юмаа нийтийн жишгээр гүйцэтгэх тул мэргэн ухаан, зөв бодол түүний шийдвэрт ямар ч үүрэг үл гүйцэтгэнэ. Ингэж л бүх юмыг хөдөлшгүй шалтагтайгаар хүлээн авна. 

	Энэ бол эхнэрийнхээ шал эсрэг дүрийн хүн бөгөөд зүрх сэтгэлээрээ ч оюун ухаанаараа ч эхнэрээ ойлгож үнэлж ер чадахгүй хүн байлаа. Түүнчлэн байнгын эрх мэдэлд байх нь энэ хүүхний дотор ямар нэгэн дуугүй битүү дургүйцлийг тогтмол байлгадаг нь заримдаа буруу юман дээр ч тийм байв. Дельмар авгай эр нөхрийнхөө сайнд үл итгэнэ. Дельмар гуай ердөө л хатуу ширүүн хүн учир эхнэр нь харгис этгээд гэж үзнэ. Хурандаагийн уурлан шатахад жинхэнэ муу санаанаасаа бүдүүлэг авирлах нь их, хөдлөх загнахад эрээ цээргүй явдлаас хүмүүжилгүй нь их харагдана. Тэр бээр угаас муу хүн биш бөгөөд хайрлах, өрөвдөх гэмших цаг түүнд бий, тийм үедээ бүр хачин өрөвдөмтгий болдог. Аяны амьдрал нь түүний бүдүүлгийг амьдралын горим дүрэм болгожээ. Өөр ямар нэгэн нарийн ухаангүй, номхон хүлцэнгүй хүүхэнтэй байсан бол тэжээмэл чоно шиг аймхай байх байсан нь мэдээж. гэтэл өөрийн зовлонг үзэн яддаг Индиана түүнээ нимгэлэхийг ер оролддоггүй байжээ. 

	XI БҮЛЭГ

	Раймон, Дельмарынхны хашаанд орж сүйхнээс буухдаа зүрх нь палхийхийг мэдэрчээ. Өөрийн нь хувьд төчнөөн их аймшигт дуртгалтай холбоотой тэр байшинд одоохон орох нь. Тийнхүү өөрийн тачаалыг зөвтгөсөн бодол нь сэтгэлийн догдлолыг дийлж чадсан ч бүрмөсөн намдааж чадсангүй. Тиймээс энэхэн агшинд хүн чанар нь хуял тачаалын нэгэн адил зэрэгцэн бодогдож ирсэн байна.

	Түүнийг угтан хамгийн түрүүнд Ральф Браун тайж ер салдаггүй анчны хувцастайгаа, олон нохойгоо дагуулаад, шотландын лорд шиг ихэмсгээр гарч ирсэн нь Дельмар авгайн унтлагын өрөөнд үзсэн нөгөө зургаас нь буугаад ирсэн юм шигээр санагдав. Хэдэн минутын дараа хурандаа гарч ирлээ. Өглөөний зоогт орцгоосон боловч Индиана гарч ирсэнгүй. Раймон үүдний өрөөн дотуур явж биллиардын өрөөнд орох үедээ, урьд нь төчнөөн ялгаатай нөхцөлд орсон нөгөө өрөөгөө таньж, бие нь эвгүй оргиод бараг л ирсэн зорилгоо ч мартах шахав.

	— Дельмар авгай хоолонд орж ирэхгүй гэж зөрүүдэлсэн хэвээрээ л байна уу? гэж хурандаа өөрийн үнэнч зарц Лельеврээс дургүйцэх байдалтай асуувал

	— Дельмар авгай нойр муутай хоносон. Нун... Биш ээ, уучлаарай, энэ золигийн нэр аманд орж ирлээ шүү... Фанни гэх гэсэн юм байхгүй юу, авгайг амрахаар хэвтсэн гэж хэлсэн хэмээн Лельевр хариулав. 

	— Тэгэх ёсгүй дээ, би дөнгөж сая цонхны дэргэд байхыг нь харсан, Фанни буруу ярьж байна. Та явж очоод, өглөөний хоол бэлэн болсон гэж хэлэгтүн. Эсвэл, Ральф тайж, та явсан дээр үү дээ, хайрт минь, дээшээ гараад, танай бүл авгай үнэхээр бие нь муу байна уу, үгүй юү гэдгийг өөрөө үзээд ирэгтүн гэж хурандаа хэлэв. 

	Раймон саяын зарцын амнаас сурсан заншлаар өнөөх золгүй бүсгүйн нэр гарч ирэхэд харамсан цочсон бол хурандаагийн эл захирамжийг дуулаад уурлан хорсож, хардан сэрдэв. 

	«Авгайн унтлагын өрөөнд орох нь байна шүү дээ! Хурандаа энэ хүний зургийг тэнд өлгөснөөр үл барам өөрийг нь тийш оруулж байдаг байна. Энэ муу англи эднийд эр нөхрийн нь ч эдэлдэггүй эрхийг эдэлдэг байх нь» гэж бодов. 

	Дельмар гуай Раймоны бодсоныг таасан бололтой

	— Та үүнийг битгий гайхагтун. Браун гуай бол манай гэрийн эмч, бас манай бүл, бид бүхний хамгийн хайртай маш сайн хүн шүү гэж хэлэв. 

	Ральф эргэж ирэлгүй арваад минут болов. Раймон үймэрч, сэтгэлээр унаад, юу ч идэж уулгүй, байсхийгээд л хаалганы зүг харж суув. Эцэст нөгөө англи хүн хооллох өрөөнд орж ирээд

	— Индиана үнэхээр бие нь муу байна, би түүнд хэвт гэж зөвлөлөө гэж хэлэв. 

	Ральф тайвнаар сууж, ихэд амтархан идэж гарлаа. Хурандаа ч бас түүнээс хоцорсонгүй. 

	«Энэ бол надтай уулзахгүйн шалтаг яриангүй мөн. Энэ хоёр ч хоёулаа түүний бие мууд итгэхгүй байна, тэр ч байтугай хар хүн нь эхнэрийнхээ биеийг бодохоос уурлах нь давж байх шиг байна. Мөн догь оо! Миний ажил бодсоноос минь үлэмж дээр байна» гэж Раймон бодов. 

	Үүссэн саад Раймоныг улам ташуурдаж, санахаас хэцүү Нуний дүр тэрхүү зэвүүн бодлоос бүрмөсөн ариллаа. Чингэж Дельмар авгайн хүртэшгүй сайхан дүр дахиад л түүнийг эзэмдэв. Раймон зочны өрөөнд байх авгайн нэхмэлийн жаазны ард суугаад, сүрхий ижил хэрэгч байдал үзүүлэн ярилцах зуураа, авгайн хатгасан цэцгийг үзэж, торгон утсанд нь гар хүрч, хөөрхөн хуруу гараас нь үлдсэн анхилам сайхан үнэрээр нь амьсгалан байв. Тэр бээр энэ нэхмэлийг Индианын унтлагын өрөөнд байхыг нь нэгэнт харсан билээ. Тэгэхэд дөнгөж үүсгээстэй байсан бол одоо авгайн догдолсон халуун амьсгаа, бөмбөрөн мэлмэрэх нулимс хоёроор цэцэг дэлбээлэн ургажээ. Раймон ч гэсэн өөрцгүй нүдэндээ нулимс мэлтэлзэхийг мэдэж, ямархан нэгэн нууц бодолд автагдан Индианын голдуу гуниглан ширтдэг байсан зүг уйтгартайгаар алсыг ширтэхдээ тэнгэрийн хаяанд хар бараан талын наана тодхон цайрах Серсийн хэрмийг харлаа. 

	Хурандаагийн дуу түүнийг тэр бодлоос ангижруулав. 

	— За одоо найрсаг хөрш минь, таны ачийг хариулж, амласнаа биелүүлэх цаг боллоо. Үйлдвэр бүрэн ажиллаж байгаа, бүх ажилчид нь байр байрандаа байгаа. Май, энэ харандаа цаас ав, магадгүй юм хум тэмдэглэж авмаар ч санагдаж болох юм гэж Дельмар гуай хэлэв. 

	Раймон хурандааг дагалдан явж, үйлдвэрийг анхааран сонирхож буй хүний байдлаар үзэн, хими ба механикийг адилхан мэддэгээ үзүүлсэн саналаа хэлж, Дельмар гуайн үзүүр хязгааргүй номчирхсон яриаг гайхалтай тэвчээртэй сонсож, зарим юмыг нь зөвшөөрч, заримыг үл зөвшөөрч, ер нэг үгээр хэлбэл бүх юмыг туйлаас сонирхож яваа мэт боловч цаанаа энэ талаар ухаан зарсан юм үгүй, хамаг ухаан бодол нь тэр чигээрээ гагцхүү Дельмар авгайд эргэлдэж байжээ. 

	Раймон шинжлэх ухааны шинэ нээлтийн талаар хангалттай мэдлэг боловсролтойн дээр үүнтэй адил боловч үлэмж том үйлдвэрт хамаг хөрөнгөө үнэхээр зарсан ахдаа тусалъя гэж бодож явжээ. Дельмар гуайн ганц давуу тал болох тусгай боловсрол нь Раймонд ярилцах сайхан сэдэв болж өгчээ. 

	Ральф тайж муу наймаачин боловч улс төрийн бодлогод мэргэн тул үйлдвэрийг үзэх үед эдийн засгийн талын тун чухал зүйлийг хэлж өгөв. Ажилчид Раймоныг мэдлэгтэй хүн ирсэн гэж үзээд хөгөө чирэхгүйн тулд өөрсдийн чадвар, овсгоо самбааг үзүүлэхийг оролдоцгоов. Раймон цөмийг үзэж, цөмийг сонсож, цөмд нь хариу өгч явахдаа гагцхүү зорьж ирсэн хайр дурлалынхаа тухай л бодож байлаа. 

	Машинуудыг үзэж гүйцээд, усны урсгалын хүч, хурдыг ярилцаж эхлэв. Тэд цөм байшингаас гарч, далан дээр авиран гарцгаагаад, усны түвшний ялгааг тогтоолгохын тулд ахлах ажилчинд хаалтыг ав гэж захирамжлав. 

	Дельмар гуайг усны хамгийн дээд түвшин арван таван футтэй тэнцдэг юм гэж энд байгаа хүмүүст хэлэхэд тэр ажилчин

	— Ноёнтон минь, уучлаарай, энэ жил ус арван долоон фут хүртэл дээшилсэн шүү гэж хэлэв. 


— Хэзээ тэр вэ? Тэгэх ёсгүй дээ гэж хурандааг татгалзахад

	— Ноёнтон минь, уучлаарай, таныг Бельгээс ирдгийн урьд өдөр. Байзнаарай, яг нөгөө Нуний живдэг шөнө шүү дээ. Хүүр нь далан дээгүүр хөвж гараад, тээр тэнд, танай зочны зогсож байгаа газар луу урсгаад аваачсан байсан гэж ярив. 

	Ажилчин үүнийг маш сэргэлэн яриад Раймоны зогсож буй газрыг заав. Хөөрхий заяа муут залуу үхсэн мэт царайлав. Тэр бээр хөлийн дэргэдүүрээ урсах голыг харж, өөрийнхөө цонхигор нүүрийг усан дотроос үзмэгц, нөгөө хүүхэн хөвж яваа юм шигээр санав. Толгой нь эргэж, гуйвж дайвлаад, хэрэв Браун гуай хажуугаас нь сугадаж, хажуу тийш нь болгоогүй бол ус руу унах байжээ. 

	— Магадгүй юм даа. Гэхдээ энэ бол ховорхон тохиолдол. Ер нь урсгалын дундаж хүч нь... гээд хурандаа цааш ярих гэснээ гэнэт больж, — Та хоёр чинь юу болов оо? гэв. Ер нь хурандаа Нунийг бараг боддоггүй болохоороо Раймоны сэтгэл яаж хэцүүдсэнийг сэжиглээгүй, юу ч ажиглаагүй билээ. Ральф тайж

	— Юу ч болоогүй ээ. Би эргэхдээ де Рамьер гуайн хөл дээр гишгэчихлээ. Тун тоогүй юм боллоо, их өвдөж байгаа бололтой байна гэж хэлэв. 

	Ральф тайж хурандаад маш тайван энгүүн хариулсан тул яах аргагүй үнэнээсээ ярьж байна гэж Раймон итгэв. Тэд ганц хоёр учиртайхан үг солилцоод, түдэлгүй яриа сэргэв. 

	Дельмар авгайг харж чадалгүй, түүнээс хэдэн цагийн дараа Раймон Ланьигаас явсан бөгөөд ер нь авгай уулзахдаа хайнга хэнэггүй байх бол уу гэж айж байсныг нь бодоход зүгээр ч юм болов уу даа гэж санажээ. 

	Гэвч Дельмарынд дахин нэг ирээд бас л аз дутав. Энэ удаад хурандаа ганцаараа байжээ. Раймон түүнийг биедээ татахын тулд хамаг овсгоо самбаагаа гаргаж, гайхалтайгаар амыг нь дагуулан, огтоос дургүй хэр нь Наполеоныг магталцаж, «агуу их армийн» алдарт ахмад дайчдыг ер хэрэглэдэггүй, тэр ч байтугай зарим талаар тоомжиргүй ханддаг засгийн газрын хайнга бодлогыг хар буун шүүмжилж, өөрийн баримталдаг ёсны хэмжээгээр байр сууриа тодорхойлж, ер нь Дельмарын санаанд таарч болох байх гэсэн зүйлийг өөрийн баримталдаг олон үзэл бодол дундаас тохируулан авч ярилцаж гарчээ. Түүгээр ч үл барам түүний итгэлийг хүлээхийн тулд өөрийгөө бодит байдлаас хазайлган дүрсэлж, хөгжөөнч наргианч, цагаан цайлган дүрсгүй хүн болгон ярилаа. 

	«Энэ зэргийн хүү ч манай авгайн сэтгэлийг дагуултал ч гайгүй биз дээ» гэж хурандаа түүнийг гарсны дараа боджээ. 

	Тийн бодоод, мушилзан инээмсэглэж, Раймон бол «тун аятайхан залуу» гэж дүгнэв. 

	Энэ үед де Рамьер авгай буюу ээж нь Серсид ирээд байсан болохоор Раймон түүнд Дельмар авгайн үзэсгэлэн гоо, ухаан төгсийг магтан ярьжээ. Өөрөөр хэлбэл тодорхой санал хэлэлгүйгээр, тэр хүүхэнтэй очиж танилцах нь зөв юм байна гэж ээждээ бодогдуулахыг айхтар чадварлагаар хичээлээ. Ээж нь

	— Үнэндээ би айл саахалтынхнаасаа тэр хүүхэнтэй л танилцаагүй байгаа юм байна, би энд хожим ирсэн болохоор би эхлэх нь зүйн хэрэг. Ирэх долоон хоногт хоёулаа хамт Ланьи орно шүү гэж хэлжээ. 

	Товлосон өдөр нь ч ирлээ. 

	«Одоо ч Дельмар авгай надаас зугтаж чадахгүй биз дээ» гэж Раймон бодов. 

	Үнэхээр ч Дельмар авгай түүнийг хүлээж авахаас өөр аргагүй байдалд оржээ. Дельмар авгай тэрэгнээс үл таних хижээл авгай бууж байхыг хараад угтахаар яаран довжоон дээрээ гарав. Гэтэл яг тэрхэн хоромд зочныг дагалдан яваа хүн Раймон болохыг танилаа. Дельмар авгай Раймоныг ээжийгээ мэхэлж байж манайд авчрах болсон гэдгийг ойлгож, ийм явдал гаргасанд нь дургүйцсэн ч тун тэвчээртэй, тайван байж чадав. Индиана, де Рамьер авгайг хүндэтгэн элэгсгээр угтсан боловч Раймоныг маш хүйтнээр хүлээн авсан тул Раймон шээс алдах шахав. Раймон хүнд иймэрхүү хандуулж үзээгүй, ганцхан ширтээд л Индианын өөртөө зэвүүцсэн занг өөрчилж чадаагүйдээ сүрхий бухимдан хорсжээ. Тэр бээр хүүхний тэр муухай занг мэдээгүй дүр үзүүлэн, цэцэрлэг дундуураа сэлгүүцэн яваа Дельмар гуайтай нийлж, ярилцах зөвшөөрөл гуйгаад, авгай нарыг цуг орхилоо. 

	Индиана аажмаар нарийн ухаантай, сайхан оргилуун сэтгэлтэй хүнтэй халтихан боловч уулзахад мэдэгддэг дур татам байдалд автагдаж, сэтгэл нь сэргэн, де Рамьер авгайн адил эелдэг сайхан ааштай болжээ. Индиана ээжийгээ мэдэхгүй бөгөөд де Карвахаль авгай хэдийгээр түүнд бэлэг сэлт өгдөг, магтдаг сайшаадаг ч ээжийг нь яаж төлөөлж чадах вэ дээ. Чухамхүү ийм учраас Индиана, Раймоны ээжид ямар нэгэн талаар зүрх сэтгэлээрээ татагджээ. 

	Раймон явах цаг нэгэнт болсон хойно зочны өрөөнд орж ирэв. Тэр бээр Индиана, ээжтэй нь салах ёс хийхдээ гарыг нь үнсэж байхыг ажиглав. Хөөрхий Индиана хэн нэгэн хүнтэй ойр дотно байхын хүслэнтэй байсан хэрэг. Индиана ганцаардмал, хувь заяагүй учраас өчүүхэн төдий ч анхааран халамжилсан хүнд хамаг сэтгэлээрээ ханддаг байжээ. Түүнээс гадна де Рамьер авгайг хүүгийн нь тавьсан торноос мултарч гарахад минь туслан аврах биз гэж бодсон байна. 

	«Би энэ гайхамшигтай сайхан авгайн элгэнд наалдаад, хэрэгцээ гарвал, бүгдийг нь ярина даа. Би хүүгийнхээ гараас аврахыг түүнээс гуйна даа. Энэ авгайн цэцэн ухаан намайг ч, түүнийг ч хамгаалах байх» гэж Индиана бодов. 

	Гэтэл Раймон шал ондоогоор боджээ. 

	Тэр Серси рүүгээ буцаж явахдаа «Хөөрхий муу ээж минь! Юмны арга эвийг олдог, сайхан сэтгэл нь гайхамшгийг бүтээх юм даа. Намайг хүмүүжүүллээ, амжилт олголоо, нийгмээр хүндэтгүүлдэг болголоо, энэ бүхэн цөм л ганц ээжийн минь ач шүү дээ! Ганцхан түүний туслалцаатайгаар Индиана шиг хүүхний сэтгэлийг татаж, жаргал олгох л ёстой байна, би үүнийг л дутааж явна даа» гэж бодов. 

	Раймон ээжийнхээ хайр халамжийг мэддэг хүндэтгэдэг байсан нь ил байгаа биз. Ер нь эрх хүүхэд бүхэн эхдээ ийм хайртай байдаг шүү дээ. 

	Хэд хоноод байтал Раймон, Бельрив гэдэг Серси, Ланьи хоёрын хооронд байдаг, Ральф тайжийн мэдлийн үзэсгэлэнтэй сайхан газар ирж гурав хононо үү гэсэн урилга авлаа. Тэд нутгийн сайн анчдын хамт Ральфын мэдлийн ой, цэцэрлэгийг хорлодог зэрлэг шувууг устгах хэрэгтэй байжээ. Раймон ан гөрөөнд дургүйн дээр Ральф тайжид тааруухан байсан ч их хөлийн үед голдуу Дельмар авгай бүлийндээ эзэгтэйн үүрэг гүйцэтгэдэг тул түүнтэй уулзахыг горьдож, олон таван үггүй зөвшөөрчээ. 

	Гэвч энэ удаад Ральф тайж Дельмар авгайг ирэхгүй байх гэж бодож байв. Учир нь авгай, миний бие муу байна, очиж чадахгүй байх гэдгээ эртээс уучлал гуйн хэлсэн юм санжээ. Харин хурандаа эхнэрээ ганцаар зугаацах гэж байна гэж бодмогцоо уурладаг нь, өөрийн нь зөвшөөрсөн зугаа цэнгээнд орохоос татгалзахад, улам нэмэгдэн сүрхий хилэгнэж

	— Та намайг гэрээсээ гаргадаггүй хорьж байдаг юм шигээр хавь ойрын амьтанд бодогдуулах гээ юү? Таны таалснаар би хартай хар хүн гэж алдаршсан, ер нь би энэ инээдэмтэй жүжигчний үүрэг гүйцэтгэж байх хүсэл алга. Бас бүлдээ ингэж учир утгагүй хандаж байгааг тань юу гэж тайлбарлавал зохих вэ? Манай үйлдвэрийг байгуулах хөгжүүлэх хэрэгт тус хүргэсэн хүндээ ингэж өчүүхэн тус хүргэхээс дургүйцдэг тань ёсонд нийцэх үү дээ, үгүй юү? Та тэр хүнд хэрэг болох байтал гуйсныг нь биелүүлэх дургүй байж байдаг, ер нь таны аашийг ойлгохгүй юм! Миний санаанд таардаггүй бүхэн танд сайн, надад аятайхан санагддаг нь заавал таны санаанд нийцдэггүй байх юм гэж ярив. 

	— Миний бодоход, наадах тань даанч эш үндэсгүй зэмлэл байна. Би бүлдээ төрсөн ах шигээ хайртай, та хоёрын нөхөрлөл дөнгөж эхэлж байхад бид хоёр хэзээний найз нөхөд байсан юм шүү гэж Дельмар авгайн хариу өгүүлэхэд

	— Мөөн, наадах чинь мөн ч сайхан үг ээ! Гэтэл та тэр хөөрхийг хүйтэн дотортой хүнд тооцдогийг тань би маш сайн мэднэ! Танайхаар бол, тэр хүн тийм ч учраас элдэв явдалд дургүй, үхсэн нохойн хойноос гасалдаггүй учраас хар амиа хичээсэн хүнд тооцогддог. Гэхдээ гол нь энэнд биш ээ. Та де Рамьер гуайд яаж хандлаа даа? Ёстой нэг сайхан залуу шүү дээ, бүр нээрээ шүү! Де Карвахаль авгай таныг түүнтэй танилцуулсан, тэгэхэд та их л дуртай байсан. Харин намайг түүнд сайн болоод ирмэгц л та дорхноо муудаж, түүнийг манайд ирэхэд явж унтана гээд алга болсон. Та намайг ёс мэддэггүй хүн болгож харагдуулахыг хичээдэг бололтой юм аа даа. Энийгээ больж, бусад шиг амьдрах цаг болсон байх шүү гэж хурандаа хэлэв. 

	Тэгэхэд Раймон, Дельмар авгайг үйлчилж, онцгой хичээл гаргах нь миний сонирхолд таарахгүй байх, өөрийгөө хайрлуулсанд тооцсон бараг бүх хүүхнээс амжилт олъё гэвэл зориут тоогоогүй байдал үзүүлэх хэрэгтэй гэж үзжээ. Тийнхүү түүнийг Ральф тайжийнд ирэхэд агнуурын ажил аль өглөөнөөс эхэлчихсэн бололтой, Дельмар авгай үдийн хоолноор ирэх ёстой нь тодорхой болов. Раймон, авгайг хүлээх зуураа хэрхэх төлөвлөгөөгөө боловсруулав. Шийдвэрлэх цаг улам ойртоход, түүний нүдэн дээр өөрийгөө зөвтгөх арга зам сүвэгчлэв. Хоёр хоногийн хугацаа олдох тул өдөр цагийг нарийн хуваарилан, өнөөдрийн үдээс хойшхыг Индианын сэтгэлийг уяруулахад зориулна, маргаашийг итгүүлэхэд зориулж, нөгөөдрийг нэгэнт жаргахад зориулна гэж тогтов. Тэр бээр бүр цагаа харж, амжилт олох юм уу ялагдахыгаа минутаар нарийн хуваарилав. 

	XII БҮЛЭГ

	Түүнийг зочны өрөөнд ороод хоёр цаг хэртэй болж байхад хажуугийн тасалгаанд Дельмар авгайн намуухан дуугарах дуулдав. Раймон хүүхнийг татах гэсэн бодолдоо хэтэртэл автагдан, зохиолч хүн зохиолынхоо үйл явдал хөөцөлдөхийн адил, өмгөөлөгч хүн өмгөөлж байгаа хэргээ шунан хөөцөлдөх лүгээ адил болсон тул Индианыг хараад догдолсон сэтгэл нь тоглосон рольдоо хэтэрхий итгээд тайзан дээрх зохиомол жүжиглэлийг үнэн бодит байдлаас ялгахаа больдог жүжигчин хүн, драмын гол баатар эмэгтэйг харсантай адил сэтгэгдэл төржээ. 

	Дельмар авгай маш их хувирсан байсан учир Раймоны сэтгэл хэдий хямарч догдолсон ч үнэнээсээ өрөвдөх мэт болов. Уй гашуу, өвчин эмгэг түүний царайд гүнзгий ул мөр үлдээж, эмзэг сайхан нь бараг арилаад, Раймонд сэтгэл баясуулах жаргалыг авчрахаасаа нэрэлхүү занг нь хөдөлгөх нь голлох шахуу болжээ. Гэвч Раймон энэ хүүхэнд амьдрал жаргалыг эгүүлэн өгөх үүрэгтэй гэж өөрийгөө тооцов. 

	Хүүхний цонхийсон царай, уйтгар гунигийг хараад цаашид эсэргүүцэхгүй нь лавтай юм байна, ийм эмзэг байдлын цаана хатуу зүрх байж таарахгүй дээ гэж бодлоо. 

	Раймон эхлээд хүүхнийг айлгаж, үнэхээр бие нь муу байна, ер нь их муу харагдаж байна шүү гэж анхааруулах нь зүйтэй юм, дараа нь амьдрах, ирээдүйд сайхан аж төрөх найдвар төрүүлэх нь зүйтэй юм байна гэж бодоод өөрийнхөө итгэсэн байдлыг гүн их гунигаар халхавчлан,

	— Индиана, та яасан их хувирчихаа вэ! Арайхийж тэмцэж, тэсэж ядан хүлээж байж олж авсан энэ хором надад ийм их уй гашууг авчрахын чинээ ер санасангүй! гэж ярив. 

	Дельмар авгай түүнийг ийм юм хэлнэ гэж ер санаагүй, хийсэн гэмийнхээ хамаг хүндийг ухамсарлаад айж бэмбэгэнэх байхдаа гэж бодож байтал нь тэр өөрийгөө буруутгаж, нүглээ наманчлахын оронд өөрийг нь хайрлан өрөвдөж байгаагаа хэлжээ. Тэгэхлээр, би ямар их сул, дорви дошгүй харагдаж байгаа бол, надаас хайрлахыг гуйх ёстой хүнд тэгж харагдаж байгааг бодоход би гэдэг амьтан үнэхээр хэцүүдсэн байгаа юм байна! гэж бодов. 

	Хэрэв дээд зиндааны франц хүүхэн байсан бол ийм байлалд орсон ч барьц алдахгүй байсан нь мэдээж. Гэтэл Индиана хашир суугаагүй, овсгоо самбаагүй, дотоод сэтгэлээ нууж сураагүй тул өөртөө ашигтай үеийг ашиглаж эс чадав. Раймоны үг түүнд амссан зовлонг нь сануулсан тул нүдэнд нь нулимс гүйлгэнээд ирэв.

	— Би үнэндээ өвчтэй байгаа шүү. Бие минь их муу байгааг мэдэж л байна, үүний шалтгаан нь эрхэм ноён тантай холбоотой гэж бүрэн үзнэ гэж Раймоны тавьж өгсөн түшлэгт сандалд ядарсан байдалтай суунгаа хэлэв. 

	Раймон ийм түргэн амжилт олно гэж бодоогүй байсан тул нэн даруй энэ тохиолдлыг ашиглан, хүүхний туранхай хүйтэн гарыг шүүрэн бариад

	— Индиана, та надад ийм юм битгий яриач, намайг таны зовлонгийн шалтгаан гэж битгий ярьж үзээч, тэргүй бол би уйдаж гашуудсандаа юм уу, баярласандаа галзуурна байх шүү гэж чанга хэлбэл

	— Баярласандаа гэнэ үү? гэж Индиана залгуулан давтаж хэлээд, түүнийг гуних, гайхах хосолсон том цэнхэр нүдээрээ ширтэн суув. Тэгэхэд нь Раймон

	— Би яг үгээ олж хэлсэнгүй, найдсандаа гэх байж, миний баярласан нь найдсанаас болсон юм л даа. Хэрэв би таны уй гашууны шалтгаан нь юм бол би таныг эдгээн сувилж болох бус уу. Та ганцхан зөвшөөр л дөө гээд өмнө нь өвдөг сөхрөн сууж

	— Тэгвэл тань би танд халуун амь, бүлээн цусаа хайрлахгүй өгнө гэж хэллээ.

	— Хүүе, та дуугүй болооч! Та амласнаа ичих нүүргүйгээр эвдсэн хүн, тиймээс учруулсан зовлонгоо арилгах чадал танд алга гэж Индиана гараас нь гараа авч гунигтай нь аргагүй хэлсэнд

	— Би түүнээ арилгахыг хүсэж байна, арилгана чиг! гэж Раймон дуу алдаад, гарыг нь барихыг дахин оролдвол

	— Дэндүү оройтсон байх аа. Миний найз, миний дүүг эргүүлж өг. Миний Нунийг, миний ганц найзыг буцааж өг гэж авгай хэлэв. 

	Раймоны судас шөрмөс царцах шиг боллоо. Энэ удаад худал догдолсон дүр үзүүлэх арга байсангүй. Зориудын шахалт үгүйгээр өөрөө үүсдэг хүчирхэг бөгөөд аюултай юм байдаг ажээ. 

	«Энэ хүүхэн цөмийг нь мэдээд намайг зэмлэж байна» гэж бодов. 

	Түүний хувьд хамгийн хэцүү нь гэвэл эрх мэдэлгүй холбоотой хүүхэн нь ялд тулгасан явдал, хамгийн гашуудалтай нь гэвэл өрсөлдөгч болсон Нун нь энэ хүүхнийг өрөвдөн уйлж байсан явдал байв.

	— Тийм дээ, та буруутай... гэж Индиана нулимсанд мэлтгэнэсэн нүүрээ түүн өөд эгцлэн чиглүүлж хэлэв. 

	Гэвч Раймоны ямаршуугаар цонхийж цайсныг хармагцаа дуугүй болжээ. Раймоны царай цонхийсон нь хүн аймаар бөгөөд урьд үзэгдээгүйгээр шаналсан байлаа. 

	Ийм үед энэ хүнээс үзүүлсэн сэтгэлийн сайхан, нууцхан хайр нь Дельмар авгайн сэтгэлд дахин давамгайлан гарч ирсэнд

	— Уучлаарай, би таны сэтгэлийг өвтгөж орхилоо, гэвч би даанч их зовсон доо. Та суу л даа, хоёулаа өөр юм ярилцъя гэж хирдхийн айж хэлэв. 

	Энэхүү санаанд ороогүй элэгсэг бөгөөд ууч сэтгэл Раймоныг гүн ихээр догдлуулав. Тэр бээр өөрийн мэдэлгүй, цээжний гүнээс дуун алдаад, Индианын гарыг авчирч уруулдаа наан, уйлж хайлан учир зүггүй үнсэв. Өдий болтол уйлах гээд чадаагүй явсан бол энэ нь Нуний үхсэнээс хойших анхны нь нулимс байжээ. Ингэж хувь заяаны эрхээр Индиана түүний сэтгэлээс хүнд дарамтыг нь авч хаяж чадлаа. 

	— Ай, та Нунийг бараг мэддэггүй байсан хэр нь түүний хойноос ингэж уйлж, надад учруулсан зовлонгийнхоо төлөө ингэж гэмшиж байгаа бол би таныг дахин зэмлэх ёсгүй ээ. Хоёулаа хамт эмгэнэн гашуудъя, Нун маань тэртээ тэнгэрийн орноос биднийг хараад уучлах болтугай гэж Индиана хэллээ. 

	Раймоны духанд хүйтэн хөлс чийхарлаа. «Та Нунийг бараг мэддэггүй байсан хэр нь» гэдэг үг түүнийг шаналган байсан эргэлзээг сарниулсан ч өөрийн нь үхүүлсэн хүүхний тухай дурссан үг Индианы амнаас сэтгэл уярам гарсан тул сүсэглэн айхад хүргэв. Раймон биеэ барьж чадахаа болиод босож, нээлттэй цонх руу очоод, цэвэр агаараар амьсгалах санаатай тавиур дээр нь суулаа. Индиана туйлаас сэтгэл уярсан тул дуугүй байснаа, Раймоныг яг хүүхэд шигээр уйлж, ухаан алдан байхыг хармагцаа ядарсан эмэгтэй гэсэндээ битүүхэн баярлажээ.

	«Энэ их сайн хүн юм аа, надад хайртай, халуун сайхан сэтгэлтэй хүн юм. Хэдийгээр гэмтэй хэрэг хийсэн ч гэмшин шаналж байгаа нь бүгдийг ариутгаж байна, би ер нь эртхэн уучилдаг байж дээ» гэж бодов. 

	Индиана түүн өөд гуйх мэт ширтэж, зүрх сэтгэл нь урьдын итгэл найдвараар бялхав. Өөрөөр хэлбэл Раймоны гэм хийсэндээ зовж байсныг хайртай хүний гэмшлэн хэмээн ойлгожээ. Авгай босож түүн рүү дөхөж очоод

	— Битгий уйл даа! Тэр тань надад алагдсан юм шүү дээ, би л хамгийн буруутан нь байгаа юм, энэ бодол намайг насан турш зовоох биз, би гэж амьтан хилэгнэж, сэжиглэсэндээ түүнийг гомдоож, сэтгэлд нь сэв оруулсан юм. Би танд гаргах гомдлоо бүгдийг түүнд гаргажээ. Та, ганцхан та л намайг гомдоосон, гэтэл би тэр хөөрхий найзыгаа шийтгэж орхижээ. Би түүнд дэндүү хатуудсан юм даа! гэж ярив. 

	— Надад ч гэсэн өөрцгүй гэж Раймон өнгөрснийг цөмийг мартаад, гагцхүү өнөөг бодож хэлэв. 

	Дельмар авгайн царай улайж

	— Тэр нэгэн шөнө өөртөө учирсан хүнд гарзын учир таныг буруутгасан минь миний буруу ч байж болох юм. Гэхдээ л би таны ухаан бодолгүй, доромжлон хандсаны тань мартах арга алга. Таны эрээгүй зан, гэмтэй шоглоом намайг айхтар их гомдоосон шүү. Би таныг тэгэхэд надад хайртай гэж бодож явсан чинь намайг бүр хүндэтгээгүй шүү гэж хэлэв. 

	Энэ үед Раймонд хүч чадал, хайр дурлал, зориг золбоо, итгэл найдвар дахиад бий болж эхлэв. Түүнийг эзэмдэн байсан уйтгарт бодол зүүд шиг замхран арилав. Тэр сэргэж, дахиад л залуу халуун хүсэл эрмэлзэл, шунал тачаал, ирээдүйд итгэх итгэл төгс болж ирлээ. Тэгснээ авгайн хөлд унаж

	— Та намайг үзэж чадахгүй байгаа бол би буруутай гэсэн үг. Харин та надад хайртай байгаа бол би буруугүй, хэзээ ч буруутай байгаагүй гэсэн үг. Индиана минь, надад хайртай эсэхээ хэлээч! гэхэд нь

	— Та надад хайрлагдах гавьяатай юм хийсэн үү? гэж хүүхэн асуув. 

	— Хэрэв чиний хайрыг татах юм хийе гэвэл чамайг бурхан шиг шүтэх хэрэгтэй болох биз ээ гээд Раймоныг хариулах гэтэл хүүхэн түүнээс гараа салгалгүй, үе үе уйтгарлан гуних ус гүйлгэнэсэн том нүдээрээ өөдөөс нь ширтээд

	— Та сонс, над шиг хүүхэнд хайртай болно гэдгийг та ер нь юу болохыг мэддэг үү? Үгүй дээ, та тэрийг мэдэхгүй! Та бол зөвхөн түр зуурын сэтгэл хангах тухай бодоод, одоо болтол өөрийнхөө түр зуурын сэтгэлийг хангаж явсан тийм сэтгэлээр надад хандсан юм. Би хэзээ ч дурлаж явж үзээгүй болохоороо өөрийнхөө хир суугаагүй цэвэр ариун сэтгэлийг хөрж цэвдэгшсэн, хоосорч эзгүйрсэн сэтгэлээр, оргилуун сайхан хайраа гал нь буурсан хайраар, бүх амьдралаа ганцхан өдрийн цэнгэлээр солихгүйг минь та мэдэхгүй шүү дээ гэж ярихад нь

	— Индиана минь, би танд юутай их дурлана вэ! Миний сэтгэл бас л залуу бөгөөд халуун, таныхад хүрэхгүй байхдаа ч яах вэ, ер нь таны сэтгэлд эн зэрэгцэхүйц сэтгэлтэй хүн үгүй юм чинь дээ. Би үүнийг өнөөдөр ойлгосон хэрэг биш шүү. Би танд яаж дурлавал зохихыг мэдэж байна. Би таны бүх амьдралыг мэддэггүй гэх үү, би найран дээр тантай анх уулзаад л, тантай ярих боломж гармагц л хэлээгүй гэх үү? Таныг над руу анх удаа харахад л тэр харцнаас чинь таны сэтгэлийн байдлыг мэдээгүй гэх үү? Би зөвхөн таны гоо сайханд унасан гэх үү? Тийм ээ, таны гоо сайхан, намайг бодвол халуун сэтгэлгүй, хөгшин хүний ч болов толгойг эргүүлэх увдистай гэдэг нь эргэлзээгүй. Гэвч би таны эмзэг хөөрхөн царайг шүтдэг юм, учир нь таны сэтгэл цэвэр ариун, арилсан орных гэмээр шүү дээ, бас таны дотор бурхан тэнгэрийн ариун гал асаж, би таныг эмэгтэй хүн, тэнгэрийн элч хоёрын хосолсон дүр гэж үздэг юм. 

	Таныг шагшруулж чаддаг гэдгийг би мэднэ, гэвч та намайг хөөргөх гэж горьдохын хэрэг алга гэдгийг мэдэгтүн. Надад цаасан малгай хэрэггүй, жинхэнэ дурлал л хэрэгтэй. Надад шууд шулуун, эргэлт буцалтгүй, үзүүр хязгааргүй дурлахыг л хүснэ. Та миний төлөө эд баялгаа ч, сайн нэр төрөө ч, ажил хэргээ ч, үүрэг даалгавраа ч, гэр бүлээ ч гаргуунд нь гаргахыг л би хүснэ. Яагаад гэвэл би өөрийнхөө эрэлхэг зоригт тохирсон хайр дурлалыг л шаардана. Надад ингэж дурлаж чадахгүйгээ та мэдэж байгаа биз дээ гэж хэлэв. 

	Раймон манайхны зиндааны хүмүүсийн дотор тун цөөхөн үзэгддэг ч хайр дурлалд тийм ноцтой ханддаг хүүхэнтэй ганц нэг уулзаж явсан байжээ. Гэхдээ дурлалын ам тангараг нэр төрийн хэрэгт хамаагүй (дахиад л аз болоход манайхны зиндааныхан дотор шүү) гэдгийг бас л мэднэ. Түүнээс баяр жавхлантай ам тангараг шаардаж байсан хүүхнүүд тэр ам тангаргаа эхлээд өөрснөө зөрчих явдал тохиолдож байжээ. Тиймээс Дельмар авгайн шаардлагаас огтхон ч айсангүй, нэг үгээр хэлбэл өнгөрснөө ч, ирээдүйг ч бодох хүсэл байсангүй, ганцхан энэ хүүхний сэтгэлээс гаршгүй гоо сайхан, бие сул ч эмзэг, халуун эрмэлзэл, зориг зүрхтэйд нь тэр чигээрээ татагдсан байлаа. Авгай түүнд өөрийн хүслийг тулган хэлж байхдаа тун ч сайхан, тун ч сэргэлэн үзэгдсэн нь маш хүндэтгүүштэй санагдсан тул Раймон илбэдүүлсэн мэт ангайтал ширтэн суув. 

	— Би чамд бие сэтгэлээ өгч, хамаг амьдралаа зориулж, халуун цусаа ч хайрлалгүй, өөрийн амин хувийн эрх ашгаас ч татгалзахаа тангараглая! Надаас цөмийг нь ав, цөмийг нь захир, миний эд хөрөнгө, нэр төр, ухаан бодол, сэтгэл санааг минь, ер намайг бүхэлд нь мэдэлдээ ав! гэж Раймоныг ярьтал

	— Дуугүй бологтун, бүл минь наашаа ирж явна гэж Индиана үгийг нь таслав. 

	Үнэхээр ч Ральф Браун тайж хувиршгүй донгиодуу царайлсан хэвээрээ өрөөнд орж ирээд бүл хүүхнийхээ гэнэт ирснийг үзээд гайхах баярлах хослов. Ральф түүнд тал өгсний тэмдэг болгон тэврэх зөвшөөрөл аваад, яаралгүйхэн тонгойж, төрсөн нутгийнхаа заншил ёсоор шууд уруул дээр нь үнсэв. 

	Раймон уурлан царайгаа хувиргаж, Ральфыг юухан хээхэн захирамжлахаар дөнгөж гармагц Индиана руу очоод, тэрхүү эрээгүй үнсэлтийн ул мөрийг арилгахаар уруулыг нь арчих санаатай завдтал Индиана түүнийг биеэсээ түлхэж

	— Та намайг өөртөө итгүүлье гэвэл тун олон гэмээ наманчлах хэрэгтэй гэдгийг санаарай гэж тайвуухан хэлэв. 

	Чингэж татгалзсанд нь хэчнээн их сэтгэлийн нарийн увдис байсныг Раймон ойлгосонгүй, ганцхан татгалзсаныг нь ойлгоод Ральф тайжийг цаанаа зүхэв. Түүнээс хэдэн минутын дараа Ральф Индианатай «чи» гэж аяархан ярьж байхыг сонсоод тайжийн төлөв томоотой байдлаас азтай дурлалт хар хүүгийн болгоомжлолыг олж үзэх мэт боллоо. Гэвч Индианын гэнэгүй цайлган харцтай тулгармагцаа, тэгж гомдмоор муу санаалсандаа ичиж улайв. 

	Орой нь Раймоны булуу халж цэцэн цэлмэг үг урсгаж гарлаа. Олон ч зочин цуглаж, түүний уран гоё яриа бүх нийтийн анхаарлыг татахаас өөр аргагүй байсан тул цөм сонирхон чагнацгаажээ. Тэр маш ухаалаг ярьж, хэрэв Индиана онгиргон хүн байсан бол түүний үгийг сонсоод л өөрийн дурлалд баярлан бахархаж эхлэх байжээ. Гэтэл Индиана юмыг зөвөөр боддог, энгийн төлөв ухаантай тул Раймоны тэгж бусдаас илүү илтэд ялгарахыг үзээд айжээ. Индиана хүн, бурхан тэнгэр, ад чөтгөрийн өгдөг ямар нэгэн соронзон хүч мэтээр Раймоноос цацран гарах няцаагдашгүй сайхны эсрэг тэмцэлдэхийг оролдов. Тэрхүү дур булаам сайхны эрх хүч нь даанч агуу тул түүний эсрэгт усан нүдтэй, цусан зүрхтэй ганц ч хүн тэмцэлдэх аргагүйн зэрэгцээ тун уддаггүй тул тэр эрх хүчнээс ямар ч ул мөр эс үлдэж, тийм хүмүүсийн үхсэн хойно тэд амьд байхдаа яагаад тийм их ер бусын амжилт олдог байв аа гэж хамаг амьтан гайхацгаадаг юм. 

	Индиана тэрхүү гялалзсан зан төрхийг хэдэн минутаар бишрэн ширтэж байснаа төдхөн надад алдар хүнд хэрэггүй, аз жаргал хэрэгтэй шүү дээ гэж гуниглан бодно. Бас энэ сонин амьдралтай, элдэв юм үзсэн хүн надад бие сэтгэлээ бүгдийг нь зориулж, миний төлөө нэр төрөө гаргуунд нь гаргаж чадах уу, үгүй юу гэж өөрөө өөрөөсөө түгшин асууна. Одоо түүнийг өөрийн үл бүтэх муухай онолыг туйлын шаргуу, эвлэгээр, дэс дараатайгаар, галтай цогтой ч дороо суурьтай, дотроо бодолтойгоор хамгаалж, тэдний дурлалтай ямар ч хамаагүй асуудлыг шийтгэж байхыг нь сонсох зуураа би энэ хүний амьдралд юутай бага суурь эзэлнэ вэ, тэгэхэд энэ хүн миний хувьд хамгийг минь эзлэх юм гэж бодоод ихэд айв. Мөн түүнчлэн би гэдэг амьтан энэ хүний хувьд зөвхөн хоромхон зуурын учрал, гэтэл энэ хүн миний хувьд бүх насны минь мөрөөдөл байж байдаг гэж харамсан бодлоо. 

	Тэднийг зочны өрөөнөөс гарахад Раймон Индианад сэтгэлээ илчилж, хэдэн энхрий үг шивгэнэсэн боловч

	— Та дэндүү ухаантай юм аа! гэж Индиана гунигтайяа хариулжээ. 

	Раймон энэ зэмлэсэн үгийн утгыг ойлгоод, маргааш нь Дельмар авгайн дэргэдээс салсангүй. Бусад зочин анд явцгаасан тул тэр хоёр тун чөлөөтэй байжээ. 

	Раймоны үг хэл уран цэцэн, Индиана түүнд итгэхийг үнэхээр их хүсэх тул хэлсэн үгийн нь хагас нь итгүүлэхэд хангалттай байв. Франц хүүхнүүд ээ, та нар эрлийз хүүхэн ямар байдгийг мэдэхгүй байна! Хэрэв та нар байсан бол яалаа гэж тийм уран үгэнд автах вэ дээ, та нар чинь мэхлэх, хуурахын аргагүй улс шүү дээ!

	ХIII БҮЛЭГ

	Ральф тайжийг ангаас ирээд, Дельмар авгай руу очиж, заншил ёсоороо түүний судсыг барьж үзэхийг алгасалгүй харж байсан Раймонд Ральфын үргэлж тайван байдаг царайнд гайхан баярлах совин тодорсон нь ажиглагдав. Дараа нь ямар нууцгай санааны нөлөөнд тэгснийг бүү мэд, хоёр харчуулын харц тулгарахад, Ральф тайжийн тунгалаг нүдний ажигласан харцнаас хар нүднийхээ харцыг өөрийн эрхгүй буруулав. Тэгээд бүтэн өдөржин дэд бароноос Дельмар авгайд хандах хандлагад ердийн тайван байдлын нь цаанаас ямархан нэгэн онцгой анхаарал, хайрлан өрөвдсөн юм уу санаа зовсон маягийн, ер нь түүний нүүрэнд дотоод сэтгэл нь ямар янзаар тодрох байна, тэр янзаар илрэн байх мэт харагдлаа. Гэвч Раймон, Ральфыг юу догдлуулаад байна, түгшүүр үү, найдлага уу гэж таахыг оролдсон нь талаар боллоо. Ральфыг хараад мэдэх аргагүй ажээ. 

	Тэгтэл гэнэт, Дельмар авгайн сандлаас хэдэн алхам хойно зогсож байсан Раймонд

	— Чи маргааш мориор жаал явбал зүгээр сэн гэж аяархан Ральфын хэлэх сонсогдлоо. 

	— Одоо надад унах морь байхгүйг та сайн мэднэ шүү дээ гэж авгайг хэлэхэд

	— Бид чамд морь олж өгнө. Чи анд явалцах уу? гэв. 

	Дельмар авгай элдэв шалтаг зааж, тэр урилгаас татгалзахыг эрмэлзэв. Үүнийг нь Раймон ойлгохдоо, надтай цуг байхыг эрхэмд үзэж байна, харин бүл нь аль болохоор бидэнд саад хийх санаатай байгаа юм байна гэж санав. Раймон тэр даруй ярилцаж байсан улсаа орхиод, Ральф тайжийн шаргуу гуйлтад хавсран оролцов. Тэр бээр Дельмар авгайг халамжлах урилгагүй хүн гарч ирсэнд уурласан ч, юутай ч гэсэн сонор сэрэмжийг нь алдагдуулахыг зорив. 

	— Хэрэв таныг анд явахыг зөвшөөрвөл би таныг дагана. Би анд дургүй хүн, гэвч таны эрэгтэй найз болж цуг явах нь надад их жаргал болно гэж Индианад хэлэхэд

	— Тэгвэл би явна гэж Индиана ам алдаж орхив. 

	Авгай, Раймон хоёр жоготойгоор харилцан ширтэлцээд авлаа. Энэ хоромхон зуурын харц хэчнээн түргэн өнгөрсөн ч Ральф ажиглаж амжсан бөгөөд Раймон бүтэн оройжин Индианыг сайн харж ч чадахгүй, олигтой юм ярьж ч чадахгүй өнгөрөв. Учир нь Браун тайж тэр хоёрыг алдахгүй ажиглаж, үг яриаг нь чагнаж эхэлжээ. Эвгүйрхэх сэтгэл, тэр ч байтугай хардах бодол Раймонд төрөв. Энэ айлын найз, бүл нь гэх энэ хүн миний хайртай хүүхний гол туслагчийн үүргийг ямар эрхийн үндсэнд олж авав аа? гэж битүүдээ Ральф тайжийг гэмшүүлнэ дээ гэж зүхэн занав. Тэгээд бүтэн оройжин Дельмар авгайд мэдэгдэлгүй түүнийг уурлуулах арга хайсан боловч амжилт эс олов. Ральф тайж зочидтой маш эелдэг боловсон харилцаж, нэлээн хөндий цэмцгэр байсан тул ямар нэгэн талаар нь дооглох юм уу, өө хэлэх шалтаг гаргасангүй. 

	Маргааш өглөө нь мордох дохио хараахан өгөөгүй байтал Ральф тайж баясгалантайгаар Раймоны өрөөнд орж ирэв. Тэр ердийнхөөсөө ч дэгжин байдалтай байсанд Раймон тэсэж эс чадан зүрх нь оволзож, өдөн дуудахыг горьдож байжээ. Гэтэл ердөө л Бельрив рүү Раймоны унаж ирээд зарна гэж хэлсэн морины тухай яриа боллоо. Наймааг тавхан минутад хийлээ. Ральф тайж үнэ мөнгөний талаар маргасангүй, хармаанаасаа боодолтой алтан зоос гаргаад, хачин өвөрмөц тайван байдалтайгаар тоолохдоо, ингэж яаран яв цав ажилласанд гайхсан Раймоны татгалзахыг анзаарсангүй. Ральф өрөөнөөс гарахдаа эргэж

	— Тэгэхлээр, өнөөдрөөс эхлээд энэ морь минийх болох шив дээ? гэж асуув. 

	Раймон, Ральфыг зориут ингэж, намайг анд явахад саад хийх гэж байна гэж бодоод би анд явган явахгүй шүү гэж нэлээн ширүүхэн хариулав. 

	— Эрхэм минь, би зочлох ёсыг сайн мэднэ гэж Ральф нэлээн намбатай хариулаад өрөөнөөс гарч одов. 

	Раймон доош буухдаа баганануудын дэргэд Дельмар авгай морь унахад зориулсан өмд цамц өмсчхөөд, гялгар алчуураас нь зулгаалцалдан байгаа Офелиятайгаа хөгжөөнтэй тоглож байхыг нь харав. Авгайн хацар дахин туяарч, аль эртнээс буурсан нүд нь гялалзан, дахиад л сайхан болчихсон байлаа. Хар үс нь бяцхан бүрх малгайн дороосоо задран унжиж биед нь тохируулан оёсон цэмбэн өмд цамц туушдаа товчлоостой нь уян налархай биеийг нь хав барьжээ. Эрлийз хүүхнүүдийн дур татдаг гол шинж нь ер бусын сайхан царай, гоолиг цэх бие гэж би санадаг. Тэд чухам үүнийхээ ачаар хүүхдэрхүү хөөрхөн шинж төлөвөө маш удаан хугацаанд хадгалж чаддаг юм. Индиана инээж, зүггүйтэж байхдаа арван тавтай охин шиг байлаа. Раймон үзэсгэлэн гоог нь шагширч тийн ялсандаа дотроо баясан, улиг болсон хэдэн үг түүнд хэллээ. 

	— Та миний бие муу байна гэхэд санаа зовсон байх аа, миний амьд явах дуртайг харж байгаа биз дээ гэж Индиана аяархан дуугарав. 

	Тэр бээр ихэд баярлан хүүхний өөдөөс тал өгсөн харцаар харав. Ральф тайж бүл хүүхэндээ морь авчирч өглөө. Раймон зарсан морио даруй танив. 

	— Де Рамьер гуай өөрийнхөө морийг надад өгч ийм сайхан зан гаргаж байгаа хэрэг үү? гэж урьд өдрийн орой шилтгээний хашаан дотор явж өнгөрөхийг нь харсан Дельмар авгай гайхан асуувал

	— Өчигдөр та үүнийг үзээд ямар сайхан, номхон юм бэ гэж шагшиж байсан биз дээ. Өнөөдрөөс эхлээд, энэ танайх болсон. Би өмнө нь танд бэлэглээгүйдээ тун их хар бууж байна гэж Ральф тайж хэлэв. 

	— Бүл минь, та тоглож байх шиг байна. Ер ойлгосонгүй! Би хэнд баярлавал зохих болж байна аа, өөрийнхөө унаа морийг надад унуулахыг зөвшөөрсөн де Рамьер гуайд уу, аль танд уу? Бодвол та үүнийг гуйсан биз гэж Дельмар авгайн хэлэхэд

	— Чи бүлдээ баярласнаа хэл, чамд зориулж худалдаж авсан юм шүү дээ гэж Дельмар гуай хажуугаас нь хэллээ. 

	— Хайрт Ральф минь, үнэн үү? гэж Дельмар авгай асуугаад, анх удаа үнэтэй бэлэг авсан охин шиг хөөрөн баясаж тэр сайхан морийг илэн эрхлүүлэв. 

	— Чамайг миний түшлэгтэй сандалд хээ хуартай бүтээлэг хийж өгвөл би морь авч өгнө гэж чи бид хоёр тохироо биз дээ? Морд, битгий ай. Би өглөөгүүр жаал унаж зүгшрүүлсэн юм, занг нь мэднэ ээ гэж Ральф ярилаа. 

	Индиана Ральф руу харайн хүрч хүзүүнд нь зүүгдэн баярласнаа илэрхийлээд Раймоны моринд үсрэн мордоод, зоригтойгоор алхлуулж сайрхав. 

	Энэхүү гэр бүлийн хүмүүсийн хоорондын явдал Раймоны нүдэн дээр болжээ. Эдний энгийн бөгөөд нөхөрсөг харилцааг харж байх нь түүнд маш хэцүү, өөрөө хэдийгээр сэтгэлдээ шатаж байвч Индианатай хоёулхнаа байх аргагүйг бодох нь бүр ч бэрх байлаа. 

	— Би ямар жаргалтай байна вэ. Сайн санаат Ральф надад ямар бэлэг хамгийн их зохиж баярлуулахыг тааж мэдсэн юм шиг байна. Гэтэл Раймон таны хайртай морь одоо миний болсонд та баярлахгүй байна гэж үү дээ? Энэ морь тань одоо миний хайрладаг амьтан болно. Ямар нэртэй вэ? Таны өгсөн нэртэй хэвээр нь байлгахыг хүсэж байна, надад хэлээч гэж хүүхэн цэцэрлэгийн замаар ордог дээрээ Раймоныг дуудан хэлбэл

	— Энд жаргалтай хүн хэн байна гэвэл танай бүл л байх шиг байна. Энэ хүн танд бэлэг өгч, хариунд нь та тийм айхтар үнссэн шүү дээ гэж Раймоныг хариулсанд

	— Бид хоёрын үерхэл, чанга үнсэлтийг та үнэхээр атаархан хардаж байна гэж үү дээ? гэж Индиана инээн асуулаа. 

	— Хардах ий? Индиана минь, тийм ч байж болно, мэдэхгүй юм даа. Гэхдээ л би танай залуу бөгөөд ягаан нүүртэй бүлийг таны уруул дээр үнсэж, өөрийнхөө худалдаж авсан, миний худалдсан морь унуулах гэж таныг тэврэхэд цаанаа хачин их тарчлах юм. Миний хайртай морины эзэн болсонд тань би жаргалтай боллоо гэж өөрийгөө үзэхгүй байна. Танд морь бэлэглэнэ гэдэг бол дээдийн дээд баяр гэдгийг сайн мэдэж байна, харин худалдагчийн үүрэг гүйцэтгэж, өөр хүнээр танд бэлэглүүлж баярлуулна гэдэг бол Ральф тайжийн айхтар сүрхий боловсруулсан доромжлол гэж үзнэ. Хэрэв үүнийг санаатайгаар хийсэн гэж би бат итгэх юм бол түүнээс өшөөгөө авах сан гэж Раймоны ярихад

	— Ингэж хардах нь таны шинж төлөвт ер таарахгүй байна! Бид хоёрын ах дүүсэг дотно байдалд та үнэхээр атаархлаа гэж үү дээ? Харин та бид хоёр ердийн амьдралын хүрээний гадна байгаа, та надад шинэ, үлгэрийн сайхан ертөнцийг бий болгох ёстой гэж санахгүй байна гэж үү? Раймон оо, би танд бүр дургүй хүрч байна шүү. Миний бодоход хөөрхий муу бүлд минь дургүй байгаа чинь таны л биеэ өндөрт тавьдаг зантай холбоотой байх шүү. Миний түүнд ил задгай элэгсэг ханддагийг надаас танд ханддаг тэр гүн бөгөөд нууцгай бодлоос илүүд үзэж байна гэж хүүхэн хэлэв. 

	— Индиана минь, уучлаач, миний буруу, би чамд хүрэхгүй хүн байна, номхон, цагаан сэтгэлт тэнгэрийн элч минь, гэвч энэ хүн чамайг яавал яах ямар нэгэн эрхтэн байгаад нь би маш ихээр шаналж байгаагаа нуух юун гэж Раймоныг хэлэхэд 

	— Эрхтэй гэнэ үү? Ральф уу даа? Бид түүнд ачийг нь хариулах ёстойг Раймон та мэдэхгүй байна. Түүний ээж, миний ээж хоёр төрсөн эгч дүү байсан, бид хоёр нэг нутагт төрсөн, бүр хөвгүүн байхдаа нялх намайг асран хамгаалж, миний ганц түшиг тулгуур, Бурбоны арал дээрх миний багш, нөхөр байсан намайг хаана л бол хаана дагаж, намайг эх нутгаа орхин гарахад мөн адил орхин гарч, миний суугаа газар суусныг та мэдэхгүй байна. Нэг үгээр хэлбэл энэ ертөнц дээр ганц энэ хүн л намайг хайрлаж, миний амьдралыг анхаарч байгаа юм шүү гэж Индиана хэлэв. 

	— Тэнгэр минь! Индиана таны энэ үг тэр англи хүнээс миний зүрхийг шархдуулсан шархыг улам сэдрээж байна. Тэгэхлээр энэ хүн танд их хайртай юм биз дээ? Гэтэл би танд хэчнээн хайртайг та мэддэг юм уу даа гэж Раймоныг шалахад

	— Ай, түүнийг зүйрлэхээ больё. Ер нь та хоёр хоёулаа намайг адилхан хайрлаж, хоорондоо өрсөлдлөө ч гэсэн би эрт урьдынхаа үерхлийг хүндэтгэн илүүд үзэх ёстой. Раймон та айх хэрэггүй, би танаас Ральф шигээ надад хайртай байхыг хэзээ ч шаардахгүй гэвэл

	— Энэ ер нь ямаршуу хүн бэ, та надад тайлбарлаад өгөөч, би бүр гуйя. Энэний хад чулуу шиг дүнсийсэн царайны цаана ямархан бодол нуугдаж байгааг ойлгохын аргагүй юм аа гэв. 

	— Та надаар түүний бүх сайн талыг тоочуулах гэсэн юм биз дээ? гэж Индиана инээмсэглэн асуугаад, — Үнэндээ би хааш хэрэг байж чадахгүй гэдгээ хэлье. Би түүнд маш хайртай хойшид ч магтана. Харин таны санаанд тийм ч их таалагдахгүй байх гэж бодоод айж байна. Надад туслахыг бодоорой. Ер нь тэгээд танд энэ хүн ямраар санагдаад байгаа юм бэ дээ? гэж бас асуулаа

	— Нүүрийг нь харах юм бол ёстой нэг арчаагүй амьтан, би ингэж хэлснээрээ таныг гомдоосон бол уучлаарай, харин ам халаад ярьсан цагтаа үг хэлэнд нь тун зөв ухаан, эрдэм боловсролтой нь илрэх юм. Гэвч аль ч юмыг ярихдаа дургүй, даанч хайнга учраас түүний мэдлэг хэнд ч хэрэггүй болж, ярих хөөрөх байдал нь бүгдийн сэтгэлийг хөргөж, эцээж орхих юм. Түүнээс гадна бодол нь нэг л бэрх, эл дол болсон, хэлж байгаа үгийнхээ тод томруун шинжид тохирохгүй байх юм. Чухамхүү яг ийм улсыг дээдсийн хүрээлэнд гүн бодлоготой хүнд тооцон үнэлдэг ёстой. Тийм гүн бодлоготой гэгддэг хүмүүсийн гол сайн тал нь ихэмсэг зан, бусад нь бүх юманд хайнга тоомжиргүй ханддагаараа нөхөгддөг учиртай гэж Раймоны хариу болгон ярихад Индиана

	— Таны ярьдагт үнэний хувь байна. Гэвч хэтрүүлсэн юм ч байна. Та бол бүх эргэлзээг зоригтой тайлдаг учраас таны хувьд бүх юм тодорхой, харин миний хувьд гэвэл Ральфыг ухаан орсон цагаасаа нааш мэдэх боловч тэгж шийдэмгий шүүн бодож чаддаггүй хүн. Олон юмыг өөрөө биш, хүний бодсоноор боддог хүн гэж хэлдэг тань таны зөв. Энэ л манай Ральфын дутагдал нь байгаа юм. Гэхдээ энэ бүхний буруутан нь түүний хүмүүжил болохоос биш, ухаан муугийнх биш ээ. Та түүнийг боловсрол олоогүй сэн бол ёстой нэг арчаагүй амьтан байх байсан гэж байна, харин намайг бодоход боловсрол олоогүй сэн бол овоо арчаатай байх байсан шиг санагддаг. Би танд түүний амьдралын нэг учир шалтгааныг ярья, тэгвэл танд зан авирыг нь мэдэхэд тус болох байх. Ральфын аз дутахад, түүнд нэг ах байсан, тэрийгээ эх эцэг нь үзтэл эрхлүүлдэг байжээ. Тэр ах нь Ральфт заяагаагүй гялалзсан авьяас билигтэй, юм сурахдаа амархан, урлагийн бүх төрөлд авьяастай, хурц сэргэлэн байжээ. Түүний царай төрх Ральфынхаас өөтэй ч санаагаа илтгэн үзүүлэхдээ илүү, зан ааш эелдэг, хөл хөдөлгөөнтэй, нэг үгээр хэлбэл тун аятайхан залуу байхад, Ральф шал өмнөө, болхи толхи, дүйнгэ донгио, хүн амьтантай нийцгүй, ганцаараа байх дуртай, сургуульд дургүй, гүехэн мэдлэгээ ил гаргах хүсэлгүй байсан байна. Эх эцэг нь ах дүү хоёрын ийм зөрүүтэйг үзээд Ральфтайгаа маш муу харьцдаг болжээ. Тэр ч байтугай түүнийг элдвээр хавчиж доромжилдог болсон тул хэдийгээр хар нялхаараа байсан ч уруу царайтай, уур уцаартай, хөдлөх бодохдоо болгоомжлон айдаг хүн болжээ. Бас өөрийгөө үзэн ядах, дургүйцэх сэтгэгдлийг төрүүлж чадсан учраас дотроо бүлхтэй явсаар арван тавтайд нь Английн манантай газар хүний биеийг мэдрэлгүй болгож, Бурбоны арлын сайхан агаарт хүний сэтгэлийг хөндий хүйтэн болгодог мэдрэлийн өвчин тусжээ. Тэр надад, нэг удаа гэрээсээ гарч, тэнгист орж үхэхээр хатуу шийдэн явснаа үргэлж ярьдаг сан, тэгээд элсэрхэг эрэг дээр нь сууж санаснаа хэрхэн биелүүлэхээ бодож байтлаа тэжээсэн эх негр авгайнхаа гар дээр явж байхыг минь харчихжээ. Би тэгэхэд таван настай, тун хөөрхөн хүүхэд байж, бас баргар царайлсан бүлдээ их сайн, бусад хэнээс ч илүү эрх байсан гэнэ. Ральф ч надад энхрий дотно ханддаг байж. Тэгэхэд би ийм хайрыг төрсөн газраа ер үзээгүй, тийм хандлагад дасаагүй байсан юм. Бид хоёр хоёулаа золгүй учраас бие биеийнхээ зовлонг сайн мэддэг байж л дээ. Ральф надад өөрийнхөө төрөлх хэлийг зааж, хариуд нь би өөрийнхөө хэлээр шулганадаг байж. Испани англи хоёр хэлийг хольж хутган ярьдгаараа Ральфын зан илэрдэг юм. Тэгээд л тэр өдөр түүний уйлж байхыг хараад, яагаад уйлсны учрыг нь мэдээгүй хэр нь би түүний хүзүүнд зүүгдэн бас л уйлж гарчээ. Тэр намайг элгэндээ тэвэрч, гагцхүү миний төлөө, хэнд ч хэрэггүй амьтан гэгдээд, хүн амьтан ч хэрэгсэхгүй болсон миний төлөө амьд явахаар шийдэж, өөрөө өөртөө тангараг тавьсан юм гэж хожим нь надад ярьж билээ. Тэгэхэд надад сайн байх нь хэрэгтэй бөгөөд ашигтай гэж болсон юм байжээ. Чингэж түүний уйтгарт амьдралд би анхны бөгөөд цорын ганц санаж сарвайх юм нь болжээ. Тэр өдрөөс хойш бид хоёр бараг салсангүй, бид хоёр ч эрүүл саруул, эрх чөлөөтэй тул хоёулхнаа уул хадны завсар жаргаж, өдрийг өнгөрөөдөг болсон юм. За, бидний багын явдлын тухай яриа таны залхууг хүргэж байж магадгүй, хоёул давхих уу, анчдыг гүйцье гэж ярилаа. 

	— Тэнэг хэрэг байна даа! гэж Раймон, Дельмар авгайн морины жолооноос татасхийн хэлэхэд нь авгай

	— Тэгвэл би цааш нь ярья. Ральфын том ах Эдмон Браун хорин настайдаа нас барсан юм. Ээж нь уй гашуунаас нас эцэслэж, эцэг нь амьдын тамд унажээ. Ральф аавынхаа уй гашууг нимгэлэхийг оролдоход Браун гуай хүүгийнхээ тэр нааштай үгийг хүйтнээр угтсан тул Ральфын төрөлхийн бүрэг зан улам ихэсжээ. Ральф уй гашууд унасан өвгөнийг сахиж хэдэн цагаар суун, тайтгаруулах үг хэлбэл буруутаж, ашиг бололгүй дэмий хэрэг болохоос айх тул энхрий дотно үг хэлж эс зүрхэлдэг байлаа. Аав нь түүнийг цэвдэг сэтгэлтэй амьтан гэж зэмлэдэг тул хөөрхий Ральф Эдмоноос хойш улам ч зол заяагүй, урьдынхаас бүр ч зожиг болжээ. Тэгээд би түүний ганц тайтгарал нь болсон юм гэж ярилаа. 

	— Таныг надад юу ч ярилаа гэсэн би түүнийг өрөвдөхгүй. Харин тэрний ч тэр, таны ч тэр, амьдралаас ойлгогдохгүй нэг зүйл байна, тэр яагаад тантай суугаагүй юм бэ? гэж Раймон үгэн дундуур нь орж асуувал

	— Яагаадыг одоо тайлбарлая. Намайг хадамд гарах насанд хүрэхэд, надаас арав ах Ральф аль хэдийн гэрлэчихсэн байсан. Энэ бол охид нь эрт хүүхэд болдог манай нутагт ч гэсэн үе мултарсан хэрэг шүү дээ гэв. 

	— Ральф тайж бэлэвсэрсэн хүн юм уу? Би тэрний эхнэрийн тухай ер дуулаагүй юм байна гэж Раймоны хэлэхэд

	— Түүнээс асууж тун болохгүй шүү. Эхнэр нь залуу, сайхан, баян хүүхэн байсан, тэгэхдээ Эдмонд хайртай, болзоот хүүхэн нь байсан. Энэ айлын янз бүрийн бодол ашиг сонирхлоос болоод түүнийг Ральфтай албадан суулгасан юм. Гэвч тэр хүүхэн Ральфт дургүйгээ нуухыг ч хүсдэггүй байлаа. Англи руу нүүж очоод эхнэрээ үхүүлж, Бурбоны арал руугаа буцаж ирэхэд нь би нэгэнт Дельмар гуайтай суучхаад, Европ орохоор төхөөрч байсан юм. Ральф нэлээд хугацаанд ганцаараа суусан боловч ганц бие байх нь түүнд бүр ч хэцүү болсон. Хэдийгээр надад эхнэрийнхээ талаар хэзээ ч хэлж байгаагүй хэр нь түүнтэй байхдаа төрсөн гэртээ байснаасаа бүр ч жаргалгүй болж, тэгээд ч шинэ шинэ зовлон төрөлхийн дүнсгэр байдлыг нь улам ч гүнзгийрүүлсэн байх гэж бодох бүрэн үндэс надад байна. Түүний нөгөө донгио өвчин дахин хөдөлжээ. Тэгэхээр нь өөрийнхөө кофе цайн тариаланг худалдаж орхиод, Францад шилжин суухаар шийдсэн байна. Манай хар хүнд ирж маш сонин байдлаар өөрийгөө танилцуулсныг нь яана. Хэрэв би угийн хайртай Ральфтаа тийм сайн байгаагүй сэн бол их л шоолж дооглох байсан байх. «Ноёнтон гуай, би танай авгайд хайртай хүн. Би авгайг тань сургаж хүмүүжүүлсэн юм, тийм учраас өөрийнхөө дүү шиг, ер нь охин шигээ санадаг юм. Энэ бол миний садны ганц хүн, санаж сарвайх ганц хүн минь юм шүү. Би та нартай цуг сууж, бид бүхний аж амьдрал хамтад урагшлахыг та бололцоотой гэж үзэх үү? Таныг жаахан хартай гэлцэх юм, гэхдээ бас таныг нэр төрөө боддог хүн гэлцэж байна. Нэгэнт л би танд ам өгч, танай авгайд эмэгтэй хүний нь хувьд дурлаж хайрласан шигээрээ өөр хүнийг хэзээ ч хайрлаж хүндэтгэж яваагүй гэж байгаа болохоор та намайг авгайнхаа төрсөн ах шиг нь бодож, тайван байж болно шүү. Ноёнтон гуай, та надад итгэж байна уу, үгүй юү?» гэж Ральф хэлсэн юм гэж ярив. 

	Цэрэг эрийн шударга ёсоор бахархдаг Дельмар гуай тэрхүү илэн далангүй хэлсэн үгийг нь ихэд итгэн хүлээж авчээ. Гэлээ ч гэсэн түүний сайрхан хэлсэн үг үнэн эсэхийг магадтай мэдтэлээ хэдэн сар битүүхэн ажигласан байна. Одоо бодоход Ральфын хувиршгүй, тайван үнэнчийн адил хөдөлбөргүй итгэжээ. 

	— Индиана, та Ральф тайжийг танд хэзээ ч хайртай байгаагүй гэж өөрийгөө мэхлэхгүй байгаад нь үнэхээр итгэж байна уу? гэж Раймон асуув. 

	— Түүнийг эхнэртэйгээ Англи руу явахад би арван хоёртой байсан. Тэгээд эргэж ирэхэд нь арван зургаатай болж, хадамд гарчихсан байсан. Гэсэн ч Ральф миний гэр бүл болсныг үзээд гутрахаасаа баярласан нь их. Одоо ч Ральф өвгөрч гүйцсэн шүү дээ гэж Индианын хариулахад

	— Хорин есөн насандаа юу? гэж асуув, 

	— Нээрэн шүү, нүүр нь залуу ч, сэтгэл нь шаналснаас хөгширчихсөн хүн дээ. Ральф дахин зовлонд унах дургүй учраас өөр хүнд ер хайртай болдоггүй юм гэхэд нь

	— Танд ч гэсэн үү? гэж асуулаа. 

	— Надад ч гэсэн. Бидний үерхэл хэвшил болжээ. Урьд, намайг бага байхад хүмүүжүүлж, халамжилж байхдаа түүний үерхэл баатарлаг байж. Тэгэхэд би түүнд, одоо надад хайртай байсан шиг нь хайртай сайн байсан, яагаад гэвэл тэр үед би тийм хүнд хэрэгтэй байсан хэрэг. Одоо болоход би аль болохоор ачийг нь хариулахыг хичээж, амьдралыг нь баясал зугаатай, сайхан байлгахыг хичээж байна. Багадаа би түүнийг жинхэнэ зүрх сэтгэлээрээ хайрлахаас илүү балчир хүүхдийн хайраар хайрлаж байсан тул, тэр одоо том хар хүн болсон хойноо бага байхад нь миний хайрладаг байсан шигээр надад хайртай байгаа юм. Ганцхан би түүнийг хайрладаг болохоор би түүнд хэрэгтэй нь аргагүй. Бас Дельмар гуай ч өөрцгүй түүнд сайн, бараг л надтай адил хайрладаг. Ральф намайг манай аавын хатуу харгис ёсноос эрэлхгээр хамгаалж байсан бол манай хар хүний хувьд үлэмж болгоомжтой зөөлөн ханддаг. Тэр миний шаналж байгааг хараад өөртөө бурууг тохдоггүй, хамгийн гол нь би түүний дэргэд байвал болох нь тэр. Тэр өөрөөсөө. намайг жаргалтай эсэхийг асуудаггүй, би амьд л байвал түүний сэтгэл хангалттай байдаг. Бас Дельмар гуайтай муудалцаж, тайван байдлыг нь эвдэхгүйн тулд бидний гэр зуурын тар түр гэсэн юманд миний талд ордоггүй. Чиний сэтгэл хатуурчээ гэж түүнд хүмүүс цуцалтгүй хэлж ирсэн болохоор өөрөө ч сүүлдээ итгэдэг болж, өөрийнхөө хүчинд үл итгэхийн эрхээр үнэхээр ч сэтгэл хөндий хүйтэн болжээ. Энэ хүний сэтгэлийн мөн чанар нь тойрон байгаа хүмүүсийнхээ хайраас цэцэглэн хөгжих ёстой байсан боловч өөрөө тэднээс тусгаарлагдмал байсаар хатуу ширүүн болсон хэрэг. Одоо энэ хүний хувьд жаргалтай байх гэдэг нь зөвхөн тайван байхыг, баяртай байх гэдэг нь аятай тохитой байхыг хэлэх ажээ. Өөрөө хайр халамж эдлээгүй болохоороо бусдын хайр халамжийг сонирхдоггүй, ер нь хар амиа хичээсэн хүн мөн нь ч мөн л дөө гэж Индианыг яриа дэлгэхэд

	— Тэгэх тусмаа сайн, одоо надад энэ хүн аймшигтай санагдахаа болилоо, тэр ч байтугай би түүнийг хайрлахад бэлэн боллоо гэж Раймон хэлэв. 

	— Тийм ээ, Раймон та түүнийг хайрлаач, тэгвэл цаадах тань танд их сайн болно шүү. Биднийг яагаад хайрлах нь биш, яаж хайрлах нь гол шүү дээ. Ямар ч шалтгаантай байсан хүнд хайрлуулж байгаа хүн жаргалтай биз дээ гэж авгай хариулав. 

	— Индиана минь, таны үг бол ганцаардаж уйдсан сэтгэлийн ёолох дуу юм. Би танд яагаад, яаж дурлаж байгааг минь, ялангуяа яагаад дурлах болсныг минь таныг мэдээсэй гэж би хүсэж байна хэмээн Раймон түүний уян зөөлхөн нарийхан бэлхүүсээр тэврэсхийн хэлбэл

	— Яагаад гэвэл та надад жаргал авчрах гэсэндээ биз дээ, тийм үү, биш үү? гэж хүүхэн хэлээд өөдөөс нь гуниг шингэсэн ч тачаадан сонирхсон харцаар ширтэв. 

	— Яагаад гэвэл би чамд амьдрал бэлэглэх гэсэн юм! гэж Раймон дуу тавиад, Индианын задран намирсан үсэнд уруулаа хүргэв. 

	Ойрхонд дуулдсан эвэр бүрээний дуу тэдэнд болгоомжтой явахыг сануулав. Энэ бол Ральф тайж дуугаргасан хэрэг бөгөөд тэднийг харсан эсэх нь тодорхойгүй хэвээр хоцорлоо. 

	XIV БҮЛЭГ

	Нохойнуудаа тавьж, ав эхлэхэд Индиана гэнэт шал өөр болон хувирахыг үзээд Раймон бүр гайхаж хоцров. Индиана сэргэж, нүд нь гялалзан хацар нь ягаараад, хамар нь сарталзан. ер нь л аюул юм уу сэтгэл баясахыг зөгнөн таашаах мэт боллоо. Тэр, Раймоныг гэнэт орхиод, морио давирч, Ральфын хойноос ухаан малгайгүй давхилаа. Ральф, Индиана хоёр хоёулаа ан авт овтой гэдгийг Раймон мэдээгүй явжээ. Бас туяхан биетэй, харах байдалд аймхай баймаар хүүхэнд эрэгтэй хүнийхээс ч илүү зориг, гэнэт цочирдсон үед хамгийн сул хүмүүсээс гардаг айхавтар эрэлхэг чанар бий юм гэж Раймон зүүдлээ ч үгүй байх. Ер эмэгтэй хүн өвдөх юм уу аюулыг тэсвэрлэн давахад хэрэг болох бие махбодын хүч тэнхээтэй байх нь нэн ховор, харин амь өрссөн юм уу шаналах, зовох үед бий болдог сэтгэлийн хүч ихтэй байх нь элбэг тохиолдоно. Юмыг амархнаа тусган авдаг Индиана эргэн тойрондоо хашхираан, давхиа, ан авлалтын сэтгэл хөөрөлт зэрэг ямар нэгэн талаар бэрхшээл саадтай, мэх зальтай, тооцоо төлөвлөгөөтэй, тэмцэлтэй, амжилт ололттой, алдаа мадагтай байдаг дайн байлдааныг санагдуулам явдал үүсэхэд хамаг биеэрээ мэдрэн авчээ. Индиана нэгэн хэмийн уйтгартай амьдралаар амьдран онцгой гоц юмыг дотоод сэтгэлээрээ хүсэж байдаг учраас ичээнээсээ сэрсэн амьтан шиг сэрж, ганцхан өдрийн дотор бүтэн жил хуримтлуулсан хүч тэнхээгээ зарж дуусдаг ажээ. 

	Раймон түүний галзуу мэт давхихыг айн харж, анх удаагаа унасан морь нь ам булаалдан давхихад ер айхгүй явааг нь үзэж ихэд эмээв. Хүүхэн ойн хамгийн шигүү рүү зоригтойгоор шурган орж, нүүрээ шилбүүрдэх мөчир навчнаас ер бусын чадварлагаар зайлан гарч, суваг шуудууг санаа амар харайлган, урагш сугаран давхиж, бодон гахайн халуун мөрөөр хамгийн түрүүн орохыг улайран тэмцэж явахдаа морь нь шавартай нойтон газар халтирч унавал өөрөө няц унахыг огт бодох юмгүй давхижээ. Ийм зориг төгс байдал нь Раймоныг нэг талаар айлгаж, нөгөө талаар дургүйцүүлэв. Биеэ тоосон, ялангуяа дурласан харчуул арчаагүй хүүхнүүдийн зоригийг бахдахаас, өөрийгөө гайхуулахыг эрхэмлэдэг нь хууль билээ. 

	Хүүхэн ийм айхыг үл мэдэх зоригтой байгаа нь дурлахад маш их зориг, хатан тэвчээрийг шаардах нь ээ гэж Раймоны цаанаа айсныг нуух юун. Раймон золгүй хувь заяатайгаа тэмцэлдэхээс усанд живж үхэхийг илүүд үзсэн хөөрхий Нуний хүлцэнгүй номхныг саналаа. 

	«Хэрэв энэ хүүхэн сонирхсон юмандаа ийм шунаг, галтай дөлтэй ордог шигээ хайр дурлалд ийм байж, одоо энэ бодон гахайг намнаж байгаа шигээ хөдөлшгүй шаргуу бол нийгэм олны ч, хууль зүйн ч, алинд нь ч баригдалгүйгээр намайг эзэмдэхийг эрмэлзэж, намайг нэгмөсөн баллан, би үүний төлөө өөрийнхөө ирээдүйг гаргуунд нь хаях болох юм байна даа» гэж Раймон бодов. 

	Яадаг ийдэг билээ гэсэн айж сандарсан дуу гарч, түүний дотор Дельмар авгайн дуу дуулдаж Раймоныг бодлогошролоос нь ангижруулав. Раймон сэтгэл түгшин, морио шавдаж давхихад, төдхөн Ральф тайж хажуугаас нь нийлж, хүн туслаач гэж хашхирахыг дуулав уу, яав гэж асуулаа. 

	Энэхэн үед араас нь гүйцэн ирсэн хүмүүс давхиа дундаа, бодон гахай Дельмар авгайг хадарч мориноос нь унагажээ гэж ойлгогдохтой үгүйтэй юм хашхиралдав. Тэгтэл тэднээс ч ихээр айсан анчид давхилдан ирж, Ральф тайжийг дуудан

	— Найдах хэрэггүй ээ. Таны хэрэг нэгэнт үгүй болсон гэж хамгийн сүүлд давхиж ирсэн хүн хэлэв. 

	Энэ аймшигтай агшинд Раймон, Брауныг хальт хараад авахад түүний нүүр цонхийж цайгаад, маш баргар болсон байлаа. Ральф хашхирч дуу алдсан ч үгүй, галзуурсан ч үгүй, сүйд майд болсон ч үгүй, ердөө л шулуухан анчны хутгаа гаргаад, ёстой нэг британи хүний дор зүрхтэй байдлаар хоолойгоо огтлохыг завдав. Харин Раймон түүнээс хутгыг нь шүүрэн авч, хүмүүс хашхиралдсан тэр зүг рүү чирч аваачлаа. 

	Ральф, Дельмар авгайг хараад аюултай хүнд нойрноос сэрсэн юм шиг л болов. Авгай түүний өөдөөс угтан гүйж, үхсэн мэт хөсөр хэвтээ хар хүндээ яаран туслахыг гуйв. Ральф, хурандааг амьтай байгааг үзмэгц нэн даруй цусыг нь ханалаа. Гэвч Дельмар гуайн дунд чөмөг хугарсан тул гэрт нь яаралтай хүргэх хэрэг гарав. 

	Анчид айж сандралдан, сүйд майд, амь наана, там цаана болж явахдаа Дельмар гуай гэхийн оронд авгайг нь нэрлэчихсэн юм уу эсвэл хоёулаа ганц авгайг бодож явсан Ральф, Раймон хоёрт тэгж сонсогдсон бололтой. 

	Индиана гэмтэж бариагүй зүв зүгээр байсан ч айж цочсондоо хөл дээрээ дөнгөн данган тогтож байв. Раймон түүнийг тэврэн зогсохдоо, эмэгтэй хүний сэтгэл хачин байдгийг дотроо арга ч үгүй юм даа гэж уучлан, хар хүнээ хайрлахаасаа илүү уучлах нь гол байсан ч нэгэнт ийм гай тохиолдсонд машид зовж байхыг нь үзжээ. 

	Энэ үед Ральф тайж ердийнхөө тайван байдалд нэгэнт орчихсон, гагцхүү ер бусаар царай цонхийсон нь сэтгэл нь аягүй ихээр доргисныг илтгэн байв. Үнэндээ нарт ертөнц дээр энэ хоёр хүнийг л хамгаас эрхэмлэдэг бөгөөд сая нэгийг нь золтой л алдсангүй шүү дээ. 

	Энэхүү бүгдийн сандран үймсэн үед ганцхан Раймон балмагдсангүй хэвээр байж, болж буй бүх юмыг тодорхой ажиглан, Браун тайж бүл хүүхэндээ маш хайртай юм байна, энэ хайр нь түүний хурандаад талтай сайн байдагтай зүйрлэхийн аргагүй юм байна гэж сайтар ойлгожээ. Ральфын сэтгэлийн талаарх Индианын бодлыг үнэхээр үгүйсгэсэн энэ нөхцөл зөвхөн Раймон төдийгүй, уг явдлыг үзсэн бусад улсын анхаарлаас ч гадуур эс өнгөрөв. 

	Гэлээ ч гэсэн Браун гуайг амиа хорлох гэсэн гэж Раймон Дельмар авгайд сүүлд ер хэлээгүй билээ. Тэрхүү санаатайгаар дуугүй байсан нь хар амиа бодож, дотроо дургүй байсны нь гэрч яриангүй мөн. Гэвч дурласан харчуул заавал хартай байдаг нь мэдээж болохоор та бүхэн Раймоныг уучлах биз ээ. 

	Бүр сар хагасын дараа хурандааг арай чарай Ланьид нь авчирлаа. Гэвч газар гишгэдэг болтол нь хагас жилээс наашгүй хугацаа оров. Учир нь дунд чөмгийн яс муу бүрэлдсэний хажуугаар муу хөлийн нь үе мөчний өвчин хөдөлж, орноос нь босгохгүй удаажээ. Энэ үед эхнэр нь түүнийг ихэд халамжлан асарч, толгойн нь дэргэдээс холдолгүй, нөхрийнхөө уурсаж, гутарсан ярдаг зан, гэнэ гэнэ хэрцгий авирлах, үргэлж яншиж загнахыг нь хүлцэн дааж өнгөрөөдөг байлаа. 

	Хэдийгээр ингэж гутарч гуньж, уйтгарт баригдан байсан ч Индиана улам сайхан болж бие махбод нь чийрэгжин, зүрх сэтгэл нь баяр баясгалангаар бялхан байжээ. Раймон түүнд дурлаж, жинхэнэ ёсоор хайрлажээ. Тэр өдөр болгон ирж, элдэв бэрхшээлийг даван, Индианыг харахын тулд өвчтэй хар хүний нь хачин аашлахыг даан өнгөрөөж, бас бүл хар хүүгийн хүйтэн хөндийг ч эс харгалзан, хоёулхнаа уулзаж чадахгүй байгаадаа ч юм санахаа болив. Раймоны ганцхан харц л Индианад бүтэн өдрийн баяр баясгаланг авчирна. Индиана хувь заяандаа гомдоллохоо больж, бодол санаа нь тэгшрээд, юуны төлөө амьдрах, залуу халуун насаа ямар юманд зарахаа мэддэг болжээ. 

	Хурандаа аажимдаа Раймонтай танилцаж нөхөрлөв. Тэр, хөрш залуугийнхаа байн байн ирдгийг харгүй сэтгэлдээ, миний бие муу байгаад санаа зовж, гүн ихээр сэтгэл түгшсэндээ ирж байна гэж ойлгожээ. Де Рамьер авгай бас л заримдаа тэднийхээр ирж, тэрхүү ойртон нөхөрлөсний нь хууль ёсоор батлах мэт байхад баярласан Индиана, Раймоны ээжид сүрхий дасаж ойртжээ. Тийнхүү эцсийн бүлэгт хар хүн, эхнэрийн дурлалт хүн хоёр дотнын нөхөд болон хувирлаа. 

	Бас Раймон, Ральф хоёр тогтмол уулзсаар байгаад өөрийн эрхгүй ойртож, нэг нэгийгээ “Эрхэм нөхөр” гэж хэдийнээ хэлдэг боллоо. Тэд өглөө үдэш гар барин уулзаж, хэрэв нэг нь нөгөөгөөсөө ямар нэгэн ул ялиг тусламж эрвэл «Би бидний үерхэлд их найдаж байна» гэх мэтийн үгээр эхэлдэг болж, яван явсаар нэг нь нөгөөгийнхөө эзгүйд «Тэр бол миний найз» гэж хэлдэг болов. 

	Гэвч энэ хоёр хүн дээдсийн хүрээлэнд байж болох хэмжээгээр чин үнэнийг барьдаг ч үнэн хэрэг дээрээ жинхэнэ ёсны харилцан хүндэтгэл байсангүй. Тэд бүх юмыг өөрөөр үздэг, хоёр өөр сонирхолтой, тэр ч байтугай Дельмар авгайд дурлахдаа хүртэл эрс ялгаатай нь тэднийг ойртуулах байтугай улам холдуулах ажээ. Мөн түүнчлэн тэр хоёр, бие биетэйгээ зөрж, нэг нэгнийхээ сэтгэл санааг янз бүрийн сануулга, битүү егөөтэй үгээр унагахыг оролдохдоо хэдийгээр ерөнхий хэдэн үгээр хэлэх боловч цаад санаа нь өмхий, хорон байх ажээ. Тэр хоёрын гол зөрөлдөөн нь улс төрөөс эхэлж, зан суртахууны асуудлаар төгсөнө. Голдуу үдэш оройн цагаар, бүх хүн Дельмар гуайн суусан сандлыг тойрон цугларсан үед өчүүхэн шалтгаас болж маргаан үүснэ. Гадаад талаас нь харвал, байвал зохих боловсон эелдэг байдал цөм байх бөгөөд нэгнийх нь гүн ухаалаг ертөнцийг үзэх үзэл, нөгөөгийнх нь нийгмийн дунд биеэ авч байж чаддаг чадвар зонхилж байлаа ч маш муухай юмыг битүү егөөдөн хэлцгээхэд, үүнийг дуулсан хурандаагийн бах ханана. Учир нь тэр дайнч, хэрүүлч зан ааштай тул дайн тулаан үгүй цагт энгийн маргаан хийхэд их дуртай байжээ. 

	Улс төрийн үзэл, хүнийг тэр чигт тодорхойлдог гэж би үздэг. Та нар юу боддог, юу гэж санаж явдгаа надад хэл л дээ, харин би та нарын улс төрийн үзэл бодол ямрын тухай хэлье. Хүн уулаасаа ямар нийгэмлэг, ямар намд хамаатай байлаа ч зан ааш нь хэзээ нэгэн цагт заавал хүмүүжлээрээ олж авсан мухар сүсэг, буруу үзлээ ялдаг. Та нар миний энэ баталгааг хэтэрхий нэг талыг барьсан гэж тооцох байх, гэтэл хүн нь хүнээ хайрлах, уужим сайхан сэтгэлийн ойлголттой ер тохирохгүй ийм төрийн байгуулал оршин тогтнож байгааг санаа амар зөвшөөрч явдаг хүнээс сайн юм гарна гэж хүлээх хэрэг байна уу даа? Алах ялыг зайлшгүй байвал зохих зүйл гэж үздэг хүнийг надад үзүүл л лээ. тэр хүн хэчнээн ч боловсролтой, өөрийнхөө үнэн зөвд хэчнээн ч итгэлтэй байлаа гэсэн тэр хүн бид хоёрын хооронд хэзээ ч сайн харилцаа тогтохгүй. Хэрэв тийм хүн одоо болтол мэдэгдээгүй ямар нэгэн үнэнийг надад номлох юм бол юу ч олж долоохгүй. Яагаад гэвэл би хэчнээн хүсээд хүсээд түүний үгэнд итгэхгүй шүү дээ. 

	Ральф, Раймон хоёр танилцахаасаа өмнө олон зүйл дээр хатуу тогтсон тодорхой үзэлгүй байсан хэр нь бүх юманд санал зөрнө. Харин нэг нь нөгөөгийнхөө хамгаалж байгаа зүйлийн эсрэг батлахыг хичээж, халуухан маргадаг болсон тэр цагаас хойш аль аль нь хөдөлшгүй, төгс үзэлтэй болжээ. Раймон юм л бол оршиж байгаа дэг журмын талыг барьдаг хүн гэж өөрийгөө хэлэхэд нь Ральф түүний нь тал бүрээс нь шүүмжилнэ. 

	Үүнийг тайлбарлахад маш амархан. Раймон угаас эрх танхи, нийгмийн дунд олны дуртай хүн байсан бол Ральф насан туршаа гагцхүү зовлон гуниг, эвгүй аягүйг харж явжээ. Нэг нь бүх юмыг сайханд тооцож байхад, нөгөө нь бүх юманд сэтгэл дундуур байна. Хүмүүс ба нөхцөл байдал Ральфт тун ширүүн байсан хэр нь Раймонд маш талтай байжээ. Тийнхүү хоёулаа, хүүхэд шиг, бүх юмыг өөр өөрийн үзлээр шүүн дүгнэж, аль аль нь мэдлэггүй хэр нь нийгмийн чанартай чухал чухал асуудлыг үг сөггүй шийддэг байлаа. 

	Ральф муу муухай, мухар сүсэг, шударга бус явдал үгүй болох ёстой бүгд найрамдах улс буюу хүн төрөлхтөн үндсээрээ өөрчлөгдөх ёстой гэсэн үзэлд бүхэлдээ тулгуурласан мөрөөдөлтэй бол Раймон угсаа залгамжилсан хаант ёсыг хамгаалж, өөрийн хэлдгээр «дүүжлүүрийн тавцан босгогдож, буруугүй хүний цус асгарахыг харж байснаас муу муухай, мухар сүсэг, шударга бус явдлыг тэсээд өнгөрүүлэх» нь дээр гэнэ. 

	Маргаан эхлэх үед хурандаа голдуу Ральфын талд орно. Хурандаа Бурбоныхныг үзэн яддаг, өөрийн үзлийг тайлбарлахдаа тэдний эсрэг хамаг муу үгээ зарна. Гэвч Раймон хаант төр гэдэг чинь зарчмын хувьд бүгд найрамдах улсыг бодвол Наполеоны эзэнт улсад хамаагүй ойр юм байхгүй юу гэж батлан нэн даруй, чадварлагаар түүнийг өөрийн талд татна. Ральф бодсоноо итгүүлэх чадваргүй, гэнэхэн, эв хавгүй ажээ! Чин үнэнээс хэлэх нь бүдүүн хадуун, учирлах нь авцалдаагүй, харц нь аймаар тэсэж ядсан байдалтай болно! Тэр хэнийг ч өрөвдөхгүй, хэнд ч тал засдаггүй ажээ. 

	— Өршөөгөөрэй, миний үзэж байгаагаар ганц танд, эрүүл зөв сэтгэдэг, ухаалаг танд, та нарын эсрэг шударгаар тэмцсэн бүхэл бүтэн үндэстэн ямар хор хийв ээ? гэж Ральф, хурандаагийн Англи улсыг хараан зүхэхэд нь хэлнэ. Тэгэхэд нь хурандаа шүдээ хавирч, тулуураа ёрдгонуулан савчиж

	— Шударгаар ий? гэнэ. 

	— Өөрсдийн ашиг сонирхлын талаар бидний зөвлөж ярилцахыг хориглодог төрийн байгууллыг бид бий болгосон болохоороо гадаад бодлогын асуудлыг улс гүрэн өөрснөө шийтгэнэ биз. Хэрэв ард түмэн өөрийнхөө хууль тогтоох засгийн гаргасан алдааны буруутан бол  хамгаас буруутан нь францчууд болох юм биш биз? гэж Ральфын ярьж эхлэхэд

	— Үнэн. Франц улс Наполеоныгоо барьж, гадаадынхны жадны үзүүрээр хаан ширээнд суулгагдсан ванг хүлээж авсан явдал үнэхээр шившиг мөн гэж хурандаа хашхирах шахан хэлнэ. Тэгэхэд нь Ральф

	— Би үүнийг шившиг гээгүй, энэ бол францын хувьд учирсан золгүй явдал гэж хэлж байна. Франц улс маань хаанчлалаас салсан тэр өдөртөө үндсэн хуульт харти арчаагаа алдсан зүйлийг буюу түүнээс татгалзаж, жинхэнэ бүрэн дүүрэн эрх чөлөөг байлдан олохынхоо оронд таны тэр хүндэтгэн найрсаг хандаж эхэлж байгаа эрх чөлөөний хуурмаг дүрийг хүлээн авахаас өөр аргагүй тийм дорой, чадалгүй байсныг харамсахаас өөр арга алга гэж хэлнэ. 

	Тэр үед Ральф тайжийн өдсөн дуудлагыг Раймон хүлээн авч, хартийн талыг халуунаар баримтлагчийн хувьд эрх чөлөөний санаачлагч байхыг хүсэж, харти гэдэг чинь эрх чөлөөг илэрхийлсэн зүйл, тиймээс хартийг устгаснаараа урдаа барьдаг ганц юмаа устгаж байгаа хэрэг гэж Ральфт маш чадварлагаар таниулна. Тийн Ральф тайж, де Рамьер гуайн эвтэйхэн найруулсан учир шалтгааны эсрэг тэмцэхийг дэмий л хичээнэ. Раймон үлэмж эрх чөлөөтэй байгуулал бий болбол 1873 оны будилааныг дахин бий болгох нь зайлшгүй, тийм эрх чөлөөтэй байхад ард түмэн бэлэн болоогүй учраас заавал салан задгай байдал бий болж ирнэ гэж аль болохоор батална. Тэгэхэд Ральф тайж үндсэн хууль нь зөвхөн хэдэн, анги зүйл заалтаар хязгаарлагдах нь тэнэг хэрэг, урьд хангалттай байсан зүйл одоо хангалттай байж чадахаа больсон гэж хэлээд, өдөр ирэх тутам идэх уух нь ихэсдэг бие сайжирч байгаа хүнийг жишээ авна. Харин Раймон, Ральф тайжийн тайлбартай давтаад байгаа ерөнхий зүйлүүдийг татгалзахдаа, харти гэдэг бол хөдөлшгүй юм биш ээ, францын хэрэгцээний дагуу өөрчлөгдөж байх ёстой, тэгээд одоохондоо зөвхөн вангийн засгийн шаардлагыг хангаж байлаа ч хожимдоо ард түмнийхээ шаардлагыг хангадаг болно гэж хариулна. 

	Дельмарын хувьд гэвэл түүний үзэл бодол 1815 оныхоосоо өчүүхэн ч өөрчлөгдсөнгүй ажээ. Гэр нь шинэ байгууллын эсрэг тууштай тэмцэгч, өөрийн нь үргэлж шоолдог Кобленцын дүрвэгсэд13 шиг тун ч шаргуу тэвчээртэй байжээ. Ер нь энэ хөгширсөн хүүхэд Наполеоны сүйрлийн агуу их үйл явдлаас юу ч ойлгоогүй байсан юм. Тэр, нийгмийн бодол ялсныг байлдааны ялагдал мэтээр ойлгож, бүхэл бүтэн үндэстэн ганц хүнийг барьж өгсөн юм шигээр, хэдхэн генералын урвахыг Франц улс л зөвшөөрөн сул тавьсан юм шигээр эх орноос урвасан, эх орон маань худалдагдсан гэж хатуу баталдаг ажээ. Тэр бээр хаанчлалын үеийн Бурбоныхныг зэмлэж, эзэнт улсын сайхан үеийн алга болсонд харамсахдаа газар шороогоо боловсруулах хүн бүл дутаж, айл амьтан амандаа идэх юмгүй сууж байсныг бүрмөсөн мартана. Нэг үгээр хэлбэл Франшег14 муулж, Фушег15 магтан, Ватерлоогийн тулаан болсон үеийн л юмыг бясалгасаар байх ажээ. 

	Дельмар, де Рамьер гэдэг энэхүү хоёр үл гүйцэлдэх, хуурмаг үзэлтний чамин гоё дэмий яриаг сонсоход туйлын сонин байлаа. Нэг нь хүмүүс зөвхөн Наполеоны дайчин тугийн доор л жаргалтай байна гэхэд, нөгөө нь Людовик гэгээний16 мэдэлд байхдаа жаргалтай байх ёстой гэнэ. Дельмар нь пирамидын хажуу дор хэвээрээ байхад Раймон нь Венсений царсны17 нөмөр доор байна. Эхлээд тэр хоёрын үл гүйцэлдэх үзэл эвлэршгүй байснаа яваа яваандаа бие биеийнхээ үзлийг бага багаар ойлгодог болжээ. Раймон, хурандааг аятайхан үгээр ороон мухардуулж, ямар нэгэн зүйлийн талаар санал нийлэхдээ түүнээс арав дахин их буулт хийлгүүлж дөнгөнө. Тэгсээр нэг мэдэхэд цагаан туг18 Францын алдрыг хорин таван жил19 мандуулж байна гэдэг үзэлд Дельмарыг дасгаж орхижээ. 

	Ральф эрс тэс, бүдүүлэг зангаараа де Рамьерын сайхан үгээс үүсэх сэтгэгдлийг эвдээгүй сэн бол Рамьер, Дельмар гуайг 1815 оны хаант төрийг баримтлагч болгож чадах нь зайлшгүй байлаа. Гэвч Ральф, хурандаагийн бодлыг хэлбийлгэхийг хичээхдээ дэндүү түс тас бүдүүлэг загнаж, түүний нэрэлхүү занг хөдөлгөсөн учир бүр ч эзэн хаандаа сайн гэдгээ хатуу баримтлах болгожээ. Тийм учраас де Рамьер гуайн хамаг чармайлт талаар болж, Ральф түүний хамаг гоё үгийн цэцэг навчийг хайр найргүй гишгэлж, хурандаа өөрийнхөө шүтдэг гурван өнгийн тугтаа буцалтгүйгээр эргэж ирнэ. Хурандаа, хэзээ нэгэн цагт «гурван өнгөт тугтаа20 халдсан тоосыг сэгсэрнэ дээ21» гэж, Бурбоны угсаа залгамжлалыг хараан, Рейхштадтын герцогийг22 «хаан ширээнд залгамжлуулан» суулгаж, дахиад л дэлхийг эзлэхийн мөрөөдөл болсноо, Францын шившгээ тарьсан хийгээд өөрийг нь босгуулахгүй байгаа үе мөчний өвчин, өмнөдийн элсэн цөлийн аагим халуунд халж, умрын Москвагийн замд тохиолдсон цасан шуурганд хөрж явсан өвгөн дайчдаа харж үзэхээ больсон вангийнхны ачлалгүйг хараан гомдоллож дуусгана. 

	— Нөхөр минь, та шударга байж үзээрэй. Сэргэн мандсан улс, эзэнт улсад үзүүлсэн тусын төлөө мөнгө өгдөггүй мөртөө эх орноос дүрвэгсдэд мөнгөн тусламж үзүүлж байна гэж та дургүй байна. Хэрэв маргааш Наполеон урьдынхаа хүчирхэг хэвээр босож ирээд таныг хайр ивээлээсээ салгаж, легитимистүүдийг23 ивээдэг болбол та түүнийг шударга үйл гэх үү дээ, үгүй юү? Хүн бүхэн өөрийнхөө болоод өөрийн талынхны төлөө байдаг болохоор энэ бүх хэрүүл, маргаан бол Францын эрх ашигт бараг хамаагүй хувийн ашиг сонирхлын хэрэг шүү дээ. Та ингэж арчаагүй өвгөн болж хувираад, дүрвэгсдийн эрэлхэг дайчин байсан эрсийн нэгэн адил тулай өвчинд нэрвэгдэж, гэр бүл болоод, энэ ертөнцийн бүх юманд сэтгэл дундуур байхынхаа цагт, та нар цөмөөрөө адилхан эх орондоо ашиггүй улс гэлээ ч гэсэн эх орон чинь хооллож байхаас өөр аргагүй байна. Тэгэхэд та нар эх орондоо үргэлж гомдоллож байх юм. Бүгд найрамдах улс засгийн эрхэнд гарвал та нарын шаардлагыг зөвшөөрөхгүй, тэр нь ч зүй ёсны шударга зүйл болно гэж Ральф ярив. 

	Хурандаа ийм энгийн бөгөөд илэрхий үнэнийг шууд доромжилсон хэрэг гэж үзнэ. Гэтэл Ральф өөрөө юмыг зөв боддог цайлган хүн болохоороо, хүндэтгэдэг хүн нь юутай өчүүхэн, ахар ухаантайг мэддэггүй, тийм ч учраас хайр найргүй хуга нуга хэлдэг байжээ. 

	Раймоноос өмнө тэр хоёрын хооронд ийм эгзэгтэй юм ярихаас зайлсхийсэн дуугүй хэлэлцээ байсан бөгөөд хэрэв ийм юм ярихад хүрвэл санал зөрж, харилцан бие биедээ дургүй болж болох байлаа. Гэтэл Раймон тэр хоёрын тэрхүү далдын харьцаанд орчин үеийн соёл иргэншлийн бүтээн бий болгосон бүхий л заль мэх, байж болох тохиолдлыг шинээр оруулжээ. Тэр нь маргаж байхын цагт юу л бол юу ярьж болно, эсрэг этгээдээ яаж ч зэмлэж болно гэдгийг үзүүлж, Зуун хоногийг24 ихэд үзэн ядах явдал нэгэнт намдаж, янз бүрийн чиглэлтэй болсон тул тэрхэн үес хамгийн өргөн хүрээтэй болсон улс төрийн сэдэвтэй маргааныг тэдний гэр оронд бий болгосон байна. Гэвч хурандаагийн бодол өөрчлөгдөлгүй хэвээр үлдэхэд, түүнийг үнэн зөв юмыг ойлгох чадалтай байх гэж бодсон Ральф сүрхий алджээ. Дельмар гуай өдөр хоног өнгөрөх тутам түүнд уурлах нь ихсэж, ихээр бууж өгдөггүй ч найрсаг байж, хувийн чанарт нь халддаггүй Раймонд улам ойртлоо.

	Хийх ажлаа олж ядахдаа гэр бүлийн дотор улс төрийн бодлогоор оролдох нь тун болгоомжгүйдсэн хэрэг юм. Одоо үес хаана ч гэсэн амгалан жаргалтай аж төрж байгаа айл өрх байвал би сонин сэтгүүл битгий захиал, төсвийн тухай хамгийн товчхон өгүүллийг ч болов битгий унш, гадаад ертөнцөөс давшгүй хана хэрмээр тусгаарлаад л баян бүрдэд байгаа юм шигээр өөр өөрсдийнхөө эдлэн газар л бүгээд байх хэрэгтэй гэж зөвлөх байна. Яагаад гэвэл тэр хэдэн жаргалтай хүмүүс манай энэ маргалдааны зах зухыг л дуулчих юм бол тэдгээр айл өрхийн амгалан тайван байдал тэр чигээрээ үүрд алга боллоо гэсэн үг. Янз бүрийн үзэл бодол айл амьтанд хэчнээн их хор хөнөөл, уй гашуу авчирдгийг төсөөлөхийн аргагүй их юм. Ихэнхдээ энэ нь нэг нь нөгөөгөө муухай зантай, ухаан мөхөс, цэвдэг сэтгэлтэй гэж зэмлэх шалтаг болдог ажээ. 

	Хэн нь ч ямар ч шалтаг гараагүй байхад хэн нэгнийг худалч, тэнэг, нэр төр хөөгч, аймхай хулчгар гэх эрх байсангүй. Гэлээ ч гэсэн тийм санаа «иезуит», «роялист» «үймээн гаргагч», «номхон хүлцэнгүй» гэх мэтийн үгэнд шингэх ажээ. Үүнд үг нь өөр боловч доромжлох нь адилхан, маргаж буй хүмүүс үргэлж бие биеийгээ дайран давшилж, хайр найргүй мөрдөн хавчдаг юм. Ийм үед аль алиныхаа алдааг уучлахгүй, нинжин сэтгэл, ая зүй, хатуужил тэсвэрийг хүлээн зөвшөөрөхгүй бөгөөд нэг нэгнийхээ үг цухуйлгах болгонд улс төрийн үзлээ нялзааж, үүгээр шалтаглан өшөөгөө авах бодлыг шургуулна. Хөдөөгийн жаргалтай хүмүүс (хэрэв Франц улсад жинхэнэ хөдөө тосгон хэвээрээ байгаа бол) та нар улс төрийн бодлогоос л хол зугтагтун, «Илжигний арьсыг25» уншигтун! Гэвч улс төрийн бодлого ихээхэн халдвартай учраас өөрийгөө нийгмийн шуурга, улс төрийн зөрөлдөөн хоёроос ангид байлгахыг хүссэн сайн санаат хүн хоргодож, амиа аврах тийм өнцөг булан, зэлүүд буйд газар үгүй ажээ. 

	Де-ла-Бри шилтгээний хүн ам энэхүү үхлийн аюултай халдварын эсрэг хэдэн жил тэмцсэн нь дэмий болжээ. Эцсийн эцэст тэднүүс санаа амар байдлаа алдаж, гэр бүлийн эрчимтэй аж байдал нь эвдрээд, дуугүй, юм бодож өнгөрөөдөг урт үдэш нь нэгэнт үгүй болжээ. Ширүүн ширүүн маргаан нь чимээ намдсан цуурай, уй гашуу, занал зүхэл төгс үгсийг сэрээж, өлөн тоосонд дарагдсан ташингат дээрээс бүхэл бүтэн зуун жилийн турш инээмсэглэн байсан гандмал янагийн тэнгэрүүдийг айлгажээ. Орчин үеийн амьдралын түгшүүр хуучны гэрт нэвтрэн орж, өнгөрсөн цагийн гоёл чимгийн бүх зүйл буюу жаргал цэнгэл, санаа амрын гэрч болсон юмнууд өглөөнөөс үдшийн шөнө болтол маргахын тулд өдөр болгон уулздаг гурван хар хүнээр төлөөлүүлсэн эргэлзээ, маргалдааны эрин үеийг маань айн хирдхийж харах ажээ. 

	XV БҮЛЭГ

	Хэдийгээр ийм байнгын эв түнжингүй байдаг ч, Дельмар авгай залуугийн гэнэн сэтгэлээр ирээдүйд эрх биш нэг сайхан болох биз гэж итгэнэ. Авгай анх удаагаа баяр жаргалыг эдэлж, түүний гал халуун сэтгэл, хайрламтгай зүрх нь өөрт нь үнэхээр байхгүй байсан зүйлийг бий болгоно. Индиана өөртөө тохирсон цэвэр тунгалаг баяр баясгаланг бий болгож чаддаг, түүгээрээ өөрийн хувьд оногдсон тохиолдлын жаргалыг дүүргэдэг байлаа. Раймон түүнд дурлажээ. Тэр, энэ насандаа ганцхан чамд дурлаж байна гэдэг нь худал биш ээ. Үнэндээ сэтгэл нь хэзээ ч ийм цэвэр ариун бөгөөд урт удаан байгаагүй билээ. Раймон, Индианын дэргэд байхдаа бүх юмыг мартаж, нийгэм улс төр сэтгэлийг нь эзэмдэхээ больдог юм. Индианыг хүрээлэн буй гэр бүлийн байдал, ангид тусгаар амьдрал түүнд таалагдана. Бас энэ хүүхний тэвчээр зан суртахууны хүчийг шагширч, түүний ухаан, зан ааш хоёрын эрс тэс ялгаатайг гайхаж, ялангуяа анхныхаа хэлэлцээг баяр ёс төгөлдөр хийсний дараа ч гэсэн шаардах нь маш бага, түр зуурын үзэгдэх төдий өнгөрдөг жаргалд сэтгэл нь ханаад, өөрт нь эргэлт буцалтгүй сохроор итгэдгийг нь гайхна. Индианын хувьд хайр дурлал бол цоо шинэ, оргилуун галтай сонирхол байж, тэр хайр дурлалд тоо томшгүй нарийн ширийн, сайн сайхан сэтгэл хутгалдан орж, түүнд шинэ хүчийг олгодгийг нь Раймон ойлгодоггүй байжээ. 

	Тэгэхдээ Раймон, түүний эр нөхөр, бүл хоёр салахгүй байгаад байхаар нь анхандаа сүрхий шаналдаг байлаа. Тэр нь энэ дурлалыг урьд өмнө үзээд өнгөрдөг байсан дурлалуудынх нь нэгэн адил байна биз гэж бодож байсан бол удалгүй бодол сэтгэл нь Индианын нөлөөнд үлэмж оргилуун болсныг мэджээ. Байнгын хяналтыг номхон хүлцэнгүйгээр тэсэж өнгөрүүлдэг нь, сэмхэн сэмхэн хараад авдаг харцанд нь илрэх жаргалтайн шинж нь, үг хэлгүй маш сайхнаар ярих мэт болдог нүд нь, ярианы үеэр санамсаргүй хэлсэн битүү утгатай үгнээс үүсдэг баясгалантай инээд нь, ер нь энэ бүхэн нийлээд Раймонд нарийн нандин, шилмэл сайхан жаргалыг авчирдаг нь гагцхүү түүн шиг ухаантай, түүн шиг соёл хүмүүжилтэй хүний ойлгох зүйл мөн билээ. 

	Хайр дурлал нь тодорхой нэг учралаар тайлагдахыг мэдэхгүй юм шиг байдаг ухаан төгс Индиана, тэрхүү тайлагдах учралыг аль болохоор бушуулахыг чармайхын чацуу ерөөс түүнийг хүсээгүй мэт дүр үзүүлдэг бусад хүүхний хооронд мөн ч их ялгаа байжээ. Раймон хааяа нэг тохиолдлоор Индианатай хоёулхнаа болчихын цагт, хүүхний хацар улайдаггүй, зовж зэрэвшсэндээ хараагаа буруулдаггүй байв. Тэр ч байтугай сайхан тогтуун нүд нь урьдын хэвээр эгцлэн ширтэж, ээжээсээ өөр хүнд үнсүүлж үзээгүй, охидынх шиг ягаахан уруулаас нь гэнэн цайлган инээмсэглэл үл сална. Раймон, түүний гэнэн хонгор сэтгэл, дурлал хайр, цагаан санаандаа хөтлөгдөж, гагцхүү хайр сэтгэлдээ автаад өөр юуг ч анзаарахаа болиод байхдаа хөлийнх нь дэргэд сөхрөн суугаа дурлалт хар хүүгийн нь ухаан бодлыг юу зовоож байгааг ер сэжиглэдэггүйг нь үзсээр эр хүн шиг аашилж авирлаж зүрхлэхээ больж, түүний хүсэл мөрөөдөлд тохирохгүйгээр харагдахаас айж, нэрэлхэн нэрэлхсээр өөрөө, энэ хүүхэн шиг сайхан сэтгэлтэй болж эхэлсэн байна. 

	Дельмар авгай энэ нутгийн эрлийз хүүхнүүдийн нэгэн адил боловсрол нимгэн учир өдөр болгон дэргэдээ болж байгаа маргааны ноцтой асуудлын талаар одоо болтол бодсон санасан юмгүй иржээ. Түүний сургаж хүмүүжүүлсэн Ральф тайж, эмэгтэй хүний оюун ухаан, авьяас чадварын талаар барагтайхан бодолтой байсан тул амьдралд зайлшгүй хэрэг болох зарим хэдэн гол зүйлийг л заасан байжээ. Индиана түгээмэл түүхийн талаар тун маруухан ойлголттой, аливаа ноцтой маргаанаас үхтэл уйддаг байжээ. Гэвч Раймон ухаалаг, уран цэцэн хүн гэсэндээ хамгийн энгийн юмыг хүртэл уран яруу болгон ярих тул Индиана түүнийг чагнан чагнасаар, утгыг нь ойлгохыг хичээдэг болж, зохих ёсны боловсрол олсон арван настай охины түгдрэлгүй хариулчихмаар гэнэхэн гэнэхэн юм асуудаг боллоо. Раймонд ч гэсэн түүний үзлийг эсэргүүцэлгүй эзэмшин авдаг онгон атар ухааныг нь хөгжүүлэхэд сонирхолтой аятайхан байв. Гэвч Раймон хүүхний цэвэр ариун, энгийн сэтгэлд нөлөөлсөөр байсан хэр нь зарим үед түүний номлол айхтар сүрхий эсэргүүцэлтэй тулгарах ажээ. 

	Индиана соёл иргэншлээс зарчим болгосон шаардлагын эсрэгт эрүүл ухаан, хүнлэг ёсны энгийн бөгөөд тодорхой зүйг тавьж, татгалзах нь хуурмаг бус чин үнэн учир Раймоныг сандарган барьц алдуулдаг боловч хүүхний хүүхэд шиг санаа амар байдлыг нь шагшдаг болов. Раймон, Индианыг аажимдаа өөрийнхөө итгэдэгт итгүүлэх, түүнд өөрийнхөө үзэл суртлыг халдаах зорилго тавьж, ямар нэгэн ноцтой ажил үйл эрхэлсэн хүн мэтээр хамаг хүч чармайлтаа гаргах болов. Хэрэв Индианыг бүх юмыг өөр шиг нь үздэг болгож, төрөлхийн зөв, үнэнч бодлын нь эсрэгт шинэ үзэл суулгаж чадвал Раймон их л бардам байх байжээ. Гэвч энэ хэрэг маш хэцүү ажээ. Ральф тайжийн оргилуун үзэл, нийгмийн алдаа гажгийг эвлэршгүй үзэн яддаг нь, өөр хууль өөр ёсыг баяртайгаар хүлээн авах цагийг тэсэж ядан хүлээдэг нь хар багаасаа уйдаж гуньж өссөн Индианын саналтай нийлэх ажээ. Гэвч зарим үед Раймон орчин үед дургүйг нь ёстой нэг хар амиа хичээсэн хэрэг гэж нотлон юу ч үгүй болтол бут цохиж орхино. Раймон хувийн бодол, вангийн ордонд үнэнчийгээ, тэгэхдээ аюултай осолтой баатарлаг, тэр ч байтугай эцэстээ юу болох нь мэдэгддэггүй үнэнчийг галтай цогтой урнаар өгүүлж, одоо үес хавчигдаж байгаа, өвөг дээдсийнхээ сүсэг бишрэлийг хүндэтгэдгээ болон түүний хэлдгээр бол бодож нягтлах юмгүйгээр, зүгээр л сүсэглэх зөн билгийн шаардлагаар хүлээн авсан гэх шашин номын бодлоо үргэлж ярина. Бас ойр дотнын хүмүүсээ хайрлах, орчин үетэйгээ нэр төр, хүнлэг ёсоор холбоотой байдгаа мэдрэх нь юутай их жаргал вэ, аюултай шинэ зүйлийг бий болгохын эсрэг, дотоод журмыг баримтлан тэмцэж эх орондоо тус хүргэх нь юутай их баяр баясгалан бэ, өөрийн санал нэгт иргэдийн эцсийн дусал цусны төлөө бүх цусаа хэрэгцээ гарвал харамгүй өгөх нь ямар их буян бэ гэж номлоно. Мөн түүнчлэн Индианад жаргалтай болохын үл гүйцэлдэх үзлийг уран гоёор зураглан ярьж сэтгэлийг нь татах тул Раймоны хайрлаж хүндэтгэдгийг мөн адил хайрлаж хүндэтгэх хүслийг төрүүлнэ. Нөгөө Ральфын хар амиа хичээгч гэдэг нь хэдийнээ нотлогдсон хэрэг байжээ. Ральфыг ямар нэгэн зөв зүйтэй үзлийг хамгаалан тэмцэхэд нь хүмүүс хариуд нь зүгээр л инээмсэглэдэг болсон нь ийм үед түүний ухаан оюун сэтгэл зүрх зөрчилтэй байгаа нь бүгдэд тодорхой байсан хэрэг юм. Ер нь тийм галтай цогтой, өргөн дэлгэр, ил цагаан сэтгэлтэй Раймонд итгэх нь дээр гэж үзмээр байна уу, үгүй юү?

	Гэтэл Раймон өөрийн хайр дурлалыг бараг мартаад, гагцхүү Ральфт дүргүйгээ боддог үе байжээ. Тэр нь Дельмар авгайн дэргэд сууж байхдаа өчнөөн олон мундаг дайснаа толгой дараалан бут цохисон авьяас билэг төгс өөр рүү нь дайрахыг зориглосон ширүүн омог, хөндий хүйтэн, сэтгэн боддог Ральфыг л нүдэндээ үздэг байжээ. Тэр ч байтугай ийм өчүүхэн амьтантай тэмцэлдэх хэрэгтэй болсныгоо өөрийн хувьд бараг доромжлол мэт санагдах тул Ральфыг уран хурц үгийн хүчээр няц дарахыг хичээн, хамаг авьяасаа шавхан гаргахад нь юмыг түргэн бодож чаддаггүй, тэгэх тусмаа цохилтыг түргэн няцааж чаддаггүй Ральф яадгаа алдан, бүрэн арчаагүйгээ мэдрэх ажээ. 

	Ийм үед Раймон өөрийг нь ер боддоггүй юм шигээр Индианад санагдана. Чингээд Раймоны тэгтэл их сайхнаар дүрслээд байгаа энэ бүх сайн сайхан нь зүгээр л гоё үгийн хэлхээ, өөрийнхөө үгийг таашаан сонсож, юм мэдэхгүй жир олны сэтгэлийг татахын тулд инээдтэйгээр жүжиглэдэг өмгөөлөгч хүний инээд хүрэм дэмий чалчаа байж байх юм биш биз дээ гэж Индиана бодохтойгоо зэрэг айн түгшүүрлэнэ. Бүх бие нь дагжин, харцтай нь тулгарахдаа нүд нь энэ хүүхэн миний санааг ойлголоо гэж баярласандаа биш би яллаа гэж дотроо бахаа ханан тавлаж, бие тоосондоо очтон гялалзаж байна уу даа хэмээн тааварлана. Учир нь Раймон өөрийн баримталдаг үзэл суртлыг хамгаалж чаддаг ажээ. Тэгж бодохын цагт Индианад аймшигтай Ральфыг, тэрхүү хар амиа бодогчийг бодож, энэ хөөрхийд хүн бүхэн шударга бус хандаж байж болох юм гэж бодно. Гэвч Ральф, хүүхний энэ бодлыг дэмжих юм цагт нь хэлж ер чаддаггүй учраас Раймон хэдхэн үг дуугараад л тэр эргэлзээг нь замхрааж орхино. 

	Тийнхүү энэ айлд ганцхан хүн өөрийгөө үнэхээр зол заяагүй, өнгөрсөн амьтан гэж үздэг байсан нь муу одонд төрсөн Ральф л байлаа. Энэ хөөрхийн аж амьдрал хэзээ ч тэгш байгаагүй, жинхэнэ гүн гүнзгий баяр жаргалыг хэзээ ч амсаагүй билээ. Түүний хувь заяа эзгүй, баяр баясгалангүй байсны дээр хэн ч түүнийг хайрладаггүй, өөрөө ч гэсэн нэг ч хүнд гомддоггүй, үнэхээрийн үл бүтэх хувь заяа нь аливаа хөгжил цэнгээн, аливаа том сүртэй үйл явдлын аль аль нь үгүй, ердөө л бүрхэг харанхуй, болхи мулгуу, арчаагүй, үерхэл нөхөрлөл ч үгүй, хайр дурлал ч үгүй байсан бөгөөд тэр бээр дэмий л амьд явах хүслэн, ямар нэг юманд сохроор найдахын эрхэнд үг дуугүй туйлбартайгаар урагш тэвчээрлэн мацсаар байгаа ажээ. Ральф бусдын адил эх эцэгтэй, ах дүүтэй, эхнэр хүүхэдтэй найз нөхөртэй байсан хэр нь хайрын сэтгэл, хүнд сайн болохыг хэзээ ч үзсэнгүй, баяр жавхлангүй, уйтгартай амьдралд бусад хүнд гадуурхагдаж байдгаар өөрийгөө бодон явсаар, зовлон шаналан дотроос хувийн жаргалыг олж авахыг эрмэлздэг эрмэлзэх хүсэл үгүй байсан учраас өөрийнхөө золгүйг ч нэг их юманд бодохоо больжээ. 

	Тиймээс энэ хүн хэчнээн хэрсүү тэсвэртэй ч заримдаа сайн сайханд итгэх итгэл нь алдарч эхэлдэг байлаа. Тэр Раймоныг үзэн ядна. Түүний ганц үг нь л Раймоныг Ланьигаас хөөгөөд явуулчхаж элбэг дөнгөх байсан ч дуугүй явдаг байв. Учир нь ганц зарчим, бүр цорын ганц, тэгэхдээ Раймоны баталдаг бүхнээс хүчтэй зарчмыг ариунаар сахидаг байсан нь шашин биш, хаант төр ч биш, нийгэм ч биш, нэр төр ч хууль зүй ч биш, ганцхан хүнлэг санаа байжээ. 

	Ральф гав ганцаархнаа байж, бусдад найдаж сураагүй ч ганцаар байхдаа өөрөө өөрийгөө таньж сурчээ. Тэр, ганцхан өөрийнхөө л сэтгэлийн аяыг дагаж, дув дуугүй түгжигдмэл суухдаа хүмүүс яагаад ийм шударга бус байгааг ойлгохыг хичээж, тэгсээр би шударга бус байлгах ямар ч юм хийгээгүй гэдэг дүгнэлтэд хүрнэ. Энэ нь бүр сэтгэлийг нь зовоохоо байж, нэгэнт өөрийгөө өчүүхэн, үл бүтэх амьтан гэж тооцоод өөрийн хувьд их юм боддоггүй болов. Бас яагаад өөрт нь хүмүүс хөндий хүйтэн байгааг ойлгож, эвлэрсэн боловч сэтгэлийнхээ гүнд бусдыг өөртөө татаж чадахгүй тийм бодол надад байгаа юм байна гэж ухамсарлана. Тэгээд хүн бүхнийг уучилдаг ч өөрөө өөрийгөө тэвчиж ядна. Түүний үг дуу цөөнтэй, бүрэг байдал хар амиа бодогч болгон харагдуулна. Ер нь чиг өөрөө өөрийгөө хүндэтгэх шиг хар амиа бодохтой адил төсөөтэй юм үгүй байдаг шүү дээ. 

	Гэвч бид аль болохуйц сайн байх гээд муу юм хийх нь цөөн бус тохиолддог. Тэрчлэн Ральф тайж сэтгэл зовж, туйлын боловсон зангаасаа болоод их алдаа хийсэн нь Дельмар авгайд засаж болшгүй гай тарьжээ. Энэ алдаа нь Нуний үхсэний үнэн шалтгааныг авгайд хэлээгүй явдал болно. Хэрэв хэлсэн бол авгай Раймоны ингэж их тулгаад байгаа хайр сэтгэл гэгчийн ямар аюултайн талаар эрх биш нэгийг бодох байсан биз ээ. Браун гуай тэр бүхнийг Индианад яагаад хэлээгүй, ямаршуу хэцүү эргэлзээ түүнийг дуугүй байлгасан тухайд бид хожим мэдэх болно. Түүнийг одоо л хэлье дээ гэж шийдтэл нэгэнт оройтчихсон, Раймон энэ хугацаанд өөрийн нөлөөг машид батжуулж амжчихсан байжээ. 

	Энэ завсар санаанд ороогүй явдал гарч хурандаа болон түүний эхнэрийн ирээдүйд сүрхий нөлөөлжээ. Дельмарын үйлдвэрийн амжилттай сайн байх нь шууд хамаардаг бельгийн худалдааны газар гэнэт дампууран баларсан тул өвчнөөс гүйцэд ангижраагүй хурандаа Антверпен руу яаран морджээ. 

	Түүний бие хараахан эдгэрээгүй, сул байсан тул эхнэр нь хамт явъя гэсэн боловч хурандаа бүрмөсөн сүйрч хоосрон, авсан үүрэг ёсоороо төлөх аюул заналхийлж буйг нэгэнт мэдэж, хоёулаа явбал зугтлаа гэж үзэж магадгүй гэж үзээд, эргэж ирэх нь үнэн гэдгийн баталгаа болгож, эхнэрээ Ланьид нь үлдээхээр шийджээ. Тэр бас Ральфыг авч явахаас татгалзаж, түүнийг эндээ байж, айхтар сүрхий шаардлагатай зээл өгөгч нарын зүгээс гарч болох эвгүй явдлаас Дельмар авгайг хамгаалуулахаар гуйж тогтжээ. 

	Энэ хэцүү үед Индианыг ганцхан бодол айлгаж байсан нь Ланьигаас явж, Раймоноос холдохын аюул байлаа. Гэвч Раймон түүнийг тайтгаруулан, ямар ч юм боллоо гэсэн хурандаа Парист шилжин сууна гэж итгүүллээ. Түүнээс гадна би ямар нэгэн шалтаг гаргаад л таны явсан газар цуг явалцана гэж андгайлбал гэнэхэн авгай Раймоны дурлалыг шалгах боломж гарна гэж үзээд учирсан гайд бараг л баярлах шахаж байв. 

	Гэтэл Раймонд тэр сургийг сонссон цагаас хойш нэгэн хүсэл, нэгэн түгшүүртэй бөгөөд салахгүй бодол бодогдож эхэлсэн нь сүүлийн хагас жилийн дотор анх удаагаа Индианатай хоёулхнаа үлдэх боломж олдсон хэрэг билээ. Индиана түүнээс хэзээ ч зугтдаггүй мэт байдаг, Раймон ч гэсэн өөрийнхөө дурлалыг бүрэн ялалтаар төгсгөхийг яараагүй хэр нь хүүхний гэнэн цагаан сэтгэл өвөрмөц гоо сайхан мэт санагдаж, эр хүний нэр төртэй холбоотой зүйлийг туйлд нь хүргэх юм сан гэж бодож эхэлжээ. Тэр нь Дельмар авгайтай холбож элдвээр ярьдаг аливаа битүү сануулсан үгийг нэр төртэйгөөр үгүйсгэж, бид хоёрын хооронд ердөө л нөхөр ёсны найрсаг тайван харилцаа бий гэж даруухан зангаар итгүүлж явахдаа, бүр хагас жилийн турш хүнд айхтар ихээр хайрлагдаад, одоо болтол санасандаа хүрч ер чадаагүй яваагаа хамгийн сайн нөхөртөө ч болов цусаар уйлсан ч хэлэхгүй байжээ. 

	Ральф тайжийг Дельмар гуайн үүрэг гүйцэтгэхээр шийдсэнийг дуулаад Раймон нэлээд гол гонсойжээ. Тэр нь Ланьид өглөөгүүр ирээд бүр үдэш болсон хойно Бельривтээ буцах ажээ. Бас тэр хоёр хоёулаа нэг замаар гэртээ харих тул Ральф тун эвий нь олж байгаад буцах цагаа, Раймоны буцах цагтай тохируулна. Ийнхүү харилцаанд нь илтэд саад хийх гэсэн бодлыг үзээд Раймоны хор хөдөлж, Дельмар авгай ч гэсэн өөрцгүй өөрийн нь хувьд гомдолтойгоор үл итгэж байгаа хэрэг, ер нь Ральфын тэгдэг нь намайг дарангуйлах санаатай байна гэж ойлгожээ. 

	Раймон нууцаар уулзах тухайд хэлж эс зүрхэлнэ. Энэ тухай түүнийг ярихыг оролдох болгонд Дельмар авгай ам тохиролцсоноо сануулна. Гэвч хурандаа явснаас хойш нэгэнт долоо хоног өнгөрч, удахгүй буцаж ирж мэдэх болсон тул, энэ боломжтой үеийг ашиглах хэрэгтэй болжээ. Ральф тайжийн тавыг хангахыг Раймон шившиг гэж үзлээ. Раймон нэгэн өглөө Дельмар авгайн гарт доор дурдсан захидлыг сэмхэн атгуулж амжжээ. Үүнд:

	 

	«Индиана аа! Би танд дурласан шигээр та надад дурлахгүй байгаа юмаа даа? Тэнгэрийн элч минь, би заяагүй хүн байж, гэтэл та ердөө ч мэдэхгүй юм. Би таны ирээдүйн төлөө санаа зовж, гуньж гутарч байна. Өөрийнхөө төлөө биш ээ, би таныг хаана л бол хаана дагаад, таныг байгаа газар амьдарч, үхнэ. Гэтэл таныг хоосорчих бол уу гэж айж байна. Хөөрхий минь, та даанч арчаагүй эмзэг турьхан юм аа! Өөдөөс ирэх үгүйрэл хоосролыг та яаж давна даа? Танд баян өглөгч бүл байна, таны хар хүн надаас авахаа татгалздаг юмаа түүнээс авахыг зөвшөөрч болох л юм. Ральф таны материаллаг байдлыг сайжруулах чадал чинээтэй байхад би таны төлөө юу ч хийж чадахгүй байна!

	Хайрт минь, та намайг уйтгар гунигтай явах шалтгаантай гэдгийг маш сайн мэднэ. Та бол эрэлхэг зоригтой учраас юунаас ч айдаггүй, намайг таны төлөө сэтгэлээ өгөхийг хүсдэггүй хүн. Ай халаг, миний хүч тэнхээг тэтгэх таны энхрий үг, эелдэг харц, надад хэчнээн их хэрэгтэй гэж санана! Тантай цуг байж, таны хөлийн дэргэд байж өнгөрүүлье гэж бодсон энэ хэдэн хоног минь ямар нэгэн лайтай тохиолдлоор надад бүр ч их зовлонг авчирлаа. 

	Индиана минь, ядахдаа ганцхан цаг ч болов тантай хамт хоёулхнаа байж, таны цагаахан гарыг хайрын нулимсаараа угаан, яаж шаналж явдгаа хэлж, танаас тайтгаруулан дэмжих үг дуулахыг хүсдэгийг минь зөвшөөрч байна уу, үгүй юү, та ганцхан л үг хэлээч дээ. 

	Тэрнээс гадна, Индиана минь, надад бас нэгэн мөрөөдөл байна, энэ нь хүүхдэрхүү ааш гэх үү, аль эсвэл дурласан хүний ааш гэх үү, та намайг унтлагынхаа өрөөнд оруулахыг гуйх байна. Ай, та битгий айгаарай. би зориг гаргаж эрээгүй загнасныхаа төлөө нэг удаа хатуу шийтгүүлж, таныг хүндэтгээд зогсохгүй айдаг болсон шүү дээ. Чухам ийм учраас би таны унтлагын өрөөнд орж, таныг төчнөөн их уурлаж хилэгнээд, барагтай юмнаас айдаггүй би хүртэл таныг эгц харж зүрхлэхгүй болгосон яг тэр газар чинь өвдөг сөхрөхийг хүссэн юм. Би таны өмнө уруугаа харан унаж, жаргал баясалдаа автагдан ганцхан цагийг өнгөрөөе гэсэн юм. Индиана минь, чамаас хүсэх ганц өршөөл гэвэл миний зүрхэн дээр гараа тавьж, түүний минь нүглээс гэтэлгэн, хэрэв дэндүү хүчтэй цохилоод байвал нь тайвшруулж, одоо намайг өөртөө дүйх эр хүн гэж үзэж байгаа бол итгэл хайраа дахин надад өгөөч дээ. Ай, би чамд итгүүлэх ёстой хүн, би чиний санааг ойлгож байна, чиний өмнө сөгдөж байна. Бүсгүй хүн зургийн дагиныг шүтдэг шигээр биширч байна гэдгээ батлах юм сан гэж хэчнээн их санагдана вэ! Би чиний зүрхэнд наалдаад, тэнгэрийн элчийн амьдралаар ганцхан цаг амьдрах сан гэж хүсэж байна. Индиана минь, чи хэлээч, тэгэх хүсэл байна уу, үгүй юү? Ганцхан л цаг шүү лээ, тэр минь эхнийх бөгөөд эцсийнх ч болчхож магадгүй биз ээ!

	Индиана минь, надаас тийм айхтар хайр найргүйгээр салган авсан итгэл найдвараа наддаа эргүүлэн өгч, тийм үнэтэй үнээр цагаатгасан бурууг минь уучлах цаг болжээ. Чи одоо болтол надад дургүй байна гэж үү дээ? Чи хэл л дээ, би чиний сандлын дэргэд бүтэн зургаан сарыг өнгөрүүлж, гал дөл шиг хүслээ даран, чиний хар сайхан үс, ажил үйлэн дээрээ тонгойсон хөвөн цагаан хүзүүг чинь харах төдийгөөр хязгаарлаж байгаагүй гэх үү? Чамайг цонхны дэргэд суухад, аясын салхитай хамт ирдэг чиний анхилам сайхан амьсгаагаар би амьсгалж, түүгээр сэтгэл ханаж байдаг шүү дээ. Ийм хүлцэнгүй номхон биширч байгаа хүн шагнуулмааргүй байна гэж үү? Чи намайг ганцхан үнсэж хайрлаач, чи л дураараа бол хэрэв хүсвэл эгч дүүгийн ёсоор духан дээр минь л дээ. Би хэлэлцэж тохирсноо эвдэхгүй шүү, бүр чамд тангараглая! Би өөр нааш нь юу ч хүсэхгүй? Чи ер нь хатуу дотортой хүн болохоороо надад юу ч бэлэглэх дургүй байгаа байхаа даа! Чи өөрөө өөрөөсөө айгаад байгаа юм биш биз!

	 

	гэж бичжээ.

	Дельмар авгай энэ захидлыг унших гэж дээш, унтлагынхаа өрөө рүү гарчээ. Авгай тэр даруй хариуг нь бичээд, цэцэрлэгийн хаалганы түлхүүртэй хамт сэмхэн өглөө. Тэр түлхүүрийг Раймон тун ч сайн мэдэх билээ. Энэ захидалд:

	 

	«Тийм биш ээ, Раймон минь, би одоо чамаас айхгүй байна! Чиний надад хэчнээн их хайртайг би даанч сайн мэднэ, тийм ч учраас би чамд хязгааргүй итгэнэ. Чи манайд ир л дээ! Би өөрөөсөө ч айгаагүй байна. Хэрэв би чамд бага дурладаг байсан бол санаа амар, тайван байж болох байсан биз, гэвч би чамд хэчнээн их дурлаж явдгийг чи мэдэхгүй л дээ... Ральфын хамаг сэжгийг тайвшруулахын тулд эртхэн яваарай. Тэгээд шөнө дунд ирээрэй. Цэцэрлэг, байшинг та нэгэнт сайн мэднэ, энэ хаалганы түлхүүр байна, ороод түгжээрэй» 

	 

	гэжээ. 

	Энэхүү гэнэхэн бөгөөд цайлган итгэл Раймоныг жаахан ичээжээ. Хэдийгээр өөрөө тэр итгэлийг бий болгож, хожим нь ашиглана гэсэн зорилго өвөрлөн, харанхуй шөнөөр юм уу тохиолдол учрал, аюул ослыг далимдуулна даа гэж бодож явсан хэр нь тийн улайхад хүрэв. Хэрэв Индиана айсан бол өөрийгөө баллах байсан ч энэ удаад тайван байжээ. Индиана түүнийг үнэнч хүн хэмээн итгэжээ. Раймон ч түүнд хожим гэмших юм гарахгүй гэж андгайлсан юм. Тэглээ яалаа ч Раймоны хувьд хамгийн гол нь өөрийгөө өөртөө муу эр биш гэдгээ үзүүлж, бас Ральфын сонор сэргэгийг хуурч, битүүдээ түүнийг дөнгөлөө дөө гэж шоолон авгайн унтлагын өрөөнд шөнийг өнгөргөх л хэрэг байлаа. Энэ бол Раймоны аль эртнээс хүссэн хувийн сэтгэл хангах хүслэн байсан юм. 

	XVI БҮЛЭГ

	Ральф энэ үдэш үнэхээр тачаадан байжээ. Ер нь хэзээ ч ийм эвгүй, хөндий хүйтэн, гунигтай байж үзсэнгүй билээ. Ярьж хэлж буй бүхэн нь үгээ ч олохгүй, цагаа ч олохгүй, бас нэг гай нь хэдийгээр цаг орой болсон ч гэртээ харихыг ер завдсангүй. Дельмар авгай хадаасан дээр суусан юм шиг тогтож байж чадахгүй, арван нэг болж байсан цагаа нэг харж, салхинд чахрах хаалгаа нэг үе харж, зуухны аманд өөрийн нь өөдөөс хараад, энд хэчнээн илүүц байгаагаа сэжиглээгүй юм шиг санаа амар зуухан дахь галыг ажиглан байх бүлийнхээ царай муутай нүүрийг нэг үе харж байжээ. 

	Гэвч Ральф тайжийн чулуу шиг гөлийсөн тайван царайн цаана машид сэтгэл догдлон зовж буй байдал нуугдаж байжээ. Энэ хүн тун дор зүрхтэйгээр бүх юмыг ажиглаж байсан болохоор харцны нь хажуугаар юу ч эс өнгөрчээ. Раймон зориут эрт харихад ч хуурагдсан нь үгүй, Дельмар авгайг сандруу байгааг ч маш сайн мэдэж Индианаас ч илүүгээр шаналан, хүүхний эрх ашгийн үүднээс урьдчилан хамгаалах уу эсвэл дэмжмээргүй байгаа тэдний сэтгэлийн аяст чөлөө тавьж өгөх үү гэдгийг шийдэж эс чадан эргэлзэж байв. Тэгэн тэгсээр бүл хүүхэндээ сайныг хүсэх нь дийлж, хамаг оюуны хүч чадлаа шавхан дайчилж анхлан ам нээж хэлсэн нь : 

	— Та бид хоёр энэ зуухны аманд яг ингээд сууж байснаас хойш яг нэг жил болсныг би сая саналаа. Цаг ч бас өдий хэр л байсан байх, тэнгэр ч бас л бүрхэг хүйтэн өнөө оройных шиг л байсан. Тэгэхэд таны бие муу, түгшүүртэй бодол биднийг зовоож байж билээ. Би тэр өдрийг дурсан бодмогцоо бараг л зөн бэлгэд итгэж эхэлж байх юм! гэж догдолсон сэтгэлээ хөндлөнгөөс ажих байдалтай ярьжээ. 

	«Хааш нь хэлбийлгэх гэж байна даа?» хэмээн Дельмар авгай бодохдоо, бүл рүүгээ гайхаж түгшин харлаа. 

	— Индиана, чи санаж байна уу, чиний бие тэгэхэд ердийнхөөсөө их л муу байж билээ! Чиний хэлж байсан үг санаанд орлоо, одоо ч гэсэн миний чихэнд «Та нар намайг лав ухаангүйд тооцох байх. Гэтэл ямархан нэгэн золгүй явдал бидэн рүү айсуй явна, хэн нэгэнд нь аюул тулгараад байна. Надад л юм шиг байна. Миний хувь заяанд их өөрчлөлт болох гэж байгаа юм шигээр сэтгэл минь их догдолж, маш аймшигтай байна» гэж ярьсан тань одоо дуулдсаар байна гэж Ральфын ярихад, Индиана гэнэт царайгаа хувирган, Ральф тайжийн дурсан ярьсан тэр нэгэн үдшийнх шиг цонхийж цайгаад 

	—Би дахиад өвдөөгүй шүү дээ, тийм ч учраас дахиж хий дэмий айхаа больсон байхгүй юу гэв. 

	— Гэтэл би одоо тийм юманд итгэдэг боллоо. Яагаад гэвэл тэр үед зөнч байжээ. Үнэхээр бидэнд аюул тулгараад, энэ тайван тайван гэр оронд үхлийн хар сүүдэр буусан шүү дээ .. гэж Ральфын татгалзахад

	— Тэнгэр минь, би таны үгийг ер ойлгохгүй байна!... гэлээ. Ральф:

	— Хөөрхөн найз минь, чи одоохон ойлгоно. Тэр санаанаас гардаггүй үдэш энд Раймон Де Рамьер ирж билээ... Чи түүнийг ямар байдалтай ирснийг санаж байна уу? гэв. 

	Ральф ингэж хэлээд бүл хүүхэн рүүгээ эгц харж зүрхлэлгүй хэдэн хором болов. Гэвч хүүхэн юу ч эс дуугарсан тул

	— Би түүнийг амьдруулах үүрэгтэй байсан юм. Тийм ч учраас чиний хүслийг биелүүлэхийн үүднээс нөгөөтээгүүр хүнлэг сэтгэлээс хийсэн юм. Гэвч Индиана минь, үнэнийг хэлэхэд би энэ хүний амийг аварснаараа өөртөө гай тарьжээ. Энэ зол заяагүй явдлын ганц буруутан би байна гэж ярилаа. 

	— Мэдэхгүй юм даа, та ямар золгүй явдлыг яриад байна гэж Индиана хүйтнээр хэлэв. 

	Авгай, түүнийг тайлбарлах нь гэж бодоод, цаанаа сүрхий их гомджээ. Гэтэл Ральф

	—Би хөөрхий манай Нунийг үхсэнийг ярьж байна. Хэрэв тэр хүн байгаагүй сэн бол Нун маань амьд байж байх сан. Хэрэв тэр хүний лайтай шунаг тачаал байгаагүй сэн бол танд төчнөөн их хайртай тэр үнэнч сайхан бүсгүй маань энд одоо байж л байх байсан гэж хэллээ. Дельмар авгай хараахан учрыг ойлголгүй, Ральф намайг де Рамьер гуайд сайн байдгийг зэмлэхийн тулд ийм хачин хатуу арга хэрэглэлээ хэмээн бодож, сэтгэлийн гүнээс эгдүүцэн дургүйцэж

	— За боллоо гэж хэлэнгээ бослоо. 

	Гэтэл Ральф түүний үгийг ер анхаарсан шинжгүй

	— Тэгэхэд де Рамьер гуай юунд хашаа давсныг яагаад таныг ойлгоогүй юм бэ гэдгийг бодохоос л би гайхдаг юм гэв. 

	Индианын толгойд гэнэтийн сэжиг хоромхноо үүсэж, хөл нь гуйван, дахин суулаа. 

	Ральф энэ үгээрээ яг зүрх рүү нь хутга шаажээ. Гэвч энэ үг нь ямар юм бодогдуулсныг хараад, би юу хийж орхих нь энэ вэ гэж ихэд айв. Ральф одоо энэ дэлхий дээр хамгийн хайртай хүнд нь учирсан гайг бодож, зүрх нь хэдэн хэсэг тасрах гэж байгаа юм шиг болов. Тэр угаас уйлж чаддаг байсан бол гашуудан уйлах байжээ. Гэвч хөөрхий Ральф энэ чадварыг эзэмшээгүй, бодсон санаснаа урнаар хэлж чаддаггүй хүн байлаа. Тэр хатуу үгийг гадна байдлаараа маш тайван хэлсэн нь Индианын нүдэнд алуурчин болгон харагдуулжээ.

	— Таны де Рамьер гуайд дургүй байдаг чинь ийм байж боломгүй муухай арга хэрэглэхэд хүргэснийг би анх удаагаа үзэж байна, тэрнээс гадна та ингэж өс хонзон санахдаа эмгэнэлтэй амь үрэгдсэн нь бидэнд гэгээн дурсгал болон үлдвэл зохих, миний хамгийн хайртай хүний нэрийг муутгах хэрэг яагаад гарав аа гэдгийг би ойлгохгүй байна. Ральф тайж минь, би танаас юу ч асуугаагүй, би таны юу ярьж байгааг ойлгох ч үгүй байна. Таны үгийг цааш нь сонсохоо болихыг надад зөвшөөрөөч гэж Индиана енгүүтэйгээр харамсан хэлж, босоод явахад Браун гуай мэл гайхаж алмайран, уй гашуундаа дарагдан хоцорлоо. 

	Тэгээд Дельмар авгайд учирлан хэлбэл авгайг өөрийнхөө эсрэг босгохоос цааш гарахгүй гэж мэджээ. Тэглээ ч гэсэн Индианад сануулан болгоомжлуулах нь зүйтэй гэж сэтгэл нь шаардаад байсан болохоор, эцэстээ юу ч болох байсан хамаагүй, сэтгэлээ дагаж аанай л түс тас, эв хавгүйгээр ярьж эхэлжээ. Гэвч тийнхүү хожимдсон эмчилгээ бага тус хүргэдгийг урьдаас харж чадсангүй. 

	Ральф аймшигтайгаар цөхрөнгөө бараад Ланьигаас явж, ой модон дундуур галзуурахаас наахнуур нэгэн хэсэгтээ хэрэн хэсэн явжээ. 

	Раймон шөнө дунд болоход цэцэрлэгийн явган хаалган дээр ирж онгойлгоод, дотогш орохынхоо алдад оволзсон омог нь хэдийнээ хөрснийг мэдрэв. Би яах гэж ингэж уулзахаар явна вэ? Би чинь сайн хүн шиг байхаар шийдсэн шүү дээ. Гэтэл ухаантай уулзалт ахан дүү ёсны үнсэлт хоёр ингэж биеэ шаналгаж явсны минь хариу шан болж чадах уу? гэж бодлоо. Раймоныг нэгэн шөнө ямаршуу нөхцөлд энэ замаар энэ цэцэрлэг дотуур явж байсны нь та нар санаж байгаа бол төчнөөн хэцүү дуртгалтай холбогдсон нөгөө замаараа зол жаргалыг эрэхээр дахин явахад ямаршуу их санаа сэтгэлийн зориг тэвчээр хэрэгтэй нь тодорхой биз ээ. 

	Аравдугаар сарын сүүлчээр Парисын ойр хавьд, ялангуяа оройн цагаар голын эрэг орчимд төлөв чийг манантай байдаг. Хувь заяаны эрхээр, энэхүү намрын шөнө, өнгөрсөн хаврынх шиг сүүн цагаан шөнө байлаа. Раймон битүү манан бүрхсэн модон дотуур итгэлгүйхэн явж, өвөлд тарлан цэцгийн сайхан цуглуулгыг хураадаг үзэсгэлэнгийн байрын хажууд ирээд, хаалга руу харж, одоохон энэ хаалга нээгдэж, нэхий дээл нөмөрсөн эмэгтэй хүн гарч ирэх вий гэж санахтайгаа зэрэг зүрх нь өөрийн эрхгүй дэлсэв. Тэр ийм хий юманд итгэдгээ шоолох мэт мушилзан инээмсэглээд, цааш явлаа. Гэвч голд ойртох тутмаа бие нь улам зарайгаад амьсгаа авахад бэрх болжээ. 

	Цэцгийн хүлэмжид орохын тулд голын нэг эргээс нөгөө эрэг рүү дамнуулан тавьсан нарийхан гүүрээр гарах ёстой бөгөөд голын манан бүр ч өтгөн учир Раймон хазгай гишгэж, эргийн дагуу ургасан хулс руу унахгүй санаатай хашлаганаас барьж авлаа. Саран дөнгөж мандаж, булингар харанхуй манан хөшигний цаанаас сугаран гарахыг хүчлэн оролдох мэт үлээх, салхи, урсах усанд найгалзах хулс зэгсийг бүдэгхэн гэрэлтүүлж байлаа. Модны гишүү найлзуурыг сэржигнүүлэн, ус мяралзуулах салхины чимээн дунд хэн нэгний гомдоллон хашхирсан мэт хэсэг бусаг үг сонсогдох шиг санагдтал гэнэт дэргэд нь хулс хөдөллөө. Тэр нь түүний хөлийн чимээнээс үргэн ниссэн цууцаль байжээ. Ус намагтай газар байдаг эл шувууны дуу нярай, хүүхдийн дуутай гайхалтай адилхан, хулсан дотроос хурдан цойлон нисэх нь усанд живж байгаа хүний эцсийн удаагийн сарваганахтай төстэй ажээ. Раймон золтой л ухаан алдан унасангүйг та нар маш хулчгар, дээр зүрхтэй хүн юм байна гэж тооцож болох юм, гэвч тэгж айсандаа ичээд, маш түргэн биеэ барьж, шүдээ тас зуугаад, гүүрэн дээр гарчээ. 

	Түүнийг бараг гүүрний тэхий дунд хүрээд явтал нэгэн хүний бүдэг дүрс өмнө нь, хашлаганы үзүүрт бий болж, нэгэн хүн тэнд зогсоод хүлээж байгаа юм шиг үзэгдлээ. Раймоны ухаан бодол самуурч, сайтар тунгаах чадвараа алдав. Тэр буцаад алхаж, модны сүүдэрт хоргодоод, тэрхүү бүдэг бадаг сүүмэлзэн үзэгдэх голын манан шиг буюу сарны чичвэлзсэн гэрэл мэт зүйлээс нүд салгалгүй, айн эмээн ширтэв. Раймон энэ бол миний муу санааны зэргэлгээ биз, мод бутны сүүдрийг хүн гэж харсан байлгүй гэж бодон байтал, нөгөө сүүмгэр дүрс нь хөдөлж, өөр лүү нь чиглэн иржээ. 

	Энэхэн үед Раймоны хөл нь хөшчих мэт болоогүй сэн бол шөнө хүүрийн газар явж байгаад, гэнэт ардаа гарсан өвс ногооны чимээг ямар нэгэн амьтны хөлийн чимээ гэж бодоод гүйх хүүхэд лүгээ адилаар ум хумгүй зугтаж мэдэх байсан билээ. Гэтэл тэр байрнаасаа ч хөдөлж чадсангүй, уначихгүйн тулд, сүүдэрт нь орсон модноосоо зуурч авав. Холоос хий үзэгдэл мэт үзэгдсэн Ральф тайж цайвар цув нөмрөөд, дөнгөж сая Раймоны явсан замаар явж өнгөрөв. 

	«Чадваргүй ч тагнуул бол доо! Би чиний сонор сэрэмжтэйг хуурна даа, намайг энд сахиж байх хооронд чинь, би тэнд жаргаж авна даа» гэж мөрий нь хайж яваа түүнийг харсан Раймон бодлоо. 

	Тийнхүү Раймон шувуу мэт хөнгөхнөөр, азтай дурлалт хар хүү шиг итгэлтэйгээр явж гүүрийг өнгөрлөө. Бүх айдаг нь замхран арилаад, Нун дахин санаанд орохоо больж, бодит амьдрал эрхээ эдлэх боллоо. Тэнд Индиана хүлээж байхад, энд Раймоны замд саад хийх гэсэн Ральф манаанд зогсож буй хэрэг. 

	 Ральфыг голын цаад биед өөрийг нь эрж явааг Раймон харж

	— Манаанд зогсоод байж дээ! Хонгор хайртай Рудольф Браун минь, бүтэн шөнөжин манаанд зогсож, минийхээ жаргалыг хамгаалан хараад байж дээ, сайхан ч санаатай хүн юм аа! Нохой хуцаж, зарц ядуус сэрж хөл болох юм бол тэднийг тайвшруулж, «Та минь тайван унтаарай, би та нарыг харж хамгаалж байна» гэж хэлээрэй л дээ! гэж хөгжилтэйеэ дуугарав. 

	Бүх эргэлзээ нь арилж, хүн чанар, сайн сэтгэлийн бодол нь таг болжээ. Раймонд энэхэн мөчийг даанч их үнээр олсон мэт санагдана. Судас шөрмөсөнд нь царцах шахсан цус одоо сэргэж халсан толгой өөд нь багтаж ядан цутгаж, дөнгөж саяхан үхлийн хий үзэгдэл өмнө нь үзэгдэж, талийгаач бүсгүйн тухай аягүй бодол санаанд орж байсан бол одоо гал халуун амьд дурлал, амьд явахын жаргал угтан хүлээж байлаа. Раймон, хар даран хачин муу нойртой хоноод өглөөний нарны хурц сайхан туяанд шарагдан сэрсэн хүн шиг чийрэгжиж сэргэн, залуужих шиг боллоо. 

	«Хөөрхий муу Ральф минь! Чи өөрөө намайг ийм юм руу түлхээд байна шүү дээ» гэж нууц шатаар зоримог хөнгөн өгсөж явахдаа бодлоо. 

	 


ГУТГААР ХЭСЭГ

	XVII БҮЛЭГ

	Дельмар авгай Ральф тайжийг явуулмагц унтлагынхаа өрөөг түгжиж авав. Сэтгэл нь ихэд хямран, зол жаргалын нь хэврэгхэн барилга дээр хардах сэрдэхийн хар сүүдэр дахин туслаа. Нэгэн удаа Дельмар гуай юм ярьж байгаад тоглоомоор далимдуулан хэдэн базаахгүй үг хэлсэн юм санжээ. Тэр бээр Раймоны дурлалын хэрэг амжилттайд улаан цайм баяр хүргэсэн нь хөндлөнгийн хүмүүс ч түүний дурлалын хэргийг тааж мэдэхээр болжээ. Дельмар авгайг цэцэрлэгчтэй юм ярих болгонд цаадах нь заавал нэг шалтаг олоод л Нунийг ярьж тэгснээ үл мэдэгдэх учир холбогдлоор де Рамьер гуайн нэрийг заавал дурдаж оруулдаг нь үргэлж санаанд байдаг, тэгээд ч санаа зоригоос нь гадуур дагаж давхиад байдаг юм шиг ажээ. Бас цэцэрлэгчийн цаг үеэ олоогүй хачин хачин асуулт Дельмар авгайд гайхаш төрүүлнэ. Тэр хүн өчүүхэн юманд үг нь ээдэрч, цаана нь нэг юм бодогдож зовоогоод, түүнээ нуухыг оролдох тутмаа ил гаргачхаад байна уу даа гэмээр харагдана. 

	Тэрнээс гадна Раймоны үе үе сандардаг нь бас л Индианын сэтгэлийг айхтар сүрхий эргэлзүүлэх боловч түүнийг буруутгах баталгааг үл эрнэ. Гэтэл тийм баталгаа хар аяндаа гараад байх мэт. Хэрэв Индиана аливаа хар сэжгийг зориут өөрөөсөө хөөн зайлуулдаггүй сэн бол нүдийг нээхүйц үнэхээр нэгэн зүйл байсан юм. Тэр нь юу вэ гэвэл, Нуний хуруунаас маш үнэтэй бөгж олджээ. Дельмар авгай тэр бөгжийг Нуний үхэхээс өмнөхөн үзсэн бөгөөд, Нун түүнийг хөдөөгөөс олсон мэтээр хэлсэн байжээ. Нунээс хойш Дельмар авгай үнэнч найзынхаа тэмдэг болгон тэр бөгжийг нь байнга зүүдэг болсон бөгөөд Раймон гарыг нь үнсэхээр уруулдаа авчрахдаа хэрхэн царай нь цайдгийг нэг биш удаа ажиглажээ. Бас Раймон нэгэн удаа, та миний дэргэд Нунийг битгий дурдаач, яагаад гэвэл би түүний үхэлд буруутай хүн шүү дээ гэж учиргүй гуйж тарсан байжээ. Тэгээд Дельмар авгай, сэтгэлийг нь зовоодог тэр дарамтыг авч хаяхыг хичээн, та биш би л хамаг буруутан нь гэж баталбал

	— Тийм биш ээ, Индиана минь, өөрийгөө дэмий битгий буруутгагтун, та намайг ямаршуу хэмжээгээр буруутайг мэдэхгүй байна! гэсэн байлаа. 

	Энэхүү уйтай гашуутай хэлсэн үг Дельмар авгайг айлгасан тул тэр үед нь тайлбарлуулж эс зүрхлээд, бүр одоо хэр нь тэр бүх баримтыг харшуулж, нэгтгэн, ямар нэгэн дүгнэлт хийх зориг дутжээ. 

	Авгай цонхоо нээж, намуухан шөнө, мөнгөлөг өнгөт мананг нэвтлэн гийх сайхан цагаан сараг бахдан ширтэх зуураа, одоохон Раймон хүрээд ирнэ, бүр цэцэрлэг дотор яваа байх гэж бодмогц, удахгүй нууцаар янаглан жаргахыг тэсэж ядан хүлээхдээ, үг хэлээрээ мөрөөдлийг нь хордуулж, амар тайвны нь үүрд алдагдуулсан Ральфыг битүүдээ хараан зүхжээ. Тэр ч байтугай эцгийг нь орлож, өөрийн нь төлөө хамаг сайхан ирээдүйгээ золиосонд гаргасан хөөрхий заяа муут Ральфыг үзэн ядах мэт боллоо. Ральфын хамаг жаргал, хамаг ирээдүй Индианатай холбоотой тул Индианыг аврахын тулд энэ нөхөрлөлөө алдахаар шийдсэн хэсэг байжээ. 

	Индиана, Раймоны дотор нэвтрэн орж чаддаггүйнхээ адилаар Ральфын сэтгэл зүрхэнд юу бодогдож явдгийг мэдэх чадалгүй байлаа. Тиймээс түүний шударгагүй загнасан нь сэтгэлийн хатуугаас бус мэдэхгүйн харгаагаас болжээ. Хүүхэн сонирхон тачаадах нь гүн их байсан болохоор тиймэрхүү үгийг даах чадалгүй байсан учраас нэгэн үе Ральф тайжид хамаг бурууг тохож, Раймоныг сэжиглэхээсээ, Ральфын нэр төрийг муутгах нь дээр гэж үзэхэд ч хүрчээ. 

	Бас өөрийн бодол санааг эвлүүлэн, учрыг нь олж, ямар нэгэн шийдвэр гаргах цаг даанч бага болсон байжээ. Раймон одоохон ороод ирэх ёстой гэж хүлээн, нарийхан гүүрний тэнд төөрч ч яваа байж болно гэж бодон байхдаа Элизиумд26 орох гэсэн нүгэлтний замыг хаадаг хий үзэгдэлтэй төстэйгөөр манан дундуур алга болсон тэрхүү сүүдгэр дүрийг Ральф байна гэж таньсан бол ямар их жигших дургүйцэх байсан бол оо. 

	Тэгтэл гэнэт Индианад хачирхмаар тэнэг бодол орж ирсэн нь гагцхүү сэтгэл ихэд догдолсон юм уу, золгүй хүмүүсийн толгойд буудаг бодол байлаа. Авгай хувь заяагаа сорихоор шийдэж, Раймоныг санаанд ороогүй байтал нь ер бусын хатуу шалгалтаар сорихоор шийджээ. Тийн бодоод бэлтгэж амжаагүй байтал нь нууц шатаар Раймоны алхах чимээ дуулдав. Авгай түүнд үүдээ тавьж өгөөд, түрүүчийн байрандаа ирж, учиргүй их догдолсноос болоод хөл дээрээ тогтохтой үгүйтэй  байсан тул шалавхан сууж авав. Гэвч амьдралын шийдвэрлэх үед урьд олонтоо тохиолдсончлон, бодох сэтгэх нь уужуу саруул болжээ. 

	Раймон дахин ертөнцийг үзэж, бодит байдалд эргэж орно гэхээс тачаадан догдолсоор орж ирэв. Түүний царай цонхигор хэвээр, амьсгаагаа арай ядан зүгшрүүлж явав. Индиана үстэй дээл нөмрөөд буруу харан сууж байв. Гэтэл тэр дээл нь цэцэрлэг дотор түүнийг угтахаар гарч ирээд эцсийн удаа уулзахдаа Нуний нөмөрч явсан нөгөөх дээл байжээ. Тэгэхэд энэ дээл нөмөрсөн хүүхэн Дельмар авгай юм биш биз? гэж тэрхэн үед Раймоны санаанд хачин бодол орж ирснийг та нар санаж байгаа эсэхийг би мэдэхгүй байна. Гэтэл одоо амьдралдаа тохиолдсон хамгийн аймшигтай шөнөөс хойш орж ирээгүй, дотор байгаа юм бүхэн нь маш хэцүүг бодогдуулах нөгөө өрөөндөө уйтгарлан бөгтийж суугаа эмэгтэй хүнийг дэнлүүний бүүдгэр муу гэрэлд хармагцаа өөрийн эрхгүй ухарч, босгон дээр зогсчхов. Раймон хөдлөхгүй суусан хүүхнээс хараагаа салгаж үл чадам, түүнийг эртээд наашаа харахад живж үхсэн хүүхний хөхөрч хөөсөн царай харагдчих юм биш биз гэж адгийн аймхай эр шиг салганан чичирч зогслоо. 

	Дельмар авгай Раймонд ямаршуу сэтгэгдэл төрүүлэхээ маш сайн мэдэж байжээ. Авгай энэтхэг торгон ороолтоор эрлийз хүүхнүүдийн маягаар хааш яаш толгойгоо ороожээ. Нун үргэлж тэгж ороодог байсан юм. Раймон, сүжиглэн боддог минь биеллээ бололтой гэж бодонгуутаа айн хирдхийж, золтой л ухаан алдсангүй. Гэвч сууж байгаа хүүхнийг зорьж, сэтгэлийг нь эзэмдэхээр ирсэн хүүхнээ мөн болохыг танимагц урьд амийг нь бусниулсан хүүхнээ мартаж, Индиана руу шууд алхаж хүрлээ. Индиана айхтар сүрхий хянамгайлан өөдөөс ширтэх нь энхрий санаа өвөрлөхөөрөө ихэд анхааран хянах байдлыг илтгэж байв. Авгай бушуухан биедээ татах өчүүхэн ч хөдөлгөөн гаргасангүй. 

	Раймон чингэж угтсанд гайхаж, залуу хүүхний даруу зан, цэвэр ичимтгийнх бол уу гэж бодлоо. 

	Тэр урагш ухасхийн ирж сөхрөн тусаад

	— Хайрт минь, та надаас айж байгаа юм гэж үү дээ? гэв. 

	Гэвч Дельмар авгай ямархан нэгэн юм барьж байснаа, тэгэхээс тэгэх гэсэн байдалтайгаар өөдөөс нь сарвайхыг тэр даруйдаа харлаа. Раймон тонгойн үзвэл тас хар өнгөтэй хэд хэдэн урт богино үс байх бөгөөд Индиана түүнийг хуруугаараа илэн имэрч байлаа. 

	— Та энэ үсийг таньж байна уу? гэж Индиана асуугаад, ямархан нэгэн гайхалтай оч бадарсан хурц нүдээр цоо ширтэх шахан эгц өөдөөс нь харав. 

	Раймон авсаар хариулж чадсангүй, авгайн толгой дээрх торгон ороолтыг хараад, учрыг нь оллоо гэж бодогдох шиг болохоор нь

	— Та яасан муу хүн бэ! Та юунд үсээ тайрав аа? Их сайхан үс байсан шүү дээ, би хэчнээн дуртай байв аа гэж хэлээд тэр хэдэн үсийг хүүхний гараас авав. 

	— Та миний төлөө үсээ золиосонд гаргаж чадах уу үгүй юү гэж та надаас өчигдөр асууж байсан байхаа? гэж авгай хэлээд инээмсэглэх гэв. Тэгэхэд нь Раймон

	— Ай, Индиана минь, чи энэнээс хойш миний нүдэнд улам сайхан харагдахыгаа сайн мэдэж байна! Чи энэ үсээ надад өг, өдөр болгон шагшин байдаг үс минь одоо чиний толгойг чимэглэхээ больсонд би харамсаж явна шүү, харин би хэзээ хүссэн цагтаа энэ үсийг чинь үнэрлэж явах болно, надад өг л дөө, би биеэсээ ердөө ч салгахгүй... гэж дуун алдан гуйв. 

	Гэвч тэр түүнийг авч, бараг шаланд тултал унжих өтгөн саглагар үсийг барилан үзэхдээ, хуурай оргисон ширүүн, ер нь Индианын урт сайхан үсийг илж байхад нь ер дайралдаагүй үс байхыг мэдэж орхилоо. Тийнхүү тэр үсний хүйтэн, хөндийг мэдэрмэгцээ, дотор нь зарсхийн, огтлуулснаас хойш маш удсан, тийм ч учраас мяндаслаг уян зөөлөн, анхилам үнэр танар, амьд биеийн халууныг аль хэдийн алдсаныг нь мэдлээ. Раймон түүнийг бүр сайн анхаарал үзвэл хэрээний далавчийн өнгөтэй ижилэвтэр болгодог хар хөх өнгө үгүйг ажиглалаа. Тэр үс негр юм уу индиан хүнийх шиг хав хар, нэг л ёозгүй хүнд үс байжээ. 

	Индиана түрүүчийн хэвээр Раймоныг тунгалаг хурц нүдээр эгц ширтсээр тул Раймон өөрийн эрхгүй харц буруулан, хар модон хайрцаг онгойж, дотор нь мөн тийм хэдэн туг үс байж байхыг харчихлаа. 

	— Энэ таны үс биш байна гэж хэлээд Дельмар авгайн толгойноос энэтхэг ороолтыг хуу татан авав. 

	Авгайн үс бүрэн бүтэн, мөрөн дээгүүр нь сайхнаар намиран унжиж байх нь тэр. Гэвч авгай Раймоныг биедээ хүргэлгүй, тэр хэдэн тасархай үсийг дахин зааж

	— Энэ үсийг танихгүй байна уу? Та үүнийг шагшин, тэртээ нэгэн цагт энхрийлэн илбэж байгаагүй юу? Анхилам сайхан үнэрээ алдсан нь бүрхэг чийгтэй шөнийн буруу юм бол уу? Та цөмийг нь мартчихсан гэж үү дээ, энэ бөгжний эзнийг өрөвдөх сэтгэл танд даанч байсангүй гэж үү? хэмээн асуужээ. 

	Раймон сандал дээр лагхийн суув. Нуний үс салганан чичирсэн гараас нь шилжрэн уналаа. Тийм хүнд бодол түүний хүчнээс давсан хэрэг байжээ. Түргэн зантай хүн тул судас нь лугшин цохилж, хамаг бие нь салганаад, ухаан алдан шалан дээр уналаа. 

	Түүнийг ухаан ороход, Дельмар авгай уйлан хайлан, дэргэд нь сөхөрч суугаад, уучлахыг гуйж байв. Гэвч Раймон түүнд цаашид хайргүй болсноо мэдэх шиг болов. 

	— Та намайг айхтар ихээр шаналгалаа, ингэж шаналгаснаа арилгана гэдэг таны хэмжээнээс хэтэрсэн хэрэг. Таны сайхан сэтгэлд намайг итгэдэг болгож та хэзээ ч чадахгүй. Таны дотор хэчнээн их өс хонзон, хатуу сэтгэл нуугдаж байдгийг дөнгөж сая надад харууллаа. Хөөрхий Нун! Зол хувьгүй хөөрхий бүсгүй! Тийм ээ, би түүний өмнө буруутай, гэхдээ таны өмнө буруугүй шүү. Тэр хүүхэн надаас өшөөгөө авах эрхтэй байсан боловч тэгээгүй юм. Зөвхөн миний ирээдүйг бодож, амиа хорлон, намайг тайван байлгахын төлөө амьдралаа золиосонд гаргасан юм. Хатагтай та, тэгж чадахгүй байсан!.. Надад түүний үсийг аль, тэр үс минийх, надад байх ёстой. Энэ бол жинхэнэ ёсоор надад хайртай байсан хүүхнээс үлдсэн юм нь байна. Зол заяагүй Нун минь дээ, чи өөр дурлалд л таарах хүн байсан даа! Тэгэхэд та намайг, түүнийг үхүүлсэн гэж зэмлэж байна! Би танд хайртай болсон дээрээс түүнийг мартаад, биеэ ингэж зовооход хүрсэн юм шүү дээ. Таны үнсэнэ гэж амласнаас болоод би нөгөө гүүрээрээ гав ганцаар, айж ичин, хийсэн гэмт хэргийнхээ хий үзэгдэлд хөөгдсөөр ирлээ шүү дээ. Тэгээд та намайг өөртөө ямаршуу их дурладгийг мэдмэгцээ, миний төлөө асгаруулах цус дусал ч болов үлдэж үү, үгүй юү гэж мэдэхийн тулд зүрхэнд минь урт хумсаа шигтгэлээ шүү дээ. Ай халаг минь дээ, түүний үнэнч хайрыг таны хатуу харгис хайраар сольсон би юутай тэнэг, юутай гэмт хэрэгтэн байв аа! гэж Раймон гасаллаа. 

	Дельмар авгай хариу юу ч хэлсэнгүй, үс гэзгээ сагсайлган мөрөн дээгүүрээ унжуулаад, цонхийн цайн, нэгнийг гөлрөн хөдлөхгүй зогслоо. Раймон түүнийг өрөвдөж, гараас нь бариад

	— Тэглээ ч гэсэн чамайг хайрласан миний хайр даанч сохор юм аа, тийм ч учраас өнгөрснийг ч, одоог ч, амьдралыг минь гутаасан гэмт хэргээ ч, дөнгөж сая чиний надад учруулсан гайг ч, ер цөмийг мартаж болно шүү. Чи намайг хайрлаач, тэгвэл би чамайг уучилна! гэв. 

	Дельмар авгайн битүү тарчлан зовсон нь дурлалт эрийн зүрхэнд хүсэх бахархах хоёрыг дахин бий болгожээ. Хүүхэн түүнийг дурлахаа больчих вий гэж ингэж их айж байгааг үзэж, яаж ийгээд уучлуулахын тулд ирээдүйд шаардсан болгонд нь захирагдахад бэлхэн, номхон хүлцэнгүй байхыг нь мэдмэгцээ ямар зорилготойгоор Ральфыг аргалж дөнгөснөө санахын сацуу өөрийн байдал давуу болсныг даруй дүгнэж цэгнэв. Раймон анхандаа тун их гутарч зовсон шинж үзүүлэн, Индианын энхрийлэх, уйлахад дөнгөн данган хариулахчаан болж, хүүхний зүрх эхэр таталтдаа зүсэгдэж зовоосой, хаягдвал ямар аюултайг мэдээсэй, айж цөхрөн хүч тэнхээ нь барагдаасай гэж хүсэв. Тэгээд тэр бүхэн нь ёсоор болж, хүүхэн хөлд нь унаад, алах ял хүлээн байгаа хүн шиг шалдаан буусныг үзмэгц, адтай галзуугаар агдлан тэвэрч, цээжиндээ наалаа. Хүүхэн эсэргүүцэн тэмцсэнгүй, хүүхэд шиг хамаг бие нь сульдан, номхноор үнсүүллээ. Дельмар авгай бараг л ухаан алдсан байжээ. 

	Гэвч гэнэт нойрноос сэрсэн юм шиг болж, улаан галзуу тэвэрч үнсэхээс нь мултран зайлж, өрөөний нөгөө булан руу, Ральфын зураг өлгөөтэй байдаг газар лүү гүйн очиж, тэрхүү төлөв томоотой, магнай тэнэгэр, уруулаа тайвуухан жимийсэн хүнээс өршөөл хамгаалал эрэх мэт айж хэлмэгдэн, яадгаа ч мэдэхээ байж чичиргэнэсээр байшингийн туурганд наалдан зогслоо. Чингэж тэвэрсэн минь хүүхний сэтгэлийг гүнзгий хөдөлгөлөө, одоо энэ хүүхэн тэр чигээрээ миний мэдэлд орлоо, бас өөрөө өөрөөсөө ч айж байгаа юм байна гэж бодов. Раймон түүн рүү гүйн хүрч гары нь хав шүүрэн аваад, хананаас холдуулан, би уг нь амласнаа эвдэхгүй гэж хатуу бодож ирсэн юм, гэтэл та дэндүү хатуу аашилсан чинь намайг тэр бүх тангаргаасаа няцахад хүргэлээ гэж хэлэв. 

	— Би одоо таны боол ч болохгүй, таны холбоотон ч болохгүй. Би бол танд ухаан жолоогүй дурласан хар хүн, та бол надад тэврүүлээд байгаа ууртай уцаар, хорон санаатай ч дур булаам биширмээр сайхан хүүхэн боллоо гэсэн үг. Та өчигдрийнх шигээ тайван амгалан байж, энхрий янагийн үг хэлж миний оволзсон сэтгэлийг барьж байсан бол би урьдын адил номхон зөөлөн байх байсан. Гэтэл та миний тачаалыг бадрааж, хамаг бодлыг минь будилуулаад, намайг яадгаа алдтал тарчлааж, галзууруулах шахан, зол хувьгүй, аймхай хулчгар, эмгэг өвчтэй тэнэг амьтан болгож орхилоо. Одоо та л намайг жаргаахгүй бол би танд итгэдэг аливаа итгэлээ алдаад, хойшид танд дурлаж бишрэх чадалгүй болно. Индиана минь, намайгаа уучил даа! Хэрэв би чамайг айлгаж байгаа бол чи л буруутай, чухамхүү чи л намайг шаналгаснаас ингэж тэнэгтлээ шүү дээ гэж Раймон ярьжээ. 

	Индианын хамаг бие чичрэв. Тэр туршлагагүйн харгайгаар, эсэргүүцэх боломжгүй юм шиг санаж, хайртай сайндаа биш айсандаа болоод бууж өгөхөд бэлхэн болжээ. Раймоны тэвэрсэн гараас мултрахыг оролдохчоон болж цөхрөнгөө барсан дуугаар

	— Та чинь хүчин хэрэглэхдээ тулсан хүн биш биз дээ? гэв. 

	Хүүхэн хэдийгээр бие махбодын хувьд сул ч, эсэргүүцэн тэмцэх зан суртахууны хүч тэнхээ гаргаж чадаж буйг Раймон ихэд гайхаад, эрс шууд биеэсээ холтгон түлхэж

	— Тэр ярихгүй ээ! Чиний санасны эсрэг чамайг хүчээр эдэлснээс үхсэн нь дээр! гэж дуун алдав. 

	Раймон хүүхний хөлд унаж, сэтгэлээ төлөөлдөг ухааныхаа хамаг нарийн хамаг яруу, тачаадан хүсэж байгаагаа гаргахуйц хамаг дүрслэлийг галтай цогтой, үнэхээр үнэн гэж санам гуйж байсан үгэндээ шингээн урсгаж гарлаа. Хүүхнийг бууж эхэлж байхыг үзмэгцээ, надад дэндүү хүйтэн хандлаа гэж зэмлэж эхлэв. Раймон ингэж хэлэхдээ, энэхүү улиг болсон аргыг шоолон дургүйцэж үздэг байснаа больж, ийм амархан үгэнд нь итгэдэг гэнэхэн хонгор хүүхэнтэй учирснаа, бодохоос цаанаа хөх инээд нь хүрч тэр ч байтугай жаахан ичжээ. 

	Раймоны тэгж зэмлэсэн нь Индианад ямар ч уран гоё үгнээс илүү хүчтэйгээр юм бодогдуулсан байна. 

	Гэвч Индиана нэгэн юм санах шиг болоод

	— Раймон аа, танд тэгтэл их дурласан нөгөө хүүхэн.. , бид хоёрын саяын ярилцдаг тэр хүүхэн... таны юу л гэвэл за гэдэг байсан байхаа, тийм үү? гэж гэнэт асуувал ийм цагаа олоогүй юм асуусанд нь тачаадан хорссон Раймон

	— Тиймээ, за л гэдэг байсан. За ер нь түүнийг байнга дурдаж байхын оронд, надад ямаршуу хүчтэй дурласныг нь мартахад минь туслаач! гэв. 

	Индиана нэлээн бодлогошрон, төв намбатайгаар

	— Та миний үгийг сонс л доо, жаахан тэсээрэй, тантай ярих юм байна. Магадгүй та миний бодож байсантай адил миний өмнө тийм ч их буруугүй юм билүү. Үхлийн аюултай доромжлол гэж үзэж байсан юм аа, одоо уучилбал сайхан баймаар байна... Та хэл дээ»... Таныг энд байхад би дээрээс тань орж ирсэн шүү дээ... гэхэд та хэнд зорьж ийшээ ирсэн байсан бэ, надад уу, түүнд үү? гэж асуулаа. 

	Раймон түр зуур тээнэгэлзээд, тэртэй тэргүй энэ хүүхэн үнэний нь мэдье гэвэл амархнаа мэднэ, эсвэл одоо мэдчихсэн байж ч болно гэж бодоод

	— Түүнд ирсэн гэв. 

	—Тэгэлгүй дээ, тэр нь ч дээр байх. Би доромжилсноос шууд урвасан нь дээр гэж үздэг. Раймон минь, эцэстээ тултал ний нуугүй л байж үзээрэй. Намайг орж иртэл та миний унтлагын өрөөнд хэдий хэр удсан бэ? Энэ бүгдийг Ральф цөмийг нь мэдэж байгаа гэдгийг санаарай, би асуух дураа хүрвэл түүнээс асууж л орхих шүү дээ... гэхэд нь

	— Хатагтай минь, та Ральф тайжийн ховоор яах нь вэ. Би таны өрөөнд урьд оройноос нь байсан юм гэлээ. 

	— Та энд хоносон уу?.. Таны дуугүй байгаа чинь ойлгомжтой байх шив дээ гэж Индиана хэллээ. 

	Тэр хоёр хэдэн хором чимээгүй байв. Тэгснээ Индиана босож, нэг юм хэлэхээр завдахын үес хаалга тогшоод авах чимээ дуулдаж, түүний хамаг бие хүйт даав. 

	Хоёулаа амьсгаа даран таг чиг болов. 

	Нэгэн хүн хаалган доогуур зурвас цаас шургуулсан нь өөрийн дэвтрээс урж авсан ганц хуудас бөгөөд «Хар хүн тань ирлээ шүү. Ральф» гэж гаргахад бэрхтэйгээр таталган бичсэн байлаа. 

	XVIII БҮЛЭГ

	Ральфын хөлийн чимээ дуулдахаа болиход

	— Зориут мэхэлж байна! Ральф тайжийг сургах хэрэгтэй, би нэг сайн сургаад өгье өө, гайгүй.. гэж Раймоны дуу алдан хэлэхэд Индиана шийдмэг бөгөөд хүйтэн аялгаар

	— Би таныг тэгүүлэхгүй. Манай хар хүн иржээ. Ральф энэ насандаа ч худал хэлээгүй хүн. Бид хоёр баларчээ. Ийм юмыг санахтайгаа зэрэг л айн дагждаг нэг үе надад байсан юм сан, одоо надад яасан, ч хамаа алга гэж хэлэв. 

	— Тэгвэл, гэж Раймон баярлан хашхираад хүүхнийг тэврэн авч, — Нэгэнтээ л танд үхлийн аюул тулгарснаас хойш минийх бологтун! Миний бүх юмыг уучил, энэ шийдвэрлэх үед таны эцсийн үг хайр дурлалын үг байг, миний эцсийн амьсгаа зол жаргалын амьсгаа байг гэвэл

	— Та бид хоёроос зүрх зоригийг шаардаж байгаа энэ аюултай агшин миний амьдралд тохиолдсон хамгийн сайхан агшин ч болж болох байсан юм, гэвч та цөмийг нь гутааж орхисон шүү дээ! гэж эцэст нь дуун алдан хэлэв. Гадна хашаанд тэрэгний дугуйн чимээ гарч, удалгүй нэгэн хүн шилтгээний дааманы хонхыг тэсгэлгүй яаран бүдүүлгээр угзрах нь дуулдав. 

	Индиана тэр чимээг чагнаад

	 — Би түүний хонх дуугаргахад таньдаг юм. Ральф үнэн хэлжээ. Гэвч танд зугтах зай байна, за одоо явагтун! гэвэл

	— Үгүй ээ, би явахгүй! гэж Раймон хашхирах шахаад

	—Би хорон санаатаар ховлосон байх гэж сэжиглэж байна, түүний золиосонд ганц таныг өртүүлэхийг хүсэхгүй  байна. Би эндээ байж, таныг цээжээрээ хамгаална гэсэн боловч Индиана

	— Ховлосон юм ер алга... Та дуулж байна уу, зарц нар сэрчихлээ, тэд одоохон дааман онгойлгоно шүү. Гүйгээрэй, цэцэрлэгийн мод таныг халхлах байлгүй,  тэгээд ч сар дөнгөж гарч байна. Өөр юм ярилтгүй, яв  гэм! гэлээ. 

	 Раймон дагахаас өөр замгүй боллоо. Авгай түүнийг шатны мухар хүртэл гаргаж өгөхдөө, мод цэцгийн хүлэмжийг сайтар ажигласанд цөм чимээ имээгүй тайван байжээ. Авгай шатны эцсийн гишгүүр дээр удтал зогсож, Раймоны хөлийн чимээ элсэн дээр шаржигнан гарахыг түгшүүрлэн чагнаж байхдаа эр нөхрийнхөө ч ирснийг мартаж орхижээ. Раймон л аюулаас гарч байвал нөхрийн нь уурлах сэжиглэх юу ч биш мэт санагджээ. 

	Энэ үед Раймон хурдан шалмаг явж гүүрээр голыг  гараад цэцэрлэг дундуур гүйсээр хаалганд хүрч, сандарсандаа авсаар онгойлгож эс чадав. Тэгсээр арай гэж онгойлгоод гадаа гарч гүйцэд амжаагүй шахуу байхад нь гэв гэнэт Ральф өмнө нь тулж зогсоод, ямар нэгэн үдэшлэг найрын газар уулзсан лугаа адил туйлын тайвнаар

	— Түлхүүрээ надад өгч соёрхоно уу. Хэрэв эрэхэд хүрвэл надад байж байг, тэгвэл хэн ч гайхахгүй гэж хэллээ. 

	Раймон ингэж айхтар ёжтой юм сонссоноос хамгийн хэцүүгээр доромжлуулсан нь дээр гэж үзэх байсан учир

	— Би жинхэнэ тусыг мартдагуудын нэгэн биш ээ, тэгэхдээ бас ховлож урвасныг шийтгэж, доромжлуулсныхаа хариу авдгуудын нэгэн юм шүү гэж хэлэв. 

	Ральф тайжийн царай зүс хувирсангүй, дуу нь түрүүчийн хэвээр тайвнаар

	— Таны талархал надад хэрэггүй, таны өс хонзон ч намайг айлгахгүй, гэвч тийм юм ярьдаг цаг одоо биш. Ирсэн замаараа явж үз, харин Дельмар авгайн нэрийг бодох хэрэгтэй шүү гэж хариулаад цааш эргээд бараа тасарлаа. 

	Энэхүү сэтгэл донсолгох юмаар элбэг шөнө Раймоныг ихэд сандаргасан тул тэрхэн үед ид шидийн хүчинд итгэхэд ч бэлхэн болжээ. Үүр цайж байхад Серсидээ ирээд хамаг бие нь халууран дагжсаар, орондоо оржээ. 

	Тэгэхэд Дельмар авгай юу ч болоогүй юм шиг маш тайван чөлөөтэй байж эр нөхөр, бүл хоёрынхоо өглөөний хоолонд цуг суулцсан байна. Авгай өөрийн байдлыг дүгнэн, хэрхэхийг хараахан бодож амжаагүйн учир хамгийн гол нь дор зүрхтэй, биеэ сайн барьж байх хэрэгтэй гэсэн төрөлхийн зөнд тэр чигээрээ захирагдан хөдөлж байжээ. Хурандаа гүн бодолд дарагдаж, баргар царайлаад, ажил төрөлдөө хамаг анхаарлаа чиглүүлсэн болохоор, ямарваа хардах сэрдэх бодлоос тун хол байлаа. 

	Оройхон тийшээ Раймон сэхээ орж, болсон паянгаа бодож эхлээд, хайр дурлал нь үлэмж буурсныг мэдлээ. Саад тохиолдож байвал санаанд нь таардаг ч энэ удаа эвгүй явдлаас ухарчээ. Чингээд Индиана түүнийг зүй ёсоор зэмлэх эрхтэй болсны нь бодоод үзэхэд маш олон зүйлээр буруутай болсон мэт санагдав. Эцэст авгай юу болсныг мэдэх нь зүйтэй юм гэж санаад, Ланьи руу зарцаа явуулж тэнд юу болж байна, үзээд ир гэжээ. Явсан зарц эргэж ирэхдээ, доор дурдсан Дельмар авгайн захидлыг аваад ирлээ. Үүнд:

	 

	«Би өнгөрөгч шөнө амь нас юм уу ухаан бодлоосоо хагацна байх гэж найдаж байсан юм. Гэтэл миний аз дутахад би аль алиныг нь алдсангүй, гэхдээ би түүндээ гомдоллох гээгүй, би шаналах зовох юмаа өөрөө хийсэн хүн. Би энэ тайвангүй амьдралыг өөрөө хүссэн болохоор одоо болсон хойно ухарвал тэнэг юм болох байсан. Таныг буруутай эсэхийг мэдэхгүй байна, мэдэхийг ч хүсэхгүй байна, та бид хоёр энэ тухай дахиж хэзээ ч ярихаа больё, тэгэх үү? Энэ зүйл та бидний аль алинд маань дэндүү хэцүү юм, одоо би уг асуудлаар эцсийн удаа танд хандаж байна. 

	Та надад асар их баяр баясгаланг төрүүлсэн ганцхан үг л хэлсэн. Хөөрхий Нун! Чи минь одоо тэнгэрийн оронд байгаа, намайгаа уучилж үзээч, чи дахиад зовохгүй, дахиад дурлах ч үгүй, магадгүй, чи намайг өрөвдөж ч байж болно!.. Раймон та, надад түүнээс илүү хайртай байсан болохоороо тэр хөөрхийг золиосонд гаргасан гэж хэлсэн!.. Ай, та битгий үгүйсгээрэй, та тэгж хэлсэн шүү. Би тэрэнд чинь л итгэхийг хүсэж байна, бүр урьд шөнө таны биеэ авч буй байдал таны шаргуу улаан галзуу зан чинь эргэлзээтэй санагдуулж болохоор байсан хэр нь би итгэж байна. Би таныг уучиллаа, тэрхэн үед та маш их догдолсон байсан, харин одоо танд бүхнийг бодож сэхээ авах цаг зөндөө гарсан учраас, ийм хайр дурлалаас татгалзаж чадах уу, үгүй юү? гэдгээ надад мэдэгд. Би танд хамаг зүрх сэтгэлээрээ дурлахдаа өөрийнх шигээ тийм цэвэр ариун дурлалыг танд бий болгож болох байх гэж бодсон юм. Түүнээс гадна би ирээдүйнхээ талаар бараг бодоогүй, өмнөхөө хараагүй юм, тэгээд таны үнэнчид ялагдаад, таны өмнө зохих үүргээ биелүүлнэ гэж бодохдоо би айгаагүй юм шүү. Гэвч одоо бүх юм өөрчлөгджээ. Одоо би ирээдүйгээ харахдаа Нуний хувь заяатай аймаар адилхнаар төсөөлдөг боллоо. Аяа, хэрэв та надад түүнд дурласнаасаа илүүгүйгээр дурладаг бол яана... Би бүр энэ тухай бодохоос ч айж байна!.. Нун намайг бодвол сайхан, үлэмж сайхан хүүхэн байсан шүү дээ! Та яагаад намайг дээр гэж үзэх болсон юм бэ? Тэгэхлээр та надад өөр илүү дурлалаар дурласан юм биз дээ... За одоо би хэлэх гэсэн юмаа хэлье. Та тэр хүүхэнтэй явдаг байсан, харин хэзээ нэгэн цагт надтай явдаг хүн болохоосоо татгалзах уу, үгүй юү? Хэрэв тийм бол би таныг хүндэтгэж, таны буруугаа гэмшсэнд үнэмшиж таны үнэнч хайрт итгэж явах болно. Хэрэв тиймгүй бол та намайг мартаж үз, бид хоёр дахин хэзээ ч уулзахгүй. Би уй гашуунаасаа болоод үхэж ч болох юм, гэхдээ зөвхөн тантай явдаг хүүхэн болохоос цаашгүй доромжлуулснаас үхсэн нь дээр шүү дээ.

	 

	гэж бичжээ. 

	Раймон түмэн бодолд дарагдсан тул юу гэж хариулахаа мэдсэнгүй. Дельмар авгайн бардам нь түүнийг доромжилсон мэт байсанд өөрөө хүрч ирээд элгэнд нь наалдаж байсан хүүхэн одоо татгалзаж, эсэргүүцсэн шалтгааныхаа талаар хүйтэн цэвдгээр ингэж бодохын чинээ санаагүй явснаа мэдэв. 

	«Надад хайргүй юм байна, хатуу зүрхтэй, ихэмсэг дээрэлхүү зантай юм байна» гэж бодлоо. 

	Энэ минутаас хойш тэр хүүхэнд шунасан тачаал нэгмөсөн буурав. Хүүхэн, биеэ тоодог занг нь хөндөж дахиад нэг ялалт байгуулна гэсэн найдварыг нь хөсөрдүүлж, сайхан жаргаж бахаа ханана даа гэж байсан бодлыг нь алга болгожээ. Тийнхүү одоо Индиана Раймоны хувьд тэр нэгэн цагт холбоотой байсан Нунээс ч доор болов. Хөөрхий муу Индиана! Раймоны ганц санаж сарвайдаг хүн нь болохыг хүсжээ. Раймон түүний гал халуун дурлалыг үнэлж үзсэнгүй, хоёр биедээ үнэнч цэвэр байж болно гэсэн итгэлд нь зэвүүцэн ханджээ. Раймон хүүхний бодлыг хэзээ ч ойлгоогүй, тийм ч учраас удаан дурлаж яаж чадах билээ дээ. 

	Раймон ихэд унтууцан цухалдаж, заавал дийлж сална даа гэж андгайлав. Тийн бахархсандаа биш, өс хонзон санасандаа тангараг тавьж, одоо нэгэнт өөртөө жаргал авчрахын үүднээс бус тэр хүүхнийг гомдоосны нь төлөө шийтгэх, хүүхнийг эзэмдэхийн төлөө бус зоригийг нь хуга нуга дарахын хүслэн болов. Тэр Индианад ганц өдрийн хугацаанд ч болов явдаг хүн нь болж, дараа нь хаяад, түүний зовохыг харж таваа ханахыг зорив. 

	Анх түрүүн иймэрхүү юм санаад доор дурдсан захидал бичжээ. Үүнд:

	 

	«Чи надаар ам тангараг тавиулахыг хүсжээ. Тэнэг минь чи яаж үүнийг санав аа. Би чиний хүссэн болгоныг хангана гэж амлана, тийм ч учраас чамд үг дуугүй захирагдахад бэлэн байна. Харин би тангаргаа няцахад хүрвэл бурхан тэнгэрийн ч өмнө, чиний ч өмнө буруу хүлээхгүй шүү. Индиана минь, чи надад үнэхээр хайртай сан бол намайг ингэж хатуугаар шалгаж, тангаргаа няцдаг гэмтэн болтол хэлмэгдүүлэхгүй байсан. Чи миний тэвэрснийг өөрийнхөө хувьд доромжлуулсанд тооцдог юм шив дээ...»

	 

	гэж бичив. 

	Тэгснээ, энэ захидал минь ихэд гутран гуньсан шинжтэй боллоо гэж бодоод, цөмийг нь урж хаяад, нэлээд эргэцүүлэн сайтар бодсоноо, дахиад бичсэн нь:

	 

	«Та урьд шөнө золтой л ухаан гарчихсангүй гэж бичсэн байна. Тэгвэл би бүрмөсөн ухаан алдсан шүү. Би буруутай байсан... үгүй ээ, ухаангүй тэнэг байж. Зовж шаналан, бухимдсан тэр цагийг мартагтун. Одоо би тайвшраад байна, бодоод байхад би танд таарах л юм шиг байна... Намайг өөрөөсөө аварч, өөртөө яаж дурлавал зохихыг надад зааж өгсөн ариун бодисад чамайг бурхан тэнгэр харах болтугай. Би чамд тэврүүлэн ганцхан цаг ч болов жаргахын төлөө амь насаа өгсөн ч болох байна, тэр ч байтугай чиний ганцхан удаагийн мишээлийг хараад бүх насаараа зовсон ч хамаа алга. Би чиний найз, ах чинь байхаас цааш юм хэрэггүй. Ер нь намайг хэчнээн шаналлаа ч чи мэдэхгүй шүү дээ. Чиний дэргэд байхад цус минь буцалж, цээжинд минь тачаалын гал бадраад, гарт чинь хүрснээс нүд минь бүргэлзэн, эгч дүүгийн ёсны энхрий халуун үнсэлт чинь духыг минь цоргидог юм аа гэхэд би бургилан буцалсан цусаа хөргөж, тачаал тэмүүллээ ухаанаараа барин, чамд уруул хүргэхгүй байж чадна шүү. Би уян зөөлөн, номхон хүлцэнгүй байх болно, харин чиний жаргалд миний зовлон хэрэгтэй бол ганцхан чамайг дахин нэг харж чамаас надад хайртайг дуулж байхын тулд би жаргалгүй байсан ч болно. Аяа чи минь, тэгэх эсэхээ наддаа хэлээч, надад жаргал баясал, итгэл найдвараа эргүүлж өгөөч! Дахин хэдийд уулзахаа хэлээч! Өнгөрсөн шөнийн явдал яаж төгссөнийг би мэдэхгүй байна, чи юунд тэр тухай юу ч бичилгүй, намайг үл мэдэхийн зовлонд унагана вэ? Та гурвыг цэцэрлэгт сэлгүүцэж явахыг Карл харсан байна. Түүний хэлэхээр бол хурандаа өвчтэй ч юм шиг, гунигтай ч юм шиг, тэгэхдээ уургүй байсан гэнэ. Тэгэхлээр наад Ральф чинь биднийг барьж өгсөнгүй еэ! Сонин хүн юм даа! Гэвч бид түүний энэ номхон байдалд найдаж болох уу, үгүй юү, бидний хувь заяа түүний гарт орсон энэ үед би Ланьи руу яаж очих вэ? Тэглээ ч гэсэн очно доо. Хэрэв гуйж мөргөх хэрэг гарвал бардам зангаа нуга барьж, түүнд дургүйгээ албаар болиулаад, ганцхан чамайг л алдчихгүйн төлөө яасан ч яах вэ дээ. Чамайг ганцхан л үг хэлбэл би өөрийгөө ямар л бол ямар доромжлолд хүртэхэд хамаа алга. Чиний төлөө би төрсөн эхээ ч хаяхаас буцахгүй ямар ч хар хэрэг хийхээс буцахгүй. Аяа, Индиана минь, миний хайр дурлал ямаршуу ихийг чи ойлгож мэддэг ч болоосой доо!»

	 

	гэжээ. 

	Раймон барьж байсан үзгээ алдлаа. Өгүүлшгүй ихээр ядарч, үүрэглэн байсан ч бичсэнээ дахин нэг уншиж, санаагаа хэр зэрэг тодорхой гаргаснаа шалгалаа. Гэвч ядарснаас ухаан бодол нь эргэлдэж хутгалдаад, юуг нь ч ойлгосонгүй. Тэгснээ зарцыг дуудаж, үүр гэгээрэхтэй зэрэг Ланьи руу яваарай гэж хэлээд, хийсэн үйл ажилдаа сэтгэл бүрэн ханасан хүний бат бөх нойроор сайхан гэгч унтжээ. 

	Дельмар авгай унтсангүй, эцэх цуцахаа ч мэдсэнгүй, шөнөжин захидал бичлээ. Раймоны захидлыг авмагц, даруй хариу бичсэн нь:

	 

	«Раймон аа, танд их баярлалаа! Та надад амь нас, хүч тэнхээг эгүүлэн өглөө. Одоо би юу ч хийхээс буцахгүй, юуг ч дааж өнгөрүүлнэ ээ, яагаад гэвэл та надад хайртай болохоор хамгийн хэцүү сорилт шалгалтаас ч би айхгүй байна. Тийм ээ, та бидэн хоёр дахиад уулзана, биднийг юу ч саатуулахгүй! Ральф, та бидний нууцыг яавал ч яатугай, чи намайг хайрладгаас хойш би хойшид юунаас ч айхгүй. Тэр ч байтугай манай хар хүн ч аймшигтай санагдахаа болилоо. 

	Манай ажил явдал юу болж байна гэдгийг та мэдэхийг хүсэж байна уу? Өчигдөр би танд бичихээ мартчихаж. Ер нь тэгээд гунигтай тийшээ эргэсэн дээ. Бид хоосорсон шүү дээ. Ланьигаа зарах асуудал тулгарч, бас эндээс колони газар луу нүүх тухай ч яриа гарч байна... Гэвч тэр надад ямар пад байх вэ, би одоо юу ч бодож чадахгүй байна. Ганцхан мэдэж байгаа юм гэвэл чи бид хоёр хэзээ ч хагацахгүй гэдэг л байна... Раймон аа, чи тэгж тангарагласан шүү дээ, би чиний аманд итгэж байна. Чи ч гэсэн миний эрэлхэг зоригтойд итгээрэй! Намайг юу ч айлгаж, юу ч барихгүй, би хувь заяаны эрхээр чиний дэргэд байх тавилантай, чи бид хоёрыг ганцхан үхэл л салгана» 

	 

	гэжээ. 

	Раймон захидлыг хумхиж базах зуураа

	— Ёстой нэг хүүхнүүдийн дэврүүн бодол байна даа! Бүтэх бүтэхгүй төлөвлөгөө, аюултай үг яриа, гашуун эм, өвчтөн хүнийг хоолонд дуртай болгодог шиг эдний аймхайхан бодлыг сэргээдэг байна шүү. Би санасандаа хүрчээ. Энэ хүүхэн дахиад л миний мэдэлд орлоо. Намайг заналхийлээд байгаа ухаангүйдлийн нь хувьд гэвэл харан байж болъё!.. Энэ захидлыг уншсан хүн түүнийг үнсэх, энхрийлэхийг мэддэггүй гэж хэн хэлэх юм бэ! гэж хэлэв. 

	Раймон тэр өдөртөө Ланьи орлоо. Ральф эзгүй байв. Хурандаа, Раймонтой элэгсэг уулзаж, тун ний нуугүй ярилцав. Тэр бээр бүх юмыг чөлөөтэй ярьж авахын тулд түүнийг дагуулан цэцэрлэгт ороод, бүрмөсөн хоосорсноо хэлж, маргааш үйлдвэрээ зарах зарлал гаргана гэж ярив. Раймон би тусалъя гэсэн боловч Дельмар татгалзаж

	— Үгүй дээ, найз минь, ингэж сайн сайхан байгаагаа Ральфын ач гэж бодохоос би мөн ч их шаналсан хүн шүү. Би түүнд өрөө төлж салах юм сан гэж дандаа боддог байсан. Эдлэнгээ зарчихвал би өрөө нэг мөсөн төлчхөж барах байх. Үнэндээ би юу юу ч үгүй хоцрох боловч надад зориг, хүч, ажил эрхлэх чадвар гурав байна. Тэгэхлээр ирээдүй бидний гарт байгаа юм. Нэг цагт жаал хөрөнгөтэй болж чадсан юм чинь одоо дахиад шинээр эхлэхэд болох байлгүй. Би энийг эхнэрийнхээ төлөө хийх ёстой хүн, энэ минь залуу хүн, тийм учраас юмаар битгий гачигдаж дутагдаж байгаасай гэж боддог. Түүний нэг жижиг байшин Бурбоны арал дээр бий, тийшээ очиж, шинэ ажлаа эхлэх бодолтой байна. Хэдэн жилийн дараа, хамгийн ихдээ л арван жил болоод тантай дахин учирна гэж найдаж байна... гэж ярилаа. 

	Раймон хурандаагийн гарыг барьж, амжилт хүсэв. Дельмарын сайн сайхан ирээдүйдээ итгэж байгаа итгэл арван жилийг ганц хоног шигээр санаа амар ярьж байгааг нь дуулаад Раймоны хөх инээд хүрчээ. Хурандаагийн халзан толгой, ядарч сульдсан байдал бие муудаж, урт наслахаа больсныг хамгаас тод гэрчилж байв. Тэглээ яалаа ч Раймон найдлагыг нь хуваалцаж, санал нэг байгаа дүрэм үзүүлэн

	— Хэрэг бүтэлгүй болсон ч таныг нугалсангүйг сонсоод би баяртай байна, үүнийг таны л зоригтойнх, шантардаггүй эрэлхгийнх гэж бодож байна. Тэгэхлээр Дельмар авгай бас л тань шиг ийм зоригтой юу? Францаас явна гэсэн таны бодлыг дургүйцэх байх гэж та бодохгүй байна уу? гэж асуухад нь

	— Тийм хэрэг гарвал их л харамсалтай юм болно доо, гэхдээ эмэгтэйчүүд гэдэг маань захирагдахын тулд төрсөн болохоос биш зөвлөгөө өгөхийн тулд төрсөн улс биш шүү дээ. Би эцсийнхээ шийдийг Индианад хараахан хэлээгүй байна. Найз минь, тэр таныг л өрөвдөх байх, өөр тийм хүнийг би мэдэхгүй. Тэглээ ч гэсэн зүгээр нэг маргалдахын үүднээс ч болов уйлаан хайлаан, ухаан алдаан болох л байх гэж бодогдоно... Энэ хүүхнүүдийг үү, эрлэг нь аваасай ер! Би хаашаа ч явлаа гэсэн, эрхэм Раймон танд л найдаж байна, та манай авгайг сэнхрүүлэх хэрэгтэй, цаадах чинь танд итгэнэ шүү. Та нэг уйлуулахгүй байх л арга бодоорой, би бүр уйлж унжихыг тэвчиж чаддаггүй хүн шүү! гэж хурандаа ярив. 

	Раймон маргааш заавал ирнэ, тэгээд Дельмар авгайд нөхрийн нь шийдийг мэдэгдэнэ гэж тогтов. 

	— Тэгвэл та надад ёстой нөхөр журмын тус хүргэнэ, би Ральфыг аваад ферм рүү явна, таныг Индианатай чөлөөтэй ярилцуулахын тулд тэр шүү дээ гэж хурандаа хэлжээ. 

	Харин Раймон цаашаа явж байхдаа

	— Энэнээс бүтэмжтэй юм гэж байх уу даа гэж өөрөө өөртөө хэллээ. 

	XIX БҮЛЭГ

	Дельмар гуайн төлөвлөгөө Раймоны хүсэлтэй бүрэн тохирчээ. Түүний хувьд аливаа сонирхлоо бараг алдсан энэ дурлал эвгүй явдал, элдэв төвгөөс өөр юуг ч ирээдүйд өгөхгүй гэдгийг нэгэнт мэдэж байлаа. Учир явдал ингэж сайхнаар эргэн, хайр сэтгэлийн улиг домог болсон зайлшгүй тохиолддог гунигтай үр уршгаас ингэж чөлөөлж буйг үзээд Раймон ихэд хангалуун болжээ. Одоо Раймонд Дельмар авгайн оргилсон сэтгэлийн эцсийн мөчийг ашиглаад л, дараа нь цаашдын нус нулимс, зэмлэл хараалаас биеэ тусгаарлахыг азын тэнгэртээ даатгах хэрэг л үлджээ. 

	Тийнхүү Раймон маргааш нь тэрхүү золгүй хүүхний оргилуун сэтгэлийг туйлд нь хүргэе гэсэн бодолтойгоор Ланьи руу явжээ. Тэднийд оронгуутаа

	— Индиана минь, танай хар хүн надаар ямар үүрэг гүйцэтгүүлэх гэж шахаж байгааг та мэдэж байна уу? Үнэндээ тун хачин даалгавар өгсөн шүү! Би таныг Бурбоны арал руу явахыг гуйж, өөрийгөө орхихыг ятгаж, зүрх сэтгэл, аж амьдралаа өөрөө эвдэх ёстой болж байх шив дээ. Өмгөөлөх хүнээ тун ч сайн олжээ, та юу гэж бодож байна даа? гэж асуув. 

	Гэвч Дельмар авгай баргар царайлсан нь түүний хөнгөн хуудуу яриаг нэлээд хязгаарлав. 

	— Та юунд энийг надад хэлнэ вэ? Намайг ятгалгад ороод үг дуугүй дагана байх гэж та айж байна уу? Раймон та тайвшраарай, би нэгэнт шийдсэн. Би хоёр шөнийн турш бүх талаар нь бодож үзсэн, тэгээд ямар юмтай тэмцэлдэх, ямар юмыг золиосонд гаргах, ямар юмыг харгалзаж үзэх ёстойгоо мэдэж байна. Би энэ бүх хатуу шалгалтыг давж туулахад бэлхэн боллоо. Ийм үед та миний түшиг тулгуур, удирдагч болохгүй юм гэж үү? гэж авгай хэлэв. 

	Раймон агшин зуурт, хүүхний ийм дор зүрхтэй байгаагаас айж, түүний ухаангүй заналхийлэлд итгэн алдсанаа больж, Индиана надад хайргүй, одоо зөвхөн номд уншсан галтай цогтой сэтгэлд нь тохирч байгаа болохоор л ингэж байна гэж өөрөө өөртөө итгүүлэхийг хичээв. Тийн дурлалт хүүхнийхээ дэврүүн сэтгэлээс хоцрохгүйг хичээн галтай дөлтэй сайхан сайхан үг урсгаж, бодох түдэх юмгүй санаанд орсноо хэлсээр хүүхний толгойг эргүүлж амжлаа. Гэвч энэхүү хайр дурлалын жүжиглэлд хуурмаг, үнэн хоёр мөргөлдсөн нь аливаа тайван, дотроо бодолтой хүнд тов тодорхой байх байсан юм. Раймоны хэтэрхий товойлгосон, уран яруу баяр баясгалан нь даанч ур дүйгүй хэлдэг Индианын жинхэнэ хайрын хажууд хүйтэн цэвдэг хоосон дуураймал зүйл байлаа. Нэг үгээр хэлбэл Раймон ухаанаараа, Индиана сэтгэлээрээ хандаж байжээ.

	Тэглээ ч гэсэн Раймон жаахан болгоомжилж, хэрэв хүүхний тэр эсэргүүцэх төлөвлөгөөг эвтэйхэн саатуулж чадахгүй бол хүүхэн бодсон санаснаа биелүүлэх замд шууд орж магадгүй гэж бодмогц эр нөхрийнхөө санаа зоригийн эсрэг илэрхий босож болох цагийг болтол номхон хүлцэнгүй, надад падгүй гэсэн дүр үзүүлэх хэрэгтэй гэж ятгаж амжив. Түүний бодлоор бол Индиана Ланьигаас яван явтал дуугүй байх, ингэснээрээ зарц нарыг үймээнд оруулалгүй, Ральфын дургүй хүрэм оролцолгоог саатуулах ёстой байжээ. 

	Гэтэл Ральф нөхдөө зовж байхад зүгээр орхисонгүй, өөрийн мөнгө хөрөнгө, Бельривийн шилтгээн, Англиас ордог орлого, колонийн тариалан газраа хүртэл өгье гэсэн боловч хурандаа эрс тэс татгалзжээ. Түүнээс Ральфт найрсаг байдаг нь багасаж, хойшдоо түүнд өртэй байхыг хүсэхээ болив. Хэрэв Ральфт, Раймоны ухаан, овсгоо самбаа байсан бол хурандааг үгэндээ оруулж чадах байжээ. Гэвч хөөрхий тайж бодсон санаснаа бүрэн тодорхой ойлгомжтойгоор нэгэнтээ л хэлснээс хойш хийх юмаа хийлээ гэж тооцоод, хэн нэгний саналыг өөрчлүүлж чадна гэдэгтээ найдахгүй байжээ. Ральф, Бельривийн шилтгээнээ түрээсээр өгөөд, Дельмар авгай хоёрыг дагалдан Парис орж, тэднийг Бурбоны арал руу гарах өдрийг хүлээв. 

	Ланьинийг үйлдвэр, эдэлбэр газартай нь цуг худалдахаар товложээ. Дельмар авгайн хувьд уйтгар гунигтай өвөл болов. Раймон Парист суудаг, тэд өдөр болгон уулздаг, авгайд анхаарал халамжтай ханддаг боловч дэргэд нь нэг цагаас илүү болдоггүй байжээ. Раймон голдуу үдийн хоолны сүүл хэрд ирээд, хурандааг ажил хэргээр ийш тийш явахад, мөн адил ямар нэгэн үдэшлэг олон нийт рүү явна. Дээд зиндааныхны нийгэмлэг Раймоны ганц таардаг газар нь, аж амьдрал нь байсан гэдгийг та нар нэгэнт мэднэ. Үймээн шуугиан, хөл хөдөлгөөн түүнд ус агаар мэт хэрэгтэй, тийм газарт үг хэл нь уран цэцэн, чөлөөтэй талбиун болж, өөрийн давуу чанарыг бүрнээ мэдэрнэ. Тэр янагийн хэрэгт ааш хөөрхөнтэй, эвсэг найрсаг байдаг бол дээдсийн хүрээлэнд ормогцоо гялалзаж, тодорхой нэгэн хэсэг хүн юм уу аль нэг хүний найз, жирийн нэгэн биш, түүний хувьд эх орон нь болсон нийгэмлэгт бүх зүйлээрээ хамаатай суут хүн, сод этгээд нь болон хувирна.

	Үүнээс гадна Раймонд өөрийн гэсэн баримтлах зарчим бий гэж дээр нэгэнт өгүүлсэн билээ. Хурандаа түүнд өчнөөн их итгэж, эвтэй найртай байж, үнэнч сахилга журамтайн үлгэр жишээд тооцоод, эхнэр өөрөө хоёрынхоо дунд зууч болгож байгааг үзээд тэр итгэлийг нь биелүүлж, эвтэй байдгийн нь ачийг хариулан, гэр бүлийг эвлэрүүлээд, Индианын хүсэл нөхрийнхөө тайван байдлыг эвдэж болох учраас, түүнээс татгалзахаар шийдэв. Тиймээс Раймон дахин төлөв томоотой, сайн хүн болон хувирч, юманд гүн ухааны үүднээс хандах болжээ. Чухам энэ байдал хэр зэрэг удаан үргэлжилснийг та минь өөрснөө үзэх болно. 

	Индиана түүнд тохиолдсон хувирлыг ойлголгүй, намайг хэрэглэхгүй байна гэж тэсэхүйеэ бэрхээр шаналжээ. Тэгэхдээ, өөрийн итгэл найдвар балран унана гэж ер бодоогүй нь аз болов. Хуурахад амархан, өөрөө л мэхэнд ороод ирдэг байсан тул үнэн бодит байдал түүнд дэндүү хэцүү гунигтай байсан юм. Хар хүн нь улам бүр тэсэж байхын аргагүй болжээ. Хурандаа, хүмүүсийн нүдэнд эрэлхэг зоригтой, санаа амар, хэзээ ч сэтгэлээр унадаггүй хүн болж харагдахыг хичээдэг ч гэр бүлийн дотор инээд хүрэм ярдаг зөрүү, дураараа хүүхэд болон хувирна. Хамаг уураа Индианад гаргадаг, энэ явдалд нь Индианын буруу бас байсныг хүлээвэл зохино. Хэрэв Индиана дуугаа чангаруулаад юм уу гомдож байгаагаа аяархнаар ч гэсэн шийдэмгийхэн хэлчихдэг байсан бол бүдүүлэг загнадаг Дельмар ууртай муу амьтан шигээр хэлүүлэхээс айж, ичээд зүгээр болох л байсан юм. Ер түүний сэтгэлийг зөөлрүүлж, мэдэлдээ байлгая гэвэл тун амархан байжээ. Харин үүний тулд түүний ухааны хэмжээнд хүртэл бууж, түүний ойлгодог үзэл суртлын хүрээн дотор л байхад болох ажээ. Гэтэл Индиана тэгж санаа зоригийнхоо эсрэг бууж өгөх хүн биш бөгөөд хүний хэлснийг хэлбэрэлтгүй үнэнчээр биелүүлэгч, гэхдээ дуугүй номхон байдаг нь өөрийн үзэн ядах бодлыг сайн юм, хувь заяагүйгээ гавьяа мэтээр боддог шивэгчин хүүхний зан байжээ. Тийнхүү Индианын номхон байдаг нь хаан ширээ юм уу хэнд ч хэрэггүй, цол хэргэмээс салснаас гав гинж зүүлгээд харанхуй шоронд орсон нь дээр гэж үздэг вангийн номхон байдалтай төстэй байсан хэрэг. Жирийн нэгэн эмэгтэй байсан бол энэ бүдүүлэг амьтныг жолоодоод байж чадах байсан юм. Тийм эмэгтэй үгэн дээрээ хэлсний нь зөвшөөрөөд, сүүлд нь асуудлыг өөрийнхөөрөө шийдэж, бодол санааг нь хүндэтгэдэг дүр үзүүлээд битүүдээ шоолж, өнгөндөө энхрийлж илээд, цаанаа мэхэлж байх байлаа. Олон хүүхэн ингэдгийг Индиана мэдэх боловч өөрийгөө тэднээс даанч дээгүүр, цэвэр үнэнчид боддог учраас, тэднийг дуурайхаас ичнэ. Тэр нь сайхан санаатай, ухаалаг тул нэгэнт л буруу зөрүү юм хийдэггүйгээс хойш эр нөхөртөө хий дэмий гоё үг хэлэхийн хэрэггүй гэж үзнэ. Бас өөдөөс нь адилхан хайраар хариулж чадахгүйн учир нөхрөөсөө хайр халамжийг үл хүснэ. Мөн түүнчлэн дургүй хар хүндээ хайрлаж дурладаг шинж гаргах нь дотор сэтгэлд юм бодогдуулсан дурлалт хүндээ гаргаснаас долоон дор нүгэл гэж үзнэ. Худал хэлэх, мэхлэх явдал чухам Индианын ганц дургүйцдэг гэмт хэрэг тул, би Раймонд хайртай болсон гэж шууд хэлчихэд нэг бус удаа дөхөж иржээ. Гэвч Раймоныг алдчихаас айгаад энэ алхмыг эс хийжээ. Авгайн их зантайгаар захирагдах нь чадварлаг эсэргүүцсэнээс илүүгээр хурандаагийн эгдүүг хүргэнэ. Хэрэв гэртээ хязгааргүй эрхтэй байдгаа больчихвол нэрэлхүү зан нь хөдлөх нь мэдээж бөгөөд ер нь хүний дургүйг хүргэж доог болсон захирагч болон тоглож байгаагаа бодохоос улам ч их зовон тарчилна. Тэр нь минийх зөв гэж эхнэртээ итгүүлэх сэн гэж хүсэвч үнэн хэрэгтээ шууд тулгаж, нэг үгээр хэлбэл эвээр үзэх гээд эзлэн дагуулж салдаг байжээ. Тиймээс зарим үед, аль нэгэн захирамжаа буруу илэрхийлж, бодлогогүй заавар өгч амин хувийн ашигтаа хохирол учруулах нь бий. Тэгэхэд Дельмар авгай анжсанд хөллөсөн морь шиг бүх юмыг үг дуугүй, эсэргүүцэх татгалзахгүй, яавал яаг гэсэн байдалтай ширхэгчлэн биелүүлнэ. Дельмар гуай, өөрийн нь буруу илэрхийлсэн үг, буруу гаргасан санааг биелүүлэн гүйцэтгэснийг үзмэгц галзууртал уурлах боловч Индианыг маш тайвнаар миний хийсэн зүйл бол таны тушаасантай яв цав тохирч байгаа юм гэж хэлэхэд нь өөрөө өөртөө гомдохоос өөр аргагүй болно. Хүнд муу хэлэгдчих вий гэж үхтэл айдаг, ойворгон яхир зантай ийм хүнд дээрх явдал дааж давшгүй зовлонг учруулж, туйлаас доромжлон гомдоосонд тооцогдох ажээ.

	Ийм үед хэрэв Смирна юм уу Каирт байсан бол эхнэрээ алж ч болох байлаа. Гэвч хурандаа өөрийнх нь бүрэн мэдэлд байж, бүх дутагдлын нь нууцыг ариунаар хадгалдаг энэхүү хариугүй биетэй хүүхнээ сэтгэлийн гүндээ хайрлана. Үнэндээ хайрладаг юм уу эсвэл өрөвддөг юм уу гэдгийг би мэдэхгүй. Хурандаа эхнэрээ өөртөө хайртай байлгахыг хүсэж, өөрөөсөө илүү эрдэм боловсролтойд нь бахархана. Хэрэв эхнэр нь өөрийнхөө баримталдаг үзэл зарчмаас ухарч, буулт хийвэл хурандаа амьхандаа л өсөж боловсрох байжээ. Мөн түүнчлэн хурандаа өглөөгүүр хэрүүл өдөх санаатай хүүхнийхээ өрөө рүү ороод, унтаж байхыг нь хармагц сэрээж эс зүрхэлнэ. Зүгээр л үг хөлгүй харж харж, эхнэрийнхээ эмзэг туяхан бие, цонхийж цайсан хацар, тайвуухан гуниг, хөдлөлгүй гөлийсөн нүүр царайд нь тодрох битүү уйтгартай хүлцэнгүй номхны нь үзээд айх ажээ. Тэр, эхнэрээ хараад түмэн буман хараал зүхэл, эсвэл биеэ зэмлэх битүү бодол, эсвэл түүнээ алдчих вий гэсэн айх эмээх, уурлах шатах хослон, энэ туяхан амьтан миний хувь заяанд ямар их нөлөөлсөн билээ дээ гэж бодоод нүүрээ улайлгана. Үнэндээ Дельмар гуай төмөр мэт хатуу зоригтой, хүнийг захирч сурсан, түүнийг ганц дуугарахад л нүсэр олон анги цэрэг тулаанд орж, агсам омголон морьд ч, гал дөлөнд хатуужсан цэрэг эрс ч номхрон зүгширдэг байсан юм санжээ. 

	Гэтэл энэ бараг хүүхдээрээ гэмээр хүүхэн ямар их зовлон авчрав аа! Чухамхүү энэ хүүхэн л түүнийг өөрийнхөө үйл ажлыг эргэцүүлж бодох, хүсэл эрмэлзлээ тунгаах, олон юмаа өөрчлөх, олон юмнаас татгалзах болгож, тэгэхдээ бүр «Таны буруу шүү, өөрөөр хийж үзээч» гэж ганц ч удаа хэлэлгүйгээр цөмийг хийлгэжээ. Ер нь энэ хүүхэн түүнээс хэзээ ч, юу ч гуйгаагүй, нөхрөө өөртэйгөө адил хэмжээний хүн гэх юм уу өөрийгөө түүний амьдралын хань гэж хэзээ ч, хаана ч зөвшөөрөөгүй өдий хүрчээ. Дельмар гуай хүсэх л юм бол өөрийн нь дэргэд өрөөлийг бодож байж болох, унтаж байхдаа ч давагдмааргүй харагддаг энэ хэрсүү хүүхнийг ганц гараараа л нугалах байсан нь мэдээж. Тэр ч байтугай үе үе хүүхнээ багалзуурдаж алмаар, үсийг нь үгтээмээр, өршөөл хайр гуйтал нь дэвсэлмээр санагдана. Гэтэл Индиана даанч эмзэг туяхан, хөөрхөн өрөвдөм царайтай тул шувуухай барьсан хүүхэд дөнгөж сая алахаар завдаж байснаа айгаад больдог шигээр өрөвдөж гараа татна. Тэгээд энэхүү төмөр мэт хатуу сэтгэлтэй хүн маань уйлж, уйлах уйлахдаа эм хүн шигээр хайлан уйлаад, нус нулимсаа харуулж шившиг болохгүй санаатай гарч одох ажээ. Үнэнийг хэлэхэд энэ хоёрын эмэгтэй нь үү, эрэгтэй нь үү, чухам аль нь илүү зовлонтой байсныг би мэдэхгүй. Хүүхний хатуу хэрсүү байдаг нь түүний сайн санааных, эр нөхрийн сайн байдаг нь түүний сул талынх байжээ... Хүүхэн даанч их тэвчээртэй байхад хар хүн нь даанч тэвчээргүй, хүүхний дутагдал сайн чанарын нь үр дагавар байхад, хар хүний сайн тал нь дутагдлын нь үр дагавар байсан байна. 

	Ийм эрс тэс ялгаатай эр эм хоёрыг бие биед нь сайн болгож, ойртуулахыг хүсэгчид олон байжээ. Тэдний нэг зарим нь хийх юмаа олж ядсандаа үүнийг хөөцөлдөж, бас нэг зарим нь хүний хэрэгт хошуу дүрэх дуртайдаа оролцож, гуравдагч зарим нь нөхөр журмын ёсыг буруу ойлгодогтоо оролдоно. Тийн нэг хэсэг нь эхнэрийн талыг барьж, нөгөө хэсэг нь нөхрийн нь талд орно. Эдгээр хүмүүс энэ хоёроос болоод өөр хоорондоо муудалцаж байхад, эр эм Дельмар хэзээ ч муудалцаж байсангүй. Индиана байнга үг дуугүй номхон захирагддаг нь хурандаад хэрүүл өдөх боломжийг үл олгоно. Түүнээс гадна ямар ч учрыг нь ойлгож мэддэггүй мөртөө, энэ хоёрт хэрэгтэй улс байхыг хүсдэг бас нэг хэсэг нөхөд байлаа. Нэг зарим хүн Дельмар авгайн тэртэй тэргүй хэтэрхий номхон байдгийг мэдэхгүй байж, эр нөхөртөө дуугүй захирагдаж байхыг зөвлөнө. Бас нэг зарим нь эхнэртээ хэрхэвч бууж өгч болохгүй, эмийг толгой дээрээ гаргаж болохгүй гэж нөхөрт нь зөвлөнө. Энэ бол ахархан бодолтой, намайг хүн муу хэлэх вий гэж үргэлж эмзэглэж явдаг, тийм ч учраас даарь дээрээ давс хийлгэхээс үхтэл айдаг улс юм. Ийм маягийн хүмүүс төлөв удаа дараалан дайралдах бөгөөд намайг амьтан хүн анхаарч үзээсэй гэж чимээ шуугиан болж, бараг л хормойн доогуур шургах шахан гүйлдэж байдаг учраас эдэнтэй хаана л бол хаана дайралдаж болно. 

	Дельмарынхан ихэнхдээ Мелюна юм уу Фонтенеблод олон танилтай болсон юм санж. Эднийх Парист ирсэн хойноо тэр хүмүүстэйгээ дахин учирсан бөгөөд тэд нь мань хоёрын талаар амьтны дунд тарсан элдэв шалдав яриа, хов живийг идэвхийлэн цуглуулж гарсан байна. Хов жив, муу хорон үг хөдөөгийн хотоос илүүгээр хаана ч тэгж хөгжөөгүй гэдгийг та нар лав мэдэх байх. Тэнд сайн хүнийг үнэлдэггүй, алдар нэртэй хүнийг нийгмийн дайсан гэж үздэг. Хэн нэгэн хүн тэнэг юм уу, бүдүүлэг этгээдийн талд орох л юм бол тэр дор нь дэмжих хүн гараад ирнэ! Хэрэв хэн нэгэн хүн хэрүүл өдөх л юм бол тийм сайхан юмыг үзэлгүй өнгөрчих вий гэсэн юм шиг заавал цуглана. Тэгээд өөр хоорондоо мөрий тавьж, бие биеэ гомдоож, дайрч, цаад наадгүй үзэх сонсохыг л хүснэ. Тэд дийлэгдсэн хүнийг харааж зүхэн, нэр төрийг нь зориуд гутаана. Бусдаас сул дорой амьтны буруу заавал болж төгсөнө. Хэрэв та мухар сүсэг юм уу, үл ялих зүйл, зөн билэг хэрэггүй гэвэл та тэднийг биечлэн доромжилсон болж, тэдний нандин нарийн юмыг нь хөндөж, та урван тэрслэгч аюултай хүн болж хувирна. Тэгээд таны нэрийг нь ч мэдэхгүй хүмүүс таныг шүүхэд шилжүүлэн, та «өөрийнхөө үл бүтэх муухай дайрал үгэндээ» чухамхүү тэднийг хэлсэнд тооцогдон, тэдний өмнө буруутан болно. Энэ дээр өөр юу нэмэх вэ? Та хэрэв тийм хүнтэй дайралдаад, сүүдэр дээр нь гишгэх юм бол уу, еэ бүү үзэгд, хүний сүүдэр гучин фут хүртэл урт болдог нар шингэх үеийн сүүдэр дээр нь ч гишгэсэн амь наана, там цаана гэсэн үг болно. Сүүдэр нь туссан орон зай бүхэн түүний мэдлийнх учраас та тэнд хөлөө тавих эрхгүй, та түүнтэй нэг агаараар амьсгалж байгаа чинь эрүүл мэндийг нь хордуулан хохироож байгаа хэрэг, хэрэв та худгаас нь ус авбал тэр худаг тань ширгэж, хэрэв та түүний хавь ойр газар наймаа хийвэл тэр хүний авах барааг үнэтэй болгож, та түүнд тамхи ав гэж хэлэх юм бол түүнийг хордуулахыг хүссэн, та охиныг нь сайхан бүсгүй юмаа гэвэл биедээ татахыг оролдсон, сайн авгайг нь магтвал түүнийг шоолсон болно, яагаад гэвэл та сэтгэлийнхээ гүнд түүнийг бүдүүлэг харанхуй гэж шоолж байх нь лавтай бив, хэрэв та тэр хүнд нэг учиртайхан үг хэлчих юм бол түүний тань ойлголгүй, намайг доромжиллоо гэж газар сайгүй тараана. Тэгвэл та хувцас хунараа цуглуулж аваад л ойн гүн юм уу эл хуль хөндий тал руу явсан нь дээр. Чухамхүү тийм газар л хөдөөгийн хүмүүс таныг тайван байлгаж магадгүй. 

	Бүр энэ Парист ч гэсэн хөдөөгийн тэр ёс манай зовлонтой хоёрыг үргэлжлэн мөрджээ. Мелюна, Фонтенеблоос чинээлэг айлууд нийслэлд өвөлжихөөр ирсэн бөгөөд тэд хөдөөгийнхөө аятай ёсыг ийш нь авчирчээ. Энэхүү хонгор сэтгэлт танилууд нь Дельмарын гэр бүлийн доторх харилцааг бүрмөсөн гутаахын тулд бололцоотой бүхнээ хийсэн учир энэ айлын зовлон нэмэгдэж, бие биедээ бууж өгдөггүй нь өчүүхэн ч багассангүй билээ. 

	Ральф ухаантай хүн тулдаа тэдний гэр бүлийн хэрэгт оролцсонгүй. Харин Дельмар авгай түүнийг, манай хар хүнийг миний эсрэг босголоо, үгүй юмаа гэхэд Раймоныг манайхаар үзэгдүүлэхгүй болгох гэж чармайж байна хэмээн муу санаалан сэжиглэжээ. Гэвч удалгүй, тэгж муу санаалдаг нь шударга бус болохыг мэдэв. Хурандаагаас де Рамьер гуайд хандах найрсаг амарлингуй харьцаа бүлийн нь дув дуугүй байдгийг хөдөлшгүй нотолсон юм. Тиймээс авгай Ральфт талтай сайн байгаагаа үзүүлмээр санагдсан боловч хоёулхнаа үлдсэн үед Ральф ямар нэгэн учирласан яриа дэлгэхээс заавал зайлсхийдэг байжээ. Тэр бээр авгайн яриа үүсгэх гэхэд зайлсхийж, ямар учиртайг нь мэдэхгүй дүрэм үзүүлнэ. Уг нь энэ асуудал даанч эгзэгтэй учраас Дельмар авгай Ральфыг энэ талаар албадан яриулж эс зүрхлэн, гагцхүү энхрий халамж, халуун хайраараа талтай сайн байгаагаа илэрхийлэхийг хичээнэ. Гэтэл Ральф юу ч мэдээгүй дүр үзүүлэн, ихэмсэг бардам байх нь Индианын сэтгэлийг ихэд бухимдуулах ажээ. Тийн Дельмар авгай хатуу чанд гэрчийн этгээдээс уучлал гуйж байгаа буруутан эмэгтэй болж харагдахаас айсаар дахиад л хөөрхий Ральфт хөндий, хүйтэн хандах болжээ. Тэр нь тухайн үеийн Ральфын байдлыг хар амиа хичээдгийн нь бас нэг баталгаа мөн, намайг хайрладаг ч гэсэн нэгэнт хүндэтгэхээ больжээ. Миний дэргэд байх нь гагцхүү сэтгэлээ тавлаг байлгаж, дассан сурсан айл гэрийн тохь тух, түүнд цуцалтгүй санаа тавих хэргээс хөндийрөхгүйн тулд л ингэж байгаа юм гэж үзэхэд хүрлээ. Тэгэн тэгсээр Дельмар авгай, нөхрийнхөө өмнө юм уу, хүн чанарынхаа өмнө буруутай эсэхийг минь энэ хүн ер сонирхохгүй байгаа юм байна гэж үздэг боллоо. Дельмар авгай;

	«Ральф авгай хүүхнүүдийг үзэж чаддаггүй нь ийм учиртай байх нь ээ, эмэгтэйчүүд түүний нүдэнд гэрийн тэжээмэл амьтан шиг үзэгдэж, гэр орны доторх эмх цэгцийг сахиж, идээ унд хийж, цай аягалах л үүрэгтэй гэж үздэг байх нь. Тэр, эмэгтэйчүүдтэй тэдний үйл ажлыг зөвшин хэлэлцдэггүй, тэдний юу хийх нь огт падгүй, ганцхан өөрийн нь хувьд л халдалгүй, дассан сурсны нь зөрчихгүй байвал болох нь тэр юм байна. Миний зүрх сэтгэл ямар байх нь үүнд хамаа алга, ганц дуртай жигнэмэг боовыг нь хийж, өөрт нь зориулан ятга тоглож өгдөг гар л байвал л болоо юм байна. Миний өөр хүнд дурлаж, битүү шаналан зовж, дарлалын буулган дор үхтэл гасалж байгаа нь энэ хүнд огт падгүй ажээ! Би энэ хүний хувьд ердөө л зарц барлаг намайг энэнээс өөр байхсан гэж ер санахгүй байгаа юм байна» бодлоо. 

	XX БҮЛЭГ

	Индиана, Раймоныг ер зэмлэхээ больжээ. Раймон өөрийгөө зөвтгөхдөө тун ч бүтэл муутай байсан учир Индиана гэм буруутайд нь бүрмөсөн итгэхээс айжээ. Раймонд хаягдана гэдэг нь мэхлүүлснээс долоон дор санагдах тул түүний амласан ирээдүйд итгэж, түүнд найдахгүй байж чадсангүй. Дельмар гуай, Ральф хоёрын дэргэд байх нь тэсвэрлэшгүй болж, хэрэв ойрын үед энэ хоёр хар хүний мэдлээс мултран гарна гэж бодоогүй сэн бол усанд живж үхэх байжээ. Ер нь Раймон Нунийг чадсан шигээрээ намайг тэгэх юм бол Нуний хойноос орохоос өөр замгүй гэж боддог, энэ зэвүүн бодол газар сайгүй дагалдаад, ямархан нэгэн эмгэнэлтэй баяслыг авчран байх мэт боллоо. 

	Энэ завсар тэдний нүүх өдөр ойртов. Хурандаа, эхнэрийн зүгээс ямар нэг эсэргүүцэл гарна гэж ер санаагүй бололтой, өдөржин ажил үйлээ янзалж цэгцэлж, өдөр тутам нэг өрөө төлж байв. Тэгэхэд Дельмар авгай түүний тэгж эмхэлж цэгцлэхийг тайван гэгч нь харж, өөртөө болон өөрийнхөө шийдэд бүрэн итгэн суужээ. Авгай өөрийн зүгээс, бас л учрах бэрхшээлд биеэ бэлтгэв. Тэр нь юуны өмнө өгч де Карвахаль авгайн дэмжлэгт дулдуйдахыг хичээж, явах дургүй байгаагаа түүнд хэлжээ. Хөгшин бэйлийн хатан зээ охиныхоо үзэсгэлэн гоог олон эрчүүлийн анхаарлыг татах зүйл болно гэж үзээд, эхнэрээ Францад орхиод явах нь зүйтэй гэж хурандаад маш аятайхнаар таниулав. Тэгэхдээ Индианын бие саяхнаас л чийрэгжиж байгаа болохоор Далай тэнгисээр аялж ядраах нь хэтэрхий зэрлэг бүдүүлэг явдал болно гэжээ. Нэг үгээр хэлбэл хурандаа өөрөө түрүүлэн очоод, зохих хөрөнгөтэй болох учиртай, харин Индиана эгчийнхээ дэргэд үлдэж түүнээ асрах ёстой гэв. Дельмар гуай энэ үгийг эхлээд, зүгээр л хөгшин авгайн дэмий чалчаан гэж үзсэнээ, чухамхүү ингэж байж л би Индианаар өөрийнхөө өв хөрөнгийг залгамжлуулна гэдгээ маш тод ойлгуулсанд арга буюу тэр саналыг анхааран үзэхэд хүрлээ. Хэдийгээр Дельмар мөнгөнд дуртай, бүх насаараа мөнгө олохын төлөө гар хумхилгүй ажилласан хүн боловч угаас бардам зантай тул эхнэрийгээ заавал авч явна гэж түс тас хэлжээ. Бэйлийн хатан, амьдралдаа мөнгийг гол болгодоггүй эрүүл зөв ухаантай хүн байх учиргүй гэж боддог учраас тэр хариуг нь Дельмарын эцсийн шийд гэж үзсэнгүй. Тэр хөгшин авгай, зээ охиныхоо хэрсүү занг сайшаан хөхиүлж, чиний сахилга баттай байтгүйн хариуцлагыг би нийгмийн өмнө хүлээнэ гэж амлав. Ер нь чухамхүү ийм л биеэ ихэд бодсон, их зантай, аливаа байнгын заль мэхэнд завхарч дууссан авгай л зээ охиныхоо явахгүй гэсний үнэн шалтгааныг харалгүй нүд аниад өнгөрөх байлаа. Индианын де Рамьер гуайд сонирхолтой нь ганцхан хар хүний нь хувьд мэдэгдээгүй хэрэг байжээ. Гэвч Индиана хэрүүл будилаан гаргах ямар ч шалтаг гаргадаггүй, таних хүмүүс нь тэр талаар тэрүүхэндээ хов жив ярилцаж байх үед де Карвахаль авгай тиймэрхүү яриаг нэг бус удаа сонссон юм. Тийн энэ тэнэг, дээгүүр зантай хөгшин хүүхэн түүнийг дуулаад ихэд баярлажээ. Тэр нь зээ охиноо «ганган гоё эм арслан» байгаасай, Раймоны дурлал түүнд нь сайхан эхлэл болоосой гэж л хүснэ. Тэглээ ч гэсэн де Карвахаль авгай Хаанчлалын үеийн ганган хүүхнүүдээс өөр байжээ. Сэргэн мандалт нь хүүхнүүдээс сайн сайхныг шаардаж, дээдсийн хүрээлэн дотор биеэ ямар ч өөгүй томоотой авч явах ёстой болгосон тул де Карвахаль авгай хүмүүсийг хоосруулан, явцгүй болгодог хэрүүл будилааныг хамгийн ихээр үзэн ядна. Энэ авгай, Дюбарри авгайн27 үед байсан бол нэлээд хамаагүй байж болох байсан ч одоо энэ вангийн угсаа залгамжлалын үед яах аргагүй нарийн чанд байлаа. Гэвч энэ бүх нарийн чанд байдал нь өнгөцхөн зүйл байсан бөгөөд де Карвахаль авгай маань нэгэнт илэрхий болчихсон зүйлийг л үзэн ядаж, дургүйцэн эгдүүцдэг хүн билээ. Тэр бээр ямар нэгэн зальхай явдлыг буруушаахаасаа өмнө яаж төгсөхийг нь хүлээн ажигладаг байв. Энэ авгай, нууж л чадах юм бол эр эмийн хооронд урвах ёс байж болно гэж үздэг, хажуугийн хүнд дуулдахааргүй газар дурлалын мэхний тухай яриа гарвал жинхэнэ испани хүүхний зан төрх нь сэргээд, хэрэгт дурлагчдаас нууц явдлаа нууж чадаагүй хүнийг л буруутан гэж үздэг юм. Индиана бол тачаал сонирхол ихтэй ч ухаантай, хүнд дурласан ч биеэ барьж чаддаг учраас де Карвахаль авгайн хувьд тун сонирхууштай, оролдвол зохих хүүхэн байлаа. Ер Индианын маягийн хүүхэн, хүсэх л юм бол энэхүү их зантай нийгэмлэгийн дотор нэр нөлөө бүхий хүмүүсийг өөртөө дагуулан, ямар ч эгзэгтэй даалгаврыг биелүүлж чадах мэтээр санагдсан хэрэг. Бэйлийн хатан, Индианын сэтгэлийн цэвэр ариун, гал халуун бодлыг ашиглан хувьдаа ашиг олохыг боджээ. Хөөрхий Индианыг уу! Аз болоход де Карвахаль авгайн найдвар хөсөрдөж, Индианыг хувь заяа нь хөтлөн зовлонгийн замд оруулснаар, эгч авгайнхаа аймшигтай ивээлээс ангижирч чаджээ. 

	Индианын хувь заяа цаашид хэрхэхийг Раймон ер сонирхсонгүй, энэ дурлалын паян түүнд маш их дарамттай санагдаж, уйтгарыг төрүүлэх болжээ. Ер нь хүн, хайртай хүнийхээ байсаар байтал уйдна гэдэг бол түүний хувьд ямар ч сонирхол, ямар ч ач холбогдолгүй зүйл болдог. Гэвч  Индиана аз болоход дэврүүн бодолдоо автагдсан хэвээрээ, тэр талаар гадарласан юм юу ч үгүй байлаа. 

	Раймоныг нэгэн удаа найраас үүрээр буцаж ирэхэд нь Дельмар авгай унтлагынх нь өрөөнд байж байв. Авгай шөнө дунд ирээд, хүлээсээр бүтэн таван цаг болжээ. Жилийн хамгийн хүйтэн болдог үеийг хэлэх үү, галгүй зуухны ам сахин, эрүүгээ тулаад, даарч бээрч амьдралаас дасаж сурсан зовлонтой, тэвчээрээрээ элдвийг бодон суужээ. Раймоныг орж ирэхэд, толгойгоо дээш болгов. Раймон мэл гайхаж, цэл хөхрөн үзтэл хүүхний цонхийж цайсан царайд уурлаж цухалдсан, харааж зэмлэсэн шинжийн аль нь ч эс үзэгдлээ. 

	— Би таныг хүлээгээд л байлаа. Тантай гурав хоног уулзсангүй, энэ хооронд танд шалавхан дуулгавал зохих юм гарлаа, тэгээд өчигдөр орой гэрээсээ гарч, тэр тухай танд хэлэхээр ирсэн юм гэж Индиана аятайхан хэлтэл Раймон хаалгаа хичээнгүйлэн хааж

	— Яасан болгоомжгүй юм бэ! Манай зарц нар таны энд байгааг мэдчихсэн байна, дөнгөж сая надад таны тухай хэллээ шүү гэв. 

	— Би нуугдъя гээгүй юм, харин таны «болгоомжгүй» гэдэг үг тань таарахгүй байна даа гэж авгайн хүйтнээр хэлэхэд

	— Би «болгоомжгүй» гээд хэлчихлээ, зүй нь «ухаангүй» гэж хэлэх байж! гэв. 

	— Тэгвэл би эрэлхэг зориг гэж хэлэх байсан. За энэ яах вэ, та дуулж бай. Дельмар гуай гурав хоноод Бордо руу явж, тэндээсээ колони нутаг руу очих гэнэ. Хэрэв түүнийг хүчин хэрэглэхэд хүрвэл та намайг хамгаална гэж тохирсон биз дээ. Тийм юм болох нь эргэлзээгүй боллоо, яагаад гэвэл өчигдөр орой би түүнд өөрийнхөө шийдийг хэлсэн чинь, намайг хаагаад цоожилж орхисон. Би цонхоор гарч ирлээ, харав уу, энэ гар минь цус нөж болчихсоныг. Одоо яг л намайг эрцгээж байгаа байх, Ральф Бельрив рүү явсан болохоороо намайг хаа байгааг хэлж мэдэхгүй байх. Би Дельмар гуайг, намайг тайван байлгах нь зүйтэй юм байна гэж эвлэртэл нь нуугдана. Та надад хоргодох байр бэлтгэх, намайг яаж оргуулах талаар юм бодов уу? Би тантай уулзаагүй удсан болохоороо юу бодож байгааг тань мэдэхгүй байна. Намайг нэг удаа таны шийдтэй эсэхэд эргэлзэж байгаагаа хэлэхэд минь та намайг зэмлэж, би итгэлцэхгүй дурлал гэж байдгийг мэдэхгүй гээд би танд хэзээ ч эргэлзэж байгаагүй гэж, намайг өөртөө шударга бус хандаж байна гэж ойлгуулж билээ. Тэгээд та намайг буруутай гэдгийг аль болохоор батлах гэж хичээхээр тань танд гологдохоосоо айгаад тэгж болгоомжилдгоо орхиж, дурлал хайрыг ихэд багасгадаг жинхэнэ эм хүний шаардлага тавихаа больсон юм сан. Би таныг надад бага анхаарч байна гэх юм уу хоёулхнаа уулзах боломж гарахгүй байна, таныг надтай шууд тулж ярилцахаас аль болохоор зугтаж байна гэж ер гомдоллоогүй, танд итгэсэн хэвээрээ л явсан. Зүрх сэтгэлийн минь түгшүүр, айдас хоёр тарчилган зовооход, би түүнийг нүгэлтэй бодол гэж үзээд биеэсээ холдуулан хөөдөг байсны минь тэнгэр бурхан гэрчилнэ байх. Ингээд би танд итгэдэг байсныхаа хариу шанг амсах цаг минь болсон болохоор, ингэж биеэ гаргуунд гарган ирсний минь та хүлээж авах уу, үгүй юү, хэлээдэх? гэж хүүхэн хэлэв. 

	Шийдвэрлэх цаг тулгарлаа. Раймон цаашид худал дүр үзүүлэх чадал барагдсанаа мэдэв. Тэр тавьсан урхиндаа орлоо гэж бодохоос учир зүггүй уурлан, биеэ барьж чадахаа болиод, сандал руу ухасхийн хүрч

	— Та солиорчээ! Ер ямар дурлалыг мөрөөдсөн юм бэ? Зарц шивэгчинд зориулсан ямар романаас та нийгмийн зан суртахууныг судлав аа, хэлж хайрлаач? гэж харааж зүхэж гарлаа. 

	Тэгснээ хэтэрхий гүнзгийрлээ гэж айгаад больж, өөрийнхөө бодлыг илэрхийлж, элдэв доромжлол бололгүй шиг энэ хүүхнээс салчих эвтэй үг битүүхэндээ хайв. Гэтэл Индиана цөмийг нь сонсоход бэлэн хүний байдалтай маш тайван байж

	— Цааш нь ярь ярь, би дуулж л байна, та лав өөр зөндөө юм ярих байх аа гэж гараа цээжиндээ зөрүүлэн,  зүрхнийхээ хэрхэн зогсчих шиг болохыг мэдрэн хэлэв. 

	«Дахиад л санаанаасаа юм зохиож, бас л нэг хайр дурлалын жүжиг тоглох хэрэгтэй болох нь ээ дээ» гэж Раймон бодоод золбоолог гэгчээр ухасхийн босож

	— Би ингэж биеэ гаргуунд нь гаргасны чинь хэзээ ч хүлээж авахгүй, бүр хэзээ ч үгүй шүү! Ингэх чадал надад бий гэж чамд хэлж байхдаа би зүгээр л сайрхсан хэрэг, эсвэл өөрийгөө гүтгэсэн хэрэг, ер нь муу муухай хүн л хайртай хүүхнээ бузарлахын тулд ингэх шүү дээ. Чи амьдралыг муу мэддэг болохоороо иймэрхүү төлөвлөгөө ямар аюултайг мэдсэнгүй л дээ, тэгэхэд би чамайгаа алдчихаас айгаад, энэ талаар бодохыг ч хүсээгүй юм... гэж яриад хүүхний гарыг барихыг завдав. 

	— Тэгвэл та одоо бүгдийг нь сайн тунгаагаа биз дээ! гэж Индиана хэлээд гараа татан авбал

	— Индиана минь, чи ингэж зүрхтэй юм хийснээрээ намайг бузар булай юм руу түлхэж, чиний хайр дурлалд тэнцэхүйц байя гэсэн намайг буруутгаж байгаагаа харахгүй байна гэж үү дээ? Хашир суугаагүй гэнэн хонгор минь, би хувийн жаргалаа бодоод чамайг, чиний нэр төрийг золиосонд гаргаж орхивол чи надад хайртай байх уу даа, үгүй юү, хэлээч, алив хариулаад орхиоч?.. гэж шалгаав. Тэгэхэд нь Индиана

	— Та хэлдгийнхээ шал эсрэг юм хийж байна шүү. Би тантай цуг байгаад, таныг жаргааж л байвал бусдын ам хэл танд ямар пад байна аа? Бусдын ам хэл таны хувьд надаас илүү эрхэм юм гэж үү дээ? гэж асуувал

	— Ай Индиана минь, би өөрийнхөө тулд тэгж байгаа юм биш ээ!.. гэв. 

	— Тэгвэл миний тулд уу? Би таны ингэж эргэлздэгийг мэдэж байсан юм аа, тэгээд танд аливаа хариуцлага ноогдуулахгүйн тулд санаачилгыг өөр дээрээ авсан юм. Таныг ирж намайг нөхрийн минь гараас чөлөөлөн, аваад явахыг хүлээсэн ч үгүй, өөрийн гэрийг үүрд орхихынхоо өмнө тантай зөвлөсөн ч үгүй. Одоо нэгэнт шийдвэрлэх алхам хийгдсэн учраас танд өөрийгөө зэмлэх юм ер алга. Раймон минь, би нэгэнт нэр нүүрээ гутаалаа шүү дээ. Би таныг эзгүйд, энд өнгөргөсөн буюу шившигт юм хийснээс хойших цаг мөчийг тоолж байлаа. Би хэдийгээр энэ хэр урьдын адил цэвэр ариухнаараа байвч бусдын нүдэнд нэгэнт хэрэг нь дүүрсэн хүүхэн болжээ. Өчигдөрхөн гэхэд намайг өрөвдөх хүн байсан бол өнөөдөр тэд намайг үзэн ядах боллоо. Би хөдлөхөөсөө өмнө энэ бүхнийг хуу жигнэж бодсон юм шүү гэж Индиана ярилаа. 

	«Хүүхнүүдийн гайхуулдаг зөн гэдэг нь энэ дээ!» гэж Раймон бодов. 

	Тэгмэгц эд хөрөнгийг нь хураамжлахаар бүртгэх гэж ирсэн шүүхийн тогтоол гүйцэтгэгч өмнөө байгаа юм шигээр Индианад итгүүлж гарав.

	— Та өөрийнхөө хийсэн хэргийн ач холбогдлыг хэтэрхий өсгөх юм аа, тийм биш ээ, найз минь, та хэдийгээр ухаан бодолгүй юм хийсэн ч бас чиг өнгөрчхөөгүй байна. Би зарц нартаа дуугүй байхыг тушаана... гэж энхрий дотно, эцэг ёсны байдлаар тайтгаруулан хэлэхэд нь

	— Гэтэл та манай зарц нарыг дуугүй байцгаа гэж тушааж чадахгүй шүү дээ, тэд лав учиргүй айж, намайг газар сайгүй эрж байгаа байх даа. Манай хар хүний хувьд гэвэл үү? Миний нууцыг хадгалж чадах хүн гэж та боддог юм биш биз? Намайг тантай нэг гэрт хоночихсоны дараа зүгээр байж байх хүн гэж та боддог юм биш биз? Магадгүй та намайг түүн рүүгээ буцаж очоод, хөлд нь унаж, өршөөл ивээл гуйлган миний амьдралыг эвдэж, миний залуу насыг балласан дарлалын гинжийг дахин надад углуулах санаа байна уу? Хайртай хүүхнийхээ хувь заяаг мэдэж, насан турш дэргэдээ байлгаж чадах эрхтэй болоод тэр хүүхэн тань танайд ирж, танд тэврүүлээд байж байсан хэр нь өчүүхэн ч өрөвдөж харамсахгүйгээр дахиад өөр хүний мэдэлд өгчихнө гэж үү дээ? Тийм хүүхнээ, ердөө л алах гэж зэхээд байж болох хатуу гөжүүд эзэнд нь буцаагаад явуулахад танд хэцүү байхгүй байна гэж үү? гэж Индиана гомдоллоо. 

	Раймоны толгойд нэгэн бодол зурсхийн орж ирэв. Энэ хүүхний бардам занг нуга дарах тохиромжтой цаг одоо болжээ. Ийм цаг дахиад дайралдахгүй байж мэднэ. Хүүхэн биеэрээ хүрч ирээд, түүнд хэрэг болохгүй ямар ч юм хийхээс буцахаа болиод, өөрийнхөө урьдчилан харснаас өөр аюулд ер өртөхгүй юм шиг бардам гэгчээр өмнө нь зогсож байгаа хэрэг. Раймон эл хүүхний, хүсээгүй байхад гараад ирсэн зоригоос яасхийгээд зайлах, эсвэл ямар нэгэн ашгийг өөртөө олж авах арга сүвэгчлэв. Раймон нь өөрийгөө Дельмар гуайн найз гэж үзэх учир авгайг нь хулгайлна гэхийн арга байсангүй, тийм учраас авгайг нь зүгээр өөртөө дурлуулж татахаар шийджээ. Тэгээд галтай дөлтэйгөөр

	— Индиана минь, чиний зөв. Чи намайг дахиад л хуучин хэвд минь оруулж, ердөө л болзошгүй аюулыг бодож, чамайг сүйтгэхээс айгаад байсан баяр баяслыг минь сэргээж өглөө. Миний хэтэрхий их болгоомжилсныг уучилж, тэр болгоомжлолд хэчнээн их энхрий хайр байгааг ойлгож хайрлаач. Гэтэл чиний сайхан дуу миний цусыг бургилуулан буцалгаж, галтай цогтой үг чинь судас шөрмөсийг минь халааж байна. Уучлаарай намайгаа, чамайг наддаа хүрээд ирчихсэн ийм үед, энэ сайхан агшнаас өөр нэг зүйл бодсоны минь уучлаарай. Биднийг заналхийлэн байгаа аюулыг мартаж, ингэж намайг баярлуулсны чинь төлөө чиний өмнө өвдөг сөгдөхийг зөвшөөрөөч. Тэгээд чиний хөлийн дэргэд сөгдөн хэсэгхэн зуур ч болов ханатал жаргахыг зөвшөөрөөч, би энэ сайхан агшны төлөө амиа өгсөн ч буцахгүй шүү. Чамайг хорьж цоожлоод, тэгж хэрцгий авирласан хэр нь санаа амар унтаж байдаг тэр муу тэнэг хар юм чинь ирээд миний гараас авах гээд үзээсэй. Миний нандин эрдэнэ, амь нас болсон чамайг надаас салгах гээд үзээсэй. Чи үүнээс хойш түүнд хамаагүй болсон. Чи бол миний янаг, миний найз, миний дурлалт хүүхэн боллоо! гээд л урсгаж гарчээ. 

	Раймон бодож байгаа зүйлдээ хэн нэгнийг итгүүлэхийн тулд хичээдгийнхээ адилаар аажмаар яриандаа улам халав. Тийнхүү байдал хэцүү, битүүлэг, осолтой болжээ. Раймон уудам сэтгэлт морьтон хүний жинхэнэ удам угсаа гэсэндээ аюул осолд дуртай байжээ. Гадаа гудамжинд гарах чимээ болгоныг эхнэрийнхээ хойноос ирж, өрсөлдөгчийнхөө цусыг үзэхээр яваа эр нөхрийн нь хөлийн чимээ мэтээр сонсож, сэтгэл догдолгосон ийм эгзэгтэй явдал дундаас дурлалын жаргалыг эрэх нь түүнд тун аятайхан санагдлаа. Тэр бээр дөрвөн цагийн турш Дельмар авгайд айхтар дурлав. Чингэж хүүхний өмнө хамаг уран үгээ хэлж барлаа. Түүний үгэнд хүн үнэмшмээр, ингэж тоглож байгаадаа үнэндээ өөрөө итгэж, дурлал бол амьдралыг чимэглэдэг урлаг гэж үздэг байв. Раймон дурлаж байгаа юм шигээр маш чадмаг жүжиглэдэг учраас яваандаа өөрөө ч итгэж орхидог хүн. Энэ эмэгтэй ингэж ч шившиг болох гэж дээ! Индиана түүний хуурмаг үгэнд баярлан, өөрийгөө жаргалтайд тооцож, баясал найдвартаа болоод өнгө жавхаа орлоо. Авгай бүхнийг уучилж, түүнд бие сэтгэлээ бүрэн өгөхөд бэлэн болов. 

	Гэвч Раймон хэтэрхий яарсан учир өөрөө өөрийнхөө хамаг хэргийг баллав. Хэрэв Индианыг ядахдаа нэг хоног энэ байдалд нь байлгаж чадсан бол түүнийг эзэмдэж болох байжээ. Гэвч нарлаг сайхан өдөр нэгэнт болж, өрөө тасалгааг тэр аяар нь гэрэлтүүлээд, гаднах чимээ цаг мөч өнгөрөх тутам улам ихэсжээ. Раймоныг цагаа харахад хэдийнээ долоон цаг болсон байв. 

	«Энэ хөгийн явдлыг дуусвар болгох цаг боллоо. Одоохон Дельмар хүрээд ирчхэж магадгүй, түүнээс өмнө хүүхнийг сайн дураар нь гэрт нь илгээхийг ойлгуулах хэрэгтэй» гэж Раймон бодов. 

	Тэр улам шаргуу ч улам хөндий болов. Уруул нь тачаадан тэсэж ядсандаа өнгөгүй болоод, үнсэх нь бүрчиг тэсэж байшгүй, догшин шунаг болсонд Индиана айж эхлэв. Ямар нэгэн сайн санаат сод хүн түүний үймэрч хямарсан зүрхэн дээр далавчаа дэлгэсэн юм шиг болохлоор нь дахин сэргэж, хөндий хүйтэн, хувиа бодсон сэтгэлтэй тэмцэх хүчийг дахин олжээ. 

	— Намайг зүгээр байлга, би танд хүчин буурайгаасаа болоод бууж өгөх дургүй байна, харин танд дурласандаа юм уу баярласандаа биеэ тавьж өгөх гэсэн юм. Танд миний сэтгэл ямар байгаагийн баталгаа хэрэггүй энд байгаа минь л үүнийг тодорхой хэлээд өгч байна, гэтэл та бид хоёрыг бүхэл бүтэн амьдрал хүлээж байна. Тэгэхлээр одоо болтол бид хоёрыг ангид байлгаж байгаа хэцүү бэрх саадтай тэмцэлдэхэд хатуу бөгөөд тайван байхаар сэтгэлийг минь цэвэр ариун байлгаж өгөгтүн. 

	— Та юу яриад байна аа? гэж Раймон түүний ярихыг сонсоогүй хэр нь тэгж эсэргүүцсэнд нь дургүйцэн уурлаж хэллээ. 

	Тийнхүү уурлан цухалдсандаа бүрмөсөн учраа олохоо болиод Индианыг бүдүүлгээр түлхэн холдуулж, байж ядахдаа өрөөн дотуураа холхив. Амьсгаа нь давчдан, толгой нь халуу оргих шиг болоход галуун хүзүүтээс аяга ус хийж нэг амиар хөнтөрч орхисон нь даруй намдааж тайвшруулав. Тэгснээ Индианыг ёжтой гэгч нь ширтэж

	— За, хатагтай минь, таны явах цаг болжээ гэв. 

	Чухамхүү энэ үг сая л Индианы нүдийг нээж, Раймоны хамаг доторхыг уудлан илрүүлэв. 

	— Таны зөв гэж хүүхэн хэлээд хаалга чиглэхэд нь

	— Дээл, хүзүүний ороолт хоёроо мартуузай гэж зогсоов. 

	— Мөн дөө, хөөрхий, миний энд байсны ул мөр үлдчихвэл таныг бариад өгөх байлгүй гэж хүүхэн хариулахад Раймон дээлийг нь хичээнгүйлэн нөмөргөж өгөх зуураа

	— Та мөн ч хүүхдээрээ байна аа, та намайг өөртөө хайртай гэдгийг маш сайн мэднэ, тэгсэн хир нь намайг зовоож ухаан алдуулж байх нь танд их сайхан санагддаг ажээ. Алив байзнаарай, би зөөвөрчин дуудаадахъя. Боломж байдаг сан бол, би таныг гэр хүртэл чинь хүргэж өгөх сөн, гэвч тэгвэл таныг баллана шүү дээ гэв. 

	— Та намайг өөрийгөө нэгэнт баллаагүй хүн гэж үзэж байгаа хэрэг үү? гэж Индиана гунигтай нь аргагүй асуувал

	— Үгүй дээ, хайрт минь гээд бушуухан л явж амар заяа үзүүлээсэй гэж бодож байсан болохоор, — Нэгэнтээ л хүн хар наашаа ирж, таныг сураглаагүй болохоор таны эзгүйг мэдээгүй бололтой юм. Аргаа барахдаа намайг сэжиглэх боловч эхлээд бүх танил айлаараа сураглаж таарна. Түүнээс гадна, та эгчээсээ хамгаалал эрж болох шүү дээ. миний бодоход хамгийн сайн арга шиг санагдана, тэр тань бүх хэргийг нэг тийш болгож чадах ёстой. Тэднийд хоносон гэвэл үнэмшинэ дээ гэж Раймон хариуллаа. 

	Дельмар авгай түүний ярихыг анхаарсангүй, гялгар дээвэр дээгүүр алсад мандах тод улаан нарны зүг алмайран ширтэж байв. Раймон тэгж харж зогсохыг нь болиулах гэж оролдоход хараагаа түүн рүү шилжүүлсэн боловч танихгүй хүнийг ширтэж байгаа юм шиг, хоёр хацар нь үхсэн хүнийх шиг цусгүй цайж, хатангир уруул нь жимийсэн ч татав татав хийж үзэгдэв. 

	Раймон эмээж, Нуний амиа хорлосныг санаад, хоёр дахь удаагаа гэмтэн болчих вий гэж айн, юу хийх, яахыгаа мэдэхгүй бажгадан, бас овсгоо самбаа нь барагдаж, Индианыг цаашид мэхэлж байж чадахгүй гэдгээ мэдмэгцээ, түүнийг эвтэйхнээр сандалд суулгаад, хаалгаа түгжиж, өөрөө ээжийнхээ суудаг өрөө рүү орлоо. 

	XXI БҮЛЭГ

	Де Рамьер авгай дүрвэж хүний нутагт байсан учраас ажил хөдөлмөрт дасаж, эрт босож заншсан бөгөөд одоо ийм баян болсон хойноо тэр заншлаасаа салаагүй тул хэдийнээ сэрсэн байжээ. 

	Авгай хүүгийнхээ ийм эрт цонхийж цайчхаад, фрак өмссөн чигээрээ орж ирэхийг үзмэгц түүний их хөлтэй амьдралын туршид цөөн бус удаа тохиолдсончлон бас л нэг хэцүү юманд орооцолдож дээ гэж мэдэв. Ийм үед де Рамьер авгай хүүдээ заавал түшиг тулгуур нь болж, хэргээс авран, сэтгэл үймрэн догдлоход нь эх хүний ёсоор битүүдээ ихэд эмзэглэн шаналдаг юм санжээ. Раймоны амжилт ололт түүнд тун амаргүй нөлөөлж, эрүүл мэндийг нь сүрхий муудуулжээ. Хүүгийн зан авир ширүүн, бас нөгөөтээгүүр хатуу, шунаг шаргуу ч дотроо бодолтой, дороо суурьтай нь гагцхүү эхийн ширгэшгүй хайр, бүхнийг уучилдаг энхрий аалийн үр дүн байлаа. Хэрэв ингэж энхрийлдэггүй өөр эхтэй байсан бол Раймон арай дээр байх байсан боловч де Рамьер авгай өөрийн зүгээс гаргах бүх золиосыг авч ашиглах аргыг хүүдээ сургажээ. Раймон ээжийнхээ ачаар хувийн аливаа сайн сайхнаа хөөцөлдөхдөө тун чиг хэрсүү шунаг нь ээжээс хүүгийн төлөө тэмцэн эрмэлздэгтэй адил ажээ. Де Рамьер авгай хүүгээ аливаа муу явдлаас хаацайлан хамгаалж, хувийн эрх ашгаа золиосонд гаргахын төлөө төрсөн юм шигээр өөрийгөө тооцож, бүх дэлхий ганцхан надад л зориулаастай юм шүү, ээжийн минь ганц үг хэлмэгц л бүх юм миний мэдэлд орох ёстой гэж бодоход хүүгээ дасган сургажээ. Тийнхүү авгай туйлын их уужуу зайтай сэтгэлийн улмаас хүүдээ сургасан ганц юм нь явж явж хүний мөсгүй хар амиа хичээгч болгосон хэрэг байжээ. 

	Хөөрхий ээж царайгаа хувирган, орон дээрээ тохойлдон өндийж, хүүгийн өөдөөс түгшүүрлэн ширтэв. «Би чинийхээ төлөө юу хийвэл зохих вэ, хаашаа гүйвэл таарах вэ?» гэсэн асуулт түүний харцанд илхэн байв. 

	Раймон ээжийнхээ чөргөр цагаан гарыг барьж

	— Ээж минь, надад жигтэйхэн золгүй явдал тохиолдоод таны тусламж хэрэгтэй боллоо. Зовлонг минь нимгэлж үзээч. Намайг Дельмар авгайд хайртай болсон гэдгийг та мэдэж байгаа биз дээ... гэтэл

	— Үгүй шүү, би ер мэдээгүй гэж де Рамьер авгай жаахан зэмлэсэн өнгөтэй хэлбэл

	— Хонгор ээж минь битгий тэгж хэлээч, та үүнийг мэддэг шүү дээ, ганцхан таны маш эелдэг боловсон зан тэр тухайд надтай үг үүсгэн ярихад тань саад хийгээд байсан. За тэгэхлээр, тэр хүүхэн намайг бүр цөхрөөж дуусаад байна, би яах ч учраа олохоо байлаа гэж өчүүхэн төдий ч цаг алдахгүйг эрхэмлэн хэлэв. 

	— Цөмийг нь ярь ярь гэж де Рамьер авгай эхийн халуун хайрын нөлөөнд сэрэн хөдөлсөн залуу насны золбоолог байдлаар хэлбэл

	— Надад нуух юм юу ч алга, тэгэх тусмаа би ямар буруутай биш. Түүний оргилуун бодлыг номхроож, зөв замд нь оруулахыг хэдэн сарын турш оролдож байна. Гэтэл миний хичээсэн болгон түүнийг аюулд дурлуулан, тэдний нутгийн хүүхнүүдийн шинж болсон адал явдал руу түлхээд байх юм. Одоо намайг тантай ярьж байгаа энэ үед тэр хүүхэн манайд, миний унтлагын өрөөнд байж байна, надаас асуулгүй хүрээд ирсэн шүү, би яаж яв гэж ойлгуулахаа мэдэхгүй байна гэж хүүгийн хээ хэлэхэд авгай уулга алдан

	— Хөөрхий хүний үр! Тун бүрэг даруу амьтан шиг билээ! Би явж ярилцъя. Чи тэг л гэж гуйж ирсэн юм байгаа биз дээ, тийм үү, үгүй юү? гэж хэлэнгээ яаран хувцаслав. 

	— Тийм, тийм! Та орж, ухаантай байх талаар ятгаж үзээч. Сайн санааны үүднээс хэлсэн үгэнд орж, таны энхрийлэхэд тайтгараад, биеэ барьж болох юм шүү дээ. Хөөрхий минь, тун их шаналж байна шүү!.. гэж Раймон ээжийнхээ дотно аашинд сэтгэл уяран хэллээ. 

	Тэгж хэлээд сандал руу харайн хүрч, уйлж унжив. Энэ өглөөний сэтгэл дэнсэлгэсэн зүйлд ингэтлээ сандран үймэрсэн байжээ. Ээж нь хүүгээ дагалдан уйлж, хүүдээ тайвшруулах дусал эм уулгасныхаа хойно сая түүнийг орхин явахаар шийдэв. 

	Де Рамьер авгайг хүүгийнхээ өрөөнд ороход Индиана маш тайван, нэр төртэй байдлаар угтав. Түүний нүүрэнд нулимс ер үзэгдсэнгүй. Де Рамьер авгай ийм дор зүрхтэй байна гэж бодоогүй болохоор, хүүгийнхээ унтлагын өрөөнд санамсаргүй ороод Индианатай дайралдаж эвгүй явдал гаргасан мэтээр өөрийн эрхгүй зовов. 

	Авгай үнэхээр их сэтгэл уяран Индиана руу гараа сунгалаа. Индиана өөдөөс нь ухасхийн хүрч, гашуунаар уйлан хайлж цөхөрсөн сэтгэлээ илэрхийлсэнд, хоёр хүүхэн тэврэлдээстэй чигээрээ хоёулаа уйлалдав. 

	Тэгээд де Рамьер авгайг юм хэлэх гэхлээр Индиана болиулж

	— Хатагтай минь, юу ч битгий яригтун. Та миний сэтгэлийг өвтгөхгүй үг олохгүй. Таны өрөвдөх энэрэх тань надад сайн байгааг тань тодорхой харуулж, бололцооныхоо хэрээр миний шаналанг нимгэлж байна. Би одоо явъя. Та надад итгүүлж ярих гээд яах вэ, би юу хийвэл зохихыгоо маш сайн мэдэж байна гэж нулимсаа арчин байж хэлэхэд нь

	— Би таныг яв гэж ятгахаар ирээгүй, таныг тайтгаруулах гэж ирсэн юм гэж де Рамьер авгай хариулав. Тэгэхэд нь Индиана түүний гарыг үнсэж

	— Намайг тайтгаруулж болохгүй, намайг хайрла л даа, тэгвэл надад жаахан дэм болох байх, гэхдээ надад юу ч битгий ярь. Баяртай! Та тэнгэр бурханд сүсэглэдэг болохоороо миний төлөө залбираарай! гэв. 

	— Үгүй ээ, би таныг тавихгүй, би таныг зөвтгөж, хамгаалахын тулд хар хүнд тань өөрөө хүргэж өгнө гэж де Рамьер авгайн дуу алдахад Индиана түүнийг цээжиндээ наалдуулан

	— Аяа, та яасан сайхан дотортой хүн бэ, гэхдээ тэгэх боломж алга. Раймоны нууцыг мэдээгүй цорын ганц хүн та байна. Өнөө орой тэр нууцыг нь бүх Парисаараа ярьж, энэ хэрэгт таны оролцсон нь илэрхий болно. Эл зөрчил будилааны хамаг уршгийг би л ганцаараа үүрье, би тэртэй тэргүй удаан зовохоо больсон хүн гэвэл

	— Та юу хэлэх гээд байна аа? Та тэгж гэмт хэрэг хийж, амиа хөнөөх гэж байгаа юм биш биз? Охин минь, та ч гэсэн тэнгэр бурханд сүсэглэдэг шүү дээ гэв. 

	— Сүсэглэдэг, тийм ч учраас гурав хоноод Бурбоны арал руу очно гэхэд нь

	— Хайрт минь, эхийн ёсоор чамайг тэвэрч ерөөхийг зөвшөөрөөч! Чиний ийм эрэлхэг зоригтойг тэнгэр харах биз... гэж авгай хэллээ. Индиана тэнгэр өөд ширтэн

	— Би түүнд л найдаж байна гэв. 

	Де Рамьер авгай сүйх тэргэнд хүн явуулах гэсэн боловч Индиана эрс татгалзаж, ганцаараа нууцхан харихыг хүсэв. Раймоны ээж түүний сул бие, уй гашууг үзээд тийм хол газар яаж явган явж хүч хүрэх юм бэ хэмээн хориглосон нь талаар боллоо. 

	— Битгий айгтун. Раймоны амнаас гарсан ганц үг л надад хамаг тэнхээ тамирыг минь эргүүлэн авчирсан юм гэж Индиана хариулав. 

	Индиана тийн өгүүлээд, дээлээ нөмөрч тортой хар алчуураар нүүрээ халхлаад де Рамьер авгайн заасан нууц хаалгаар гадагш гарч явахдаа, хэдхэн алхаад хөлийнхөө гуйвчиж байгааг мэдэв. Бас уурлаж хилэгнэсэн хар хүн нь бүдүүн хадуун гараараа барьж аваал газар унагаж, шавар шавхайн дотор дэвсэлж байна гэж бодлоо. Гэвч удалгүй гудамжны шуугиан, өнгөрөх хүмүүсийн хэнэггүй царай, өглөөний хүйтэн Индианад хүч зориг, тайвныг эгүүлэн авчирсан нь хэдийгээр цөхрөнгөө барж дууссаны тайван шийдмэг байдал мөн ч хашир далайчдын шуурганаас илүүгээр айдаг шуурганы өмнөх нам гүм байжээ. Индиана Дээд сургуулиас Хууль тогтоох байр хүртэл эргийн дагуу явж, гүүрээр гарахын оронд, голоо даган ухаан солиотой юм шиг өөрийн мэдэлгүй явсаар байв.

	Тэр, голын усанд тулснаа мэдсэнгүй, мөс урсан ирж эргийн чулуу мөргөн, хөлийн нь дэргэд эвгүй харшилдан хамхарч хэмхрэхийг ч ажсангүй, гагцхүү ногоовтор ус л түүний сэтгэлийг айхтар хүчтэйгээр татан дуудах мэт байлаа. Хамгийн аймшигтай бодолд ч дасах ёс байдаг, ер нь тийм юмыг нэгэнт бодоод түүгээрээ сэтгэлээ тэжээж явах ч удаа байдаг ажээ, Индиана цөхрөнгөө барах үедээ Нуний замаар орно доо гэж боддог болсоор нэлээн удсан юм санжээ. Түүний хувьд биеэ хорлох нь ямархан нэгэн сайхан юм шиг санагддаг ч гагцхүү үүнийг нүгэл гэж боддог учраас хараахан зүрхэлдэггүй явжээ. Гэвч энэ мөчид түүний дүнсийж мансуурсан толгойд нэгээхэн ч тодорхой бодь юм эс бодогдов. Тэр, бурхан тэнгэрийг ч, Раймоныг ч санахаа байгаад, уйтгар зовлондоо хүлэгдэн илбэдүүлсэн юм шиг явсаар голын усанд улам бүр ойртов.

	Тэгтэл гэнэт хөлдөө хүйтэн ус хүрэхийг мэдэрч, зүүдэндээ босоод явдаг хүн шиг гэнэт сэхээ орж, эргэн тойрныг ажиглан хаана, юу хийж яваагаа мэдэхийг хичээвээс, ард нь Парис хот, урд нь Сена мөрөн, голын усны тосорхог гадарга дээр орог саарал тэнгэр, цагаан цагаан байшин туссан нь үзэгджээ. Тасралтгүй ирэлзэх голын ус, огт хөдлөхгүй газар хоёрыг харахад нь ус хөдлөөгүй хэр нь зогсож байгаа газар нь хөдөлж байх шиг санагдав. Индианын толгой эргэж эхлэхэд хана түшин хэсэг зогссоноо, ид шидийн хүчинд автагдсан мэтээр алгуурхан урагш алхаж ус руу дөхөхдөө, хуурай газар шиг л санажээ. Гэнэт нохой хуцах сонстож нэгэн нохой гүйж ирээд, үсэрхийлэн шарваганан тойроход нь анхаарал татагдан алхаа татав. Энэхэн хоромд, нохой хуцах чимээгээр гүйж ирсэн эрэгтэй хүн Индианыг тэврэн өргөж аваад, уснаас холтгож, эрэгт хаягдсан хэмхэрхий завин дотор тавилаа. Индиана тэр хүний царайг харсан боловч таньсангүй. Тэр хүн хөлийн нь дэргэд газар суугаад, цуваараа ороон хучиж, дулаацуулахыг оролдохдоо, нэрээр нь дуудсаар л байв. Гэвч хүүхэн даанч тэнхээ тамир тасарсан тул биеэ албадах ямар ч чадалгүй байжээ. Индиана хэлэн дээрээ юм тавилгүй бүтэн хоёр хоносон юм санжээ. 

	Хэдий тийм боловч жаахан дулаацмагцаа өмнөө өвдөг сөхрөн суугаа Ральфыг танихчаан болов. Ральф гарыг нь бариад, ухаан орохыг нь хүлээн нүд рүү нь сэтгэл түгшин харж байжээ. 

	— Та Нунтэй уулзав уу? гэж Индиана түүнээс асуув. 

	Дараа нь тэр салахгүй бодолтойгоо зууралдсан хэвээрээ

	— Би Нунийг энэ замаар өнгөрөхийг нь харлаа гээд гол руу зааж, — Би араас нь дагаад явъя гэтэл тэр хэтэрхий хурдан явсан болохоор гүйцэх чадал хүрсэнгүй. Нэг л муухай зүүд шиг санагдлаа гэж нэмж хэлэв. 

	Ральф, Индианыг тачаадан ширтэж байхдаа бас л толгой нь эргэж, бодол санааныхаа үймрэхийг мэдрэв. 

	— Эндээс явъя даа гэж Ральфын хэлэхэд

	— Явъя даа. Харин та эхлээд хөлийг минь олоорой, тээр чулуун дотор гээчихсэн шиг байна гэж хүүхэн хэлжээ. 

	Индианы хөл тэр аяараа норж, хөшсөнийг Ральф үзлээ. Тэр, Индианыг гар дээрээ аваад, ойролцоох нэгэн айлд аваачсанд, сайхан санаатай гэрийн эзэгтэй, Индианыг бүрэн ухаан ортол нь халамжлан асрав. Энэ завсар Ральф, эхнэр тань олдлоо гэж Дельмар гуайд хэл хүргэхийг яаравчлан хүн явуулсан нь Дельмар гуайг эзгүй байхад таарчээ. Хурандаа эрж хайсан хэвээрээ, айж түгших, уурлаж цухалдах хослон явав. Ральф арай илүү овсгоотой болохоороо де Рамьерынхаар ороод авсан байж. Раймон дөнгөж хөнжилдөө ороод хэвтэж байсан бөгөөд Ральфыг их л хүйтэн, доог хийсэн байдалтай угтжээ. Тэгэхээр нь Ральф Нунийг үхсэнийг санаад, гол руу очиж, эргийг нь даган явах зуураа, нэг зарцыг эсрэг зүг эрэг дагуулан явуулжээ. Офелия нохой нь даруй эзэгтэйнхээ мөрийг олж, Ральфыг дагуулсаар дээрх газар хүргэсэн байжээ. 

	Индиана энэ ёозгүй шөнө юу болсныг аажимдаа санаж, ямар нэгэн халуурч дэмийрсэн байдалтай байсан үеийгээ сэргээн бодох гэж оролдсон нь дэмий болов. Ганцхан цагийн өмнө чухам ямар бодолд хөтлөгдөн явснаа бүлдээ тайлбарлан ярих гээд ер чадсангүй. Гэвч Ральф асуултгүйгээр, түүний ямар байдалд байсныг өөрөө ухжээ. Тэр хүүхнийг гараас нь барьж, энхрий ялдам ч баяссан өнгөөр

	— Бүл минь, та надад нэг амлалт өгөх хэрэгтэй байна, энэ нь таны үерхэж байсны сүүлчийн баталгаа ч болж болох юм, би цааш нь танаас юм шалгааж залхаахгүй гэхэд нь

	— Хэл л дээ, таны төлөө ямар нэг юм хийнэ гэдэг миний хувьд үлдээд байгаа ганц баяр баясгалан шүү дээ гэж Индиана хэлэв. Тэгэхэд нь Ральф

	— Надад урьдчилан хэлэхгүйгээр амиа хорлохыг хэзээ ч завдахгүй гэж тангараглагтун. Миний зүгээс түүнд тань саад хийх юм алга гэдгийг би чинь үнэнээс тангараглая. Ганцхан урьдаас л надад сануулаарай, намайг үхэлд хэнэггүй ханддаг гэдгийг та мэднэ шүү дээ, би ч гэсэн иймэрхүү юм нэг биш удаа бодож явсан юм чинь... гэж ярьтал Дельмар авгай

	— Та яагаад надад амиа хорлох тухай ярих болов оо? Би биеэ хорлоё гээгүй, түүнийг нүгэл гэж үздэг хүн шүү дээ, тэргүй бол ч... гээд ярин завдтал нь Ральф үгийг нь таслан

	— Индиана минь, дөнгөж сая би таны гараас шүүрэн барихад энэ үнэнч адгуус гээд Офелияг эрхлүүлэн илж таны хормойноос зуугаад чангаасан шүү. Тэгэхэд та бурхан тэнгэрээ ч, энэ хорвоогийн бүх юмыг ч, ганц бүлээ ч мартчихаад явсан шүү дээ гэж ярив. 

	Индианын нүдэнд нулимс гүйлгэнэн Ральфын гарыг чанга атгаж

	— Та намайг юунд зогсоов оо? гэж гунигтай нь аргагүй асуугаад — Би өдийд тэнгэрт гарчихсан байх байж шүү дээ, нэгэнт юу хийж яваагаа мэдээгүй болохоор миний хийсэн юм нүгэл болохгүй байж гэхэд нь

	— Би мэдсээн, гэхдээ амиа хорлох нь сайтар бодож боловсруулсан шийдвэрийн үр дүн байх ёстой. Хэрэв таныг хүсвэл энэ талаар хожим яримз гэж Ральф хариулав. 

	Индиана давхийн цочив. Тэдний суусан сүйх тэрэг гэрийн нь үүдэнд ирж зогссон тул, одоо эр нөхөртэйгөө нүүр учрах хэрэг тохиолджээ. Индиана шатаар өгсөх тэнхээгүй байсан тул Ральф гар дээрээ өргөөд, унтлагынх нь өрөөнд оруулав. Тэднийх бүх зарцтайгаа тооцоо хийгээд явуулчихсан байжээ. Ганц эмэгтэй үлдсэн нь эзэгтэйнхээ алга болсон тухай айлын авгайтай хов жив ярихаар яваад өгч, Лельевр зүгээр байснаас гээд хүүрийн байшин руу очиж, өнөө өглөөгүүр авчирсан хүүрүүдийг үзэхээр оржээ. Индианын шаналгаа арилаагүй хэвээр байсанд Ральф холдсонгүй. Хонх гэнэт хүчтэй дуугарсан нь хурандаагийн ирснийг мэдээлэв. Индиана айж зовж, уурсаж хорссондоо хамаг бие нь чичрэн, бүлийнхээ гараас татваганан салганасан гараар зүүгдэн зуурав. 

	— Ральф аа, хэрэв та надад хумсын чинээ ч хайртай бол энэ хүнийг нааш нь битгий оруул. Би ийм байгаа үедээ түүнийг харахыг хүсэхгүй байна. Тэгэхдээ намайг өрөвдөөсэй гэсэндээ биш ээ, ингэж тарчилж байснаас түүний уурлах зүхэхийг харж байсан нь ч дээр биз. Хаалга битгий тавигтун, эсвэл намайг олсонгүй гээд цааш нь явуулагтун гэж Индиана гуйж гарлаа. 

	Индиана уруул амаа чичивгэнүүлэн, Ральфын гараас бөх гэгч нь зуураад ер тавихгүй байв. Хоёр эсрэг тэсрэг бодолд баригдсан хөөрхий тайж хэрхэхээ мэдсэнгүй. Энэ үед Дельмар маш хүчтэйгээр хонхыг угзран, мөдхөн тас татах төлөвтэй болмогц, Индиана сэтгэл хөдөлснөөс бараг л ухаан алдав. Тэгж тэгж Ральф аргаа барахдаа

	— Та зөвхөн энэ хүний уурлах хилэгнэхийг л бодож байна, харин сэтгэл нь яаж үймэрч, айж түгшиж явааг ер бодохгүй юм. Та яагаад ч юм энэ хүнийг өөртөө муугаар бодох юм... Өнөө өглөө ямаршуу уй гашуутай байсны нь та харсан ч болоосой гэж дуун алдан хэлэв. 

	Индиана тамир нь тасран гараа сул буулгахад, Ральф үүд тавьж өгөв. 

	— Энд байгаа юм уу, юу гээч болж байна, чөтгөр чамайг! Би бүх хотоор эрж гүйлээ шүү дээ. Ингэж их сайхнаар цагийг өнгөрүүлсний нь төлөө мянгантаа баяр хүргэе! Харахаас зэвүү хүрч байна, би энийг алсан ч болох байна шүү дээ, муу хар хогийг! гэж хурандаа гань галав болбол

	— Таны үгийг сонсож байна гэж битгий бодогтун. Сэтгэл догдолж хөдлөхийг даахааргүй байдалд байна. Та минь биеэ барьж үз гэж Ральф шивгэнэвэл

	— Үеийн үед бүү өөдлөөсэй! Энэнээс болоод өнөө өглөө мөн ч их сандрав шүү. Аз болоход миний судас шөрмөс төмөр аргамж шиг бөх ажээ! Энэнээс болоод, энэ бид хоёрын хэн нь илүү ядарч, үнэхээр өвдсөнийг хэлж соёрхооч, энэ хүүхэн үү, би юү? Та энийг хаанаас олов, юу хийж байв? Энэнээс болоод би тэр муу хөгшин тэнэг Карвахаль авгайтай хүртэл муудалцлаа. Тэр золиг булзааруулсан юм хэлээд л, зээ охиныхоо энэ бузар хэрэгт намайг буруутгаж байхгүй юу... Чөтгөр чамайг, ёох, ямар их ядрав аа! гэж хурандаа хашхирах шахан хэлэв.

	Дельмар энэ бүхнийг сөөнгөтсөн бүдүүн, эв хавгүй дуугаар хэлээд, үүдний өрөөний исэр сандайлан сууж, хэдийгээр хүйтний цаг байсан ч бурзайтал хөлөрсөн духаа арчив. Тэр хараал зүхэл холин байж, ингэж ч ядарч, сандарч, айж ичих гэж байх уу даа хэмээн гомдоллон, түм буман юм асууж шалгааж гарав. Гэвч аз болоход заавал хариу дуулах гэсэнгүй. Хөөрхий Ральф ер худал хэлж чаддаггүй учраас хурандааг тайвшруулах аргыг олохгүй байлаа. Ральф, энэ хоёр хүний уй гашуу өөрт нь ер хамаагүй юм шигээр дув дуугүй, сандрах үймрэх ч үгүй ширээ сандайлан сууж харагдавч тэр хоёроосоо ч илүүгээр битүү тарчлан зовж байсан бололтой. 

	Дельмар авгай, нөхрийнхөө загнахыг дуулж хэвтэхдээ санаснаасаа илүү зоригтойгоо өөрөө мэдэв. Нөхрийн тэгж уурласан нь авгайд улам бүр миний зөв гэж ойлгуулжээ. Хэрэв ууч сэтгэл гаргаад дуугүй өнгөрсөн бол нь тоогүй юм хийлээ гэж шаналах байжээ. Авгай нулимсаа арчиж, дахиад хэрэг болох юм шиг саналгүй эцсийн хүчээ шавхлаа. Амьдрал түүнд даанч зэвүүтэй муухай зүйл болжээ. Дельмар хурандаа түүн рүү ширүүн догшин дүрээр ойртон очсон боловч энэ хүүхэн сэтгэлээр надаас илүү хүчтэй юм гэж мэдээд дуугаа өөрчилж, царайгаа хувиргажээ. Хурандаа, авгай шигээ ихэмсэг хүйтэн байя гэж оролдсон боловч бүтэж өгсөнгүй. 

	— Хатагтайтан минь, та энэ өглөөг, магадгүй өнөө шөнийг хаана өнгөрөөснөө хэлж хайрлах сан бол уу? гэж ёжлон асуулаа. 

	Энэхүү «магадгүй» гэдэг үгийг дуулмагц Дельмар авгай, миний эзгүйг нэлээн хожуу мэдсэн юм байна гэж ойлгоод, жаал сэтгэл уужран, 

	— Үгүй дээ, ноёнтон гуай, тэр талаар танд хэлэх юм сан гэж ер бодогдохгүй байна гэж хариулав. 

	Дельмар мэл гайхаж, уурлаж, хорссондоо царай нь хувиран хөхийж,

	— Та надаас цөмийг нь нууна гэж бодож байгаа юм биш биз? гэж хоолой нь чичрэглэн асуувал

	— Тэгээ ч үгүй ээ. Чухамхүү зарчмын үүднээс болоод танд хариулахаас татгалзаж байна. Надаас ийм асуулт асуух эрх танд байхгүй гэдгийг батлах гэсэн юм гэж авгай маш зэвүүтэй хүйтнээр хариулсанд

	— Эрх байхгүй гэнэ ээ, чөтгөр ав чамайг! Энд хэн маань эзэн болж байна аа, та юу, би юу? Хэн маань банзал чирч явна аа, хэн маань захирагдах ёстой байна аа? Та намайг эм болгох гээ юү? Тэгж ярихгүй ээ, хонгор минь! гэв. 

	— Би бол, та миний эзэн гэдгийг мэднэ ээ. Энэ орны хуулиар та миний эзэн захирагч мөн. Та миний хөл гарыг хүлж, гинжлэх, намайг бүх талаар захирах эрхтэй. Та хүчтэй хүний эрхийг эдлэх ёстой, нийгэм ч таны талд байна. Гэхдээ та миний хүсэл зоригийг боолчилж чадахгүй шүү, ноёнтон минь, ганцхан тэнгэр бурхан л захирч чадна. Миний сэтгэлийг эзэмдэх боолчлох хууль зүй, шорон гяндан юм уу тамлах багаж хэрэгслийг олохыг оролдоод үз л дээ. Энэ бол агаарыг тэмтэрч, хий хоосныг барьж авах гэсэнтэй адил боломжгүй зүйл гэж Индианын хэлэхэд

	— Хэрсүү тэнэг эм, дуугүй бай! Романаас шилж авсан таны наад номлол бид бүхнийг бүр залхааж гүйцлээ гэвэл

	— Та намайг дуугүй бай гэж тушааж болох боловч бодохыг минь хориглохгүй шүү дээ гэв. 

	— Тэнэг хүний зан байна, өчүүхэн өт хорхойн их зан байна! Таныг өрөвдөх тусам толгой дээр гарах нь. Гэхдээ таны энэ «хэрсүү занг» амархнаа номхруулж болдгийг удахгүй үзнэ ээ гэж хурандааг сүрдүүлэхэд

	— Тэгж туршихыг оролдоод хэрэггүй л бол уу. Таны тайван байдал алдагдаж, эр хүний чанарын хувьд юу ч хожихгүй дээ гэв. 

	— Та тэгж бодож байна уу? гэж хурандаа хүүхний гарыг улам хүчлэн базаж асуувал

	— Тийм ээ, гэж хүүхэн царайгаа өчүүхэн ч хувиргалгүй хариулав. 

	Ральф урагш хоёр алхаж, төмөр мэт бахим чанга гараараа хурандаагийн тохойноос барьсанд тэр хулс шиг тахиралдан эвхийж орхилоо. Ральф маш тайвнаар

	— Энэ хүүхний үснээс ганц ширхэг ч унагаалгахгүй шүү гэж дуугарав. 

	Дельмар түүнийг цохиод авмаар байсан ч миний буруу шүү дээ гэж бодоод, бас бүтэлгүй юм хийгээд улайж байх дургүй, чухам үүнээс л хамгийн их айдаг болохоороо биеэ барьж, Ральфыг цааш түлхээд

	— Та бусдын хэрэгт битгий оролцоорой! гэж хэлэв. 

	Тэгснээ цохиод авчих вий гэж өөрөө өөрөөсөө болгоомжлон гараа цээжиндээ зөрүүлэн барьж зогсоод дахин эхнэртээ хандаж

	— Ингэхлээр эрхэм хатагтай та миний хүссэнээр эс болж, Бурбоны арал руу явахаас татгалзаад, надаас салах санаатай байгаа юм биз дээ? За яах вэ, тэгэх нь ээ ч хамаа алга, чөтгөр ав!.. гэвэл

	— Би одоо салъя гэхээ больсон. Өчигдөр тийм санаа байсан, гэвч өнөө өглөө өөрөөр шийдлээ. Та намайг хааж цоожилж, хүчин хэрэглэсэн. Хэрэв та эмэгтэй хүний санаа зоригийг эрхэндээ аваагүй байсан цагт таны бүх эрх мэдэл юу ч биш гэдгийг батлан үзүүлэх санаатай цонхоор дэвхэрч буусан юм. Тэгж би таны дарангуйллыг хэдэн цаг таягдан хаяж, эрх чөлөөтэй байж үзлээ, намайг сэтгэл санаагаар танд захирагдаагүй, зөвхөн өөрөө өөртөө л захирагддаг юм байна гэдгийг та ч гэсэн мэдэж аваа биз. Би сэлгүүцэн явах зуураа цөмийг эргэцүүлэн бодсон, тэгээд танд эргэж ирэх үүрэгтэй, тийм нүнжигтэй байх ёстой юм байна гэж тогтлоо. Тийм учраас би өөрийн хүсэл зоригийн дагуу буцаж ирсэн юм. Миний бүл намайг гаргаж өгсөн болохоос биш нааш нь авчраагүй юм шүү. Хэрэв би түүнтэй цуг явахыг хүсэхгүй байсан бол намайг заавал албадаж чадахгүй байсан. Та энийг лав ойлгож байгаа байх гэж итгэж болно биз дээ. Тэгэхлээр, ноёнтон гуай минь, та цаг битгий гарзад, намайг сургаж итгүүлэх гэж битгий оролд, та тэртэй тэргүй миний үзлийг өөрчлүүлж чадахгүй, та хүчин хэрэглэсэн тэр цагаас хойш миний үзэл бодолд нөлөөлөх аливаа эрхээ алдсан гэж мэд. Нүүх суух бэлтгэл ажлаа л бод, би танд тусалж, таныг дагалдахад бэлэн байна, тэгэхдээ таны хүслийг дагасандаа биш, миний бодол тийм байгаагаас шүү. Та намайг захирамжилж байж болно, харин би үргэлж өөрийнхөө л бодсоноор явна гэж авгай хэллээ. 

	— Таны ухаан бодол ийм эвдэрмэл байгаа нь надад үнэнээс өрөвдөлтэй санагдаж байна гэж хурандаа хэлээд, өөр яах вэ дээ гэсэн байдалтай мөрөө хавчгас хийлгэв. 

	Дельмар гуай өрөөндөө орж, хэрэг ажлаа эмхэлж цэгцэлж эхлэхдээ, чингэж Дельмар авгайн шийдсэнд цаанаа их хангалуун байж авгайн үзлийг үзэн яддагийнхаа хэмжээгээр хэлсэн үгэнд нь итгэдэг учраас дахин ямар ч саадтай тохиолдохгүй боллоо гэж бат итгэжээ. 

	XXII БҮЛЭГ

	Раймон, Индианыг сураглаж ирсэн Ральфыг маш царайгүй хүлээж авсныхаа дараа, даанч их ядарсан байсан учир дав даруй бөх гэгчээр унтжээ. Нойрноос сэрж, Индианатай холбогдсон паян нь сая нэг юм дууссаныг санамагц сэтгэл нь баяр баясгалангаар бялхав. Өчнөөн их дэврүүн оргилуун тачаалтай энэ хүүхнээс биеэ чөлөөлөхийн төлөө тэмцэлдэх цаг заавал ирнэ дээ гэж бодож, хүүхний шаардлагыг зөвшөөрч болохгүй юм шүү гэж эртээс төлөвлөж явсан билээ. Арайхийж тэр хэцүү алхмыг хийж, «үгүй» гэдгээ нэгэнт хэллээ. Бүх юм зөрчил будилаангүй өнгөрсөн болохоор энэ асуудалд эргэж орох хэрэг гарахгүй биз гэж бодов. Индиана тийм ч их уйлсангүй, тийм ч их чаргууцалдсангүй уужуу талбиун ухаан гаргаж, анхны үгнээс нь л учрыг ойлгоод, тийм хувь тавилантайдаа түргэн бөгөөд бардмаар захирагдан дагажээ. 

	Раймон асар их сэтгэл хангалуун байв. Тэр, хувь заяа түүнийг эхийн сэтгэлээр энхрийлэн, ажил үйлийг нь аль болох сайнаар шийтгэж, тэгэхдээ ойр дотнын нь хүмүүсийн оролцоотойгоор ч гэсэн нэгэн тийш болгон өөд татдагт сүсэглэн итгэж эхэлсэн байна. Раймонд одоо болтол хувь заяандаа эргэлзэх шалтгаан тохиолдоогүй юм. Тэр бээр алдаа гаргачих болов уу гэж болгоомжлох юм уу, түүнд санаа зовох явдлыг ивээн харагч бурхан тэнгэртээ хар буруу санасан нүгэл хэрэг гэж үзнэ. 

	Саяхан өнгөрсөн маш их түгшүүрээс болоод ихэд ядарсан хэвээрээ байгааг мэдсээр хэр нь босов. Энэ завсар ээж нь эргэж иржээ. Ээж нь де Карвахаль авгайнх руу очиж, Дельмар авгайн эрүүл мэнд, санаа сэтгэл ямар байгааг сурагласан юм байжээ. Эхлээд бэйлийн хатан ер санаа зовсон шинжгүй байснаа де Рамьер авгайн болгоомжтойхон сурагласнаас хойш ихэд сандарчээ. Тэгэхдээ Дельмар авгайн гэнэт алга болсноос түүнийг сандаргасан ганц юм нь амьтан хүн дуулчих вий гэснийх л байлаа. Де Карвахаль авгай өчигдөрхөн зээ охиноо тэнгэрт тултал магтаж байсан бол одоо газарт ортол муулж гарчээ. Хөөрхий заяа муут Индиана ийм хэрэг өдүүлснээрээ өөрийн садны хүнийг үүрд эсрэг болгон, ганц үлдсэн түшиг тулгуураасаа салсныг де Рамьер авгай ойлгожээ. 

	Бэйлийн хатан чухамхүү ямар хүн болохыг мэддэгчүүлд энэ нь их гарз биш байжээ. Гэвч де Карвахаль авгай бүр де Рамьер авгайн нүдэнд хүртэл өөгүй сайн хүн шиг харагддаг байж. Бэйлийн хатан залуудаа туйлын галтай дөлтэй явснаа зориут ярьдаггүй, ер нь чиг ул мөр нь хувьсгалын шуурганд алга болсон юм санжээ. Индианын гунигт хувь заяаг санахтайгаа зэрэг Раймоны ээж тэсгэлгүй нулимс мэлмэрүүлж, аль болохоор өмөөрөн завдвал де Карвахаль авгай түүнд, та энэ хэргийг хэтэрхий их сонирхоод, юмыг зүй зохисоор нь үзэж чадахгүй байна гэж нэлээн хортойхон хэлжээ. 

	— Энэ хөөрхий залуу хүүхэн цаашдаа яана даа? Нөхөр нь хавчиж хяхаад байвал хэнийг харж түшнэ дээ? гэж де Рамьер авгайг асуухад,

	— Тэнгэр бурханд л найдна даа. Миний хувьд гэвэл түүний хэрэгт оролцох ч үгүй, нүд амандаа ч харах дургүй байна гэж бэйлийн хатан хариулжээ. 

	Сайн санаат де Рамьер авгай туйлаас сэтгэл зовж, юутай ч гэсэн Дельмар авгайн байдлыг мэдэхээр шийдэж, Индианын суудаг гудамжны буланд тултал яв гээд зарцаа илгээж, Ральф тайжийг хардаг л юм бол ирж уулз гэж байна гэж хаалгачид нь хэл хэмээн тушаав. Авгай сүйхэндээ хоцроод, өгсөн үүргийнхээ үр дүнг хүлээн суутал төдхөн Ральф гараад ирлээ. 

	Де Рамьер авгай Ральфыг үнэн зөв үнэлж чаддаг цорын ганц хүн ч байсан байж болох юм. Тэр хоёр хэдхэн үг солилцоод, хоёулаа л Индианын хувь заяа хэрхсэнийг чин үнэнээсээ сонирхож байгаа юм байна гэдгээ цав хэмээн ойлголцов. Ральф, өглөөгүүр юу болсныг ярилаа. Харин өнгөрсөн шөнийн явдлын хувьд бүдэг бадаг битүү сэжигтэй байсан тул дэлгэрүүлэн ярих гэсэнгүй. Гэвч де Рамьер авгай Ральфт бүгдийг хэлэх нь зүйтэй, тэгвэл энэ хүн дээрх үйл лайтай холбоог таслахад надаас ч доргүйгээр туслах байх гэж боджээ. Ральф ч гэсэн энэ авгайтай ярихдаа бусадтай ярьснаас чөлөөтэй мэт байж, түүний ний нуугүй ярихыг сонсон зогсохдоо нүүрэн дээрээ тодорсон дотоод сэтгэлийнхээ хөдөлгөөнийг нуусангүй ажээ. 

	— Хатагтай минь, Индиана танайд шөнийг өнгөрөөсөн гэж та хэлэв үү гэж бухимдсан сэтгэлээ дарж ядан дуулдахтай үгүйтэй хэлбэл

	— Гав ганцаараа, тэгэхдээ мөн ч хэцүүхэн шөнийг өнгөрөөсөн дөө. Раймон бүр өглөөний зургаан цагт ирсэн болохоор энэ хэрэгт оролцуулж зэмлэх арга алга, тэгээд л яг долоон цаг гэхэд над дээр орж ирээд энэ заяагүй хүүхнийг тайвшруулж сэнхрүүлж өгөөч гэж гуйсан юм гэв. 

	— Эр нөхрөө хаяж, нэр төрөө гутаах гэж ээ! Тэр муу үл бүтэх амьтанд ямар их дурлаж вэ! гэж Ральф нэгэн зүг гөлрөн, цаанаа хачин муухайгаар хямран хэлэхдээ Раймоны төрсөн эхтэй нь ярьж байгаагаа таг мартаж орхижээ. 

	— Би аль хэдийнээс гадарласан юм аа, гэтэл яагаад Индиана өөрийгөө нэгмөсөн баллах өдөр ирэхийн чинээ санахгүй явав аа! Би түүнийг алж болох байсан ч тэгээгүй юм даа! гэж Ральф үргэлжлүүлэн ярилаа. 

	Ральфын амнаас ийм үг гарсан нь де Рамьер авгайг туйлаас гайхуулжээ. Авгай, маш тайван, ууч амарлингуй хүнтэй ярьж байна гэж бодож байсан тул гаднах тайван байдалд нь итгэсэндээ одоо ихэд гэмшиж

	— Тэнгэр минь! Та тэгээд Индианад хайр найргүй хатуу хандаж, нагац эгч шиг нь бас буруулах хэрэг үү? Та тэгээд хэнийг ч хайрлахгүй, хэнийг ч өршөөхгүй хэрэг үү? Ийм юм хийсэндээ өөрөө өчнөөн их шаналж байхад, түүнийг нь дуулсан хамаг нөхөд нь зайлсхийн орхиж байгаа юм уу? гэж асуувал

	— Миний хувьд гэвэл та санаа зовохгүй байж болно. Би бүх юмыг мэдсээр хагас жил болж байна, тэгсэн хэр нь дуугүй л явлаа. Би энэ хоёрын анхны үнсэлтийг тохиолдлоор харчихсан ч де Рамьер гуайг мориноос нь хуу татаагүй юм, эдний хайр дурлалын захиа занаа байсхийгээд л миний гарт ордог байсан ч би устгаагүй юм. Де Рамьер гуайг Индианатай уулзахаар явж байхад нь гүүрэн дээр нэг удаа тааралдсан, бид хоёроос өөр хүн амьтан байгаагүй, би түүнээс хавьгүй бяртай ч ус руу түлхчхээгүй л юм даг. Яаж ийгээд нуугдаж, намайг хуураад, Индианын өрөө рүү нэвтрэн орохыг нь би харсан ч гэсэн хаалгыг нь эвдэж ороод, цонхоор чулуудаж орхихын оронд, хар хүнийх нь ирж явааг тайван гэгч нь мэдэгдэж, нэгний нь нэр төрийг аврахын тул нөгөөгийн нь амийг авралцсан л юм даг. Өршөөж энэрч, сайхан сэтгэл гаргаж чаддагийг минь хатагтай та харж байгаа биз дээ. Өнөө өглөөхөн энэ хүн миний гарт байсан, энэ хүн бид бүгдийн золгүй явдлын шалтгаан нь гэж маш сайн мэдэж байсан. Тэгээд гэрч баримтгүйгээр хүнийг буруутгах эрх надад байгаагүй юм аа гэхэд наад зах нь хэнэггүй, доог тохуутай байсны нь төлөө хэрүүл өдөж болох л байсан. Тэр яах вэ! Түүнийг алчихвал Индианыг давхар үхүүлнэ гэсэн үг гэж ойлгоод тэгж доромжилсныг нь даагаад өнгөрсөн юм. Би түүнийг буруу хараад, хэнэггүй, унтаад өгөхөд яагаа ч үгүй юм, гэтэл тэр үед Индиана ухаан балартаад Сена мөрний эрэгт дөнгөж амьтай юм зогсож, түрүүчийн хохирогчийн хойноос дагалдахаар завдалхийлэн байсан шүү дээ... Тэгэхлээр хатагтай та, миний дургүй хүндээ тэвчээртэй хандаж, дуртай хүндээ өршөөлтэй байдгийг харав уу гэж Ральф хэлэв. 

	Де Рамьер авгай сүйхэн дотроо Ральфын өөдөөс харан суухдаа айх гайхах зэрэгцэн ширтэж байв. Ральф даан ч их хувирсан тул, энэ хүн гэнэт ухаан солиорчхож байгаа юм биш биз гэж бодов. Нуний үхлийг цухуйлгасан нь авгайн бодсоныг баталжээ. Авгай тэр явдлын талаар юу ч мэдээгүй байсан учир Ральфын дургүйцэхдээ хэлсэн үгийг тэдний ярианд ер хамаагүй хэсэг бусаг бодлын зах сэжүүрт тооцлоо. Гэтэл Ральф яг энэ үед хамгийн буурьтай улс ч болов үгүйдээ ганц удаа амьдралдаа амсаж өнгөрдөг тийм сэтгэлийн догдлолд байж, ухаан солиорон галзуурахад холгүй болсон байжээ. Ер нь Ральф аливаа буурьтай суурьтай хүмүүсийн адил уурлах үедээ биеэ барьж, хямсгар байдаг боловч энэ удаад бусад бүх сайн санаатай хүний адилаар дотор нь шатаж, уурласан үедээ үнэхээр аймшигтай болсон юм. 

	Де Рамьер авгай гараас нь барьж

	— Эрхэм ноён Ральф та тун их шаналж байх шиг байна, та миний сэтгэлийг ингэж их өвтгөж байхдаа, таны ярьж байгаа хүн тань миний хүү, тэр үнэхээр тийм хэрэг үйлдсэн нь үнэн бол миний сэтгэлийг таныхаас хавьгүй илүүгээр шархтуулж байна гэдгийг та мартаж байна шүү гэж эелдэгхнээр хэлэв. 

	Ральф даруйхан сэхээ авч уурсан цухалдах нь тун ховрын адил халуун хайр элбэгээр гаргах нь мөн адил ховор ч де Рамьер авгайн гарыг үнсэж

	— Намайг уучлаач, таны зөв, би маш их шаналж хямарч байгаа болохоор хэнд хүндэтгэлтэй хандвал зохихоо мартаж байна. Санамсаргүй хэлсэн хатуу үгийг минь та мартаж үзээрэй, хойшид ч гэсэн би бүх юмыг сэтгэлдээ шингээгээд гаргахгүй байж чадна шүү гэв. 

	Де Рамьер авгай энэ хариултад нь жаахан тайвширсан ч хүүг нь тэгж айхавтар үзэн ядаж байхыг харсандаа цаанаа маш их айж, дэмий л Ральфын царайг ажиглаж өршөөх нигүүлсэх байдалтай байна уу, үгүй юү? гэж харахад нь, Ральф хэлсэн нь:

	— Хатагтай, таны санааг би тааж байна. Та битгий айгтун, Рамьер гуай бид хоёр ойрдоо уулзах хувь тохиохгүй байх. Миний бүл хүүхний талаар надад ярьсандаа ч битгий гэмшээрэй. Ер нь хамаг амьтан түүнээс зайлахад хүрэх юм бол харж үзэх ганц хүн заавал хоцорно гэж би бүр танд тангараглая. 

	Де Рамьер авгайг орой гэртээ ирэхэд Раймон шөнийн зөөлөн улавчтай, галтай зуухны аманд тухтай нь аргагүй, аяга цай барьчихсан суужээ. Раймон өглөө нь ихэд сандарч тэвдсэн сэтгэлээ зүгшрүүлэхийг хичээн, тэр бүх түгшүүрээсээ хараахан гүйцэд салаагүй байлаа. Гэвч ирээдүйд жаргана гэсэн сайхан бодол сэтгэлийг нь догдлуулан, одоо л нэг чөлөөтэй болж яс амарлаа, удаан хадгалж чаддаггүй ч олдсон заяасан жаргалаа бүрэн эдэлнэ дээ гэж бодож суужээ. 

	«Би ер нь яахаараа ингэж аятай тавтай чөлөөтэй байхаас ийм түргэн залхдаг хүн байна аа, тэгээд л дараа нь түүнээ эргүүлэн олж авах гэж махаа идэх юм! Би эмэгтэй хүний урхинд ормогцоо л дахин чөлөөтэй тайван болох хүслийн үүднээс тэр урхийг нь тастах гэхээс байж сууж чадахаа болих юм. Дахиад эдний гарт даруйхан ордог юм бол миний л хохь болж дээ! Энэ хоёр эрлийз хүүхнээс болоод шаналан зовсон минь надад сайн сургамж болж, хойшид зөвхөн хөнгөн хийсвэр, доогтой тохуутай парисын хүүхнүүдтэй ер нь ёстой дээд зиндааны авгай нартай хөөцөлдөнө дөө. Эсвэл гэрлээд, гэр бүлийн анир чимээгүй байдалд шилжин орох минь зөв юм болов уу?» гэж бодов.

	Тэр бээр ээжийнхээ сандарч тэвдэн, эцэж цуцаад орж ирэхэд сайх айван тайван, аятай бодолдоо автагдан суув. 

	— Цаадах чинь гайгүй гэнэ ээ. Ер нь бүх юм зүгээр өнгөрсөн юм байх. Түүнийг тайвшрах байх гэж би итгэлээ гэж ээжийнхээ хэлэхэд Раймон сайхан бодлоосоо гэнэт салж

	— Хэн тэр вэ? гэж асуув. 

	Маргааш өглөө нь Раймон, Индианаас хайр дурлалыг биш юм аа гэхэд хүндэтгэлийг өөртөө эргүүлэн авах ёстой юм байна гэж бодов. Раймоныг би хаясан юм аа гэж хүүхэн сайрхаж явах боломжгүй байлгахыг хүссэн учир чухамхүү миний л саруул ухаан, ууч сэтгэл чамайг ийм зөв алхам хийлгэхэд хүргүүлсэн гэдгийг батлахаар шийджээ. Тийнхүү хэдийгээр өөрөөсөө холдуулан түлхсэн ч эрх мэдлээ хэвээр үлдээхийг хүсэж, доор дурдсан захидлыг бичлээ. Үүнд:

	 

	«Хайрт найз аа, ухаан самуурсан үедээ хэл халтираад хэлчихсэн хэдэн хатуу үгийнхээ төлөө танаас уучлал гуйхын тулд үүнийг бичиж байгаа юм биш ээ. Тачаал бадарсан үед байдлыг зөв дүгнэж бодсон санаснаа тайван гаргаж болдоггүй ажээ. Би бурхан тэнгэр биш байж, биеэ барьж чадаагүй, таны дэргэд байхдаа миний цус халж, би эх захаа алдан, ухаан солиорох шахдаг нь миний буруу биш ээ. Харин чиг та намайг өчүүхэн ч өрөвдөхгүйгээр аймшигтай зовлонд санаа амар унагасны тань хувьд өөрийн зүгээс танд гомдох эрхтэй ч байсан байж болох байх шүү. Гэхдээ энэ бол бас таны буруу биш ээ. Та бол бид мэтийн эгэл жирийн хүнтэй адилгүй, шунал тачаалдаа захирагдан, бүдүүлэг тэмүүллийн боол болсон биднээс даанч ангид дээгүүр ажээ. Индиана минь, би энэ тухай танд нэг бус удаа хэлдэг байсан, тэгээд чиг таны тухай тайван бодоод ирэхлээрээ, та бол эмэгтэй хүн биш, тэнгэрийн элч юм байна гэдэг дүгнэлтэд хүрэх юм. Би таны өмнө, бурхны өмнө сөгдөхийн адил бөхийж байна. Гэлээ ч гэсэн таны ойрхон байх үес миний дотор хүй нэгдлийн үеийн хүн нэг бус удаа шүглэх шиг болж, таны амнаас гарсан анхилам сайхан амьсгал миний уруулыг халуун дөлөөрөө хайран төөнөдөг байсан юм. Би тань дээрээс тонгойж, үс минь таны үсэнд шүргэх үес хамаг биед халуун элч тархан суларч, таныг эгэл биш амьтан, үүрд мөнхийн сайн сайхан мөрөөдлийн биелэл, энэ нүгэлт ертөнцөд миний замыг хамгаалан сахиж, намайг өөр ертөнцийн баяр баясалд шумбуулахаар дээд тэнгэрээс буусан элч гэдгийг мартдаг байлаа. Цэвэр ариун сүнс чи юунд эмэгтэй хүний дүрийг олж хүний дур татна вэ? Ухаан саруул тэнгэрийн элч чи юунд намайг нүгэлт ид шидээрээ эзэмдэн дагуулав аа? Зол жаргалаа гартаа оруулаад тэвэрч сууна гэж би олон удаа бодсон ч тэр минь зүгээр нэг хүний дээд чанартай л тулгарсан хэрэг байж л дээ. 

	Тэгж гэмтэй юм болон харамсаж байгааг минь уучлаарай, би тантай эн зэрэгцэх амьтан биш байжээ. Хэрэв та миний хэмжээнд хүртэл дорогшлон бууж ирсэн бол та бид хоёр жаргалтай байж магадгүй ч байсан байж болох юм. Гэтэл та миний ухаан мөчдөөс болж үргэлж зовж, надад таных шиг хүний дээд чанар байгаагүйг гэмт хэрэгт тооцож байсан шүү дээ. 

	Та намайг уучилсан одоо үед танд дахиад нэг удаа хандаж, баяр хүргэн, сайны ерөөл дэвшүүлэхийг зөвшөөрч хайрлана уу. Дээд зэргийн амьтан нинжин сэтгэлгүй байх ёсгүй учраас та намайг уучилсан байх гэдэгт би итгэнэ. Баяр хүргэх гэнэ шүү!.. Ай, тийм ч биш дээ, амь минь би үгээ олж хэлсэнгүй та миний гараас тийм дор зүрхтэй, санаа амраар сугаран гарч одсоныг бодохоос би танаас илүү шаналж байна. Гэвч би нулимс гоожуулан байвч таны өмнө бөхийж, таны шийдвэрийг дэмжиж байна. Тийм ээ, Индиана минь та тийм их юмыг золиосонд гаргах хүчийг өөрөөсөө олж чаджээ. Үүгээрээ та миний сэтгэл зүрх, амьдралыг эвдэлж, миний ирээдүйг гутаан, амьдарч аж төрөх бодлыг минь нураажээ. За тэр яах вэ! Би танд даанч их хайртай болохоороо үг дуугүй цөмийг нь үүрэхэд бэлэн байна. Би өөрийгөө бодсон юм алга, ганцхан та л жаргах нь чухал байна. Би таны төлөө өөрийн нэр төрийг мянгантаа золиослоход ч бэлэн харин таны нэр төр, танаас надад заяаж болох аз жаргалаас хавьгүй үнэтэй юм шүү. Тийм ээ, би таныг тэгж золиосонд гаргахгүй ээ! Намайг хүн чанар цаанаас зовоогоод байх болохоор хайр дурлалын баяр баясгалан, согтуурал мансууралд умбан, таны эгэл биш жаргуулах гарт тэврүүлэн байхыг хүсэх минь талаар болох байсан нь мэдээж биз ээ. Тэгвэл миний амьдрал хорлогдож, таныг хүмүүс үзэн ядаж байгааг үзсэн би танаас илүүгээр нэрээ хугарсанд тооцох байсан юм. Ай тэнгэр минь, би таныг гутааж, балласан гэж, таныг ойр тойрныхоо хүний хүндэтгэл алдсан гэж, таныг тэвэрч байсан хэр нь, ингэлээ гэж таныг шоолон доромжилж байгааг мэдсэн хэр нь тэр гомдлыг үгүй хийж чадах чадалгүй байна гэдэг яасан хэцүү бэрх юм бэ! Би таны төлөө халуун цусаа асгаруулж, таны өшөөг авч болох боловч таныг энэ олон улс амьтны нүдэнд зөвтгөж хэзээ ч чадахгүй байлаа шүү дээ. Таныг хамгаалах гэсэн миний гал халуун эрмэлзэл таныг бас нэг буруутгах зэвсэг болж, миний үхэл таны гэм буруутайн хөдөлшгүй баталгаа болох байж шүү дээ. Хөөрхий муу Индиана минь, би таныг өөрийнхөө хайр дурлалаар баллах байжээ! Тэгвэл би юутай их зовлонтой байх байв аа!

	Хайрт хонгор хүүхэн минь, та яв даа, та өөр газар өөр тэнгэрийн дор хүнч дээд чанарынхаа шанд тайтгарлыг олох болно. Ийм их золиос гаргасныг тань нигүүлсэнгүй бурхан тэнгэр харж үзэх байлгүй. Бурхан тэнгэр бид хоёрыг энэнээс өөр, үлэмж жаргалтай амьдралаар холбож өгөх биз, магадгүй бүр чиг... за больё, ингэж бодох бас л нүгэл болох биз, тэглээ яалаа ч би найдах горилохоо хориглож чадахгүй юм аа!.. Индиана минь, баяртай? Та бид хоёрын хайр дурлал бол гэмт хэрэг гэдгийг үзэв үү!.. Ай халаг. миний сэтгэл эвдэрчээ. Хамгийн сүүлчийн удаагаа «уучлаарай» гэж хэлэх чадал надад байдаг бол уу, үгүй бол уу» 

	 

	гэж бичжээ.

	Раймон энэ захидлаа Дельмар авгайд өөрөө авчирч өгөх гэсэн боловч авгай унтлагынхаа өрөөг түгжчихээд, түүнтэй уулзахаас татгалзав. Тэгэхэд нь хар хүнтэй нь их л элэгсэг дотноор салах ёс хийгээд, зарц хүүхэнд нөгөө захидлаа атгуулж амжжээ. Раймон шатны сүүлчийн гишгүүрээс буумагц ер бус хөнгөрөөд явчих шиг санав. Тэнгэр хангай онцгой таатай, хүүхнүүд онцгой сайхан, дэлгүүр хоршоо онцгой гоё болсон мэт санагджээ. Энэ бол Раймоны амьдралд тохиолдсон хамгийн сайхан өдөр байлаа. 

	Дельмар авгай тэр захидлыг нь задлалгүй, колони хүрэхээс нааш онгойлгохгүй авдартаа хийгээд цоожилж орхижээ. Тэр нагац эгчтэйгээ салах ёс хийх гэтэл Ральф эрс татгалзав. Ральф, Карвахаль авгайнд очиж, Индианыг харааж зэмлэх гэж байгааг нь мэдсэн бөгөөд авгайн ихэмсэг чандыг үзэж дургүйцсэн учраас Индиана тэднийд очвол дайрч давшлуулна гэж бодохоос зэвүүцсэн хэрэг билээ. 

	Маргааш өдөр нь Дельмар гуай эхнэрийн хамт олон суудалт сүйхэнд нэгэнт суусан хойно, Ральф тайж ердийн тайван байдлаараа тэдэнд хандаж

	— Нөхөд минь, би та нараас салах дургүйгээ байн байн хэлдэг байсан. Гэвч та хоёр юу ярьж байгааг минь ойлгоогүй юм шиг болоод ер хариу хэлээгүй... Та нартай цуг явбал болох уу, үгүй юү? гэвэл

	— Бордо руу юу? гэж Дельмар гуай асуув. 

	— Биш ээ, Бурбоны арал руу гэж Ральфын хариулахад Дельмар гуай

	— Хайрлаач, ирээдүйд яах нь тодорхойгүй, хөрөнгө чинээ нь найдваргүй болсон ийм хүмүүстэй хувь заяагаа холбож нүүнэ гэдэг тань юу гэсэн үг вэ! Бидний зүгээс таны энэ нөхөрлөл үерхлийг ашиглаж, бидний төлөө амьдралаа үрж, нийгмийн дотор эзэлсэн байр сууриасаа татгалзахад хүргүүлбэл тун муухай хэрэг хийсэн болох биз ээ. Та бол залуу хүн, чөлөөтэй боломжтой хүн. Айл гэр болж, аж амьдралаа зохиовол таарна... гэвэл

	— Хэргийн гол нь үүнд биш ээ, би санасан бодсоноо элдвээр гуйвуулж өөрчилж ярьж чаддаггүй учраас бодсоноо л хэлье. Намайг бодоход, та хоёр сүүлийн хагас жилд надад нэг л өөрөөр харьцдаг болсон шиг санагддаг. Би ямар нэг талаар буруу юм хийсэн байж болох юм, гэвч овсгоо муутайгаасаа болоод түүнийгээ мэдээгүй биз. Хэрэв би алдаж байгаа бол засаж залруулахад та нарын ганц үг л хүрэлцэнэ. Та нартай цуг явахыг зөвшөөрөөч, хэрэв надад ямар нэг буруу байгаа бол хэлдэг цаг болсон. Та нар надаас салж явахдаа өөрийнхөө бурууг засаж чадсангүй дээ гэж надад санагдуулахгүйн тулд тэр зовлонт бодлыг надаас зайлуулсан байх ёстой гэж Ральф нэлээд түс тас хэлэв. 

	Ингэж цагаан цайлган илэн далангүй хэлсэнд нь хурандаа туйлаас сэтгэл уярч, өөрийг нь гомдоосон хийгээд Ральфаас хөндийрүүлсэн хамаг гомдлыг мартаж орхиод, гараа өгч, үерхэл нөхөрлөлийн талаар одоо л би чин үнэнээ хэлж байна, таны саналыг няцааж байгаа нь гагцхүү нөхөр журмын ёсыг баримталж байгаа хэрэг гэж ам тангараг тавив.

	Энэ үед Дельмар авгай дуугүй байлаа. Ральф түүнээс хариу дуулахын тулд биеэ албадан байж, маш бүдэг дуугаар

	— Тэгэхлээр Индиана таны хувьд надад хумсынхан чинээн ч найрсаг харьцаа үлдэв үү, үгүй юү? гэж асуув. 

	Ральфын үг Индианад урьдын сайн сайхан харьцааг нь сэргээн санагдуулж, хоёулхны нь бага балчир үе, тэртээ нэгэн цагт тэдний хооронд байсан чин сэтгэлийн элэгсэг дотно байдлыг нь дурдан бодогдуулсан тул тэр хоёр уйлалдан тэврэлдвэл Ральф арай л ухаан алдчихсангүй. Учир нь харах байдалд тийм чийрэг хүдэр, тайван, буурьтай хүн маань тачаал тэмүүлэл маш ихтэй байжээ. Ральф царай зэвхийрэн, нэг ч үг хэлж чадахаа болиод, уначихгүйн тулд суужээ. Тийн хэдэн хором сууснаа нөхөр хүүхэн хоёрын гарыг барьж

	— Үүрд салж байж ч магадгүй энэ мөчид та нар надтай ний нуугүй байж үзээч. Намайг та нартай цуг явуулахаас дургүйцэж байгаа тань надаас болов уу, та нараас болов уу? гэж хэлсэнд Дельмар

	— Таныг л сайн сайхан явуулахын тулд би өөрийнхөө элбэг дэлбэг байхыг ч золиосонд гаргаж байна шүү дээ, бүр тангараг тавья гэв. Тэгэхэд Индиана хажуугаас орж

	— Миний хувьд гэвэл танаас үүрд хагацахгүй хүсэлтэй байдгийг минь та сайн мэдэж байгаа шүү дээ гэвэл

	— Ийм үед таны чин үнэн хэлж байгаад эргэлзвэл нүгэл болох байх! Би таны үгэнд итгэж байна, та хоёрт баярлалаа гэж Ральф хэлээд яваад өгчээ.

	 

	Түүнээс сар хагасын дараа хоёр дарвуулт «Корали» гэдэг хөлөг Бордо хотын боомтоос мордоход бэлэн боллоо. Ральф энэ хоёртоо захидал бичиж, та нарыг Бордогоос явахын өмнөхөн очно гэсэн байжээ. Тэгэхдээ ердийн заншлаараа маш товчхон бичсэн учир зөвхөн салах ёс хийхээр ирэх нь үү, аль эсвэл хамт явахаар шийдээд ирэх нь үү гэдэг нь ойлгох аргагүй байжээ. Тэр хоёр түүнийг яван явтлаа хүлээлээ. Хөлгийн ахмад хөдлөх дохио өгөхөд Ральф ирээгүй л байлаа. Хөлөг хөдөлж, боомтын хамгийн захын байшин ногоорон харагдах эргийн цаагуур далд ормогц, тэртэй тэргүй уйтгар гунигтай явсан Индианын дотор харанхуйлаад, энэ мөчөөс хойш гав ганцаараа энэ дургүй хүнтэйгээ цуг байж, энэ хүний дэргэд тайтгаруулах нөхөд ч үгүй, эзэрхий зан авираас нь хаацайлах хамгаалах төрөл садан ч үгүйгээр аж төрөн явсаар үхэх болох нь гэж бодмогцоо айн дагжив. 

	Гэтэл эргэн үзтэл хөлгийн тавцан дээр Ральф нь инээмсэглэсхийн тайван гэгч нь зогсоод энхрий дотноор ширтэн байхыг харчихлаа. 

	— Аяа, чи намайг орхисонгүй яа? гэж Индиана дуун алдаад, уйлан хайлан, хүзүүнд нь зүүгдвэл

	— Хэзээ ч орхихгүй! гэж Ральф цээжиндээ шахан тэвэрч хэллээ. 

	XXIII БҮЛЭГ

	Дельмар авгайгаас де Рамьер гуайд бичсэн захидал

	Бурбоны арал 18.. оны зургаадугаар сарын 18

	 

	«Би танд өөрийн талаар хойшид юу ч мэдэгдэхгүй гэж шийдсэн юм, гэвч энд ирээд, Парисаас гарахын урьд өдөр таны өгсөн захидлыг уншиж үзмэгц, хариу бичих ёстой юм байна гэж саналаа. Гомдож цөхөрч, энэлж гасалж байсан тэр цагт би хэтэрхий алсын юм бодоод, таныг гэж төөрөлдөж байсан бол одоо би таны өмнө, тэгэхдээ дурлалт хар хүний өмнө биш зүгээр л хүний тань хувьд буруугаа цагаатгахыг хүсэж байна. 

	Раймон, та намайг уучлаарай, миний амьдралд тохиолдсон тэр аюултай минутад та надад гайхал муухай амьтан шиг санагдаж билээ. Таны ганцхан үг, таны ганцхан харц л намайг итгэх найдах бодлоос үүрд хагацуулсан шүү дээ. Би одоо хэзээ ч жаргахгүй гэдгээ мэдэж байна, гэлээ ч гэсэн таныг үзэн ядах хэрэг гарахгүй байх гэж найдах юм, хэрэв тэгвэл надад эцсийн цохилт болох учиртай. 

	Тийм ээ, би таныг муухай амьтан, бүр хар амиа хичээгч гэж бодож, таныг хараад ой гутах болсон нь үнээн. Бурбоны арал санаснаас хол биш байдагт харамсаж, танаас бүр холд нуугдах юм сан гэж бодогдоод, миний дургүйцэл уй гашууны хорыг ёроолыг нь гартал уух хүчийг надад олгосон юм. 

	Гэтэл таны захидлыг уншаад үзмэгц миний дотор уужирсан шүү. Би таныг өрөвдөөгүй, гэхдээ үзэн ядахаа больжээ. Тиймээс та миний амьдралыг балласан гэж өөрийгөө битгий зэмлээсэй гэж бодож байна. Жаргалтай сайхан сууж, намайг мартагтун. Би одоохондоо амьд мэнд гэлдэрч явна, магадгүй бүр урт наслах ч юм бил үү!.. 

	Үнэндээ гэхэд танд ямар ч буруу алга шүү дээ, би л ухаангүйтсэн хэрэг. Танд сэтгэл бий, ганцхан би түүнд хүрэх замыг олсонгүй. Та намайг хуураагүй, би өөрөө өөрийгөө хуурсан. Та тангаргаа зөрчигч юм уу, хатуу дотортон байгаагүй, ердөө л надад дурлаагүй хүн. 

	Аяа тэнгэр минь, та надад дурласангүй ээ! Тэгэхэд би яав аа? Би танд дутуу дурласан юм гэж үү дээ? Гэхдээ би гомдоллож шалдаа буухгүй ээ, танай одоогийн амар жимэр амьдралыг ийм хэцүү юм дурсаж гутаая гэсэн бодолтойгоор танд бичиж байгаа юм биш ээ. Ингэж шаналж байгаагийнхаа төлөө би танаас өршөөл энэрэл гуйх ч үгүй, ганцаараа үүрээд өнгөрч хүч хүрнэ. Одоо би танд ямар үүрэг тохирохыг сайн мэддэг болсон болохоороо таныг зөвтгөж, уучлах гэсэн юм. 

	Би таны бичсэн зүйлийг үгүйсгэх гэхгүй, үгүйсгэе гэвэл юухан байх вэ дээ. Миний үүрэг ямар байвал зохих талаар таны бодлогод хариу өгөхгүй. Раймон минь, та амгалан тайван байж үз, би түүний учрыг мэдэж байна, би танд даанч хүчтэй дурласан учраас санамсаргүй нэг юм гаргаад зөрчиж орхисон байлгүй. Чамайг буруу хэрэг хийвэл хүмүүс үзэн ядна гэж надад заахын хэрэг алга аа, энэ бүхэн цөм миний тодорхой мэдэж байсан зүйл. Би нэр төрөө үүрд гутааж, хамаг амьтан надаас эргэж, намайг харааж зүхэн, муу муухай үгээр булна, намайг өрөвдөж тайтгаруулах хүн нэг ч гарахгүй гэдгийг мэдэж байсан юм аа. Тийм ээ, би цөмийг нь мэдэж байсан шүү! Миний ганцхан төөрөлдсөн юм гэвэл танд итгэж, та намайг цээжиндээ тэвэрч, таны цээжинд наалдсан би уй гашуугаа ч, ганцаардлаа ч, хүмүүсийн үзэн ядахыг ч мартана гэж бодож явсан явдал юм. Намайг нэгэнт шийдээд хийдэг юмаа хийчихсэн хойно таныг надаас татгалзах юм гэдгийг би даанч санасангүй явжээ. Би ийм юм болохын чинээ ой ухаандаа ч оруулсангүй. Би танайх руу очиж явахдаа ёс горим, эрх үүргийн үүднээс таныг эхлээд татгалзаж үзэх байх, гэвч миний хийсэн хэргийн зайлшгүй үр дүн юу болохыг мэдмэгцээ, өөрийгөө надад туслах үүрэгтэй гэж үзэх байх гэж бодсон юм шүү. Тийм ээ, та намайг ганцаарыг хаяж, хэргийн хамаг хүндийг ганц надад үүрүүлэн, намайг энхрийлэн тосож, хамгаалан хаацайлахын оронд яавал яатугай гээд зөнд нь орхих юм гэж огтхон ч санаагүй билээ. 

	Тэгж намайг өмөөрсөн бол тань би хэний ч өмнө нүүр бардам байж, хүний муулахаас айлгүй, тэднийг огт хэрэгсэлгүй, дажгүй явах байжээ. Би таны сэтгэлд итгээд хүмүүсийн үзэн ядахыг зэвүүцэн жигшиж явах сан! Танд дурласан миний гал халуун хайр, сэтгэл зовохын өчүүхэн хандлагыг хаан халхлах байж! Би ганцхан таныг л гээд өөрийгөө бүрмөсөн мартах байж! Таны сэтгэлийг л эзэмдсэндээ бахархаад өөрийнхөө шившгийг ер бодохгүй явах байж. Ер нь таны ганцхан үг, ганцхан харц, ганцхан үнсэлт л надад өөрийгөө зөв гэж сануулахад элбэг хангалттай байжээ. Хүмүүс, тэдний ёс горим та бид хоёрын амьдралд ямар ч падгүй байх байж ээ. Тийм ээ, би ухаангүй байж ээ, таны хааш яаш хэлдэгчлэн би шивэгчин хүүхнүүдэд зориулсан романаар л мэддэг, тийм л хөгжөөнтэй зугаатай, гэнэхэн юм байх шиг санаж, үйл мэдсэн хэрэг гээд улаан цайм дайрвал амжилт олж, эрээд олддоггүй жаргалыг олж болдог юм шигээр ойлгож явж л дээ. Раймон аа, та тэгэхэд үнэнийг аймшигтай хэлсэн шүү! Үнэхээр тийм байсан нь намайг цөхөртөл мухардуулж, бүр алах юм аа. 

	Та бидэн хоёр давагдашгүй юмыг давахын төлөө эрмэлзэхдээ яагаад тийм эрс тэс ялгаатай байсны учрыг  өөрөө өөртөө сайтар гүйцэд тайлбарлаж ер чадахгүй юм. Яагаад сул дорой намайг оргилуун сэтгэлд автагдан төчнөөн их хүчийг шавхан гаргаж чадаад, өөрийгөө  номд гардаг байж болшгүй байдалд оруулахаас айхгүй байхад хүч чадалтай эр хүн байж та яагаад миний хойноос шийдвэр төгс орж чадсангүй вэ? Гэтэл та ирээдүйн тухай миний мөрөөдлийг хуваалцаж, миний тэр ухаангүй төлөвлөгөөг зөвшөөрч, тэр биелэгдэшгүй найдварыг минь дэмждэг байсан шүү дээ. Та миний хүүхдийнх шиг гэнэхэн бодол, хий хоосон, тэнэг саналуудыг минь нүүрэндээ инээмсэглэн, нүдэндээ баярласан шинжтэйгээр сонсож, хайр сэтгэлийн энхрий үгээр хариулдаг байсан шүү дээ. Та үгэн дээрээ таамаг, болгоомжгүй, зоригтой байжээ. Тэгснээ та яагаад гэнэт аюул тулгармагц цэцэн мэргэн болчхов оо? Аюул осол бол хүний сонирхлыг татаж, эрэлхэг зоригийг бий болгон, айх эмээхийг мартуулдаг гэж үргэлж боддог байсан, гэтэл та шийдвэрлэх цаг тулмагц хулчийж орхисон шүү дээ! Эрчүүл та нар зөвхөн үхэхээс үл буцах бие махбодын тэвчээртэй юм гэж үү? Ямар ч зовлонг давж туулах санаа зоригийн эрэлхэг шинж та нарт алга юм гэж үү? Та юм болгоныг маш сайн тайлбарлаж чаддаг, энийг надад тайлбарлаад өгөөч. 

	Магадгүй, хэргийн учир нь та бид хоёр тас өөр өөр юм мөрөөдөж байснаас болсон юм бол уу? Би танд дурласан дурлалаасаа эрэлхэг зоригийг шавхан дайчилж байхад та надад хайртай юм шигээр төсөөлж, танд итгэсэн миний ээлжит алдаагаа хийсэн тэр өдөр та өөрийнхөө алдааг ойлгожээ. Ай тэнгэр минь! Та бүх саад бэрхшээлийг урьдаас мэдэлгүй явсаар хөдөлбөл зохих цаг болмогц сая мэдээд айн хирдхийж, нэгэнт оройтчихсон хойно эхлэн ам нээснээс тань үзэхэд таны хайр дурлал гэгч юутай хачин төөрөгдөл, байж вэ!

	Одоо таныг юу гэж зэмлэх вэ? Бид сэтгэлээ дураар нь тавьж болдоггүй биз дээ? Надад үүрд дурлах нь танаас хамаарах байв гэж үү? Тийм биш гэдэг нь эргэлзээгүй! Миний буруу бол би танд бат бэх, жинхэнэ дурлалыг итгүүлж чадаагүйд л оршино. Би түүний шалтгааныг эрээд эрээд зүрх сэтгэлээсээ олохгүй байна. Гэвч тийм шалтаг байгаа л бололтой байна. Би танд хэтэрхий дурласан ч байж болно, миний энхрий ааш таныг уйдааж, зовуурьтай санагдсан ч байж болох юм... Та бол эр хүн, тэгэхээр дураар цэнгэж байхыг хүснэ. Тэгэхэд би танд дараа болсон байх. Би заримдаа өөрийнхөө хайр дурлалын эрх ашгийн үүднээс таны амьдралд нөлөөлөхийг оролдсон тал бий. Гэхдээ л энэ бүхэн их нүгэл биш, та намайг ийм хатуугаар хаях юм би хийгээгүй юм шүү!

	Миний хамаг амьдралын үнэ цэнээр олдсон эрх чөлөөгөөрөө та жаргаж цэнгэ л дээ, би таныг дахин түйвээхгүй. Энэ хатуу сургаалыг урьд өмнө нь та надад яагаад сургасангүй вэ? Тэгсэн бол би арай бага шаналах байсан, та ч гэсэн өөрцгүй шүү дээ. 

	Сайхан жаргаарай гэдэг үг бол миний эвдэрсэн сэтгэлийн эцсийн хүсэлт юм. Намайг тэнгэр бурхан шүт гэж битгий уриалагтун, лам нарын сургаалд л найдагтун, чухамхүү тэд л нүгэлтний сэтгэлийг засаж өгөх учиртай улс биз дээ. Миний сүсэг бишрэл таныхаас гүнзгий, би өөр тэнгэрт залбирдаг, тэгэхдээ цэвэр ариунаар ч, сайнаар ч сүсэглэнэ. Таны тэнгэр бол хүмүүсийн тэнгэр, хаан, таны номыг үндэслэн дэмжигч бол миний тэнгэр орчлон хорвоогийн тэнгэр, амьд бүхнийг бүтээгч, итгэл найдвар, түшиг тулгуур нь юм. Таны тэнгэр бүх юмыг зөвхөн танд зориулан бүтээсэн бол миний тэнгэр амьд бүхнийг бие биед нь ашиг тустайгаар бүтээжээ. Та нар өөрсдийгөө энэ ертөнцийн эзэн гэж тооцдог байхад би та нарыг ердөө л харгис захирагч гэж үздэг. Та нар, тэнгэр биднийг ивээж, газар дэлхийн бүх эрх мэдлийг эзлэн авахыг маань зөвшөөрч байна гэж итгэлтэй явдаг. Гэтэл миний бодоход, тэнгэр та нарын энэ хэргийг хүлцэж хүлцэж, нэг л өдөр хумхын тоос шиг үлээгээд хаячих байх гэж санагддаг. Тийм ээ, Раймон, та бурхан тэнгэрийг мэдэхгүй, эсвэл нэгэн удаа Ланьид байхад «Та нар юунд ч итгэдэггүй улс» гэж Ральфын танд хэлснийг давтан хэлбэл болох сон бол уу. Таны хүмүүжил, ард түмний хүчин чадлын эсрэг тавьдаг хязгааргүй эрх мэдлийн хэрэгцээ тань таныг эцэг өвгөдийнхөө шүтлэгийг үг дуугүй дагахад хүргэжээ. Гэвч та бурхан тэнгэр бий гэдэгт зүрх сэтгэлээсээ итгэдэггүй, тиймээс ч түүнд хэзээ ч залбирч байгаагүй байж таарна. Тэгвэл надад сүсэглэх юм бий, тийм сүсэглэх юм танд байхгүй нь мэдээж. Би бурхан тэнгэрийг шүтдэг ч та нарын зохиосон шашныг үгүйсгэдэг. Та нарын тэр зан суртахууны горим журам, тэр бүх ном суртаал чинь та нарын нийгэмлэгийн эрх ашгийг тусгадаг. Та нар түүнийг хууль зүй болгоод, эцэст нь бурхан тэнгэр бүтээсэн болгон баталцгаадаг. Ингэснээрээ та нар өөрсдийн эд баялаг, ард олныг захирах эрх мэдлээ батжуулахын тулд шашны элдэв үйлийг бий болгосон лам нартай адилхан болж байгаа юм. Гэхдээ энэ бүхэн чинь цөм худал, цөм нэр төргүй зүйл. Би бурхан тэнгэрт сүсэглэж, түүнийг ойлгож мэддэг болохоороо та хоёрын хооронд төстэй юм юу ч алга гэдгийг сайн мэднэ. Би түүнд зүрхний угаас сүсэглэн залбирахын зэрэгцээ үйл ажлыг нь устгаж, авьяас билгийг нь доромжилдог хүмүүстэй цуг байж чадахгүй ээ. Хүчин буурай эмэгтэй хүний эсэргүүцлийг нуга дарж, эвдэрсэн сэтгэлийн нь гомдлыг дуулдуулахгүйн тул бурхан тэнгэрийн нэрийг барих нь ёсонд хэрхэвч нийцэхгүй. Бурхан тэнгэр, өөрийн нь гараар бүтсэн зүйлийг дарангуйлан мөхөөхөд дургүй байдаг. Хэрэв бурхан тэнгэр сайн санааны үүднээс бидний арчаагаа алдсан хэрэг үйлд оролцох юм бол хүчтэнийг нь нуга дараад, хүчгүйг нь өөд татаж, хүчирхэг мутраа өргөөд, бид бүгдийг тэнгисийн ус шигээр тэгшлээд орхих сон. Тэгээд боолд «Чи гав гинжээ хаяж, толгодын оройд гар, би тэнд чамд зориулан ус ундаан, цэцэг навч, нар сарыг бий болгосон юм» гэх байсан байх даа. Тэр бас вангуудад «Та нар улаан хүрэн жанчаа гуйлгачинд өгөгтүн, тэдэнд дэвсгэр гудас нь болох санж, та нар өөрснөө тал хөндийд очиж унтагтун, би тэнд та нарт зориулан хөвд, арц дэлгээд орхисон юм» гэх байсан даа. Бурхан тэнгэр бас л хүчтэнд хандаж «Та нар өвдөг сөгдөн бөхийж, мөрөн дээрээ ядуу дорой ах дүү нарынхаа ачаа дарамтыг тавигтун. Үүнээс хойш та нар тэднийхээ гарыг харах болно, учир нь би тэднийг хүч чадал, эр зоригтой болгоно» гэх байсан биз ээ. Би ийм л юм мөрөөддөг хүн дээ. Миний энэ мөрөөдөл хүчтэй нь хүчгүйгээ дарлах хуульгүй, эсэргүүцэж зугтахыг гэмт хэрэг гэж үздэггүй, ирвэсийн амнаас зээр гөрөөс шигээр зугтаж өөр нэг хүний мэдлээс мултран гарсан хүнийг хууль дүрмээр гинжилж, дайсных нь хөлд хаяж өгдөггүй, тийм хүнийг мухар сүсгийн үүднээс доромжлон дарлаж, «Чи бол үл бүтэх муухай амьтан, чи яагаад номхон хүлцэнгүй байж боолчлогдсонгүй вэ?» гэж цаг үргэлж зэмлэн буруушаадаггүй онхи өөр ертөнцөд холбогдох юм шүү. 

	Тийм ээ, надад бурхан тэнгэрийг бүү яригтун, ялангуяа Раймон та бүү яригтун. Намайг мухардуулан ганцаарлуулж, дуугүй болгохын тулд түүний нэрийг бүү баригтун. Би гагцхүү хүн төрөлхтний эрх засаглалд захирагдана. Хэрэв би сэтгэлийнхээ аяыг дагаж, магадгүй зоригтой хүчтэй хүний жинхэнэ чанар нь байж болох тэр эрхэм нандин мөрөөдөлдөө хөтлөгдсөн бол говь цөл газар зугтан очоод, бусдын тус дэм, хамгаалал, хайргүйгээр аргаа олох л байсан. Тийн манай нутгийн сайхан уулсын дунд ганцаараа нутаглаж, харгис этгээдүүд, шударга бус ачлалгүй хүмүүсийг мартах байсан юм. Гэвч тэгж болдоггүй ажээ! Хүн гээч амьтан хүмүүсгүйгээр амьдарч чаддаггүй ажээ. Ральф хүртэл ганцаараа амьдарч чадахгүй ажээ. 

	Баяртай, Раймон! Надгүйгээр жаргалтай байхыг хичээгээрэй. Би танаас надад учруулсан хор хөнөөлийг уучилж байна. Та хааяа миний тухай ээжтэйгээ ярилцдаг байгаарай, тэр бол миний мэдэх бүх эмэгтэйгээс хамгийн сайн нь юм шүү. Одоо миний сэтгэлд уй гашуу ч үгүй, өс хонзон ч үгүй гэдгийг санаарай. Миний уйтгар гуниг танд хайртай сайн байсны минь шан болон үлдэнэ. 

	Индиана» 

	 

	гэжээ. 

	Хөөрхий Индиана өөр дээрээ хэтэрхий их юм тохжээ. Үхсэн ч бууж өгөхгүй дээ гэсэн санаа энэхүү гүнзгий бөгөөд битүү уйтгарын үгийг гаргуулсан байна. Тэр гав ганцаараа байхын цагт хамгийн айхавтар шаналан зовно. Учир нь үл олдох найдварын оч, бүргэлзсэн нүдний нь өмнө хааяа хааяа асаж үзэгдэх мэт болно. Хэдийгээр хатуу сургамж авч, тэр хүн хэрэг явдал амин хувийн эрх ашиг, жаргал цэнгэлд нь холбогдоогүй байсан цагт юутай хүйтэн хайнга байсны нь өдөр болгон аймшигтайгаар санууллаа ч гэсэн Раймоны хайр дурлалд бүрмөсөн итгэл алдраагүй ч байж болох юм. Ер нь Индиана бүтэлгүй үнэнийг нүд аниад өнгөрөөгүй сэн бол цаашид эвдэрч хэцүүдсэн амьдралаар ийнхүү амьдарч явах хүч хүрэхгүй байсан биз гэж би боддог юм.

	Эм хүн төрөлхөөс ухаан бодол муутай ажээ. Тэнгэр бурхан тэдний сэтгэлийн нарийн ширийн учрын хувьд эрчүүлээс илүү байдгийг нь тэгшитгэх гэсэн юм шиг зориуд тэдний зүрхэнд сохроор үймэрч ая дагах, тэнэг гэнэнээр итгэх хоёрыг заяасан юм шиг байдаг. Чухамхүү үгэнд ийм оромтгой, амархан уярдаг эмзэг туяхан амьтдыг эзэмдэхийн тулд ердөө л тэднийг аргыг нь олоод магтах, нэрэлхүү занг нь хөдөлгөх хэрэгтэй байж болно. Зарим эрцүүл, эрчүүлийнхээ дунд ямар ч тодрох товойх юмгүй мөртөө эм хүний сэтгэлийг хязгааргүй эзэмдэж чаддаг. Онгироох хөөргөх явдал бол буулга гэсэн үг, эмэгтэйчүүд чухамхүү энэ буулгад л юм боддоггүй хөнгөн хийсвэр, омог бардам толгойгоо аваачаад хийж орхидог юм. Ер нь хайр дурлалд үнэнч байя гэсэн хар хүн зовлонгоо эдэлдэг. Тийм хүн Ральфын араас л орно!

	Индиана бол эр нөхрийнхөө өөдөөс эсэргүүцэхдээ зугуухан хэрсүү ч байдаггүй, дургүй хүрэм номхон ч байдаггүй, туйлын ховорхон тохиох хүүхэн юм гэж хэлж магадгүй хүмүүст миний хариулах зүйл энэ байна. Би тийм хүнд зоосны нөгөө талыг харуулж, Раймонд хөөрхийлөлтэйгөөр унаж, сохроор аялдан дагалддагийг нь зааж өгөх юм сан. Би түүнээс бусдыг амархан мэхлэхийн зэрэгцээ өөрийгөө бас хамт мэхлэлцэж чаддаггүй, сэтгэл зүрхэндээ итгэл найдварыг арав хорин жил хадгалж явснаа арга барагдаж ухаан алдах үедээ бүгдийг нь гаргаад ил тавьчихаж чаддаггүй, хайргүй хүнийхээ өмнө хэчнээн давагдашгүй хатуу байдаг шигээ хайртай хүнийхээ өмнө төчнөөн номхон аяар нь байдаггүй өөр хүүхнийг ч чи хаанаас олох сон бол гэж асуумаар байна. 

	XXIV БҮЛЭГ

	Энэ завсар Дельмар авгайн гэр бүлийн амьдрал үлэмж тайван байх болжээ. Хуурмаг нөхдийн хамт тэдний зусар бялдууч, зулгуйчийн харгаагаар улам лавшран гүнзгийрдэг байсан элдэв эвгүй явдал цуг алга бололцжээ. Дуугүй томоотой, харах байдалд хайнга юм шиг байдаг Ральф тайж хов живийн оролцоотойгоор маш амархнаа хэрүүл өдөөж болох аливаа аар саар үл ойлголцох зүйлийг хамгаас илүүгээр арилгаж чадах ажээ. Ер нь Индиана бараг ганцаараа байж цагийг нөхцөөнө. Тэднийх хотын хажуугийн ууланд суух бөгөөд эд бараагаа боомтын агуулахад байлгадаг Дельмар гуай өглөө болгон тийшээ яваад, өдөржин тэндээ байж Энэтхэг, Францтай хийдэг арилжаа наймааныхаа ажил үйлийг явуулна. 

	Тэдэнтэй хамт ирэлцсэн Ральф тайж аль болохоор тэднийг хөгжөөнтэй байлгаж, түүнийгээ маш эвтэйхэн гүйцэтгэх учраас ийм аятай сайхан юм хийж байгаа нь тэдэнд үл анзаарагдах ажээ. Ральф байгалийн шинжлэх ухааныг үзэж, тариалангийн ажил үйлийг ажиглан судална. Индиана урьдын заншилдаа эргэн орж, эрлийз хүүхнүүдийн онцлог шинж болсон хийх ажилгүй залхуу байдалд шилжээд, өдрийн аагим халууныг хоёр модны хооронд татсан сүлжээ торон дээр хэвтэн, үдэш оройн урт цагийг уул хадны завсар ганцаар явж өнгөрөөх болжээ. 

	Бурбоны арал асар том шовх хэлбэртэй, сууриараа дөч орчим лье28 талбай эзэлж, сүрлэг том оргил сарьдаг нь мянга зургаан зуун туаз29 өндөр ажээ. Энэхүү асар том уулын аль ч дээрээс харахад арсайж сарсайсан асга хад, нарийхан нарийхан жалга хөндий, өндөр ургасан ой мод харагдаж, түүнээс цаашид тэнгэрийн хаяатай нийлсэн цэнхэр номин тэнгис үзэгдэнэ. Индиана өрөөнийхөө цонхоор эгц өмнө нь дүнхийн сүндэрлэх уулын хажуу хэвгий дэх өтгөн ургасан ой мод хавцлын завсраар үзэгдэх Энэтхэгийн гадаад их далайгаар зорчин яваа хөлөг онгоцны цагаан цагаан дарвуулуудыг үзнэ. Урт өдрийн нам гүмд тийм юм харж байх нь уйтгар гунигийг нь улам нэмэгдүүлж, мухардмал харанхуй байдлыг бий болгоно. Байгалийн үзэсгэлэн сайхан түүний сэтгэлийг сэргээх нь байтугай, тэр сайхныг хараад бодол санаа нь улам ч бүдэг бүрхэг, баяр жавхаагүй болно. Индиана өдрийн гэрлээс ч нуугдахыг хичээн цонхны сүрлэн хөшгийг буулгаж, халуун төөнөсөн гашуун нулимсаа мэлмэрүүлэн уйлж суух ажээ. 

	 Үдэш оройн цагаар, уулын зүгээс тутаргын тариалангийн үнэр аясын салхитай хамт ирэх үед Индиана гонхонд гарч фахам гэдэг цайны ургамлын анхилам үнэрээр амьсгалан, янжуур татан суух бүлгээ. Тэр бээр ямар нэгэн гарч болохуйц хясаа буюу сөнөсөн галт уулын өрх дээр гараад, тэндээсээ жаргах нарны туяанд улбар ягаан өнгөтэй үүлс, чихрийн нишингийн шуугих түрүүн дээгүүр манарах нал эрдэнийн алтлаг тоос, усан дотроос цухуйх хадны гялгар шовх оройг ажиглан зогсох бөгөөд тэнгисийн байдал шаналанг нь улам нэмэгдүүлэхийн зэрэгцээ өнгөц зэргэлгээгээрээ байж болшгүйгээр даллан дууддаг аюултай учраас Сен-Жиль голын адаг руу бууж очдоггүй ажээ. Давлагаалан долгиолох манант алсын тэртээ өөр нэгэн газрын ид шидэт дүр харагдах шиг болно. Үнэндээ ч зарим үед гулсан нүүх үүл хачин сонин хэлбэртэй дүрстэй болж, нэгэн үе тэнгисийн гадаргуу дээр асар том цагаан давлагаа үүсээд Луврийн музейн нүүрэн талтай адил шиг санагдаж, нөгөө үед манан дундаас хоёр дөрвөлжин дарвуул гэнэт хөвөлзөн гарч ирээд Парисын эх дагинын сүм шиг бодогдон, тэрхэн даруйдаа Сена мөрөн дээгүүр өтгөн манан бүрхэж сүмийн суурийг халхлахад цамхаг нь агаарт өлгөгдсөн юм шиг болж, эсвэл цагаан ягаан өнгөт хэсэг бусаг үүл байсхийгээд л хэлбэр дүрсээ өөрчлөх нь маш том хотын сонин сайхан барилга байшинг санаанд оруулах ажээ. 

	Индиана бас л өнгөрсөн явдлын эрхшээлээс хараахан гараагүй байгаа болохоороо хэдийгээр Парис хотноо амьдралынхаа хамгийн хүнд үеийг өнгөрүүлсэн ч тус хотын дүрс үзэгдэх шиг болоход баярласандаа тогтож байж ядна. Тэгэхийн цагт түүний бие нэг л хачин болдог юм. Индиана газраас дээш толгой эргэм өндөрт байж, тэртээ доор нь түүнийг гадаад их далайгаас тусгаарласан хавцал жалга тахирлаж махирлаад, тэдгээрийг харан харан байтал өөрөө агаарт цойлон харвасан сум шиг ер бус хурднаар явсаар сэтгэлдээ бодсон гайхамшигт сайхан хотод ойртож байгаа мэтээр санагдана. Тийнхүү мөрөөдөлдөө автан байхдаа түшиг тулгуур нь болсон ханан хаднаас өөрийн мэдэлгүй зүүгдэн зуурах ажээ. Хэрэв энэхэн үес хэн нэгэн хүн түүний ховдог шунаг харц, дээр дээр оволзон түхэлзэх цээж, нүүрэнд нь тодрох этгээд баярыг харвал ухаан солиотой хүүхэн байна гэж бодохоор байлаа. Гэтэл энэ нь Индианын өдөржин бодсон мөрөөдлийн ганц баярладаг цаг нь, ганц жаргадаг мөч хором нь байжээ. Хэрэв хар хүн нь ингэж зугаалахыг хориглосон бол энэ хүүхэн цагаа яаж нөхцөөх байсныг би мэдэхгүй юм. Яагаад гэвэл энэ хүүхэн гагцхүү өөрийнхөө хий мөрөөсөл, дуртгал ч биш, хүлээлт ч биш, найдлага ч биш. харамсал ч биш, зөвхөн гал халуун, юуг ч залгимаар хүсэл тэмүүллийнхээ хүчээр амьдарч байсан билээ. Индиана ингэж л халуун орны тэнгэрийн дор бүхэл бүтэн долоо хоног, сар улирлыг өнгөрүүлэн, ганцхан сүүдрээ л сонирхон үзэж, энхрийлэн хайрлаж хий мөрөөдөн байжээ

	Ральф ч гэсэн өөрцгүй гадаад их далайг үзэх дургүй, дахиад л их далайг туулах хэрэг гарсан юм шигээр санах учир тэнгисийн амьсгалаас хол бөглүү бүдэг харанхуй газрыг сонгон авч түүгээр сэлгүүцнэ. 

	Ральф Франц улсыг ямар нэгэн лай ланчигтай газарт тооцно. Тэр Франц улсад даанч зол хувьгүй байсан учраас, хэдийгээр зовлонд дасаж, шаналгааг тэвчээрлэн өнгөрөөж сурсан ч түүнийг санамагцаа сүр сүлд нь буудаг, аль болохоор тэр орныг мартахыг хичээдэг байв. Ральф амьдралд гомдсон ч гэсэн одоохондоо хэн нэгэнд хэрэгтэй байна гэж үздэг тул амьд явахыг хүснэ. Тийнхүү Ральф Францад байсан тухайгаа ярихаас аль болохоор зайлсхийнэ. Ер нь Дельмар авгайн ой тойноос тэр аймшигтай дуртгалыг арилгахын тулд юугаа ч хайрлахгүй байжээ! Гэвч тэгээд амжилт олно гэж бараг итгэсэнгүй. Өөрийгөө эв дүй муутай, уран цэцэн биш гэдгийг мэдэх тул Индианаас зайлсхийж, юухан хээхнээр сатааруулахыг оролдсонгүй. Тэр нь хэтэрхий бүрэг даруу, илүү дутуу зангүйгээсээ болоод аанай л хөндий хүйтэн, хар амиа хичээсэн хүн шиг харагддаг байв. Тиймээс ганцаараа л шаналан, хүн амьтнаас аль болохуйц хөндий байхыг эрмэлзэнэ. Түүнийг бүтэн өдөржин ой мод, уул хадаар хэрэн хэсэж, шувуу мувуу, хорхой шавж хөөцөлдөж явахыг нь харвал анчин юм уу байгаль судлагч хүн байна, энэ хоргүй сонирхолдоо бүрмөсөн автагдаад хавь ойрын нь хүмүүсийг догдлуулдаг сэтгэл зүрхний хэргийг ер сонирхдоггүй хүн байна гэж бодож болмоор ажээ. Гэтэл үнэн хэрэг дээрээ ан гөрөө, шинжлэх ухаан нь түүний хувьд өөрийн уй гашуу, зовлонтой бодлыг ил гаргахгүй байхад нь тусалдаг зүйл байсан билээ. 

	Шовх хэлбэртэй Бурбоны арал нь тэр аяараа нарийхан нарийхан гуу жалга болсон агаад тэдгээрийн ёроолоор уулын түргэн горхи хоржигнон урсана. Ийм жалгын нэгийг Берникийн нэрээр нэрлэжээ. Энэ бол маш үзэсгэлэнтэй, налуу хэвгийд нь хадны завсраар бурзайн ургасан бут, оймын ширэнгэтэй эгц цавчим ханан хадны хоорондох гүнзгий бөгөөд хавчуу жалга байв. 

	Гүн жалганы хоёр хавцлын хоорондуур горхи урсана. Горхи жалганы амсарт очоод асар дээрээс цацран бууж, тэртээ доор хулс зэгстэй бага шиг нуурыг үүсгэнэ. Түүний дээгүүр усан ширхэг цацран манарч эрэг дагуу нь, бас элбэг уст нуураас гарсан горхины эрэг даган гадилын ба алтан жүрж мод ургаж, өтгөн ногоон навч найлзуураараа бүхий л хавцлыг бүрхжээ. Ральф аагим халуун, амьтан зоноос зугтаж ийшээ ирдэг, бүх зугаацал нь түүний хамгийн дуртай энэ газарт хүрч төгсдөг байжээ. Сэрүү татсан хүрхрээний нэгэн хэмийн чимээ Ральфыг тайвшруулах тул нууцхан юм уу хэнд ч мэдэгдээгүй зовлонд зүрх нь базлагдах мэт болмогц ийшээ ирж, хүний нүднээс далд гомдоллон уйлж, уйтгар гуниг, залуу халуун насныхаа зарцуулагдаагүй хүчийг шавхан гаргадаг байжээ. 

	Ральфын зан аашийг та нарт ойлгуулахын тулд түүний амьдралын элбэг хагас хувь нь энэ гүнзгий жалганд өнгөрсөн гэж хэлж болох юм. Ральф ийшээ бүр бага балчир байхдаа ирдэг, эх эцгийнхээ шударга бусаар гадуурхдагийг энд хатуужин давж, хатуу хэцүү хувь заяатайгаа тэмцэх сэтгэлийн эрч хүчийг энд хуримтлуулж, хожим нь түүний хоёр дахь шинж болсон хэрсүү хатуужлыг чухамхүү эндээс олсон байжээ. Бүр жаал хөвгүүн байхдаа бяцхан Индианыг ийш нь мөрөн дээрээ суулган авчирч, эргийн зүлэг ногоон дээр унтуулан, өөрөө тунгалаг уснаас загас гогодох юм уу шувууны үүр эрж хад асгад авирдаг байсан юм санжээ. 

	Ральфын ганцаараа тайван байхыг гагцхүү цахлай, салхич шувуун, усны тахиа, тэнгисийн хараацай л эвдэнэ. Энэхүү эрэг хавийн шувууд эгц цавчим хадан хясаанд үүрээ засах бөгөөд байсхийгээд л дээш цойлон нисэх, уруугаа чулуу шиг шуугин шумбан буух, гүн хавцал дээгүүр элэн халих нь үзэгдэнэ. Тэд оройхон хэрд нэгэн дор цугларан хөл хөөрцөг болж, бүдүүн нарийн элдэв дуугаа цуурайтуулан хавцал жалгыг дүүргэнэ. Тэгэхэд Ральфт тэдний сүрлэг сайхнаар нисэх, гунигтайяа донгодон жиргэх нь таалагдана. Тэр бээр өөрийн бяцхан сурагчдаа шувуудын хэрхэн амьдардгийг өгүүлж. Мадагаскар арлын ягаан гэдэс, солонгорсон ногоон нуруутай сайхан галууг зааж, бас хааяа ийшээ ирдэг фаэтон хэмээх халуун орны тэнгисийн шувуу эргэлдэн нисэхийг хамтад үзэж, сонирхон шагшина. Энэхүү гал улаан өд нь нарийхан сүрлийг санагдуулсан шувууд хэдхэн цагийн дотор Маврикийн арлаас Родригес30 аралд нисэн ирээд шөнө болоход заавал үүр ангаахайдаа буцах тул тэнгис дээгүүр хоёр зуун миль нисдэг ажээ. Салхич шувууд мөн адил ийшээ ирж, урт нарийхан далавчаа унжуулан дэлгэж, гомдоллох мэт чанга дуугаараа хавь ойрыг дүүргэн хадан хясаан дээр сууна. Бас тэнгис далайн хаан шувуу болсон салаа далавчит, хөх бор өдтэй, махир хошуутай том гэгчийн харуулчин шувууд нисэн айсах бөгөөд газар буух нь нэн ховор, агаарт байх нь угаас заяасан нутаг нь юм шиг, үргэлж хөдөлж байх нь өөрөөр байж болдоггүй шиг, цаг үргэлж элэн халина. Хад асгын жигүүртэн олон шувууд үүр уурхайн нь дэргэдүүр үргэлж эргэлдэх манай хоёр хүүхдэд дассан бололтой, тэднийг ойртон очиход айхаа бараг больжээ. Дөнгөж сая буусан хадан хясаа өөд нь Ральфыг авиран гарахад бөөн сүргээрээ дахин нисээд арай дээхэн очоод буух нь хор хүрмээр ажээ. Индиана тэр шувуудыг харан тачигнатал хөхөрнө. Тэгээд түүнд зориулан Ральфын олж ирсэн өндөгнүүдийг сүрлэн бүрх малгай дотроо хийж, болгоомжтойхон авч явна. Тэнгисийн том том шувууд өндгөө хамгаалан хүчирхэг далавчаараа цохилон сүрхий тэмцэлдэх тул Ральф тэдгээр өндгийг арайхийж булаан авдаг байжээ. 

	Ийнхүү дурсан бодох юм нэмэгдсээр Ральфын санаа бодлыг уйтгар гунигаар дүүргэн, цаг хувьсаж, хэзээ ч салдаггүй байсан бяцхан охин одоо найз нөхөр нь биш болоод, ер юутай ч гэсэн урьдынх шигээ ний нуугүй, итгэлтэй байхаа больжээ. Хэдийгээр Ральф түүнийг дахиад биедээ татаж, Индиана ч Ральфыг халамжлан анхаарах болсон хэр нь тэдний хооронд илэн далангүй байхад нь саад болсон ямар нэгэн зүйл байсан нь хоёулын бодлыг эзэмдсэн дуртгал байжээ. Энэ асуудалд орж чадахгүй нь гэдгээ Ральф мэдэх боловч нэгэн удаа эгзэгтэй үед уг асуудлыг цухуйлган зоригтой оролдлого хийсэн нь ямар ч үр дүнд хүргэсэнгүй. Тийн дахин оролдох нь одоо үр ашиггүй хатуу харгис хэрэг болох байсан тул шударгаар зэмлэн Индианын уй гашууг нэмэгдүүлснээс цаанаа дургүйцэж жигшин үздэг нөгөөдөх дээд зиндааны этгээд Раймоныг нь зөвтгөн сайшаах нь дээр биз гэж Ральф боддог болжээ. 

	Ийнхүү Ральф дуугүй явж, тэр ч байтугай Индианаас зугтдаг болсон юм. Тэр хоёр хэдийгээр нэг гэрт байдаг ч яаж ийгээд уулзалгүй байсаар зөвхөн хоол ундаа идэж уухад л дайралдана. Тэглээ ч гэсэн Ральф Индианыг нууцхан сэтгэлээр энхрийлэн халамжилна. Ральф халуунаас болоод дүүжин торон дотроосоо гарах аргагүй үедээ л тариалангийн газраа очихгүй бөгөөд үдэш оройн цагаар Индианыг салхинд гарахад, аль нэгэн шалтаг заагаад Дельмар гуайг ганцаарыг гонхонд нь үлдээж, өөрөө хадан хясааны бэлд очиж, Индианын ирж суух ёстой газар нь түрүүлэн хүрээд хүлээдэг байжээ. Тэр нь Индианыг модны навч мөчрийн завсраар нарны гэрэл бараг нэвтэрдэггүй газраас хэдэн цагаар ажиглан харж суудаг ч түүн рүү ер ойртон очдоггүй, уйтгарлан бодлогоширч суухыг нь хоромхон зуур боловч үймүүлж зүрхэлдэггүй байлаа. Индианыг голын хөндий рүү бууж ирэхэд түргэн урсгалт горхины эрэг дээр Ральф заавал дайралдана. Тэр горхины эрэг дагасан нарийхан жим тэднийд хүрдэг байжээ. Ральф түүнийг хүлээн хоржигнон урсах горхины ус цохилон байдаг том гэгчийн бул чулуун дээр төлөв сууж байх бөгөөд Индианын цагаан плать эрэг дээр цайвалзан үзэгдмэгц дуугүйхэн босоод, угтан тосож, гараа өгч сугадуулан, хаалгандаа тултал явахдаа, Индианыг ердийнхөөсөө уйтгар гуниг ихтэй байгаагийн тэмдэг болгон ямар нэг яриа өдөхгүй бол нэг ч үг дуугаралгүй ирнэ. Тэгээд Индианаас салж, унтлагынхаа өрөөнд ороод, гэрийн улс цөмийг унтахаас нааш хэвтдэггүй байлаа. Хэрэв Дельмар гуайн дуу чангараад ирвэл Ральф нэг шалтаг гаргаад л түүний өрөө рүү орж, тайвшруулахыг оролдох юм уу анхаарлыг нь сарниулахыг хичээхдээ зориут ингэж байгаагаа ер үл мэдэгдэнэ. Тэдний орон байр манай эндэх шиг уур амьсгалтай газрынхыг бодвол хөнгөн нимгэн тул, хурандаа байнга хүний нүдэнд байгаагаа мэдээд аргагүйн эрхэнд уур омгоо хазаарлан барина. Тийнхүү Ральф цаг үргэлж ойр байж, өчүүхэн төдий шуугиан гармагц л гурав дахь этгээд болон хөндлөнгөөс орж ирдэг нь Дельмар гуайг төв түвшин байлгана. Ер нь чиг хурандаа туйлын нэрэлхүү хүн тул тэрхүү дуугүй хэр нь хатуу хэрсүү гэрчийн дэргэд биеэ барьж чадна. Бас ажил төрлийн холбогдолтой эсэн бусын эвгүй явдлаас үүсэн хуримтлагдсан хор шараа гаргахын тулд хатуу шүүгч Ральфын унтахаар явж одохыг хүлээх ч удаа байв. Гэтэл тэр нь дэмий байжээ. Ямар нэгэн нууцгай нүд түүнийг байнга ажиглан хянаж байх шиг санагдана. Яагаад гэвэл түүнийг жаахан хатуу үг хэлэх юм уу чангахан дуугараад орхимогц л тэр даруй Ральфын унтлагын өрөөнөөс ширээ сандал хөдөлгөх чимээ юм уу, хөлийн чимээ гарах тул эхнэрийн минь болгоомжтой тэвчээртэй дотно хүн унтаагүй байгаа юм байна гэж бодоод арга буюу дуугүй болдог байжээ. 

	
ДӨТГӨӨР ХЭСЭГ

	XXV БҮЛЭГ

	Наймдугаар сарын 8-ны танхим халагдсан31 нь Францад их эргэлт болж, Раймоны сайн сайхан байдалд хатуу цохилт болжээ. Ер Раймон түр зуурын ялалтад хөөрөн баярладаг дүйвээнээр дагалдагсадтай адилгүй, улс төрийн бодлогод хамаг оюунаа зарцуулж, ирээдүйнхээ бүх төлөвлөгөөг түүнд тулгуурладаг, ван эвтэйхэн эвлэрэх замд орсноороо улс орны доторх тэнцвэрийг зэгсэн удаан хадгалуулж, хуучин тайж айлуудын амар жимэр оршин тогтноход зайлшгүй хэрэг болно гэж бодож явжээ. Гэтэл Полиньяк гарч ирсэн нь тэр найдлагыг нь хөсөрдүүлсэн байна. Раймон түр зуур амжилт олъё хэмээн хувийн тооцоогоо зохицуулъя гэх нь ээ даанч алсын хараатай, «шинэ» нийгмийг даанч сайн мэддэг байсан учраас миний сайн сайхан, ажин түжин байдал минь эзэнт төртэй хамт ганхаж, эд хөрөнгө, тэр ч байтугай амь нас минь хутганы ирэн дээр тогтож байна гэж ойлгожээ. 

	Раймон эгзэгтэй бөгөөд хэцүү юманд орооцолджээ. Одоо болтол амин хувийнх нь эрх ашигтай нягт холбоотой явж ирсэн вангийн ордны төлөө үнэнч зүтгэхийг нэр төр нь тохоож байсан хэдий боловч аюултай учраас дураараа дургиж, өвөг дээдсийнхээ заавраас гажих арга байсангүй. Гэвч буурь суурьтай, бодлоготой хүн гэсэндээ хязгааргүй эрх мэдэлтэй эзэнт төрийг тогтоох гэсэн ив илэрхий эрмэлзэлгээг дэмждэггүй, үүнийг миний бодсонтой эрс тэс зөрж байна гэж хэлдэг байв. Улс төрийн ийм чиглэл түүний дэвшихэд саад болон заналхийлж, тэр ч байтугай, нэг бус удаа вангийн засгийн өмнөөс аливаа юманд шударга үйлийг баримтална, тангаргаар авсан үүргээ ягштал биелүүлнэ гэж амлаж байсан нэрт нийтлэлчийг маань инээдэмтэй байдалд оруулахад хүргэв. Чухамхүү ингэж л засгийн газрын үйл ажиллагаа залуу улс төрийн бодлоготны болгоомжгүй амлалтыг няцаажээ. Хоёрхон хоногийн өмнө үндсэн хуультай эзэнт төрийг дэмжиж байсан санаа амар, хэнэггүйчүүл өнөөдөр оппозицийн талд орцгоож, Раймон болон түүний санал нэгтний бичсэн бүх зүйлийг мэх гох гэж нэрлэж эхлэв. Түүнээс үлэмж аргатайнууд нь Раймон мэтийг болгоомжгүй, авьяас мөхөс гэж буруутгаж гарлаа. Раймоны хувьд эзэнт төрийн үед тийм нэртэй мандаж явснаа одоо мангуу амьтан гэж хэлэгдэх нь ихээхэн доромжлол боллоо. Тэр, сэтгэлийнхээ гүнд үеэ өнгөрөөн мөхөх мөрөөрөө мөхөхгүй, өөрийг нь хамт чирээд мөхөж байгаа эзэнт төрийг үзэн ядаж, хараалын муухайгаар хараалаа. Үүнд шийдвэрлэх тэмцэл болохоос өмнө эзэнт төрөөс яс салахыг хүссэн боловч бүх юмыг зүй зохисоор нь явуулах ёстой байв. Раймон нэлээд хугацаанд эсрэг хоёр талын аль алины итгэлийг хүлээхийн тулд өгүүлшгүй их чармайлт гаргажээ. Оппозицийн талынхан өөрийн талыг баримтлагч шинэ хүмүүсийг дуртайяа эгнээндээ оруулах бөгөөд тэдэнд хүний тоо хэрэгтэй байснаас шинээр орогсдоос үнэнч зүтгэх эсэхийн баталгааг шаарддаггүй байжээ. Тийм ч учраас сэтгэл дундуурхан хүн ч олноор орсон байна. Тэрнээс гадна, тэд нэртэй нэртэй айлуудыг авахаас зайлсхийдэггүй байснаас өдөр болгон сониноор дамжуулан өөртөө татах элдэв арга зохиож, нуран унасан эзэнт төрийн үлэмж нэртэй хүмүүсийг талдаа татан авч чаджээ. Тэр арга Раймоныг мэхэлж эс чадсан ч Раймон түүнээс ашиг хонжоо олж болно гэдэгт итгэл төгс байсан болохоороо тэр арга залийг няцаасангүй өнгөрч байв. Нөгөөтээгүүр, хаан ширээг хамгаалагчид байр суурынхаа найдваргүй болохын хэрээр улам ч тэсэхүйеэ бэрх болжээ. Тэд өөрсдөдөө хамгийн хэрэгтэй хүмүүсийг эгнээнээсээ ямар ч бодлогогүйгээр хөөсөөр удалгүй Раймоныг шүүмжлэн, итгэхгүй болсон нь тодорхой болов. Раймон угаас нэр алдрыг амьдралын хамгийн чухал зүйлийн нэг гэж үздэг, энэ дэлхий дээр ганц эрхэмлэн нандигнадаг байсан тул энэ хэцүү байдлаас хэрхэн гарах арга ухааныг сүвэгчлэн ядаж байтал аз болоход үе мөчний өвчин үгдрэн сэдэрч, аливаа ажлаас хөндийрүүлэхэд хүргэн, ээжийн хамт хөдөө гарахаас өөр замгүй болгожээ. 

	Раймон хөдөө гарч амьтан хүнээс тусгаарлагдсанаа амьдаараа авсанд орж, хагаран сарниж буй нийгмийн хөл хөдөлгөөнд оролцож чадахгүй байна гэж санахаас шаналан зовж, бас зөвхөн өвчин эмгэгээс алийг нь сонгохоо мэдэхгүйн улмаас аль нэг талыг нь баримтлах аргагүйдэж, бүр хамгийн адгийн өөдгүй хүмүүсийг хүртэл шийдвэрлэх тэмцэлд уриалан дуудаж, газар сайгүй дайчин тугаа мандуулан явагсадтай нийлж чадахгүй байгаадаа ихэд хар бууж байлаа. Хэцүү өвчин, ганцаардмал, уйтгар, сэтгэлийн зовлон нийлээд нэг мэдэхэд түүний бодол санааны чигийг өөрчлөн залжээ. Ер нь дээд зиндааныхны алдар гавьяаны төлөө ингэж их хүчин чармайлт гаргах хэрэг байна уу, үгүй юу гэж анх удаагаа өөрөө өөрөөсөө асуусан ч байж болох юм. Цөм өөрийг нь хэрэгсэхээ байгаад гайхамшигтай авьяас, алдар гавьяа нь хоромхон зуурт мартагдсаныг үзмэгц дээд зиндааныхныг харааж зүхэж эхлэв. Тийнхүү итгэж найдсан нь мэхлэгдэж хоосон өнгөрсөн ч нийгмийг зөвхөн амин хувийн ашиг завшаандаа хүрэх хэрэгсэл болгон ашиглаж, гагцхүү өөрийнхөө сайнаар тэр зорилгодоо хүрсэн юм сан гэж бодоход дотор нь уужирдаг байв. Ер нь иймэрхүү бодлоос өөр юу ч хар амиа хичээх үзлийг бэхжүүлдэггүй билээ. Тэгсээр Раймон зохион байгуулалттай нийгэмд аж төрж байгаа хүн жаргая гэвэл нийгмийн болоод хувийн амьдралдаа азтай байж, хүмүүсийн дунд ялалт байгуулж, ар гэртээ баяр баясгалантай байх хэрэгтэй юм байна гэдэг дүгнэлтэд хүрлээ. 

	Раймоны өвчтэй байхад бие хайргүй арчлан сувилсан ээж нь айхтар сүрхийгээр өвдөж эхэллээ. Иймд Раймон өөрийн бие мууг огоорон, ээжийгээ сувилах ажилд орсон боловч ямар ч арчаагүй байжээ. Хүчтэй зоримог хүмүүс аюул тулгармагц хатуужин чангарч гайхамшигтай тэсвэрийг үзүүлдэг бол арчаагүй сул нь тэгж зоригтой хөдөлж чаддаггүй ажээ. Хэдийгээр Раймон нийгмийн нүдэнд сайн хүү шиг харагддаг ч биеийн хүчин чадлаар дутмаг учир тэсвэр муутай байжээ. Тэр бээр орноос босохгүй хэвтэж, хааяа хааяа эргэж ирсэн нэр хэмээж, толгойн нь дэргэд хэсэг сууж байгаад нийгмийн амьдралын гүн рүү шумбан орохыг яаравчилдаг ганц нэг нөхөд, зарц нараас өөр хүнгүй болмогцоо Индианыг дурсан санаж, чухам өдийд л маш хэрэгтэй байж гэж үнэн сэтгэлээс харамсана, Индиана хэрхэн тэр хөгшин ярдаг хар хүнээ үйлчилж, халамжлан асарч байдгийг санаж, дурлалт хар хүү нь болсон намайг ямаршуу энхрий дотноор анхааран халамжлах байсан бол гэж бодлогошрон хэвтэх болжээ. 

	«Хэрэв түүний биеэ гаргуунд нь гаргахыг би зөвшөөрсөн бол нэг талаар нэр хугарсан ч, нөгөө талаар одоо надад ямар их ачтай байх байв аа? Тэгсэн бол би өдийд ганцаараа байж байхгүй байжээ. Хөнгөн хийсвэр, хар амиа хичээсэн амьтан «намайг хаясан ч», тэр бүгдийн зэвүү хүргэсэн хүн миний хөлийн дэргэд суучхаад, намайг хайрлаж халамжлан, надтай хамт уйлж, миний зовлон шаналгааг нимгэрүүлж байх байж дээ. Би тэр хүүхнийг юунд хөөв өө? Тэр надад даанч их хайртай байсан, түүнээс надад бэлэглэх зол жаргал нь амьтан хүний хар хэлийг мартуулах байсан шүү дээ» гэж бодов. 

	Тэгээд, биеэ гайгүй болмогц л заавал гэрлэнэ гэж бодоод урьд өмнө хөрөнгөтөн, язгууртны дунд явахад нь анхааралд өртөж байсан нэр ус, нүүр царайнуудыг нэгд нэгэнгүй бодож эхлэв. Тэгэхэд сайхан сайхан амьтад санаанд нь орж ирж, цэцэг навчаар чимэглэсэн сайхан сайхан толгой, хун цэнгийн өдөөр хийсэн хүзүүний ороолттой цав цагаан хүзүү мөр, нимгэн гялтганасан торгомсог эдээр яв цав бариулаастай нарийхан гоолиг бэлхүүс, ер нь Раймоны цаанаа шаналгаатай нүдний өмнүүр дур булаам гоё гоё амьтан дэвэн дэлэн эргэлдэх шиг санагджээ. Гэвч тэр бүх ганган гоё амьтдыг зөвхөн найр цэнгээний газар хуй салхин адилаар бүжиг эргэж буй дүрээр л үзсэн байна. Раймон сэхээ ормогцоо, энэ хүүхнүүдийн хөөрхөн ягаан уруул маяглан инээхээс өөрөөр инээмсэглэж чадах уу, үгүй юү, тэдний цагаахан булбарай гар сэтгэлийн шархыг анагааж чадах уу, үгүй юү, юмны нарийн ширийн учрыг айхавтар сүрхий тусгадаг ухаан нь өвчинд шаналсан хүнийг тайтгаруулан зугаацуулж, чадах уу, үгүй юү гэдгийг бодож үзэв. Раймон бол алсын бодолтой хүн тул эмэгтэйчүүдийн маяглахаас хэн хүнээс илүү болгоомжилдог, хар амиа хичээх явдлыг үзэн яддаг, иймэрхүү зан чанар надад яагаад ч жаргал авчрахгүй гэдгийг онц сайн мэддэг байжээ. Раймонд таарах тохирох эхнэр сонгон авах нь улс төрийн тодорхой чиг шугам баримтлахаас нь доргүй төвөгтэй байв. Энэ хоёр асуудалд яаралтай, болгоомжтой хандахыг нэг л шалтгаан сануулаад байжээ. Раймон хатуу чанд язгууртан гэр бүлээс гаралтай тул хамаа намаагүй дорд хүмүүстэй гэрлэхийг нь тэвчиж чадахгүй байсан бөгөөд энэ үед плебейчүүд тун их газар авсан үе байжээ. Байдлыг үзвэл хөрөнгөтнүүд тайж нарыг халах тавилантай юм шиг байхаар нь ноёрхох буурь сууриа хадгалахын тулд үйлдвэрийн эзэн юм уу биржийн эзний хүргэн болох хэрэгтэй гэж бодогдов. Тийнхүү, хамаг ирээдүйгээ шийдэх алхам хийхийнхээ өмнө салхи хаанаас гарахыг хүлээж, сийрэг саруул ухаантай байх нь зүйтэй гэж үзлээ. 

	Ингэж ажил хэрэгчээр ухаан зарсан нь дээд зиндааныхны дунд сэтгэл гэдэг ямар ч ач холбогдолгүй юм гэдгийг түүнд тодорхой харуулж өгчээ. Тиймээс санаандаа таарсан ханийг эрж олъё гэвэл ганцхан аз мэдсэн тохиолдлыг л хүлээх хэрэгтэй болжээ. Гэвч одоогийн байдлаар өвчин нь унжраад, сайн сайхан ирээдүйн горьдлого нь сэтгэлийн зовлонг нимгэлж чадахгүй байв. Тэр, Дельмар авгайг хулгайлаад аваачихаас татгалзсанаараа ямар тэнэг юм хийв ээ гэдэгт гунигтай дүгнэлтэд хүрч, өөртөө ашигтай юмыг тэр үед ойлгосонгүй гэж биеэ зэмлэхийн ихээр зэмлэв. 

	Гэтэл яг энэ үеэр Бурбоны арлаас Индианын бичсэн захидлыг хүлээн авчээ. Индиана хэдийгээр зовлон эдэлж, тэр зовлонд дийлдэж нугарах ёстой бөгөөтөл нугараагүй, сэтгэл санаа нь хөдөлбөргүй хатуу бат байгаа явдал Раймонд асар их сэтгэгдлийг төрүүлэв. 

	«Би энэ хүүхний тухайд буруу бодсон байжээ. Үнэхээр надад жинхэнэ ёсоор дурласан, одоо ч гэсэн дурласаар байгаа юм байна. Миний төлөө жирийн эмэгтэй хүний хийж зүрхлэхгүй баатарлаг гавьяаг хийхэд бэлхэн, магадгүй намайг ганцхан үг хэлбэл ертөнцийн нөгөө хагасаас над руу ухаан малгайгүй шуугин орж ирж болох юм байна, үүнийг шалгахад зургаан сар, аягүйдвэл найман сарын хугацаа орох нь даанч тоогүй юм даа, тэргүй бол ч үзээд алдмаар байна санж» гэж харамсан бодлоо. 

	Раймон ингэж, бодсоор унтсанаа удалгүй хажуугийн өрөөнд бөөн хөл үймээн болоход сэржээ. Арайхийж босоод, дан дээл өмсөгчөөн болж, ээжийнхээ унтлагын өрөө рүү сажилж хүрвэл, ээж нь маш муу байжээ. 

	Бүр өглөө болсон хойно ээж нь жаал гайгүй болов. Тэгэхдээ, миний насны тоо гүйцэж байгаа юм байна гэдгийг ойлгоод хүүгийнхээ ирээдүйг л бодлоо. Де Рамьер авгай хүүдээ

	— Та намайг алдсанаараа хамгийн сайн нөхрөө алдаж байгаа хэрэг. Миний оронд танд таарах тэнцэх сайн эхнэр заяагаач гэж би бурхан тэнгэрт залбирч байна! Гэвч, Раймон минь, болгоогоорой, нэгэн зуурын нэр төрийг бодоод хамаг ирээдүйн амьдралаа гаргуунд гаргаж болохгүй шүү. Би нэг л хүүхнийг өөрийнхөө охин шиг байлгая гэж бодсон юм сан, гэтэл тэнгэр түүний хувь заяаг өөр тийш нь залжээ. Гэлээ ч гэсэн хүү минь, Дельмар хөгширч чадал нь барагдсан амьтан шүү, урт удаан аялсан нь түүний тамир тэнхээг бүрмөсөн барсан ч байж болох юм, хэн мэдэх вэ. Түүнийг амьд байхад эхнэрийг нь хүндэтгэж байгаарай, тэгээд миний араас явахад хүрвэл нь, би ч тэгж санах юм, бараг л ээж шиг минь намайг хайрлах нэг эмэгтэй хүн энэ дэлхий дээр бий гэж бодоорой хэмээн захив. 

	Тэр өдрийнхөө орой нь де Рамьер авгай хүүгийнхээ гар дээр нас баржээ. Раймон үнэнээс гүн ихээр гашуудав. Түүнд учирсан гарз даанч их байсан дээрээс худал дүрэм үзүүлэх юм уу холын бодлоготой байх аргагүй байжээ. Ээж нь түүнд үнэндээ маш чухал хүн байсан тул нас барсан нь санаа сэтгэлийн асар их дэмжлэг алга болж байгаа хэрэг байв. Раймон уйлан хайлан, ээжийнхээ зэвхийж цайсан дух, галгүй болсон нүдэн дээр нь гашуун нулимсаа унаган унаган харамсахдаа тэнгэр бурхныг ч, хувь заяагаа ч хараан зүхэж, Индианыхаа хойноос ч харамсан гашуудав. Бурхан тэнгэрийг надад зохих ёсны зол жаргалыг заяахгүй байна гэж зүхэн, намайг жирийн хар бор хүний адил үзээд, бүх юмнаас минь нэгмөсөн салгаж байна гэж хараажээ. Тэгсээр ер бурхан тэнгэр гэж юм байна уу, үгүй юү гэж эргэлзэн, намайг л нэгэнт ингэж шийтгэснээс хойш түүнээс татгалзаж, түүний санаа зоригт захирагдахаа байя гэж санаа шулуудав. Амьдралын хатуу үнэнтэй тулгармагцаа Раймоны хамаг мөрөөдөл утаа шиг замхраад, бие нь ихэд халууран, дахин орондоо орж, ширээнээсээ түлхүүлсэн эзэн захирагч юм уу унасан тэнгэрийн элч шиг шалдаа бууж шалчийгаад нам хэвтжээ. 

	Жаахан сэргэж, биеийнхээ сайжрахад Франц улсад юу юу болж байгааг сонирхож эхэлбэл, улс орны байдал улам доройтоод, ард түмэн алба татвар төлөхөө больж байжээ. Раймон эзэн төрийнхний мухар сохрыг гайхан, одоохондоо тэмцэлд оролцож хэрэггүй гэж үзээд Серсидээ ганцаар тусгаар сууж, ээж, Дельмар авгай хоёрыгоо мөрөөдөн гиюүрэн байх боллоо. 

	Анхандаа хальт бодогдоод өнгөрсөн бодолдоо байнга эргэн эргэн орсоор, яваандаа Индиана бол миний хувьд бүрмөсөн алдагдаагүй, би л хүсэх юм бол буцаагаад ирүүлж болох юм байна гэдэг дүгнэлтэд хүрчээ. Тэр энэ төлөвлөгөөг биелүүлэхэд багагүй бэрхшээл бийг мэдэвч гарах хонжоо нь тэрнээс ч их гэдгийг бас ойлгов. Ганцхан хүүхний бэлэвсрэхийг хүлээх нь түүний хувьд ашиггүй, тийн де Рамьер авгайн зөвлөснөөр хүлээж байгаад суух нь сонирхолд нийцэхгүй байлаа. Дельмар дахиад хорин жил амьд явахыг хэн байг гэх вэ, бас Раймон ч гэсэн хожмоо гялалзтал суга дэвших боломжоос зайлсхийхгүй байж. Түүний баялаг бөгөөд амьдаар дүрслэн бодох ухаан нь үлэмж цаагуур юмыг бодогдуулна. Тэр бээр Индианыг төвөггүй амархан эрхэндээ оруулна гэж бодон, тэрхүү оргилуун дэврүүн сэтгэлтэй хүүхнийг номхон хүлцэнгүй үнэнч янагаа болгох заль мэх, арга ухаан надад байна гэж үзэв. Индианыг гэрийн мухар сахиулж гаднах нийгмийн халдлагаас хамгаалан хаацайлж болно, тэгээд нандин эрдэнэ шиг цухуйлгалгүй байлгаж ганцаардаж уйдсан цагтаа түүний ширгэшгүй цэвэр ариун бие сэтгэлийг эдлэн жаргана гэж тооцоолов. Хар хүний нь уур хилэн ч түүнийг айлгасангүй. Худалдаа наймааны ажил нь ертөнцийн нөгөө талд аргамжаад байж байхад эхнэрээ эрж гурван мянган лье холоос ирэхгүй нь лавтай шүү дээ. Индиана ч гэсэн ингэж их зовлон эдэлсэн болохоороо элдэв зугаа цэнгэл эрж давхихгүй нь мэдээж, түүнд ганцхан Раймоны хайр л хэрэгтэй, Раймоныг халамжилсны хариуд өөрт нь хайртай сайн байхад л болно. Раймон бас урьд өмнийн хүйтэн хөндий сэтгэл гаргаж байсан хэцүү бэрх хугацаанд нь Индиана бууралтгүй хайрлан энхрийлж байсныг саналаа. Тиймээс өөрийнхөө эрх тааваар байхыг хэвээр хадгалаад, Индианад гомдоллох шалтаг гаргалгүй байх хэрэгтэй юм байна, чингэж Индианыг аяндаа гэр бүл болохыг зөвшөөртөл нь хатуу зогсох хэрэгтэй. Хэдийгээр нийгмийн зан заншил, хууль зүй байлаа ч тэсэн иймэрхүү нууц холбоо байдаг, болгоомжтой зальтайн ачаар нууцаа хадгалж чадан, хүн амьтны буруушаахаас хамгаалж байдаг жишээ олныг мэдэх учраас энэ бүхнийг биелүүлж бүрэн зохих зүйл гэж Раймон үзжээ. 

	«Ер нь энэ хүүхэн миний төлөө юу ч хийхээс буцахгүй бэлэн байна. Миний төлөө ертөнцийн нөгөө талаас ч ирэхдээ алс хэтдээ амьдрал нь хаашаа эргэхийг харгалзахгүй хүн юм байна. Нийгэм гэдэг бол зөвхөн авьяас мөхөс, өчүүхэн амьтдад л хатуу ханддаг, ер бусын зориг хүн амьтны гайхшийг төрүүлж, туйлын золгүй явдал хүний гарыг мухарладаг ажээ. Индианыг тийм алхам хийвэл өрөвдөцгөөж, тэр ч байтугай миний төлөө тэгж, өөр бусад хүүхний хийж зүрхлэхгүй юм хийсэнд нь шагшин магтах ч юм билүү. Түүнийг зэмлэлээ ч гэсэн шоолохгүй байх, хүүхний тийм хайртайгаа эргэлзээгүй баталсан хойно өмгөөлөлдөө авсан намайг хэн ч буруушаахгүй, түүгээр ч үл барам миний эрэлхэг зоригийг бахдан биширч ч болох юм. Ер нь юутай ч гэсэн намайг өмөөрөх хүн гарч, миний зан байдал тайлагдашгүй маргааны бай болоод магадгүй надад ашигтайгаар ч эргэж болох юм. Нийт олон гэдэг бол заримдаа өөрийг нь хэрэгсэхгүй байхад дуртай байх ёс бий, эл дол болсон замаар явсан хүнийг сонирхож шагшдаггүй шүү дээ. Манай үед нийгмийн бодол санааг ташуураар ташуурдан жолоодож байвал таарна гэж бодлоо. 

	Раймон ийм бодолтойгоор Дельмар авгайд захидал бичжээ. Тэр захидал нь үнэхээр ч ийм зальтай зантай, хашир хүний ухаанаас гарах захидал болж, хайр сэтгэл, уйтгар гуниг шингэсэн үнэмшим зүйл болов. Хааш нь л бол хааш нь бөхийлгөн нугалж болдог мөн ч уян хатан хулс байгаа биз. 

	Гэвч Раймон тун сэргэлэн хүн гэсэндээ өөрийн хүслийг захидалд тодорхой гаргасангүй. Индианыг эргээд ирдэггүй юм бол уу гэж үл гүйцэлдэх юм мөрөөдөн сууж байгаа мэтээр бичээд, энэ удаад түүний үүрэг зорилгын талаар тун бага дурджээ, Тэр ээжийнхээ эцсийн үгийг дамжуулж, түүнийхээ үхсэнд хэрхэн ядарч зүдэрч байгаагаа гоё үгээр бичиж, ганцаардан гуньж, аюултай байдалд байгаагаар дүрсэлж, Францад үүсэж эхэлж буй хувьсгалыг маш аймаар сүртэй гаргаж, гав ганцаараа цагийн аясын шуурга сөрөн явж байгаадаа баяртай байна гэжээ. Бас Индианыг урьд өмнө тэгтэл их товойлгон гаргаж ирээд байсан үнэнч сэтгэлээ одоо л гаргах цаг чинь боллоо гэж ойлгуулахыг хичээжээ. Цааш нь хувь заяандаа гомдоллож, сайн санаа гаргасныхаа горыг үзэж, өөрөө өөрийгөө үүрд ганцаардуулан махаа идэж, нэгэнт гартаа орж ирсэн жаргалыг цааш түлхсэн миний хохь болжээ гэх мэтчилэн бичсэн байна. Тэгээд бас

	Та надад хайртай байсан гэж битгий хэлэгтүн, тэгж хэлбэл тань миний эцсийн хүч чадлыг салгаж, эр зоригийг минь багадуулаад, би гэдэг амьтан тэгэхэд тийм өөдгүй шийд гаргаснаа зүхэж, өөрийн үүрэг уялгыг үзэн ядах болно шүү дээ. Та өөрийгөө жаргалтай байна, чамайг мартсан гэж хэлэгтүн, тэгвэл би та бид хоёрыг тусгаарлан уяж байгаа гинжийг тастах гэж оролдохоо болино» гэж бичжээ. 

	Ер нь нэг үгээр хэлбэл би зовж байна гэжээ. Тэр нь Индианад би чамайг хүлээн харж байна гэж хэлсэн хэрэг байлаа. 

	XXVI БҮЛЭГ

	Энэ захидлыг явуулсан хийгээд Бурбоны аралд хүрсэн цагаас хойш даруй гурван сар өнгөрчээ. Гэтэл энэ хооронд Дельмар авгай тэсэхүйеэ бэрх байдалтай болсон нь түүний хувьд асар их холбогдолтой, гэр бүлийн  дотор тохиолдсон нэгэн явдлаас үүсжээ. Дельмар авгай өдөржин элдвийг бодож, зовон шаналснаа цөмийг нь тэмдэглэн авдаг гунигтай заншилтай болсон байжээ. Энэхүү уйтгар гунигийн тэмдэглэлдээ Раймонд хандаж, тэр бичсэн зүйлээ түүнд явуулах гээгүй хэдий боловч гуньж гутарч байгаагаа эмгэнэлтэйгээр бичиж, дуугүй дараад өнгөрч чадахгүй зүйлээ нэгд нэгэнгүй бичиж, сэтгэл дотроо түүнтэй хуваалцдаг заншилтай болсон юм санжээ. Гэтэл тэр тэмдэглэл нь Дельмарын гарт орчихжээ. Орох ч гэж дээ, Дельмар Раймоны урьдын хэдэн захидалтай хамт хадгалсан хайрцгийг нь ханз татаад, уншиж үзмэгц хардах уурлах хослон хамаг бие нь чичирчээ. Хурандаа анхлан атаа хорслоос тогтож чадахаа байж, амьсгаа нь давчдан амь тэмцэж, нударгаа зангидан, зугаацаар явсан эхнэрийнхээ ирэхийг хүлээжээ. Хэрэв Индиана хэдхэн минутаар хожуу ирсэн бол хөөрхий Дельмар сэхээ авч, тайвширч болох байсан ч байж юуны магад. Гэтэл үйлийн үрээр яг тэрхэн үед гэртээ харьж иржээ. Хурандаа нэгэнт үг хэл нь эргэлдэх чадалгүй болсон үе тул шулуухан үсдэж аваад, хөсөр унагаж, толгой руу нь өшиглөжээ. 

	Дельмар, эхнэрийнхээ духан дээр цусан мөр зурайхыг хармагц, ийм сул буурай амьтанд ингэж ч хатуу харгис хандах гэж дээ хэмээн харамсахдаа өөрийгөө зүхэж, халаглаад, муухай хэрэг хийснээсээ сүрдэн, унтлагынхаа өрөөнд гүйж ороод, дух руугаа сум шигтгэхээр гар буутаа сумлажээ. Гэтэл хурандааг шийдсэнээ биелүүлэхээр завдсан яг тэр агшинд гонхонд байгаа Индиана нүдэнд нь үзэгджээ. Индиана газраас босож, тайван бөгөөд ихэмсэг хүйтэн байдлаар, нүүрээ даган урсах цусыг арчиж харагдав. Амьд байхыг нь үзэж хурандаа эхлээд баярласан боловч удалгүй түрүү түрүүчийнхээс ихээр уурлан хорсохдоо, 

	— Зүгээр л шалбарсан байна, уг нь чамайг албал таарах байсан юм! Би өөрийгөө алахгүй ээ, би чамайг цаад явдаг хар юмандаа тэврүүлэн жаргаж байхыг хүсэхгүй байна. Та хоёрын жаргалтай байхыг хүсэхгүй байна. Хорондоо та хоёрыг нийлүүлэхгүйн тулд амьд явна даа, чамайг гуньж гутарч хатахыг харж, намайг доромжилсон цаад мууг чинь чадна даа гэж занажээ. 

	Ральфыг өөр хаалгаар гонхонд орж, дөнгөж сая болж өнгөрсөн зэрлэг догшин явдлын дараа маш аймаар үс гэзэг нь сагсайж сэгсийсэн Индианыг харах хүртэл хурандаа тогтож байж чадахгүй холхисоор байжээ. Гэтэл Индиана айсан ч үгүй, хашхирсан ч үгүй, өршөөл энэрэл гуйсан ч үгүй, амьдралд даанч их талхигдан зовсон болохоороо Дельмарыг албал ч алаг гэж бодсон юм шиг байна уу даа гэмээр, тэгэхээс тэгэх гэж хүн амьтан дуудаагүй байлаа. Юутай ч гэсэн тэрхэн үед ойрхон байсан Ральф ер юм сонссонгүй. 

	— Индиана, таныг хэн ингэж шархтуулав аа?! гэж Ральф түүнийг үзмэгц айх гайхах зэрэгцэн, шарвасхийн зогтусаж дуун алдвал, 

	— Та бас асууна аа! «Танай найзаас» өөр хэн байдаг юм бэ, ганцхан тэр ингэж гар хөдөлгөж ганцхан тэр л ингэх эрхтэй биз дээ гэж цаанаасаа машид гашуудсан байдалтай мушийсхийн хариуллаа. 

	Ральф барьж явсан хулсан тулуураа газар чулуудаж орхив. Түүнд зэвсгийн хэрэг байсангүй, Дельмарыг улаан гараараа багалзуурдаж алахыг хүсэв. Хоёр гуравхан харайгаад хаалганд нь хүрч, нударгаар дэлдэн онгойлготол Дельмар гуай шалан дээр хэвтчихсэн, нүүр нь минчийж улайгаад, хүзүү нь хөөж, толгойд нь цус харвасан бололтой ам нь ангалзан байжээ. 

	Ральф шалан дээгүүр тарсан цаасыг цуглуулж, Раймоны бичиг мөн болохыг таниад, бас эвдэрхий хайрцгийг үзэж энд чухам юу болсны нь мэдлээ. Тэрхүү, хэрэг тарьсан цааснуудыг нямбайхан цуглуулж эмхлээд, Дельмар авгайд аваачиж, нэн даруй шатаахыг зөвлөв. Дельмар тэр бүгдийг хараахан цөмийг уншиж амжаагүй бололтой байв. 

	Тэгээд Индианыг өрөөндөө орж үзээч гэж гуйгаад, өөрөө хурандаад туслуулахаар зарц нарыг дуудах гэв. Гэтэл Индиана бичиг захидлыг шатаахыг ч хүссэнгүй, цохиулсан шархаа нуухыг ч хүссэнгүй. 

	— Үгүй ээ. Би тэгэхгүй. Энэ хүн цагтаа миний оргосныг де Карвахаль авгайгаас нуулгүй, юу юугүй л намайг шившиг болгон зарласан юм. Одоо өөрийнх нь, миний нүүрэн дээр үүрд үлдээх гэсэн шившгийн нь тэмдгийг хүн амьтан харвал хараг. Нэг хүн нь нөгөөгийнхөө гэмт хэргийг нууж байхад, тэр гэмтэй хүн нь ач болсон хүнээ эргээд шившиг болгоно гэдэг мөн хачин шударга хэрэг байгаа биз гэв. 

	Хурандааг сэхээ ормогц Ральф маш ширүүнээр зэмлэн буруушаасан нь түүний амнаас гарамгүй үг санагдав. Дельмар ч гэсэн угаас хорон санаатай хүн биш тулдаа хийсэн хэргээ гэмшин хүүхэд шиг уйлав. Гэвч тийн гэмшсэн нь ямархан нэгэн ухамсаргүй, ер нэгэн зуурын нөлөөнөөс болоод, хойш юу болохыг ч, яагаад ингэж байгаагаа ч мэдэхээ байчихдаг үеийн гэмшлэн байлаа. Дельмар бүр шалдаа бууж, даруйхан эхнэрээ дуудан ирүүлээд, уучлал гуйя гэсэн боловч Ральф хориглон зогсоож, чингэж хүүхэд шиг аашилбал таны нэр сүрд муу, нөгөөтээгүүр доромжлуулсан Индианын сэтгэлийг яавч зөөлрүүлэхгүй гээд болиулжээ. Ральф бол уучлахын аргагүй гомдол, мартахын аргагүй зовлон байдаг гэдгийг маш сайн мэддэг байжээ.

	Энэ үеэс хойш Индиана эр нөхрөө үзэж чадахаа байжээ. Дельмар гуайн яаж ийгээд гэмээ цагаатгах гэсэн бүх оролдлого өөрийг нь хүндэтгэж байсан эцсийн хүндэтгэлийг алга болгохоос цаашгүй болов. Үнэндээ ч хурандаагийн буруу асар их байлаа. Ер нь өс хонзонгоо эцэст нь тултал хэлбэрэлтгүй, хүйтэн цэвдэг сэтгэлээр явуулж хүч хүрэхгүй л юм бол эрхэж тунирхаж, эвгүйрхэж дургүйлхэж аливаа аар саар юмаар хөөцөлдөхийн хэрэг байдаггүй юм. Нэгэн бол христосын ёсондоо үнэнч байж муу юмыг тэвчээд өнгөрөх, нөгөө бол эр хүн шиг байж эхнэрээсээ салах хэрэгтэй, үүний дундаж байж болохгүй. Дельмарын бодолд хувиа бодох санаа ихээхэн хэмжээгээр байв. Тэр, нас дээр гарч эхнэрийн халамж улам улам хэрэгтэй болж байсан үе тул ганцаар болохоос үхтэл айдаг, нэр төрөө доромжлууллаа гэж ууртаа бүдүүлэг цэрэг эрийн ёсоор аашилж авирладаг ч сайтар бодоод ирмэгцээ, намайг хаяад явчих вий гэхээс өвгөн хүний ёсоор үнэндээ айдаг болжээ. Индианын хүйтэн хөндий байдгаас гутардаг гол шалтгаан нь намайг өвгөн насан болоход минь халамж багатай байх вий гэж айдгаас болдог байжээ. 

	Дельмар авгай, хайргүй хар хүнд ийм доромжлолтойгоор хадаж өгсөн гэр бүлийн хууль зүйг хамаг сэтгэлээс үзэн ядах бөгөөд энэ үзэн ядах сэтгэлд нь жинхэнэ сэтгэлгүйн зовлон бас нэмэр болно. Гэвч бид бүхний сайн сайхан өөд тэмүүлж, шударга бус үйлийг үзэн ядаж, үхэн үхтлээ эрх чөлөөг эрмэлзэн тэмцэж явдаг маань «биеэ өндөрт өргөх» хүслийн үндсэн бүрэлдэхүүн ч байж болох л юм. Англичууд үүнийг өөрөө өөртөө хайртай байх явдал гэж үзээд, энэ нь муу юм биш, харин чиг хүн бүрийн хувийн эрх гэж тооцдог билээ. Миний бодоход, бусдад ашигтай хууль зүйгээс болоод өөрөө зовж явдаг хүн, өчүүхэн боловч зоригтой л байх юм бол тэр дураар аашлах явдалтай тэмцэх хэрэгтэй, ер нь хүний сэтгэл хэчнээн сайхан уужуу байх тусмаа хүмүүсийн шударга бус үйлд тун эмзэг байх ёстой гэж боддог. Хэрэв тийм хүн, сайн санаа гаргасны шанд зол жаргал ирнэ гэж мөрөөддөг бол амьдралын туршлага нь түүнд ямар их аймшигтай эргэлзээ, ямар их зовлон гайхал, ямар их урамгүйдлийг авчрах бол оо. 

	Ийнхүү Индианы бүх бодол, бүх үйл ажил, бүх зовлон нь хүн, соёл иргэншил хоёрын агуу их аймшигтай тулалдаанаас үүдэн бий болжээ. Хэрэв тэр зэлүүд арлын уул хад нь нуугдаж хоргодоход найдвартай оромж болж чадах байсан бол эр нөхөртөө золтой л алуулалгүй өнгөрснийхөө дараахан тийшээ оргоод алга болчих нь мэдээж байжээ. Гэвч Бурбоны арал даанч жижиг тул түүнийг амархнаа олох нь эргэлзээгүй учир зөвхөн тэнгис юм уу хаана байгаагаа хэнд ч мэдэгдэхгүй байх хоёр л намайг харгис эзнээс хаацайлж чадна гэж боджээ. Авгай ингэж бодмогцоо бүр тайвширч баясах шиг болов. Тэгэхэд Дельмар гуай энэ байдлыг нь үзээд тэсгэлгүй баярлан, угаас болхи бүдүүлэг эр учир «Зарим үед ч эм хүнд бяраа гаргаж байх нь ашигтай юм байна шүү» гэж мунхаглан бодсон билээ. 

	Гэтэл энэ завсар Индиана оргон зайлж гав ганцаараа, эрх тааваараа амьдрахыг мөрөөдөн суужээ. Түүний эмзэг гэнэн бодолд олон янзын адал сонин төлөвлөгөө орж ирээд, Энэтхэг юм уу Африкийн элчилгүй цөлд нутагшин суух сан гэж элдвийг эргэцүүлж, үдэш оройн цагаар Родриго арлын зүг хоноглохоор нисэн одох жигүүртэн олон шувуудыг харан харан гиюүрч, тэрхүү амьтан хүнээс буйд аралд очвол гав ганцаараа болж, ганьхарсан сэтгэлээ амраах сан гэж санан гансардаг болжээ. Харин ойр хавийн арал цөм Бурбоны аралтай адил учир тэдгээр лүү зугтан очиж, хоргодохыг зориглосонгүй. Тэднийд Мадагаскарын арлаас том том захиалагчид байн байн ирж, хар хүнтэй нь ажил хэрэг хэлэлцдэгийг мэдэх боловч тэд төлөв болхи бүдүүлэг, нар салхинд гандаж борлосон, ухаан оюун, авхаалж самбаа нь зөвхөн наймаа хэлэлцэхэд л хэрэг болдог хүмүүс байжээ. Хэдий тийм боловч тэдний ярих яриа Дельмар авгайд маш сонин санагдах тул тэрхүү үржил шимтэй сайхан арлын тухай дахин дахин асууж, тэднийг нутгийнхаа сонин сайхан байгалийг ярихад, тийшээ очоод, тэнд нуугдчих юм сан гэхээс байж сууж чадахаа болино. Арлын хэмжээ том, тэнд суудаг европ хүмүүсийн тоо цөөн нь оччихвол олдохгүй байж болно гэдэг горьдлого төрүүлнэ. Иймээс энэ төлөвлөгөөгөө хэрэгжүүлэх юм сан гэж чармайж, өөрөө өөрийнхөө амьдралыг зохиохын тулд хамаг оюун ухаанаа зарах болов. Түүгээр ч үл барам онгон зэрлэг ой модны чөлөөнд, үл мэдэгдэх нэргүй голын эрэг дээр өвсөн овоохой бариад, эндхийн хууль зүй, зан заншлыг огт мэдэхгүй ойн зэрлэг омог аймгаас хамгаалал эрж байгаагаар төсөөлөн бодох боллоо. Тэр нь учир мэдэхгүйн харгайгаар манай эндээс хөөгдсөн амьтад тэнд амар жимэр аливаа нийгмийн байгууллаас ангид суух юм шиг санаж байхдаа ганцаар амь зуухын аюул, тэр халуун нутагт байдаг элдэв өвчин хижгийн талаар юу ч бодсонгүй. Эр нөхрийнхөө уур хилэнг даах чадалгүй сул буурай эмэгтэй хүн байгалийн аюултай тэмцэж болно гэж бодсон хэрэг шүү дээ!

	Индиана иймэрхүү юм эрэмцэн бодож, бүтэшгүй төлөвлөгөө боловсруулан бясалгасаар өөрийнхөө шаналанг ч мартаж, өөрөө өөртөө онцгой ертөнцийг сэтгэлдээ бий болгон, санаагаа тайтгаруулж, гунигт үнэн байдлаасаа холдоод, Раймоныг бодохгүй байхыг хичээн байжээ. Учир нь түүний төсөөлөн бодсон ганцаар амьдрах амьдралд Раймоны хэрэгцээ үгүй байжээ. Тийнхүү дан ганц ирээдүйг мөрөөдөн өөр юм ч бодох завгүй байхдаа өнгөрсөн явдлаа эргэн санах нь багасаж, өөрийгөө нэлээн зоригтой, чөлөөтэй болсон юм шигээр бодож, амьтан хүнээс зожиг байдгийнхаа ач үрийг амсаж байгаа мэтээр санаж эхэлжээ. Гэтэл Раймоноос захидал хүрээд ирмэгц хий хоосон мөрөөдөл нь үүл манан шиг замхран арилж, Раймонд урьд урьдынхаас ч илүү хайртай дуртай байгаа мэт санагдав. Миний бодоход Раймонд хэзээ ч хамаг сэтгэлээрээ хайртай байгаагүй юм шиг санагддаг. Ганц хүний хайр дурлал нь үнэн байдал төөрөгдөл хоёрын адил харилцан хайртай сэтгэлээс ялгаатай гэж би санадаг. Бас ганц биеэрээ баярлах хөөрөх нь биднийг даанч ихээр хараагүй болгодог учраас бид тэгж сонирхсоноо үнэхээр хүчтэй үнэн сэтгэл гэж буруу ойлгоод, бүр хожим нь ёстой дурлалын амтыг үзмэгцээ, урьд өмнө өөрсдийнхөө хэрхэн хуурагдаж явсныг ойлгож ирэх шиг санагддаг. 

	Раймон өөрөө болоод, өөрийнхөө байр байдал ямар байгааг бичсэн нь дахиад л Индианын зүрхэнд угийн нь ууч зөөлөн сэтгэлийг бий болгожээ. Раймоныг ганцаардаж зовж байгааг мэдмэгцээ, өнгөрснийг мартаж, ирээдүйг бодохгүй байх нь миний үүрэг гэж үзэв. Урьд өдөр нь эр нөхрөө хаяж явна гэж гомдож дургүйлхэн бодож байсан бол одоо түүнийгээ хүндэтгэхгүй байгаагаа харамсаж, ингэхлээр би ч Раймоны төлөө жинхэнэ ёсоор зоригтой хөдөлж чадахгүй хүн байна даа гэж боджээ. Индианын сэтгэл маш их хөөрсөн болохоор ууртай бөгөөд алахаас ч буцахгүй "хар хүнээсээ оргох, тэнгисээр дөрвөн сар аялах мэтийн аюулыг үл харгалзан хайртай дуртайгаа батлах нь хангалтгүй санагдаж байжээ. Тэр нь Раймоны ганцхан удаагийн инээмсэглэхийн төлөө амь насаа баяртайгаар өгөхөд бэлэн, түүнийгээ ч нэг их үнэтэй юманд бодохгүй дээрээ тулжээ!

	Одоо эндээс явах л гол асуудал боллоо. Хартай хар хүн, хянуур ажигламтгай Ральф хоёрыг мэхэлнэ гэдэг амаргүй хэрэг байлаа. Гэвч гол саад энэнд биш, оргосон гэдэг зар тарах л хэцүү, яагаад гэвэл эндээс явж байгаа зорчигч бүхэн сонинд зарлуулдаг хуультай байжээ. 

	Бурбоны арлын аюултай зогсоолд зогссон цөөхөн хөлөг дотор «Евгений» гэдэг ганц хөлөг л Европ руу зүглэх гэж бэлтгэж байсан тул Индиана нөхрөөсөө нууцаар ахмадтай нь уулзах арга замыг удтал хайв. Ер нь Индианыг боомт руу сэлгүүцэхээр явах болгонд нь. Ральфыг хамт яв гэж гуйгаад, өөрөө тэр хоёрын араас уйгагүй хянаж тагнадаг тул авгай цөхрөнгөө барна. Гэвч Индиана бүхий л мэдээг хичээнгүйлэн цуглуулж, өөрийн төлөвлөгөөг биелүүлэх ямар нэгэн боломж хайсаар, Франц руу явах хөлгийн ахмадын хамаатан нь арлын гүнд Салин гэдэг тосгонд суудаг, ахмад байсхийгээд л тэднийхээрээ очиж, хөлөг онгоц руугаа буцаж ирэхдээ явган явдаг гэж дуулав. Индиана үүнийг дуулсан цагаас хойш ажиглах байраа болгосон хадан дээрээ үргэлж суудаг болжээ. Тэгэхдээ сэжит авхуулахгүйн тулд тийшээ тойруу замаар очоод, шөнө болоход мөн замаараа гэртээ харьдаг боловч уулзахыг сонирхсон хүн нь ер үзэгдэхгүй, хүссэн хүсэл нь талаар болов. 

	Эргийн зүгээс салхи гарч, хөлөг зогсоол дээрээ байхад аюултай болсон тул, ахмад Рандом гэгч нь задгай тэнгист гарахыг тэсгэлгүй хүлээх болов. Индианад найдах хоёрхон хоногийн л хугацаа үлджээ. 

	Тэгэхэд нь дарлагдсан буурай амьтныг авран хамгаалагч бурхан тэнгэрт үнэн голоос залбиран гуйж гарав. Дараа нь хүн амьтанд мэдэгдэж балрахаасаа ч айхаа болиод Салин тосгон руу очдог замыг шууд сахижээ. Тийн нэг цаг ч болоогүй байтал Рандом ахмад нарийн жимээр уруудан ирэв. Энэ бол ёстой нэг далайн чоно, сэтгэл санаа нь ямар байсан ч хэзээ мөнхөд бүдүүлэг, эрээ цээргүй явдаг хүн байж, харах нүдний нь харцнаас хөөрхий Индиана ширвээдэн айж, хамаг бие нь хүйт даав. Гэвч Индиана зүрхэлж зүрхэлж, өөдөөс нь шийдмэг бөгөөд ихэмсэг байдлаар эгцлэн алхаж

	— Ноёнтон гуай, би таны гарт амь нас, нэр төрөө мэдүүлж байна. Би колонийг орхиж, Францдаа эргэж очих хүсэлтэй билээ. Хэрэв та намайг ивээлдээ авахаас татгалзаж, миний нууцыг задруулах юм бол далайд үсрэн орж үхэх ганцхан зам л надад үлдэнэ гэж хэллээ. 

	Ахмад хариуд нь бурхны нэр барин тангараглаж, ийм сайхан амьтныг живүүлэхээс далай тэнгис татгалзах байлгүй, би таныг чирүүлт онгоцондоо суулгаад, хүссэн зүг рүү тань газрын мухар хүртэл чирсэн ч бэлэн байна гэжээ. 

	— Ноёнтон гуай, та тэгэхлээр зөвшөөрч байх шив дээ? Тийм бол замын хөлсөнд энийг авагтун гэж Дельмар авгай хэлээд тэртээ нэгэн цагт де Карвахаль авгайн бэлэглэсэн үнэт эрдэнийн зүйлтэй дугтуйгаа сарвайв. Түүн дотор Индианы хамаг зөөр, хатуу эдлэл нь байжээ. Гэтэл тэнгисчин өөр юм бодож байсан тул дугтуйтайг эргүүлэн өгч, хэдэн үг хэлсэнд Индианын хамаг цус нь нүүрэндээ хурах шиг болжээ. 

	— Ноёнтон гуай минь, би даанч хувь заяагүй хүн юмаа гэж Индиана урт сормуус дээрээ гомдлын нулимс бөнжгөнүүлэн

	— Миний энэ байдал танд намайг даажигнах боломж өгч байгаа нь мэдээж, гэвч та энэ арал дээр байх нь надад ямаршуу тэсэхүйеэ бэрхийг мэдэх юм бол намайг зэвүүцэх биш, өрөвдөх нь зайлшгүй юм сандаа гэж хэлэв. 

	Индианы цагаан цайлган, сэтгэл уярам байдал Рандом ахмадад ихээхэн юм бодогдуулжээ. Барагтай зовлонг анзаардаггүй улс зарим үед маш гүн гүнзгий» үнэнхээс өрөвдөж уярах ёсон бий. Рандом тэр даруй Дельмар хурандаагийн зэвүүн царай, эхнэртээ хэрхэн ханддагийн нь тухай арлын хүмүүс дунд тархсан цуу үгийг саналаа. Тэр бээр шалиг самуун эрийн хашир нүдээр энэхүү эмзэг туяхан биетэй, хөөрхөн хүүхнийг шинжин үзээд, үнэхээрийн гэнэн цагаан сэтгэлтэйг нь мэдэж ихэд гайхав. Ялангуяа царайгаа улайлгахад нь духан дээр нь тодорсон зурайсан цагаан сорвийг үзэж мэл гайхжээ. Рандом тээр нэгэн цагт Дельмартай наймаа хийж байсан болохоор тэрхүү үг дуу цөөнтэй, харамч нэгэнд цаанаа гомдолтой хоцорсон тул

	— Чөтгөр ав гэж, ийм хөөрхөн хүүхний улаан нүүр лүү савхин гутлаар өшиглөдөг хар юмыг санахаас дургүй хүрчихлээ! Цаад Дельмар чинь ёстой нэг дээрэмчин байна, би тэрийг сайхан чадаж орхиё, гайгүй. Гэвч хатагтай та болгоомжлоорой, би таны төлөө амь настайгаа тэнцэм юм хийж байгааг битгий мартаарай. Та саран гарахад сэмхэн нуугдаад, ямархан нэгэн харанхуй хавцлаас бяцхан шувуухай шиг дэрвээд гарч ирэх хэрэгтэй гэж зөвлөвөл

	— Ноёнтон гуай, та надад тус хүргэснээрээ одоогийн байгаа хууль зүйг зөрчиж, торгууль төлөхөөсөө айхгүй байгааг би мэдэлгүй яах вэ. Тийм ч учраас миний үнэт зүйлийг ав гэж гуйж байна, энэ бол замын зардлаас хоёр дахин үнэтэй эд шүү гэж Индиана хэлэв. 

	Ахмад инээмсэглээд дугтуйтайг авч

	— Одоо мөнгө санга тооцох цаг биш ээ, гэсэн ч би таны бяцхан хөрөнгийг дуртайяа авч хадгалъя. Учир байдлыг анхааран үзвэл танд ачаа бараа гэх юм байхгүй бололтой юм. Та шөнө болгоод биднийг зангуугаа өргөж хөдлөх үеэр Дал модот булангийн хадан хошуу руу ирэгтүн. Би тийш нь шөнийн хоёр цагийн үед хоёр сайн сэлүүрчинтэй завь явуулна, тэр хоёр хүн таныг хөлөг онгоцонд авчирч өгнө гэж хэллээ. 

	XXVII БҮЛЭГ

	Явахаар товлосон өдөр зүүд шиг л өнгөрөв. Индиана энэ өдрийг дуусаж өгөхгүй удаж зовоох байхдаа гэж айж байсан нь ганцхан хором мэт маш хурдан өнгөрлөө. Тариалангийн газар нам тайван байгаа нь Дельмар авгайг догдлуулсан сэтгэлийн түгшүүрээс эрс тэс өөр байжээ. Авгай унтлагынхаа өрөөнд үүдээ түгжиж аваад, авч явъя гэсэн юухан хээхнээ бэлтгэж, алчууртаа нуугаад, цөмийu нь уван цуван зөөж Дал модот булан руу аваачаад, сагсанд хийж, элсэнд булав. Тэнгис давлагаалан тавгүй үзэгдэж, салхины эрч цаг тутам чангарав. «Евгений» хөлөг хаширлаж, боомтоос нэлээд холдож зогссон тул Дельмар авгай салхинд хөвөлзөн цайвалзах дарвуулыг нь алсаас харж байжээ. Авгайн сэтгэл агсам морь шиг тэмүүлэн байгаа хөлгийн зүг жолоогүй зүтгэвч арлын гүн рүү буцаж, уулын хавцалд ормогцоо дахиад нам тайван байдалтай болжээ. Нартай цэлмэг агаарын тунгалагт шувуу шулганан, хорхой шавж шунгиналдан, аливаа ажил үйл урьд өдрийн адил хэвийн журмаар явж, түүний зовлонг хэрэгсэх амьтан нэг ч алга байлаа. Тэгмэгц Индиана болж буй бүх зүйлийн үнэн бодитойд эргэлзэж, би чинь зүүдэлж байгаа юм биш биз гэж бодов. 

	Шөнөөс салхи намдахад «Евгений» хөлөг эрэгт ойртон ирлээ. Нар жаргах үеэр, Дельмар авгай суусан хадан хошуун дээрээсээ их буу нүргэлж, арлаар нэг түгэн цуурайтахыг сонсов. Энэ бол хөлөг онгоц маргаашийн мандах нарнаар хөдөлнө гэсэн дохио билээ. 

	Үдийн хоолны дараахан Дельмар гуайн бие муудлаа. Тэгэхэд Индиана, за ингээд бүх юм өнгөрдөг байж, манайхан бүгдээрээ шөнөжин хөл дээрээ байж таарах нь, миний төлөвлөгөө нурах нь байна гэж бодохын зэрэгцээ өвгөнийхөө өвдөж зовж, миний тусламж хэрэгтэй болсон үед нь хаяад явна гэдэг байж болохгүй дээ гэж боджээ. Авгай гэмшиж эхлээд, хэрэв би энэ хүнийг хаяад явчихвал хэн хайрлах юм бэ гэж өөрөө өөрөөсөө асуув. Тийнхүү үзэн байтал гэмт хэрэг үйлдэж, нийт олны бодохоос илүүгээр өөрийгөө зэмлэн бодоод ирмэгцээ машид айн хэлмэгджээ. Хэрэв Дельмар урьдынх шигээ бүдүүлэг хэрцгий загнаж, чи намайг заавал халамжил гэж аашилж авирлан муухай зан гаргасан бол тэртэй тэргүй боол шивэгчин нь болсон Индианад эсрэг босох нь зүй ёсны хэрэг байлаа. Гэтэл Дельмар амьдралдаа анх удаа учирсан шаналгаагаа тэсвэрлэн өнгөрөөж, эхнэрийнхээ халамжилж байгаагийн хариуд талархан байжээ. Тэр, оройн арван цагт, миний бие сайн байна, та явж амар даа гээд, бусдад хандаж, дахиад надад санаа зоволтгүй гэжээ. Ральф ч гэсэн Дельмарын биеийг үнэхээр дээрдлээ гэж, хамгийн гол нь энэ хүн амарч, тайван нойрсох хэрэгтэй гэжээ. Арван нэгэн цагийн дохио дуугарахад тэдний чимээ бүрмөсөн намдсан байв. Дельмар авгай сөхрөн тусаж, гашуун нулимс асгаруулан, мөргөж залбирч гарлаа. Тэр нь энэ цагаас хойш асар их нүгэл үйлдлээ гэдэгтээ гэмшин, гагцхүү бурхан тэнгэрээс л өршөөл гуйх зам үлджээ. Тэгээд сэмхэн явж, нөхрийнхөө өрөө рүү орвол, бөх гэгчээр унтаж, нүүр царай нь амарлингуй тайван, амьсгаа нь жигдхэн харагдав. Индиана нэгэнт гарахаар завдтал түшлэгт сандалд суугаагаараа унтсан хүнийг бүдэг харанхуйн дундаас харчхав. Тэр нь хурандааг дахиад муужирвал тусалъя хэмээн ийшээ чимээгүйхэн орж ирсэн Ральф байжээ. 

	«Хөөрхөн Ральф минь, чи намайг юутай уран цэцэн бөгөөд хатуугаар зэмлэнэ вэ!» гэж бодов. 

	Түүнийг сэрээж, бүх үнэнээ хэлээд, намайг надаас авраач гэж гуймаар санагдтал гэнэт Раймон санаанд нь бууж ирэв. 

	«Би тэр хүний төлөө дахиад нэг биеэ гаргуунд нь гаргая. Би түүний төлөө нэр төрөө гаргуунд нь хаяя» гэж бодлоо. 

	Хайр дурлал гэдэг бол эмэгтэй хүний сэтгэлийн эрхэм дээд чанар билээ. Тиймээс эмэгтэй хүн хайр дурлалын нэрийн дор хийж үйлдэж байгаагаа алдар гавьяа гэж үздэг юм. Хайр дурлал л эмэгтэй хүнийг бодсон санасны нь эсрэгт хөтөлж чадна. Эмэгтэй хүн гэмт хэрэг хийхэд хэцүү байх тутам хайртай хүнээсээ төчнөөн их хайр анхаарлыг шаардана. Энэ бол сүсэгтэй хүн, хүнийг алахад хүрдэг хувиралтгүй хатуу үзэл билээ. 

	Индиана ээжээсээ үлдсэн алтан оосрыг цаг үргэлж хүзүүндээ зүүж явдаг байсан бөгөөд одоо түүнээ авч сэмхэн Ральфын хүзүүнд зүүж, ахан дүүгийн хайрын, тэмдэг болгон үлдээв. Дараа нь шаналж байна уу, үгүй юү гэж хөгшин хар хүнийхээ царайг дахин нэг ажиглавал, тэрхэн үес ямархан нэг юм зүүдэлж буй бололтой, гуниг шингэсэн сулхан дуугаар «Тэр хүнээс болгоогоорой доо, цаадах чинь чамайг баллах хүн шүү» гэх нь дуулдлаа. 

	Индиана толгойноосоо хөлөө хүртэл дагжин чичрээд, унтлагынхаа өрөө рүү гүйж оров. Шийдэж ядан зовон тарчилж эхлээд байтал, би чинь өөрийнхөө төлөө биш Раймоны төлөө явах гэж байна шүү дээ гэдэг нэгэн бодол орж ирсэн нь түүний эрэлхэг зоригийг даруй сайшаан дэмжжээ. Ер нь би тэр хүнээс жаргалыг хүсээгүй, өөрөө тэр хүнийг жаргуулж, тэр хайртай хүнийхээ амьдралыг чимэглэж өгвөл би үеийн үед амьтны хараал идсэн ч яах вэ гэж бодмогцоо гэрээс гүйхээрээ гарч, ардаа орхисон зүйлийг эргэн харж эс зүрхлэн явсаар Дал модот буландаа даруй түргэн хүрчээ. 

	Тэгээд булсан сагсаа ухаж гаргаад, сандайлан сууж, хамаг бие салганан, дуу шуу гаралгүйгээр салхи улигнан исгэрэх, хөлийн нь дэргэд хүртэл цалгин цохилох долгионы чимээ, хадан хошууны ёроолыг бүрхэн ургасан тэнгисийн замаг дундаас сатанит хэмээх шөнийн шувуу орилохыг чих тавин сонсоход, тэр бүх дуу чимээг зүрхний нь дэлдэх чимээ даран сонсогдох нь оршуулах ёслолын хонхны дуу шиг тодхон байлаа. 

	Индиана удтал хүлээж, цагаа гаргаад, баадууг нь дарж харвал, товлосон цаг нь нэгэнт өнгөрсөн байлаа. Энэ шөнө тэнгис маш салхитай байсан тул Бурбоны арлын эрэг дагуу явах нь салхигүй нам жим үед ч бэрхшээлтэй байдгийг санамагц, ер нөгөө хөлөгт хүргэж өгөх ёстой сэлүүрчид ирэх нь үү, үгүй юү гэж эргэлзэж эхлэв. Гэвч тэрхэн даруйд гялганасан давлагаан дунд завь бараантан үзэгдэж, эрэг рүү ойртохыг чармайн яваа нь харагдлаа. Усны ойл маш хүчтэй, давлагаан асар том тул хэврэг муу завь байсхийгээд л давлагааны завсар орж бараа тасрах нь мөнгөлөг гялтгануураар бүрхсэн гашуудлын хар хувцасны нугалаасан дотор орох мэт санагдана. Индиана босож, хэдэнтээ гууглан хариу дохио өгсөн боловч салхинд дуу нь цохигдоод, завинд дуулдсангүй. Тэгсээр тэгсээр сэлүүрчид зэгсэн ойртож, дууг нь сонсохтой боллоо. Тэд завиа арай чамай ойртуулан ирж, давлагааны хүчийг хүлээн зогсов. Тэгснээ завийг давлагааны орой дээр гарахыг мэдмэгцээ хүч нийлүүлэн сэлүүрдсэнд, долгион тэднийг эрэг дээр гаргаад хаячихлаа. 

	Сен-Поль32 бол Галле голын усаар алсын уулнаас ирсэн элс хайрга, далай тэнгисийн хаялга хоёроос үүссэн хөрс шороон дээр байгуулагджээ. Усанд долоолгон мөлчгөр болсон чулуу, эргийн дагуу далдын даланг үүсгэж, шинэ шинэ урсгал нэг хэсгийг нь нураан аваачиж, бас нэг хэсгийг тараан хаяж, нөгөө нэг хэсгийг дайралдсан газраа овоолж хөглөрүүлэх ажээ. Ингэж чулуурхаг хайрга үүсэх нь хөлөг онгоцыг сүйрэлд зайлшгүй хүргэдэг учир хамгийн чадвар самбаатай замчин ч энэхүү байнга хувирч өөрчлөгдөж байдаг далдын арал дундуур хөлгөө явуулж зүрхэлдэггүй юм. Сен-Дений зогсоолд байсан том том хөлөг зангуугаа тас татаад, усны хүчтэй урсгалд хөөгдөн эрэг мөргөж бяц үсрэх ч явдал олонтоо тохиолдоно. Бас эргийн зүгээс хүчтэй салхи гарч, ус гэнэт татрахад, бушуухан задгай тэнгист гарахаас өөр арга замгүй болно. Тухайн «Евгений» хөлөг яг чингэсэн хэрэг билээ. 

	Индиана багахан ачаатайгаа хамт завинд сууж хөдлөхөд эргэн тойронд нь ус эвхрэн давлагаалж, салхи шуурга исгэрэн, сэлүүрчид ингэж аюулд орох болсондоо зовох цээрлэх юмгүйгээр чанга чанга хараал урсгацгаав. Тэд бүр хоёр цагийн өмнө хөлөг онгоц зангуугаа өргөн хөдлөх ёстой бөгөөтөл ахмад маань чамаас болоод хөдлөх тушаал өгөхөөс туйлбартай татгалзсан юм гэж ярив. Тэгэхдээ үүнтэй холбогдуулан гомдмоор муухай бүдүүлгээр санаснаа хэлсэнд хөөрхий хүүхэн ичиж зовохын туйлд хүрч, дуугүй явлаа. Тэр ч байтугай нэгэн нь нөгөөдөө, чи бид хоёр ахмадынхаа явдаг хүүхэнтэй бүдүүлэг харьцсаныхаа төлөө сайн чиг загнуулах байхаа гэж ярилаа. Тэгэхэд нөгөө дэх нь

	— Чи дуугүй бай! Чи бидэн аварга загастай л дайралдчихгүй бол яамай юм сан, амьд мэнд яваад Рандом ахмадтайгаа учирдаг юм бол тэр маань аварга загаснаас дээр л байх байх гэж хараал тавин хариулав. 

	— За тэр, харав уу, нэг нь миний үнэрийг авсан бололтой доо, завины хошуунаас цааш нэгэн аймаар хоншоор цухуйж харагдана гэж түрүүчийнх нь хэлэхэд

	— Ээ мал аа, чи чинь нохойн хоншоорыг далайн махчны хоншоор болгож байх шив! Хөөе, дөрвөн хөлт зорчигч оо! Чамайг эрэг дээр мартчихсан бололтой юмаа даа, хохь чинь болоод жорлойж дээ, чи усан цэргийн хувь хоолноос хүртэх хувьгүй байжээ! Бидэнд хатагтайг хүргэх үүрэг өгсөн болохоос биш хавын тухайд даанч яриагүй дээ... гэж сүүлчийнх нь даажигнав. 

	Тэр хүн ингэж хэлмэгцээ хавын толгой руу буулгахаар сэлүүрээ далайв. Яг энэ үед Дельмар авгай алмайран, усан нүдэлсээр ус руу хартал, мөрөөр нь гүйж олоод, одоо завийг гүйцэн нэхэж ирсэн хөөрхий Офелия нь байхыг таньчихлаа. Усан цэрэг нохойг цохихоор завдтал, давлагаан ирж түүнийг завинаас холдуулан хол чулуудсанд машид гомдоллон ганьж хуцахыг нь Индиана дуулав. Тэгмэгц Индиана усан цэргийг аргадаж, нохойг завиндаа аваач гэж гуйж гарчээ. Тэр хоёр хүн зөвшөөрсөн дүр үзүүлж байгаад, хөөрхий үнэнч адгуусыг ойрхон ирэнгүүт нь хэрцгий муухайгаар инээлдэн байж, толгойг нь бяц цохилоо. Индиана өөрийн үнэнч нөхөр, өөрт нь Раймоноос ч илүү хайртай Офелийнхаа хүүрийг давлагаан дээр хөвж явахыг үзэв. Тэрхэн үес асар том давлагаан ирж завийг орой дээрээ гаргаснаа, буцаагаад унагахад, усан цэргүүд инээлдэхээ больж, уурсан хараал тавьцгааж эхлэв. Гэвч хавтгар хөнгөн завь гадарга дээр гарч, шувуу мэтээр давлагааны оройд тараад, дахин хөөсөрсөн давлагаан дээрээ гарахын тулд эргээд л хотгор цүнхээл рүү нь далд орж явлаа. Тэднийг эргээс холдсоны хэрээр тэнгис догшрох нь багасаж, удалгүй завины явдал түргэсээд, хөлөг рүүгээ саад үгүйгээр чиглэн хурдаллаа. Сэлүүрчид ч гэсэн тайвширч сайхан зантай болцгоож, юмыг үнэн зөвөөр бодох ухаан нь ч бий болов бололтой, Индианад бүдүүлэг хандсанаа засахыг аль болохоор хичээцгээв. Гэвч тэгж өнгөн дээрээ сайхан ааш гаргах нь Индианад уурлаж загнаснаас ч хортой санагджээ. 

	— Хатагтай минь, тайвширч хайрла, та аврагдлаа! Манай ахмад ийм үнэтэй цэнтэй ачаагаа биднээр бүрэн бүтэн авчруулсныхаа төлөө бид хоёрт зоориноосоо хамгийн сайн дарс гаргаж дайлах байлгүй гэж нэг нь хэлэв. 

	Гэтэл нөгөө хүн нь Индианыг нэвтэрчихлээ гэж өрөвдсөн дүр үзүүлэн, ахмад маань тэсэж ядан хүлээж байгаа байх, тэгээд л таныг асарч халамжилж эхэлнэ дээ гэж нэмэн хэлэв. Индиана хөдлөлгүй дув дуугүй сууж, тэдний яриаг айн дагжин сонсохдоо, өөрийн байдал ямаршуу аюултай байгааг мэдсэн ч тэнгис рүү үсрэн орохоос өөрөөр энэ доромжлолоос зайлах аргаа мэдсэнгүй. Тэр хэдэн удаа завинаас үсрэхээр завдсан боловч бие сэтгэлээ барьж явлаа. Тэгэхдээ «Би энэ бүхнийг ганцхан Раймоны төлөө тэсээд өнгөрье. Намайг шоолж доромжилбол доромжилж л байг, би амьд явах ёстой» гэж боджээ. 

	Индиана зовж шаналсан зүрхэн тушаагаа базаж, юмыг яаж мэдэх вэ гэсэн мэт болгоомжлон өөрийн, мэдэлгүй өглөөгүүр өвөртөө хийсэн чинжаалаа барилаа. Би чинь зэвсэгтэй юм байна шүү гэдэг бодол дотор уужруулав. Тэр бол аавынх нь үргэлж зүүж явдаг байсан Медин-Сидоний овгийн нэгэн төлөөлөгчийн33 нэрийг 1300 он гэсэн тооны хамт ган болд хутган дээр нь сийлсэн хуучин маягийн испани чинжаал байжээ. Энэ чинжаал сайн цусанд нэг бус удаа будагдаж, нэг биш доромжлолыг шийдэж, нэг биш танхай этгээдийг шийтгэж байсан биз ээ. Индиана чинжаалыг тэмтрэн үзмэгцээ, миний ч гэсэн судсаар испани цус гүйж байгаа шүү дээ гэж бодон зориг ороод, шулуухан алхаж хөлөг онгоцноо гарахдаа эмэгтэй хүн амиа хорлож, шившиг болохоос зайлсхийх боломжтойгоос хойш айх юм алга хэмээн сэтгэжээ. Тэр бүдүүлэг даажинтай сэлүүрчдээс хариугаа авахыг бодоогүйгээр үл барам харин ч, тус хүргэсэнд нь шан харамгүй өгчээ. Тэгээд хөлгийн хитгэн дэх өрөөнд ороод, хөлөг хөдлөх цагийг түгшүүрлэн хүлээж эхлэв. 

	Арайхийж нэг үүр хяраалахчаан болоход тэнгист олон завь үзэгдэж, зорчигчдыг хөлөг рүү зөөж эхэллээ. Индиана нуугдсан газраасаа хөлөгт суухаар ирэгсдийн нүүр царайг алдалгүй ажиглан, тэдний дунд хар хүнээ байж байх вий гэж санахаас айв. Эцэст их буу нүргэлж, Индианын хувьд шорон гяндан болсон арлаас хөлөг хөдлөх дохио өгөв. Хөлгийн ард ус ярагдан хөөс бургилаад, мандах наран, аажмаар тэнгэрийн хаяанд далд орох Салазын уулсын цасан цагаан оргилыг улаан ягаан өнгөтэй болгон харагдуулав. 

	Хөлгийн нэлээд хэдэн лье явсны дараа Рандом ахмад хэргээ цагаатгаж, сэжиг авхуулахгүйн тулд нэгэн зүйл инээдмийн жүжиг үзүүлэв. Тэр үл мэдэгчин болж, гэнэт Дельмар авгайг харсан мэтээр нүд бүлтийлгэн гайхаж, усан цэргүүдээс асууж сураглан, уурласан дүрэм үзүүлснээ, удалгүй тайтгарч, хөлгөөс «хулгайгаар зорчигчийг» оллоо гэсэн акт зохиосон нь иймэрхүү явдал гарахад хийдэг хэлбэрийн төдий ердийн ажил байжээ. 

	Үүгээр энэхүү аяллын тухай өгүүлэхээ болихыг уншигч авгай та зөвшөөрнө үү. Гэвч би Рандом ахмад хэдий бүдүүлэг ч гэсэн ухаантай, юмыг эргэцүүлэх чадвараа алдаагүй хүн байж, Дельмар авгайн зан төлөвийг даруй хурднаа ойлгосон гэдгийг хэлэлгүй болохгүй нь ээ. Ахмад, Индианын ганцаардмал байдлыг ашиглах санаатай хэдэнтээ зөөлөн оролдоод, хувь заяа нь хэчнээн золгүйг мэдмэгцээ сэтгэл уяран нэгэн ёсны найз нөхөр харж хамгаалагч нь болжээ. Гэлээ ч гэсэн, энэ хүний сахилга журам, хүүхний ихэмсэг төв байдал хоёр аливаа үг яриа, доогтой харц өр өвдмөөр таавар, ичгүүртэй шог яриа, битүү үгнээс аварч эс чадав. Энэ явдал бүх аяллын турш хөөрхий хүүхэнд ёстой нэг тамлан зовоолт болжээ. Харин эцэж ядарсан, гачигдаж дутагдсан, айж ичсэн, уйдаж туньсан, далайн өвчнөөр өвдсөн мэтийг өөрөө өчүүхэнд бодсон учраас би энд хэлэхийн хэрэггүй гэж үзлээ. 

	XXVIII БҮЛЭГ

	Раймон захидлаа Бурбоны арал руу илгээснээсээ хойш гурав хоноод байхад тэр захидлаа ч, хэнд явуулснаа ч бүрмөсөн мартжээ. Тэр, биеийнхээ нэлээн сайжирсныг мэдмэгц, хөршийнхөөрөө зочлохоор явжээ. Дельмар гуайн түрээслэгчдэдээ өрөнд үлдээсэн Ланьи дахь эдлэнг нь үйлдвэрийн баян эзэн үл мэдэгдэх Юбер гэдэг хүн эзэмшин суужээ. Энэ нь зальтай зайтай ч хүндэтгэл хүлээхүйц, ердийн худалдаачин баячуултай тун адилгүй, тэдэн дунд ховорхон тохиолдох өвөрмөц нэгэн байлаа. Энэхүү шинэ эзэн Раймонтой төчнөөн их дуртгалаар холбоотой байшинд тохижин суурьшжээ. Цэцэрлэгийн нь элсэн дээр Нуний бяцхан хөлийн мөр арилаагүй, Индианын чихнээ чимэгтэй дуу уудам саруул өрөө тасалгаанд нь одоо хэр дуулдсаар байгаа юм шиг энэ эдлэнд ормогцоо зүрх сэтгэл нь булгилан догдолсон ч шинэ хүний нүүрийг үзээд бодол санаагаа зүгшрүүлж чаджээ. 

	Дельмар авгайн голдуу сууж, үйл оёдог байсан том тасалгааны яг тэр газар нь одоо усгал зөөлөн хир нь залирхаг, энхрий дотно хэр нь доог тохуутай бүйлсний өнгөт нүдтэй өндөр гоолиг залуу хүүхэн бийр янтай барин суужээ. Энэ бүсгүй хананд буй сонин хачин зургийг хуулбарлан зугаацаж байлаа. Тэр нь зураач бүсгүйн нарийн ширийн алиа шогтой гарын ураар бүтсэн маш сайхан шоглосон, усан будгийн сайхан хуулбар болжээ. Хуучны зургийн яг таг дуураймал хандлагыг үл мэдэг ихэсгэн, XV Людовикийн өнгөц хуурмаг, гял цал үеийн үзэл санааг тэр зургийн өөгүй цэвэрхэн гаргасан дүрснүүдээс олж чадах ажээ. Энэ бүсгүйн зурагт он цагийн уртад онгож өнгө алдсан эх зургийн гоо сайхан нь сэргэн тодсож ихэмсэг хааны ордныхны гайхуулах гадаад төрх намба, бэйлийн хатан, малчин хүүхэн хоёр аль аль нь гоёж гоодсоныг тэр чигээр нь тодосгон хуулж, тэрхүү урьдын түүхийг шоглосон зургаа дуураймал юм хэмээн нэрлэнэ. 

	Тэр бүсгүй Раймоны өөдөөс сүрхий ажиглан ширтэх байдалд ямархан нэгэн дур булаам, мэхтэй энхрийлэл байгаа нь түүнд яагаад ч юм Шекспирийн Анна Пэйжийг34 санагдуулав. Бүсгүйн биеэ авч буй байдал нь бүрэг даруу зан гаргахгүй, их эмээхгүй, элдвээр илүү маяг гаргахгүй, биедээ нэлээд итгэсэн шинжтэй юм. Тэр хоёр төдхөн аливаа хэв маяг урлагт нөлөөлдөг тухайд яриа дэлгэжээ. 

	— Та энэ зурагт эрин үеийн нь зан суртахууны төлөв туссаныг харж байна уу, үгүй юү? гэж бүсгүй Раймоноос асуунгаа Бушегийн35 маягаар хөдөөгийн малчны байдлыг зурсан ханын зургийг зааж, — Энэ хэдэн хонины явах, унтах, ногоо зулгаах нь одоогийнхоос онхи өөр байгаа биз дээ. Бас энэ гөлийсөн байгаль нь одоогийн байгалиас даанч ондоо, тэр сарнай цэцгийн саглагар саглагар бут одоо үес ганцхан нохойн хошуунаас цааш юмгүй ойн ширэнгэд ургасан байна, бас тэр тэжээмэл шувууд нь лав л одоо байхгүй шувууны үүлдэр бололтой, за энэ наранд онгодоггүй ягаан торгон платийг нь харав уу? Энэ бүхэнд яруу, энхрий, сайхан юм хэчнээн байна вэ, амьдрал, ажин түжин байдал, үр ашиг ч үгүй, гэнэн цайлган байдал мөн ч их байгаа биз. Энэ инээд хүрэм мөрөөдөн зурагласан зүйлс бидний улс төрийн бурангуй ярианаас илүү нь яриангүй юм шүү гээд инээмсэглэн — Би яагаад тэр үед төрсөнгүй вэ, тэгсэн бол над шиг бодох санах юмгүй, хөнгөн хийсвэр эмэгтэй хүн сонины өгүүлэл юм уу танхимын маргааны учрыг олох гэж сууснаас гоёж гоодоод, эрээн мярааныг зурж суувал хавьгүй илүү таарах байсан юм шүү! гэж ярив. 

	Юбер гуай залуусыг хоёулхны нь үлдээсэн тул тэдний яриа аажимдаа Дельмар авгай руу шилжлээ. Залуу хүүхэн

	— Та энэ байшингийн түрүүч эзэдтэй их дотно байсан байхаа, тийм болохоороо шинэ эзэдтэй нь дуртайяа ирж танилцах нь их сайхан байна. Дельмар авгайг их сайн хүн байсан гэж ярилцах юм, гэж хэлээд Раймон өөд ихэд ажиглан харж — Өөрийн тухай энд зөндөө дуртгал үлдээсэн учраас таныг тэр авгайн талаар бодлогоо март гэж албадахад хэцүү байхаа даа гэхэд нь

	— Их сайн хүүхэн байсан, нөхөр нь ч гэсэн бас л тийм сайн хүн байж билээ гэж Раймон хайнгуутхан хариулбал залуу хүүхэн хэнэггүй татгалзаж

	— Миний бодоход зүгээр нэг сайн хүн биш байсан шиг санагддаг. Гаднах үзэсгэлэн гоо нь үлэмж яруу сайхан үгэнд тохирмоор байсны нь би санаж байна. Би түүнийг хоёр жилийн өмнө Испанийн элчин төлөөлөгчийнд болсон найран дээр харж билээ. Тэгэхэд мөн ч сайхан хүүхэн байсан шүү, та санаж байна уу? гэж асуув. 

	Раймон Индианатай анх удаа ам нээж ярилцсан тэр үдшийг санамагцаа давхийн цочихын зэрэгцээ, чухамхүү тэр найран дээр, одоо өмнө нь ярьж суугаа залуу хүүхний хөөрхөн царай, ухаалаг нүдийг анхааран ажсанаа саналаа. 

	Тийнхүү тэднийхээс гардаг дээрээ Юбер гуайд үзэсгэлэнт охины нь талаар хэдэн үг хаяж, бүсгүйн нэрийг мэдэж авав. 

	— Би үүний эцэг нь байх хувьгүй хүн. Гэхдээ үрчилж авснаараа гавьяатай юм хийсэн хүн шүү. Та охины минь намтар түүхийг дуулаагүй юм гэж үү? гэж үйлдвэрийн эзнийг хэлэхэд

	— Би тань хэдэн сар өвчтэй байсан болохоороо танайхны тухайд юу ч мэдэхгүй байна. Ганцхан таныг манай энэ нутагт зөндөө сайн юм хийсэн гэдгийг л дуулсан гэж Раймон хариулбал, Юбер гуай инээмсэглээд

	— Зарим хүн де Нанжи авхайг үрчилж авсны минь нэг их гавьяа болгон ярьдаг юм. Та ухаантай хүн байна, ойлгох байлгүй, үнэндээ тэгэхээс өөр арга ч байгаагүй, тэгэхийг миний заяа хатгаад байсан юм шүү. Арван жилийн өмнө, алжаалгүй хөдөлмөрлөснийхөө ачаар ихээхэн хөрөнгө хураагаад, үр хүүхэдгүй ганц бие хүн болохоороо, түүнээ зарах арга хайж эхэлсэн юм. Тэгээд Бургундид байдаг де Нанжийн эдлэн газар, шилтгээн хоёрыг худалдаж авах боломж надад олдлоо. Тэр үед дээрх зүйлс улсын мэдэлд байлаа л даа. Миний санаанд таарсан гэдэг ч яриа алга. Би тэр эдлэнг эдлээд нэлээд удаад байтал урьдын эзэн нь долоохон настай ач охинтойгоо нэг муу овоохойд сууж, тун ядуу зүдүү байдаг гэсэн сураг гарлаа. Өвгөн газрынхаа үнийг36 авсан боловч гадаадад дүрвэж явахдаа тавьсан өрөндөө цөмийг нь өгчихсөн байжээ. Тэр өвгөний зовлонг нимгэлмээр санагдахлаар нь манайд ирж суухгүй юу гэсэн чинь хэдий доройтож зүдэрсэн ч удам угсаагаа бодоод, өвөг дээдсийнхээ гэрт хүний гар харж суухаас шууд татгалзлаа. Тэгээд намайг очсоноос хойш удаагүй өвгөн нас баржээ. Тэгэхдээ надаас өчүүхэн ч тус авахыг хүсээгүй юм шүү. Би ач охиныг нь гэртээ авахаас өөр аргагүй боллоо. Тэгж энэ бяцхан язгууртан өөрийн эрхгүй миний гарыг харахад хүрсэн юм. Гэвч төдий насанд гүн гүнзгий юм боддоггүй, нэг бодсон нь дорхноо эргэж хувирч байдаг болохоор даан удалгүй намайг эцгээ гэж үзэх болж, би ч гэсэн төрсөн охиноо өсгөж хүмүүжүүлэх байсантайгаа адилаар хүн болгохыг хичээлээ. Охин ч гэсэн намайг харамгүй баярлуулж, өвгөн насанд минь сэтгэлийн наран болоод байна. Би тийм хувь заяагаа алдчихаас айгаад, де Нанжи авхайг охиноо болгон үрчилж, одоо болсон хойно охиндоо сайн хань олж, үлдээх эд хөрөнгийг минь удирдан жолоодож чадах хүнийг л хайж байна даа гэж ярьжээ. 

	Раймон яриаг нь сонсон, ихэд сонирхсоны учир энэ хүн нэг мэдэх нь ээ гэрийн доторх хамаг хэргээ цагаан цайлган сэтгэлээр илэн далангүй анх уулзмагцаа л тоочиж орхисон байлаа. Тэгэхэд ярилцагч этгээд нь, энэ хүн хөдөлшгүй их хөрөнгөтэй юм байна, тэр нь бүрэн эмх цэгцтэй бөгөөд цагаан цайлган Юберыг бодвол нэлээд залуу, нэлээд юмны учрыг олдог залуу эзнийг хүлээж байгаа юм байна хэмээн анхааран мэдэж авчээ. Раймон, тэр аятайхан үүргийг биелүүлэх тавилантай хүн нь би юм биш байгаа даа гэж бодоод, аливаа юмыг ашиг сонирхолд нь ийм сайхнаар нийцүүлэн, өөртэй нь гарал сурвалж нэг, плебейн асар их хөрөнгөтэй залуу хүүхэнтэй сонин тохиолдлоор түлхэн танилцуулсан бүтээлч хувь заяандаа баярлан баясжээ. Ийм азтай явдлыг зүгээр өнгөрөөж эс болох тул угийн овсгоо самбаагаа гарган хөдөллөө. Тэрнээс гадна өв залгамжлах хүүхэн дур булаам сайхныг үзээд урьд өмнө элдвээр туршин зовоосон хувь заяагаа уучиллаа. 

	Харин Дельмар авгайн тухайд гэвэл бодохыг ч хүссэнгүй. Явуулсан захидлынхаа хойноос санаа зовж байснаа ор тас больж, тэр арчаагүй Индиана миний бичсэн ёгт санааг ойлгох ч үгүй, эсвэл ямар нэгэн арга хэмжээ авч зориг нь хүрэхгүй гэж өөртөө итгүүлэхийг хичээв. Тэгсээр би ямар ч буруугүй хүн гэж өөрөө өөртөө итгүүлж чадлаа. Үнэндээ ч өөрийгөө хар амиа бодогч гэж хүлээх нь маш хэцүү байжээ. Тэр нь ердөө л өөрийнхөө аливаа гаж бурууг чин сэтгэлээс гэмшихээр түр зуур тайзан дээр гарч ирдэг алсын бодолгүй муу санаатнаас өөр хүн байлаа. Гаж буруу этгээд өөрийнхөө гэмийг сонирхох дургүй байдаг. Учир нь өөрийнхөө дүрсийг харахаас айдаг шүү дээ. Шекспирийн зохиолд гардаг угийн муу санаат Ягогийн амнаас гарч байгаа үг хачин этгээд сонсогддогоороо гайхаш төрүүлж, жүжгийн эрэмбэ дагуу аашилснаараа өөрийгөө болоод өөрийнхөө муу хорон санааны хамаг нууцыг уудлан илчилдэг биз дээ. Ингэж дотор сэтгэлээ санаа амар уудлан муучилдаг хүн маш ховор байдаг. Их төлөв хүн, дотор сэтгэлээ гуйвуулж, шаардлагадаа захируулаад, нэгэнт эвдэрч гутаасан хойно нь эрх ашиг, шунал тачаалыг нь биелүүлдэг энэрэнгүй номхон эзэн мэтээр ханддаг нь түүнийг дотор сэтгэлээсээ айж, тэрнийхээ дагуу явдаг юм шигээр худал дүр үзүүлэхэд нь саад болдоггүй юм. 

	Ийнхүү Раймон байн байн Ланьигаар ирдэг болж, чингэж дахин дахин ирэх нь Юбер гуайн сэтгэлд нийцжээ. Раймоныг хүнд биеэ өгч яддаггүй авьяастай хүн гэдгийг та нар мэднэ. Удалгүй баян эзэн түүнийг яасхийгээд хүргэнээ болгоё доо гэдэг ганцхан мөрөөдөлтэй болжээ. Гэхдээ өргөмөл охин нь өөрөө Раймоныг сонгоосой гэж хүсэх учир залуу хүмүүст ойр дотно танилцаж, бие биеэ мэдэж авах бүрэн зав чөлөө олгожээ.

	Лора де Нанжи, Раймоныг баярлуулахыг яаралгүй, эргэлзэх найдах хоёрын зааг дээр маш чадварлагаар тогтоон байжээ. Энэ бүсгүй, Дельмар авгайг бодвол ууч сэтгэлээр бага ч, булзааруулах бултахдаа сайн, ихэмсэг сэхүүн, бас тэгээд аятайхан зантай байж чаддаг нь чухамхүү ийм л хүүхэн Раймоныг дагуулж чадах бөгөөд Раймон арга баашаараа Индианаас хэчнээн илүү байсанчлан Лора, Раймоноос төчнөөн давуу байлаа. Лора асар удалгүй Раймоныг надаас илүү миний хөрөнгөнд унаж байгаа юм байна гэж мэдсэн ч юмыг зөвөөр боддог хүүхэн гэсэндээ, тэгж л таарах ёстой гэж боджээ. Тэр бээр түүний хэдэн саяын хөрөнгөнд холбогдол үгүй цэвэр ариун дурлал байх ёстой гэж бодохооргүй даанч ухаалаг учир юманд тайван, гүн ухааны ёсоор хандаж, тэр нь ч аргагүй гэж үзээд Раймоныг буруушаасангүй. Тийм ч учраас Раймоныг орчин үеийнхээ жинхэнэ төлөөлөгч нь гэсэндээ тооцоотой нарийн байдгийг нь зэвүүцдэггүй байсан ч түүнд хайртай болохын хувьд ямар болохыг даанч сайн мэдэж байжээ. 

	Лора, хүйтэн цэвдэг тооцоотой эрин үетэйгээ хөл нийлүүлэн алхаж яваагаа бахархдаг, нэрэлхүү зангаасаа болоод ямар нэгэн гэнэхэн бодол мөрөөдөлд ер автагддаггүй, аливаад сэтгэл гонсойхыг адгийн тэнэг явдал гэж үздэг, нэг үгээр хэлбэл хайр дурлалыг зүрх сэтгэлдээ халдаахгүй байхыг өөрийн үүрэг гэж үздэг байхад Дельмар авгай харин чиг сэтгэл зүрхэндээ тэр аяараа захирагдахыг үүргээ гэж үздэг байжээ. 

	Де Нанжи авхай гэр бүл болох явдлыг нийгмийн зайлшгүй хэрэгцээт зүйл гэж үзсэндээ эрд гарахыг зөвшөөрөх боловч одоогийнхоо эрх тааваар байгааг залирхгаар ашиглан, тэр эрх чөлөөг нь салган авахыг мэрийгч хүнийг цаг үргэлж эрхэндээ оруулж байх нь аятайхан санагджээ. Баян чинээлгийн цаад талд юу байдгийг эрт мэдсэн энэ залуу хүүхэн залуу насны амарлингуй байдал, сайхан мөрөөдлийг ер мэдэхгүй, ирээдүйд тэгж ингэж жаргана гэх юм байсангүй, бас амьдрал бол хүйтэн цэвдэг тооцоон дээр бий болдог, зол жаргал бол инээд хүрэм сул тал мэтээр болгоомжилбол зохих гэнэхэн мөрөөдөл юм шиг бологдоно. 

	Раймоныг амьдралаа зохиож байх энэ хооронд Индиана Францын эрэгт ойртож явжээ. Индиана Бордо хотын хана хэрэм дээр гурван өнгөт далбаа намирч байхыг үзээд айж гайхсаныг өгүүлэвч баршгүй мэт. Хотод хөл хөдөлгөөн ихтэй, урьд өдөр нь хотын даргыг золтой л алчхаагүй, ард түмэн газар сайгүй босож, гарнизон цэрэг цус урсгасан тэмцэлд бэлэн байгаа мэт, гэхдээ Парисын бослогын үр дүн юу болсныг мэдэх амьтан нэг ч алга байлаа37. 

	«Би хэтэрхий оройтож иржээ дээ!» гэдэг бодол Дельмар авгайн толгойд цахилгаан мэт харван орж ирэв. Авгай нэн их сэтгэл хөдөлсөн учир эцсийн мөнгө, жаахан эд юмаа хөлөг дээр мартчихаад хотын гудамжаар алмайран хэсэж, Парис руу явах тэрэг хайсан боловч шуудангийн бүх сүйх цөм пиг дүүрэн хүнтэй, хотоос сандан мэндэн зугтах нэг нь зугтаж, ялагдагсдын эд юмыг завших нэг нь яаран завшиж байсан үе байжээ. Арайхийж нэг оройхон хирд тэрэг олж суутал, яг тэр үеэр үндэсний гвардийн эргүүлийн цэрэг38 зорчигчдыг саатуулж, бичиг баримтаа үзүүл гэж тулгав. Индиана бичиг баримт байсангүй. Эргүүлийн цэргийн сэжгийг арилгах санаатай аргалж ядаж байтал нь вангийн засаг унаж гэнээ, ван зугтаж гэнэ ээ, сайд нар нь хань хамсаатантайгаа цөм цохиулж гэнэ ээ гэж дэргэд нь ярилцах дуулджээ. Энэ сониныг дуулсан амьтан хүн баярлан хашхиралдан сүйд болоход Дельмар авгайн зүрх палхийгээд явчихжээ. Францад болж буй хувьсгалаас ганцхан л юм сонирхож байсан бөгөөд тэр нь бүх улсын дотроос санаж сарвайх нэгэн хүн байжээ. Индиана ухаан алдан чулуун зам дээр унаж, хэд хоногийн хойно эмнэлгийн газар мэдээ оржээ. 

	Түүнээс бүр хоёр сар өнгөрсөн хойно мөнгө ч үгүй, эд юм ч үгүй, дотуур хувцас ч үгүй. тархиндаа хатгалга авч өвчин эмгэгтээ тамирдан сульдаад, дөнгөж голтой эмнэлгээс гарчээ. Ер эмнэлэгт байх хугацаандаа хэд хэдэн удаа үхлийн ирмэг дээр тулж очжээ. Гудамжинд гарч, хөл дээрээ арай чарай зогсон, туслах харах хүнгүй, мөнгө санга ч үгүй, тамир тэнхээ ч үгүй зогсож, юу болсныг хүч гарган нэхэн санамагцаа энэ том хотод гав ганцаараа байгаагаа ойлгож, Раймоны хувь заяа аль эрт шийдэгдсэн байх, тиймээс намайг энэ зовлонт, яахаа ч мэдэхгүй байдлаас гаргаж авах хүн ойр хавьд минь алга гэж бодмогцоо өгүүлшгүй ихээр айж балмагдан яадгаа алджээ. Ганцаар болов хэмээн айсан нь эмгэг өвчтэй бие сэтгэлийг нь улам зовоож, хэрэг бүтэлгүйдэн гэнэт толгой дээр бууж ирсэн горьдлогогүйн цөхрөл болох сэтгэхийг нь ч нэлээн мохоожээ. Индиана эрүүл өвчтэйн хооронд гэлдэрсээр эргийн зогсоол хүрээд, дотор халуундаа бие дагжин байж наранд ээх санаатай чулуун дөрвөлжин дээр суув. Тийн хөлийн доор халгилан ирэх усыг алмайран ширтсээр хэдэн цаг болохдоо хүссэн, бодсон, найдсан юм ер үгүй байжээ. Тэгснээ «Евгений» хөлөгт эд юм, мөнгөө орхисноо санаж, түүнээ авч болох ч байж юунаа магад гэж бодов. Гэвч нэгэнт харуй бүрий болчихсон тул өдрийнхөө ажлыг инээлдэж шуугилдан, элдэв бүдүүлэг шог үг хэлэлцэн дуусгаж буй усан цэргүүдээс хөлгийн тухайд сураглаж үл зүрхлэв. Хүний анхааралд өртөхгүй санаатай зогсоолоос холдож, Кинконсын өргөн эргийн цаана байх нурсан байшингийн эвдэрхий дотор орж хоргодохоор шийдээд, тийшээ очиж, нэг буланд нь хоргодож, аравдугаар сарын хүйтэн жихүүн бүхэл бүтэн шөнийг айх гомдох хослон нойргүй өнгөрөөгөөд, өдөр болмогц учир зүггүй өлсөж эхэлжээ. Амьтан хүнээс юм гуйя гэж бодтол хувцас хунар нь хэдий үнгэгдэж үрчийсэн ч гуйлгачин гэхэд арай тохирмооргүй сайн тул хүмүүс сонирхон, үл итгэсэн байдалтай юм уу доог тохуу хийх мэт хараад юу ч өгөлгүй өнгөрцгөөв. Дахиад л боомт руу гэлдэрч, «Евгений» хөлгийг сураглавал, хамгийн түрүүн дайралдсан усан цэрэг л уг хөлгийн Бордо хотоос яваагүй байсаар байгаа гэдгийг дуулгалаа. Индиана тийшээ завиар очоод, Рандом ахмадыг өглөөний ундаа ууж байхад нь дайралдчихав. 

	— Миний сайхан зорчигч, та Парис ороод эргээд ирчихсэн хэрэг үү? Ирсэн тань сайн болжээ, би маргааш буцах замдаа гарах гэж байна. Таныг Бурбоны арал хүргэх хэрэг байна уу, үгүй юү? гэж ахмад дуун алдан угтлаа. 

	Тэгээд Дельмар авгайд, таны юмыг өгөх гэж эрж сураглаагүй газар үгүй гэж ярьжээ. Гэвч Индианыг эмнэлэгт аваачихад хэн болохыг нь таниулах ямар ч бичиг баримт биед нь байгаагүй болохоор эмнэлэгт ч тэр, цагдаагийн газар ч тэр «үл мэдэгдэх эмэгтэй» гэсэн нэрээр данслагдсан тул ахмад түүний тухай ямар ч мэдээ сураг гаргах аргагүй байжээ. 

	Хэдийгээр бие сул, эцэж ядарсан ч маргааш нь Парис руу гарчээ. Улс төрийн үйл явдал хаашаа эргэснийг үзээд тайвширч болох мэт байсан боловч түгшсэн сэтгэл юмыг зөв бодуулдаггүй, хайр дурлал үндэстэй үндэсгүйгээр болгоомжлуулдаг шүү дээ. 

	Индиана Парист ирсэн оройдоо Раймонтой уулзахаар яарч гэрт нь очоод, хаалгачаас нь асуухдаа зүрх нь цохилохоо болих шиг болжээ. 

	— Эзний бие сайн, одоо Ланьид байгаа гэж хаалгач хэлэв. 

	— Ланьид гэнэ үү? Та Серси гэх гээд буруу хэлчхэв үү дээ? гэхэд нь

	— Үгүй ээ, Ланьид байгаа, одоо тэр эдлэнгийн эзэн болсон шүү дээ гэж хариулав. 

	«Хонгор Раймон минь! Намайг амьтан хүний нүднээс далд байлгахын тулд манай эдлэнг худалдаад авч л дээ. Намайг хүрээд ирнэ гэж бат итгэсэн байна шүү!» гэж Индиана бодов. 

	Индиана сэтгэл баяссандаа мансууран, шинэ амьдралын найдлагаар жигүүрлээд зочид буудалд хонохоор хар гүйхээрээ очжээ. Тэнд шөнийг маргааш өдрийн хагастай амарч өнгөрөөв. Хөөрхий тэр өдий болтол төчнөөн хугацаанд нэг ч удаа тайван унтаагүй явжээ! Шөнө элдэв сайхан зүүд зүүдэлж хоноод сэрэхдээ, чингэж хий хоосон юм зүүдэлсэндээ ч хар буусангүй, учир нь үнэн бодит байдалтай одоохон учирна гэдэгтээ бүрэн итгэж байжээ. Раймоныг хувцасны өчүүхэн өөг боловч анддаггүйг нь мэддэг болохоороо хувиас хунараа тун их янзалж өмсөв. Тэр урьд өдөр нь өөртөө шинэ сайхан плать захисан нь өглөө сэрэхэд нь авчирч өгчээ. Гэтэл үсээ янзлан самнах санаатай завдтал тун амаргүй юмтай тулгарлаа. Түүний урт сайхан үсийг эмнэлэгт байхад нь хяргачихсан байсныг сая л мэджээ. Түүнээс хойш санаа сэтгэлээр унан тусан хэцүүдэж явахдаа аливаа гадаад үзэмжээ бодохтой манатай явсан байжээ. 

	Тэглээ яалаа ч богинохон хар үсээ янзалж, мэлгэр цагаан духан дээрээ овоолж, хөөрхөн толгойдоо англи хийцийн бяцхан бүрх малгай тавьж, Раймоны дуртай цэцгийг үсэндээ хатгаад Раймонд таалагдах найдвар бүрэн байна гэж үзжээ. Ийнхүү Индиана дахиад л анх танилцаж байсан үеийнх шиг нь эмзэг туяхан цонхигор цагаахан болжээ. Эмгэг өвчин өмнийн халуун оронд түлэгдэж борлосны нь нэгэнт цайруулсан байлаа. 

	Үдээс хойш тэрэг хөлсөлж аваад оройн есөн цагийн орчимд Фонтенеблогийн ойн чөлөөнд байдаг тосгонд хүрч очоод, хөтчид морио суллаж, өглөө болтол хүлээхийг захиад, өөрөө ойн жимээр явган явж, нэг мөч ч бололгүй Ланьийн цэцэрлэгт тулав. Явган хаалгыг нь онгойлгох гэхэд дотроосоо түгжээтэй байлаа. Индиана зарц нарт нь мэдэгдэлгүй сэмхэн ороод, гэв гэнэт л Раймонтой учрахыг бодож, цэцэрлэгийн хашааны дагуу явав. Хашаа хуучирсан агаад байсхийгээд л онгорхой нүх байдгийг мэдэх болохоороо тийн явтал үнэхээр ч аз болоход нэг тийм онгорхой дайралдаж, төвөггүй амархнаар дотогш оржээ. 

	Одоогоор Раймоны мэдэлд, энэнээс хойш өөрийн нь хоргодох ариун дагшин газар, хэрэм цайз, эх орон болох ёстой газар дээр хөл тавимагцаа баярласандаа зүрх нь булгилан дэлсэж, маш сайн мэдэх англи маягийн цэцэрлэгийнхээ эл хуль зэвүү даасан энэ хэсгийн тахир махир замаар бөөн баяртай, дэгдэн гүйж явлаа. Эндэхийн бүх юм хуучин янзаараа, ганцхан гунигт дуртгалтай нь холбоотой жижиг гүүр алга болж, голынх нь цутгалыг өөр газраар урсган, Нуний үхсэнийг санагдуулдаг газар бүрмөсөн өөрчлөгдсөн байлаа. 

	«Тэр хэцүү бэрх үеийг надад санагдуулах юм юу ч үгүй байг гэж бодож л дээ. Би тэртэй тэргүй л таагаад өнгөрөх шүү дээ. Ганц намайг л бодож ийм айхтар юм хийж бие сэтгэлээ зовоосон шүү дээ. Би ч гэсэн гэмт хэрэг хийсэн болохоор үүнээс хойш адилхан болжээ, Хар хүнийхээ үхсэний буруутан нь би байж болох л юм. Раймон намайг ивээлдээ аваад, бидний хайр дурлал маань цэвэр ариун бодол, хүний эрхэм чанарыг төлөөлөх байлгүй» гэж Индиана бодлоо. 

	Шинэ гүүр тавихаар төлөвлөж байгаа газар хөндлөн тавьсан банзан дээгүүр явж голыг гатлаад, цэцгийн хүлэмжид орж зогсоход зүрх нь дэлбэрэхэд бэлэн байх шиг санагдав. Унтлагын өрөө байсан тасалгааныхаа цонх өөд харвал цэнхэр хөшигний цаана гэрэлтэй байгаа нь харагдав. Раймон байгаа байж таарах нь гэж бодмогцоо ямар их аз вэ! гэж бодов. Тийм дээ, энэнээс өөр өрөөг ч сонгохгүй биз дээ гэж бас бодлоо. Нууц шатны хаалга онгорхой байлаа. 

	«Мөч хором бүрд л намайгаа хүлээж байгаа байх даа, баярласандаа болоод гайхах ч үгүй биз» гэж бодлоо. 

	Индиана шатны дээд тавцанд гараад, жаахан амьсгаагаа зүгшрүүлэхээр зогсов. Баярлах нь гашуудах шиг түүнд тийм ч их дасал болоогүй зүйл тул хамаг тэнхээ нь барагдаж буйг мэдэв. Тонгойж цоожны нүхээр шагайвал Раймон нь ганцаархнаа юм уншаад сууж байв. Тийм ээ, Раймон нь дүрээрээ, эрүүл саруул, чийрэг хүдэр хэвээрээ, уй гашуунд өчүүхэн ч хувирч оворжоогүй, улс төрийн шуурганд ширхэг үс ч бууралтаагүй, буржгар бараан үстэй толгойгоо цагаахан гараараа тулаад тайван сууж байхыг нь харахад сайхан ч үзэгдлээ. 

	Индиана хаалгыг гэнэт түлхсэнд, хаалга нь амархнаа нээгдэв. 

	Тэр Раймоны өмнө сөхрөн тусаж, цээжинд нь толгойгоо наан

	— Чи минь намайгаа хүлээв үү! Сар хоногийг тоолон хүлээв үү! Хоног хугацаа өнгөрсөн ч минийхээ дуудлагад хариу өгөхгүй байж чадахгүйдээ гэж чи минь лав мэдээ биз дээ... Би чинь, чинийхээ дуудсан ёсоор хүрээд ирлээ шүү дээ, ирчхээд энэ л байж байна! Амь тасарч байх шиг л байна!.. гэж хашхирах шахан хэллээ. 

	Индианын ухаан бодол самууран, нэгэн хэсэгтээ дуугарч ч чадахгүй, бодож сэтгэж ч чадахгүй, амаа ангалзуулан дуугүй байв. 

	Тэгснээ гэнэт сэхээ ормогцоо, нүдээ нээж, Раймоныг танингуут дуун алдаад, тийм гэхийн тэмдэггүй баяртайгаар уруулд нь наалдан, учир зүггүй шунаглан үнсэж үмхэлсэнд Раймоны царай зэвхий цайж, аянгад цохиулсан юм шиг хэл ам ч үгүй таг гөлөрчихжээ. 

	— Чи минь намайгаа танихгүй байна гэж үү дээ? гэж дуун алдаад — Би чинь шүү дээ, Индиана чинь байна, боол чинь байна! Чи намайг тэр цөллөгөөс дуудсан, тэгээд л би чинь чамайгаа хайрлаж, чамайгаа үйлчлэхийн тулд хаа байсан гурван мянган лье газрыг тууллаа шүү дээ, Би чиний сонгож авсан амьдралын хань байна, ганцхан чамайгаа л бодоод бүх юмаа хаяж, юунаас ч айлгүйгээр, чамд л энэ минутыг авчрах гэж бүх юмаа золиосонд гаргалаа шүү дээ. Чи баяртай байна уу, үгүй юү? Миний ирсэнд сэтгэл ханав уу, үгүй юү? Хариулаач? Би шангаа авъя л даа. Чиний ганцхан үг, ганцхан үнсэлт л надад эрхмийн дээд шан болно! гэв. 

	Раймон хариу юу ч хэлсэнгүй. Энэ удаад түүний биедээ итгэдэг хэт итгэл нь ор мөргүй алга болж, мэл гайхаж цэл хөхрөн, хөлийнхөө дэргэд хэвтээ хүүхнийг үзээд айх гэмших зэрэгцэн, хоёр гараараа нүүрээ таглаад, газар доогуур ороход бэлхэн байжээ. 

	— Ай тэнгэр минь! Чи дуугүй, үнсэх ч үгүй, үг хэлэх ч үгүй байх чинь юү вэ! Чи минь хариулах чадалгүй байна уу? Аргагүй дээ, гэнэт баярласандаа тэгээ биз, бүр хүнийг үхүүлж ч мэднэ шүү, би сайн мэдэж байна. Аяа? Намайг гэв гэнэт ороод ирсэн болохоор чи тулгамдаад амь тэмцэж, яаж ч чадахгүй байх шив дээ. Намайгаа хар л даа, би ямар их цонхийж, ямар их хөгширч, юутай их шаналсныг хараач дээ. Гэхдээ би чамайг л бодож ингэж тарчилсан шүү дээ, тэгэхлээр чи намайг бүр ч их хайрлах байлгүй! Раймон аа, ганцхан үг дуугараач дээ! гэж Индиана Раймоныг өвдгөөр нь тэврэн аргадвал

	— Уйлмаар л байна гэж Раймон дуулдах төдий хэлэхчээ болов. Тэгэхэд нь Индиана түүний гарыг дээр дээрээс нь үнслэн

	— Би ч бас уйлмаар байна! Нулимс гарвал дотор уужирна байх шүү. Чи уйлбал уйл л даа, миний цээжийг налаад уйл л даа, би чиний нулимсыг үнсэхдээ сороод авчихъя. Раймон минь, би чамайг жаргуулах гэж ирлээ, би л чиний дураар, юу л бол юу чинь болно, найз чинь ч болъё, надад хамаа алга. Урьд би хатуу дотортой, тэнэг, хар амиа хичээсэн хүн байж, чамайгаа зовоож, чамаас боломжгүй юм шаардаж байдгаа ойлгохыг хүсэхгүй байжээ. Гэвч би тэр гэснээс хойш их ч эргэцүүлж боллоо. Нэгэнт л чи амьтан хүнээс айж зоволгүй, миний төлөө юу ч хийхээс буцахгүй байгаа хойно би чиний төлөө яавал ч яахад бэлэн байна. Намайг мэдэлдээ ав, миний амь насыг мэд, би бие сэтгэл хоёроо чамд өгье. Би чинийх болж, энэ үгийг чамд хэлэхийн төлөө гурван мянган лье газраас ирлээ шүү дээ. Намайг ав л даа, би чиний амины өмч болъё, чи миний эзэн бол! гэж шалав. 

	Тэгтэл Раймоны толгойд айхтар муухай зальтай бодол зурсхийн орж ирэв. Тэр нүүрээ таглаж байсан гараа буулгаад, Индианын эгц өөдөөс ажиггүйгээр ширтлээ. Чингэхэд уруул дээр нь зэвүүтэй инээвхийлэл тодорсон ч Индиана маш хөөрхөн хэвээр байсанд нүд нь гялалзан бадарч

	— Чи эхлээд нуугдах ёстой гэж хэлэнгээ босов, 

	— Би нуугдаад яах юм бэ? Чи энд эзэн нь биш юм уу, намайг байлгаж хамгаалж чадахгүй хэрэг үү? Надад энэ дэлхий дээр чамаас өөр хүн алга шүү дээ, чамгүй бол их зам дээр гарч гуйлга гуйхаас өөр зам алга. Битгий ай, даа, чи л надад хайртайгаас хойш энэ гэрэл ямар хамаа байна аа. Би бүх бурууг хүлээе, миний л буруу... Хүүе чи хаачих нь вэ гэж Раймоныг хаалга чиглэхийг харан хашхирлаа. 

	Индиана айж сандран, ганцаараа хоцрох болсон хүүхэд шиг салалгүй хойноос нь мөлхөн дагав. 

	Раймон хаалгаа түгжье гэж бодсон боловч нэгэнт хожимдсон байжээ. Түүнийг бариулаас барьж ч амжаагүй байхад хаалга онгойж, Лора де Нанжи орж ирэв. Тэр гайхахаасаа илүү доромжлуулсан мэт байдалтай болоод, нэг ч юм хэлэлгүй, үл мэдэг тонгойж, шалан дээр ухаангүй шахам хэвтээ хүүхнийг анийж байж ширтсэнээ зэвүүтэй хүйтнээр мушилзан инээмсэглэх мэт болж

	— Дельмар авгайтан та, бид гурвуулыг нэлээд эвгүй байдалд оруулах шив дээ. Наад зах нь намайг тун инээдэмтэй үүрэг гүйцэтгэх болгосонд тань их баярлалаа. Ийм ачтай юм хийсний тань хариунд, эндээс арилж үз гэж л хэлэх байна гэв. 

	Дургүйцэн зэвүүрхэх сэтгэл Индианад хүчийг бий болгосон тул туйлын ихэмсэг, тусгаар байдлаар босоод Раймонд хандаж

	— Энэ хүүхэн хэн бэ! Танай гэрт надад тушаах ямар эрхтэй хүн бэ? гэж асуувал

	— Хатагтай минь, та миний гэрт байна шүү гэж Лора хөндлөнгөөс хэлэв. Тэгэхэд Индиана

	— Хариулаач та! Энэ чинь хэн юм бэ, тантай явдаг хүүхэн үү, аль эсвэл эхнэр чинь үү? гэж хашхираад хөөрхийдсөн Раймоны гараас учир зүггүй угзран асуувал

	— Эхнэр минь гэж яаж ч чадахаа больсондоо тэнэг юм шиг хариуллаа. 

	Эр нөхрийнхөө овгоор де Рамьер нэртэй болсон Лора хүүхэн ёжтой гэгч инээмсэглэн

	— Таны учир мэдээгүй ирснийг би уучилна аа. Хэрэв та үүргийнхээ ёсоор байх ёстой тэр газраа байж байсан бол де Рамьер гуайн хурим хийсэн тухайн мэдээг авах л байсан юм. Тийм биз дээ, Раймон аа гээд ихэд шоолсон маягаар

	— Таныг ийм эвгүй байдалд орсныг үзээд би их өрөвдөж байна. Гэвч бүх буруу нь таны залуу настай холбогдох биз. Амьдралд ултай суурьтай хандвал зохих юм байна гэдгийг та ойлгож авна биз, би ч тэгж итгэж байна. Энэ тэнэг жүжгийг дуусгах үүргийг өөрт чинь олгоё. Таны нүүр царай ингэж их муухай болчихоогүй сэн бол мөн ч инээдтэй байх байж дээ гэж хэлэв. 

	Лора ингэж хэлээд, дажгүй байж чадсандаа сэтгэл хангалуун, нөхрөө ийм эвгүй байдалд орж, өөрийг нь царайчлан байгаад нь битүүдээ баяртайгаар гарч оджээ. 

	Индиана сэхээ орж, юм бодохтой болохдоо Парисын зүг хурдлан довтолгож яваа сүйхэн дотор суугаагаа сая мэджээ. 

	XXIX БҮЛЭГ

	Хотоос гарах ороход хянах газарт ирээд сүйх тэрэг зогсоход нэгэн хүн сууж ирсэн нь урьд Раймоныд зарагдаж байсан хүн мөн болохыг Дельмар авгай танив. Тэр хүн авгайгаас хаана хүргэх хэрэгтэйг асуухад нь урьд өдөр нь буусан гудамж, зочид буудлыг өөрийн мэдэлгүй нэрлэж орхилоо. Авгай тэнд очоод сандалд унан сууж, өглөө болтол суухдаа унтах нойроо ч мартаж, хөдлөх ч тэнхээгүй болоод, зөвхөн үхэхийн л хүслэн болжээ. Гэвч хэтэрхий хэлмэгдэж шалдаа буусан болохоороо амиа хорлох ч чадалгүй байжээ. Ер нь л ингэж тарчилчхаад амьд явах боломжгүй, үхэл өөрөө хүрээд ирэх ёстой юм шиг санажээ. Тийнхүү маргааш нь бүтэн өдөржин юу ч идэж уулгүй, яах вэ, ийх вэ гэж ирсэн хүнд юү ч хэлэлгүй суулаа. 

	Парисын муу зочид буудал, тэгэх тусмаа энд өгүүлж байгаа шиг хавчиг харанхуй гудамжинд байрласан бүрхэг өдрийн бүдэг гэрэл тоостой цонхыг нь арай чарай нэвтлэн ис тортог болсон адар таазанд нь тусахчаан болдог буудалд суухаас аймаар өөр юм байдгийг би мэдэхгүй юм. Тийм ээ, таныг тойрон хүрээлсэн харь хөндий, ижил дасал болоогүй байдалд ямархан нэгэн эвгүй зэвүүн юм байх бөгөөд нүд хужирлах юм юу ч үгүй, сэтгэлд хоногших ганц ч юм байхгүй ажээ. Тэнд байгаа юм бүхэн үнэн хэрэгтээ хэнд ч холбогдолгүй байдаг, учир нь тэнд суусан хүн болгон эдлэх эрхтэй шүү дээ. Энэ байранд суугаад явсан хүн нэрийн хуудсан дээр үл мэдэгдэх овгоо бичээд хааяа толины жаазанд хавчуулан орхисноос өөр ямар ч ул мөр үл үлдээнэ. Энэхүү ядуу зүдүү аянчин, харь орны ганцаардмал хүнд толгой хоргодох байр нь болдог хөлсний сууц хэнийг ч боловч хүйтнээр угтана. Хана туурга нь олоохон хүний шаналгаа зовлонг үзэж өнгөрүүлсэн ч тэр тухай хэлж ярьж үл чадна. Гадаа гудамжны түмэн хэлийн шуугиан, тасрахгүй хөл хөдөлгөөн ганц удаа ч тайван унтуулахгүй, уйтгар гунигаа түрхэн зуурч мартъя гэх нь ээ тийм зав чөлөө өгдөггүй юм. Ийм нөхцөл байдал нь Дельмар авгай шиг сэтгэл санаагаар хэцүүдээгүй хүний боловч санаа сэтгэлийг дарангуйлан нухалж мэднэ. 

	Хөдөө газрын зол хувьгүй иргэн чи тал хээр нутаг, цэлмэг тэнгэр, ногоон ой хөвч, орон байр, гэр бүлээ орхиод бие сэтгэлээ энэ харанхуй нүхэнд хорих гэж ирсэн хэрэг. Чи одоо хар л даа, Парис хот чинь энэ байна, чамд элдэв гайхамшиг төгс бүрдсэнээр бодогдсон сайхан Парис чинь энэ л байна! Бороо шороонд харлаж халтайгаад, муу усны суваг шиг хоржигнон шуугин, өмхий үнэртэн, эрэлзэн жирэлзэн байгаа Парис хот өмнө чинь байна, баяр цэнгэл тасардаггүй, гял цал, сайн сайхан бүрдсэн хот чинь энэ байна, сэтгэл зүрхийг булаан мансууруулж, санаанд оромгүй хачин чамин юмыг үзүүлдэг, нүдний хужир, чихний чимэг болсон өдий төдий сайхан юмтай хот чинь энэ дээ. Тэгэхэд чи тэр бүхнийг нэгмөсөн амсан жаргаж хүч хүрэх бол уу, үгүй бол уу гэж айж байсан байх аа. За тэр, Парис хотын хүний гүйж явааг хар, хэзээ мөнхөд яарч тэвдэж, хэзээ мөнхөд санааширч зовж явдаг юм. Чамд төчнөөн их найрсаг, эелдэг, зочломтгой байдаг юм гэж ойлгуулсан Парис хотын хүн чинь дүрээрээ яваа нь энэ дээ! Чамайг олон амьтны шуугиан, үзүүр төгсгөлгүй сүлжсэн гудамжнаас эцэж залхаад энэ «найрсаг» зочид буудалд яс амрахаар ирэхэд ийм том буудлын цор ганц зарц чамайг нэг өрөөнд оруулсан болоод л орхино. Чи эцэж ядарсандаа юм уу уй гашуудлаасаа болоод амьдрахад хэрэг болох түм буман аар саар зүйлд санаа тавих чадал барагдаад хүн дуудсан бол, тэр хүнийхээ ирэхийг хүлээсээр санаа амар тэндээ үхэж байж болно. 

	Гэтэл эмэгтэй хүн ойр дотно хүмүүсээсээ гурван мянган лье газарт хэнд ч хэрэггүй хаягдаад, мөнгөгүй байх нь элчил үгүй цөл газар уух усгүй байснаас долоон дор, нэр төрөө хөөдөж гутааснаас өөр дурдах юм юу ч үгүй, ирээдүйд ингэнэ тэгнэ гэж найдах юм, юү ч үгүй, энэ хэцүү байдлаас нь хөндийрүүлэх юм огт үгүй байна гэдэг ёстой л хүний зовлон, орхигдмол байдлын дээд туйл биз ээ. Тиймээс Дельмар авгай гашуун зовлондоо бууж өгөөд, эвдэрч баларсан амьдралаа сэргээхийн төлөө тэмцэж оролдсон ч үгүй, нэг ч гомдоллож, нэг ч нулимс унагалгүй өлсөх цангах, өвдөх зовоход биеэ сул тавьж, зөнд нь орхин, зовлон шаналангаа бушуухан дуусгах ямар ч арга явуулга хийхгүй байжээ. 

	Түүнээс хойш хоёр хоноод байхад шалан дээр, хүйтэнд бие нь хөшиж, шүдээ тас зуугаад, уруул нь хөхөрч, нүд нь галгүй болсон хэвтэж байхыг олжээ. Хараахан амь тасраагүй байгаа болохоор нь буудлын эзэн авгай, бичгийн ширээний шургуулгыг үзэж, бараг юү ч байсангүйд, урт удаан хугацаанд өвдөхөд хүрвэл төлөх мөнгөгүй бололтой тэр хүүхнийг эмнэлэгт өгөх үү, болих уу гэж бодол болжээ. Гэвч энэрэнгүй сэтгэлтэй эмэгтэй хүн байснаас Индианыг ор засан хэвтүүлж, энэнээс хойш хоёр хоног тэсэх нь үү, үгүй юү гэж мэдэхээр эмчид хүн явуулав. Тэгтэл уриагүй эмч гэнэт хүрээд ирсэн нь Индианыг нүдээ нээхэд орны нь толгойн дэргэд сууж байх нь тэр ээ. Энэ хүний нэрийг та нарт дурдах хэрэгцээ алга биз ээ. Индиана арай голтой ч

	— Хүүе, энэ чинь чи юү! Чи мөн үү, тэнгэрийн элч минь! Чи даанч оройтож ирж дээ, чамд баярласаар л үхэх минь үлдээд байна гэж дуун алдаад элгэнд нь наалдвал Ральфын сэтгэл догдолж

	— Эрхэм минь, та үхэхгүй ээ! Амьдрал таныг харж үзнэ. Таныг жаргалтай байхыг хориглосон хууль дүрэм одоогоос хойш таны сэтгэлд саад хийхээ больсоон. Миний тэр үзэж чаддаггүй, дургүй хүнээс таныг урхидсан давагдашгүй ид шидийг нь эвдье гэвэл надаас их юм гарах байсан байх, гэвч тэр бол миний мэдлийн хэрэг биш, харин таны зовж тарчилж байхыг харах нь миний хүчнээс хэтэрсэн хэрэг юм шүү. Таны аж амьдрал одоо болтол аймшигтай байсан, энэнээс дордох ёс байхгүй. Ер нь миний гунигт бодол үнэн байгаад, таны тэгтэл их мөрөөдсөн жаргал түр зуур ч болон олддог юмаа гэхэд юутай ч гэсэн та нэгэн хэсэгтээ жаргал эдэлнэ шүү. Тийм жаргал амлахгүйгээр та үхэхгүй. Ингэж би де Рамьер гуайг үзэж чаддаггүй сэтгэлээ хав дарахаар шийдлээ. Тантай ингэж уулзуулсан хувь заяа минь таныг ийнхүү ганцаардаад байхад харж тэтгэгч нь, хайрт аав нь болохыг надад тулган тохоож байна. Та чөлөөтэй болсон, одоо хувь заяагаа де Рамьер гуайн хувь заяатай холбож болох болсон гэдгийг би танд хэлье. Дельмар гуай нэгэнт үгүй болсон шүү дээ гэж хэлэв. 

	Ральф асгаруулан мэлмэрүүлэн ярьсан тул Индиана давхийн хөдөлж, орон дээрээ өндийгөөд, тачаадан шаналж

	— Хар хүн минь үхэж үү! Би л түүнийгээ алчихжээ. Та надад ирээдүйд жаргах тухай ярих юм, гэтэл өөрөө өөрийгөө үзэн ядаж байгаа хүн жаргах уу даа, үгүй юу. Тэнгэр бурхан шударга ёсоор намайг шийтгэсэн шүү дээ! Де Рамьер өөр эхнэр авчихсан байсан! гэж хэлэв. 

	Ингэж хэлээд дахин муужирч бүлийнхээ гар дээр унав. Түүнээс хэдэн цагийн дараа тэр хоёр дээрх яриагаа дахин үргэлжлүүллээ. 

	Ральф баясгалантай хэр нь номхон гунигтай дуугаар

	— Таны ингэж зовдгийн учрыг би ойлгож байна аа. Та ердөө л тайвширч үз. Таныг орхин явахад Дельмар нэгэнт үхэх цаг нь болчихсон байсан. Таныг явахад унтаж байсан нойрноосоо сэрээгүй, тиймээс таны оргосны талаар юү ч мэдээгүй. Таныг харааж зүхсэн ч үгүй, таны хойноос уйлж гашуудсан ч үгүй өнгөрсөн дөө. Би толгойны нь дэргэд сууж байгаад үүрэглэж өглөө эрт сэртэл нүүр нь хөхөрчихсөн, унтах нь хэцүү, элий балай мэт болчихсон байхыг үзсэн. Цус харвасан бололтой байлаа. Би танд хэлэх гэж гүйтэл, та унтлагынхаа өрөөнд байсангүй, би тун их гайхсан боловч эрж байх зав байсангүй. Тэгээд бүр Дельмарыг өнгөрсөн хойно л таны алга байгаад сэтгэл түгшиж эхэлсэн. Анагаах ухааны аливаа зүйл ер тус бололгүй, улам улам муудсаар, нэг цагийн дараа гэхэд ухаан ороогүй тэр чигтээ миний гар дээр талийгаач болсон доо. Гэхдээ амь тавихынхаа өмнөхөн үхэж мөхөж байгаа уураг тархинд нь жаахан мэдээ орох шиг болж, миний гарыг барьсан. Тэгэхдээ хуруу нь хөрж, мэдрэх чадлаа алдсан байсан тул таны гарыг барьж байна гэж бодсон хэрэг. Барьсан гараа жаахан атгах санаатай оролдохчоон болоод таны нэрийг шивгэнэсээр өнгөрсөн дөө гэж ярихад

	— Би түүнийг үүрд орхихоор явах гэж байхдаа эцсийн нь үгийг дуулсан юм аа. Тэгэхэд зүүдэндээ надтай ярьж байсан. «Цаадах чинь чамайг баллана даа» гэж хэлсэн юм. Тэр үг нь миний энүүхэнд үлджээ гээд нэг гараа зүрхэн дээрээ, нөгөө гараа духан дээрээ барив. Ральф

	— Би арай чамай биеэ албадан, талийгаачийн тухай бодлоос ангижирмагцаа таныг, Индиана минь таныгаа л бодсон шүү. Та одоо чөлөөтэй болсон, эр нөхрийнхөө хойноос санааныхаа сайнд юм уу, сүсэгтэй хүнийхээ хувьд л гашуудаж болох юм биз дээ. Түүний үхэл ганцхан надад л гарзтай санагдсан. Яагаад гэвэл би найз нь байсан шүү дээ. Тэр хүн юм бүхэнд элэгсэг найртай байгаагүй ч гэсэн сэтгэл зүрхэнд надаас өөр бодогдох хүн байгаагүй байх. Би тийм гэнэтийн айхтар сониныг танд дуулгахаас айж, таныг өглөөний агаарт яваад удахгүй эргэж ирнэ гэж бодоод үүд сахиж хүлээсэн. Зөндөө удаан хүлээсэн. Хаданд бяц цохиулаад, цус нөж болсон Офелийн хүүр усны давлагаанаар эрэг дээр шидэгдсэнийг олоод хэрхэн муу юм санаанд орж, хэрхэн айж түгшсэн, хэрхэн эрж хайснаа би яриад яах вэ. Би таныг амиа хорлож дээ гэж бодоод тэр хавьд таны хүүртэй дайралдчихаас мөн ч их айсан шүү. Гурван хоногийн турш, энэ дэлхий дээр надад хайрлах хүн алга болжээ гэж бодож явлаа. Миний зовж шаналсныг ярихын хэрэг алга, та намайг орхиод явахдаа тэр тухай мэдэх л байсан шүү дээ. 

	Гэтэл удалгүй, таныг оргосон гэдэг цуу үг колони даяар тархлаа. Манай боомтод ирсэн нэг хөлөг «Евгений» хөлөгтэй дайралдсан, Мозамбикийн хоолойд явахдаа таны суусан хөлөгт тулж очсон байжээ. Нэгэн зорчигч таныг таньсан байж. Тэгээд л гурав хоноход бүх арал даяар таны оргон явсныг дуулчихсан юм. 

	Хар хүн тань нас барж, та өөрөө оргосон явдал нэг шөнө тохиолдсон талаар хэчнээн тэнэг, гомдмоор цуурхал тарсныг яриад яах вэ. Намайг ч гэсэн хайр найргүй хэлцгээж, миний талаар элдэв янзын сайхан таамаглал гарсан ч би ер анхаарч тоогоогүй өнгөрсөн. Миний ганцхан баримталж байсан зүйл гэвэл таныг амьд гэдгийг баттай мэдээд л хэрэгцээ гарвал танд туслах үүрэг байлаа. Би танаас хойш удаагүй наашаа гарсан. Замд үзээгүй зовлон гэж үгүй, ердөө л долоохон хоногийн өмнө Францад ирсэн шүү дээ. Хамгийн түрүүн де Рамьер гуайнх руу гүйж очоод, таны тухай юухан хээхэн дуулах л бодолтой байлаа. Гэтэл таныг нааш хүргэсэн Карл гэдэг зарцтай нь уулзчихлаа. Би түүнээс таны хаягаас өөр юм асуугаагүй, тэгээд л би таныг ганцаараа биш байх нь гэж итгээд энэ зочид буудал руу ирлээ гэж ярилаа. 

	— Ганцаараа байхгүй яах вэ, хамгийн аймшигтайгаар хаягдаад гав ганцаараа байна! гэж Дельмар авгай дуун алдаад — За одоо тэр хүнийг ярихаа байя! Түүнийг хэзээ ч ярихаа больё! Би түүнийг үзэн ядаж байгаа болохоор цаашид хайрлана гэж саналтгүй, би түүнд хайртай байсан талаар надад цухуйлгасны хэрэггүй. Тэгвэл миний шившиг, миний үйлдсэн гэмт хэргийг надад сануулж, насны минь эцсийн хэдэн мөчийг биеэ буруутгасан бодлоор дүүргэнэ гэсэн үг. Ай халаг! Чи минь минийхээ, тайтгаруулагч тэнгэрийн элч болооч, зовлон гачаал тохиолдоход ганц чи л гар сунгадаг байсан шүү дээ. Чи сайхан санаагаа эцсийн удаа надад гарга, надад энэрэх тайтгаруулах үг хэл, бүх юмыг эрлэг номон хаанд даатгаад тайван үхэх боломжийг надад аль гэж гуйв. 

	Индиана үхлийг урин дуудсан боловч уй гашуу биднийг амьдралтай холбосон гинжийг тас татдаггүй, харин ч улам бөх болгож гагнадаг юм. Үхүүлэх өвчнөөр өвдвөл Индианад бие амрах мэт санагдсан ч өвдөх тэнхэлгүй болсон биетэй тул хамаг бие нь хачин муухайгаар суларч, аливаа юманд бүрэн сонирхолгүй болоод, ухаан нь гарахдаа тулж очжээ. 

	Ральф аль болохоор түүнийг сатааруулж, Раймоны тухай бодохгүй байлгахыг хичээн, Турень хотноо аваачаад, халамжилж асран, дэргэдээс нь өчүүхэн ч холдолгүй, гагцхүү санаа сэтгэлийг нь яасхийгээд жаахан ч атугай амруулъя даа гэж бүхий л авьяас чадвараа гарган байлаа. Гэвч аливаа бүх оролдлого нь ямар ч үр дүнд хүрэхгүй, аливаа бүх хичээл чармайлт нь талаар болж, өнгө алдаж үхширсэн баргар царайд нь хүний урамд мишээх шинж тодрохгүй болохоор өөрийн арчаагүй байдал, тайтгаруулах чадваргүйдээ гомдон тачаадаж, хэчнээн их нинжин хайр гаргаад гаргаад нэмэр болж чадсангүйгээ санан өөрийгөө ихэд зэмлэжээ. 

	Нэгэн удаа, Индианыг урьд урьдынхаасаа дор, сэтгэлийн асар их зовуурьтай байхад, дэргэд нь үг хэлж ч зүрхлэхгүй, дув дуугүй гуниглан суутал Индиана түүн рүү эргэж, гарыг нь энхрийлэн атгаад

	— Хөөрхий муу Ральф минь, би чамайгаа мөн ч их зовоож байна даа! Чи ийм цэвдэг сэтгэлтэй хар амиа бодсон хүүхэнд ямар их тэвчээртэй тусалж, зовлонг нь үүрэлцэнэ вэ. Чи биелүүлбэл зохих үүргээ аль хэдийн биелүүлсэн шүү дээ. Ямар ч үнэнч нөхөрлөлөөс, чиний надад тусалсан шигээс илүү юмыг хүн шаардахгүй биз ээ. Одоо ч миний зовлонг надад нь л орхи. Өөрийнхөө цэвэр сайхан амьдралыг битгий балла, түүнийгээ миний энэ бузар булай амьдралтай битгий холбо, миний дэргэд нэгэнт боломж олдоогүйгээс хойш хувь заяагаа өөр газраас эр гэж хэллээ. Тэгэхэд нь Ральф

	— Индиана минь, би таныг эдгээх гэж үнэхээр цөхөрч байна, гэлээ ч гэсэн таныг орхихгүй, бүр надаас залхлаа гэж хэллээ ч гэсэн би хэзээ ч таныг хаяхгүй. Танд арчлах халамжлах хүн хэрэгтэй байна, та надаар анд нөхрөө хийх дургүй байгаа бол ядахдаа намайг зарцаа болгогтун. Та миний хэлэхийг анхаарч бай, би арга ядахад хэрэглэх нэг аргатай юм шүү, тэр минь үнэхээр баталгаатай сайн арга байгаа юм гэж хариулбал

	— Би уй гашууг эмнэх нэг эм байдгийг мэднэ. Тэр бол мартах явдал юм. Тэргүй бол ийм үед хэчнээн ухаантай байгаад нэмэргүй байна шүү дээ. Улирах цаг л бүгдийг нь эмнэж анагаах болтугай гэж найдъя. Миний чадал хүрдэг сэн бол одоохон ч хүүхэд ахуйнх шигээ хөгжил баясгалантай, амар тайван болмоор байна санж. Үнэндээ би энэ уй гашуутай хэвээрээ байх хүсэл тун ч үгүй байна гэдэгт итгэ, найз минь. Миний бүх зовлонг зүрх сэтгэлээрээ мэдрэн шаналж байгааг чинь мэдэлгүй яах вэ дээ. Ай халаг минь, энэ бүгдийг цөмийг нь мартаад, эдгэж тэнхэрвэл ямар сайхан байх сан бол оо! Гэтэл би ердөө л доройтлын туйлд хүрсэн эм хүн байна шүү дээ Ральф минь, намайг өрөвдөхгүй байж үз, тэгээд намайг ачийн хариугүй муу хүнд тооц гэж Индиана хэллээ. 

	Тэгж хэлээд ихэд гашуудан уйлахлаар нь Ральф гарыг нь барьж

	— Миний хайрт Индиана, чи миний хэлэхийг сонс л доо. Бид хоёр мартаж чадахгүй ээ. Би чамайг буруутгаж байгаа юм биш. Би ямар ч бэрхийг давж чадна, харин чиний зовохыг харж сууна гэдэг миний хүчнээс хэтэрсэн зүйл. Ер нь чиг тэгээд, бид мэтийн арчаагүй амьтад, өршөөл энэрэлгүй хувь заяатайгаа тэмцэх хэрэг байна уу даа, үгүй юу? Энэ зовлонт бие махбодыг чирч явж ханаа юм биш үү дээ. Чи бид хоёрын биширдэг бурхан тэнгэр хүнийг зовоож чадахын зэрэгцээ түүнээс салах боломжийг хайрласан ажээ. Миний бодоход хүн, ухамсарт сэтгэхүйгүй амьтнаас юугаараа давуу вэ гэвэл аливаа зовлонгоос ангижрах арга замаа мэддэгээрээ юм шиг санагддаг. Тэр арга зам нь амиа хорлох явдал юм, чухамхүү үүнийг л би чамд хэлэх гэсэн юм, тэр ч байтугай бүр зөвлөх гэсэн юм гэж хэлбэл Индиана хэсэг дуугүй байгаад

	— Би тэр тухай үргэлж боддог байсан. Тэртээ нэгэн цагт аминаасаа хагацъя гэж маш их хүссэн ч шашин шүтдэг минь намайг тэгүүлээгүй юм. Тэр цагаас хойш би ганцаардлын тухай зөндөө их бясалгасан, тиймээс ч сэтгэл санаа минь их дэврүүн болсон. Намайг дайрсан золгүй явдал эдгээр хүмүүсийн шүтдэгээс өөр шашинтай болгосон юм. Чамайг туслаар ирэх үед, би өлбөрч үхэхээр нэгэнт шийдсэн байсан. Гэтэл чи намайг амьд яв гэж гуйсан болохоор, чиний үгнээс гажих эрх надад байгаагүй. Одоо чиний амьдрал, чиний ирээдүй л намайг тогтоож байна. Хөөрхий муу Ральф минь, чи гав ганцаараа, гэр бүл ч үгүй, сонирхох сатаарах ч юмгүй үлдчихвэл юугаа хийнэ дээ? Миний сэтгэл зүрх шархалснаас хойш би нэгэнт хэнд ч хэрэггүй амьтан болсон. Гэхдээ юмыг яаж мэдэх вэ, тэнхэрч ч болох л юм. Ральф минь, тэнхрэхийн төлөө би чинь байдгаараа чармайна, бүр тангараг тавья! Чи жаахан тэсэж үз, би асар удалгүй инээхтэй болж ч юу магад... Дахин амар тайван, хөгжил баясалтай болоод, миний төлөө өчнөөн их зовсны чинь хариуд бүх амьдралаа чамд зориулах сан гэж хүсэж байна гэлээ. Энэ үгийг сонссон Ральф санал зөрж

	— Үгүй, үгүй, найз минь, би тийм золиосыг хүсэхгүй, хэзээ ч түүнийг хүлээж авахгүй. Миний амьдрал таныхаас үнэтэй гэж үү? Ганцхан миний амьдралыг чимэх гэж өөрийгөө тэгж зовоож тарчилгах ямар хэрэг байна аа? Баярласан баярыг минь хуваалцахгүйг тань мэдсээр байж намайг жаргана гэж та санаа юу? Тийм биш ээ, би тийм хувиа хичээсэн хүн биш шүү. Тийм дааж давшгүй гавьяаг өөр дээрээ үүрэх хэрэггүй гэдгийг хэлье, биеэ гаргуунд нь хаяна гэдэг бол дэндүү ихээр биеэ тоож, хэтэрхий онгирсон хэрэг болно. Та бид хоёр энэ байдлаа сайтар тунгаая, хоёулынхаа амьд явах тоотой хэдэн хоногийг хянаж үзье, хоёулынхаа хамтын энэ ололтыг хэн нэг маань нөгөөгийнхөө зөвшөөрөлгүйгээр эдлэх эрхгүй шүү. Би бүр аль эртнээс, бүр эхээс төрсөн цагаасаа хойш, хатуу хүтүү амьдралд нухлагдсан хүн шүү дээ. Тэгсээр гомдох гутрахгүйгээр амьд явахаа больсон хүн. Индиана минь, эндээс явъя, энэ заяагүй нутаг, энэ «усан нулимсны хөндий» рүү биднийг илгээсэн бурхан тэнгэр лүүгээ буцаад очъё, эцэж ядарсан бид хоёрыг өмнө нь сөгдөж, өршөөл энэрлийг гуйхад таалалдаа багтаан авч, буцаагаад хөөхгүй нь лавтай. Индиана минь, би тэнгэр бурханд сүсэглэдэг, би чамд хамгийн түрүүн сүсэглэхийг сургасан хүн. Та миний үгэнд ор, чин үнэнээсээ гуйсан хүнд тэнгэр бурхан буруу зам зааж өгөх ёсгүй. Та бид хоёр хоёулаа даанч их зовлон эдэлсэн болохоор хамаг нүглээ арилгаж дууссан биз. Бидний уй гашуу сэтгэл дотрыг маань ариутгасан учраас бүтээсэн эзэнд нь буцаагаад өгье гэж хэлэв. 

	Ральф, Индиана хоёр гагцхүү үүнийг хэдэн хоногийн турш бодоод, эцэст нь хоёулаа хамт амиа хороохоор шийджээ. Тийнхүү зөвхөн амиа хөнөөх аргыг л сонгох хэрэг үлдэв. 

	— Энэ бол маш чухал асуудал. Би энэ тухай зөндөө их бодсон, тэгэхлээр надад нэг ийм санал байна аа, та бид хоёрын боддог бол түр зуур төөрөлдсөний үр биш, бидний сүсэг бишрэлээс үүдэн гарсан, сайтар бодож боловсруулсан зүйл учраас түүнээ биелүүлэхдээ сүсэгтэн хүн сүм хийдэд залбирдаг шигээр туйлын амарлингуй тайван, баясгалантай байх ёстой. Та бид хоёрын тэнгэр бурханд мөргөдөг дуган бидэндээ дэлхий ертөнц маань болно. Сүрлэг онгон байгалийн дунд хүний гараар бузартаагүй хүчирхгийн нь чадлыг бид мэдэх ёстой. Хоёул буйд зэлүүд газар руугаа очъё, бид тэнд очвол залбирч чадна. Хүн амьтан, муу муухай юм язганасан энэ газар, бурхан тэнгэрийг үгүйсгэдэг юм уу үнэн дүрийг нь гуйвуулдаг соёл иргэншлийн нутаг болсон энэ хотноо бид хавчигдаж, алмайран аль ч учир олохгүй, уйтгарлаж байх болно. Тэгэхэд би тэнгэр өөд хараагаа тусгаад санаа амар, баясгалантайгаар үхмээр байна. Гэтэл энэ газар тэнгэр харагдах уу даа? Би танд амь наснаасаа бадрангуй сайхнаар хагацаж болох газрыг заая, тэр бол Бурбоны арал дээрх солонгорсон тунгалаг усаа гүнзгий хонхор луу юүлэн байдаг хүрхрээний дэргэдэх Берникийн эзгүй хавцал юм. Та бид хоёр бага насныхаа баясгалантай үеийг тэнд өнгөрүүлсэн, би амьдралынхаа хамгийн хүнд үед тэнд уйлдаг байсан, мөргөж залбирч, итгэж мөрөөдөж тэнд сурсан болохоор гагцхүү өмнө зүгт байдаг сайхан шөнийн нэгэнд цэнгэг усанд нь живж, ногоорох ёроолоос нь сэрүүхэн бөгөөд сайхан авсаа эрж олох сон гэж хүсэж байна. Хэрэв танд үүнээс дээр гэх газар үгүй бол бидний хүүхэд ахуйн тоглоом, залуу насны зовлонгийн гэрч болсон тэр хавцалд хоёулаа амь насаа өргөхийг зөвшөөрч, миний сэтгэлийг баясуулна уу гэж Ральфын хэлэхэд Дельмар авгай зөвшөөрсний тэмдэг болгон гараа сунгаад

	— За тэгье, намайг ус айхавтар хүчтэйгээр татаад байдаг нь хөөрхий Нунийг дурсан санадгаас болдог биз. Надад түүн шигээр үхэх нь аятайхан болно, ингэвэл түүнийг өөрийн эрхгүй үхүүлэх шалтаг нь болсон надад нүглээ наманчилсан хэрэг болно гэвэл

	— Түүнээс гадна, энэ удаад санаа сэтгэл шал өөр байдалтайгаар далайгаар дахин аялах явдал бидэнд бодол ухаанаа төвлөрүүлж, эрлэг номон хааны өмнө очихдоо аливаа муу муухайгаас цэвэршсэн байхын тулд санаж сарвайж байсан элдэв зүйлээсээ бүрмөсөн ангижрахад маань маш сайхан боломжийг олгоно. Та бид хоёр дэлхий ертөнцөөс ангид болж, амь наснаасаа баяртайгаар хагацахад бэлхэн болоод явахдаа амьдралын хамаг сүр хүчин, гоо сайхныг долгилон давлагаалах шуургатай нь хамт бахдан үзэх болно. Индиана минь, эндээс явъя, энэ ачлал үгүй хар элэгтэй газрын үнс чандрууг хөл гараасаа сэгсрэн гүвье. Энэ газар, Раймоны нүдэн дээр үхнэ гэдэг арчаа тасарсан, намбагүй хонзон болно. Түүнийг тэнгэр бурханд шийтгүүлэхээр тавьж өгье... үгүй ээ, тэгснээс ачлал үгүй, хатуу сэтгэлтэй түүнийг өршөөн үзэж санаа бодлыг нь цайруулахыг залбиръя гэж Ральф ярьжээ. 

	Тийнхүү тэр хоёр замд гарчээ. «Нахандов» гэдэг шувуу шиг хурдан бөгөөд хөнгөн хөлөг тэднийг хоёр удаа орхин явсан нутагт нь эгүүлэн авчирчээ. Тэр хоёр ийм баяртай, ийм хурдан аяллыг хэзээ ч үзээгүй байжээ. Амьдралын ширүүн давлагаан, далдын хад чулууны дундуур өчнөөн удаан мацаж туйлдсан мань хоёрыг амгалан энхийн буудалдаа хүртэл нь аясын салхи дагалдахаар шийдсэн мэт байлаа. Индиана энэ гурван сарын турш Ральфын үгэнд орсныхоо ач үрийг амсаж, бие нь илтэд дээрдэх шиг санагдаад, тэнгис далайн цэвэр цэнгэг агаар суларсан бие махбодыг нь чийрэгжүүлж, нурууг нь тэнийлгэжээ. Мөн түүнчлэн удахгүй зовж шаналах маань төгсгөл болно гэж бат итгэдэг нь итгэл хүлээсэн эмчийнхээ үгэнд өвчтөн хүн итгэдэг шиг нөлөөлжээ. Индиана өнгөрснөө мартаж, одоогийнхоос өөр илүү сайхан амьдралд орно гэж найдан, сэтгэл санаа нь ер бусын баяр жавхлан төгс болжээ. Тэнгис далай, тэнгэр хангай урьд хожид ийм сайхнаар харагдаж байсан нь үгүй мэт, анх удаа л үзэж буй юм шиг сүрлэг гялалзсан зүйлс өмнө нь тодроод, магнайн үрчлээ тэнийж, ноомойхон цэнхэр нүднээс нь тэнгэрлэг сайхан туяа цацрах мэт боллоо. 

	Мөнхүү ийм ер бусын хувирал Ральфын зүрх сэтгэл, гадаад байдалд бий болж, нэгэн зүйлийн шалтгаан ав адилаар тэр хоёрт нөлөөлөв. Зовлон зүдүүртэй тэмцсэн тэмцэлд хатуурсан сэтгэл итгэл найдварын шидэт туяаны нөлөөнд зөөлөрч, доромжлогдон нухлагдсан зүрх нь тайвшрав. Одоо үг хэл нь дотор сэтгэлийг нь илчилдэг болоход Индиана анх удаагаа түүний жинхэнэ зан чанарыг таньж мэдэв. Тэр хоёрын хооронд хамаатан садны халуун дотно харилцаа тогтсон нь Ральфын зовуурьтай бүрэг даруу зан үгүй болж, Индианын шударга бус бодол арилахад тус боллоо. Ральфын байнгад эв хавгүй байдаг нь аажмаар алга болж, Индиана ч гэсэн түүнийг буруугаар ойлгож явснаа бүрмөсөн өөрчиллөө. Энэ завсар Раймоны талаар боддог зовлонт бодол нь аяндаа буурч, хүчин нь багасан, урьд хожид мэдэгдээгүй байсан Ральфын уудам сайхан сэтгэлийн өмнө утаа шиг замхран ариллаа. Индианы нүдэнд нэг нь өсөж томроход, нөгөө нь доошлон бууж, эцэстээ энэ хоёр хүнийг байнга зэрэгцүүлэн бодсоны үрээр Раймонд үйлтэй сохроор дурлаж байсан дуртгал нь унтран бөхлөө. 

	XXX БҮЛЭГ

	Ноднин жил, эндэх өргөрөгт байдаг мөнх зуны нэгэн үдэш «Нахандов» гэдэг хөнгөн хөлгөөс хоёр хүн буугаад, гурав хоносныхоо дараа уулархаг арлын гүн рүү явсан билээ. Тэр хоёр хүн уул гурван хоногийг амрахад зориулсан нь маш гайхалтай бөгөөд ийш нь авчирсан бодолтой нь харш юм шиг санагдана. Гэвч тэд өөрөөр бодсон бодолтой, гонхондоо сууж аагтай сайхан фахам цай уугаад, айлд зочлон үдшийг өнгөрөөхөөр явах гэж буй мэт хувцас хунараа машид гоёж өмсөөд, уулын нарийхан жимээр Берникийн хавцлыг чиглэн явж, нэгэн цагийн дараа зохих газраа хүрч очжээ. 

	Халуун орны сартай сайхан үдшийн дотроос хамгийн сайхан үдшийн нэгэн тохиолдсон нь тэр хоёрт заяасан мэт байлаа. Шөнийн саран дэнлүү харанхуйлах давлагааны цаанаас дөнгөж сая мандаад, тэнгисийн гадаргууд мөнгөлөг зам татуулан туяа цацруулж эхэлсэн ч гэгээ нь хавцалд хараахан нэвтрээгүй, бяцхан нуурын мандал дээр туссан хэдхэн од жирвэлзэхээс өөр юм үзэгдэхгүй байжээ. Тэр ч байтугай тэртээ дээр уулын хэвгийд ургасан нимбэгийн модны гялалзсан туяхан навч мөчирт сарны саруул гэгээ хараахан тусаагүй үзэгджээ. Харанхуйн дунд хар зандан, сухай модод сэржигнэнхэн, гагцхүү өндөр өндөр дал модны саглагар орой ямархан нэгэн ногоовтор туяатай харагдана. 

	Тэнгисийн шувууд хад асгын хавцал жалганд орж чимээгээ хураагаад, тэртээ алсад байх хадан хошууны цаанаас хөх бухын гунигтай бөгөөд тачаадсан дуу сонсогдохоос өөр юм эс дуулдана. Амь орсон мэт үнэт эрдэнийн чулуу гэлтэй сайхан цохнууд кофейн модны навчны дээгүүр аяархан сэржигнэлдэн явах юм уу бяцхан нуурын мандал дээгүүр шунгиналдан гулсах мэт өнгөрнө. Хүрхрээний нэгэн жигдийн дуу хоёр эргийнхээ цуурайтай ямар нэгэн битүүлэг нууц юм ярьж буй мэт санагдана. 

	Аяны хоёрхон хүн маань явсаар усны урсгал доош унаж, усан цагаан багана мэтээр үсэрхийлэн буудаг хавцлын оройд хүртлээ тахирлаж махирласан жимээр мацлаа. Тэд бодож боловсруулсан төлөвлөгөөгөө биелүүлэхэд нь бүрэн тохирох бяцхан талбар дээр гарав. Мадагаскарт ургадаг нэгэн зүйл дал модны мөчрөөс унжсан ороонго нь хүрхрээн дээрээс дүнхийсэн байгалийн сэрүүцэх асрыг бүтээжээ. Ральф тайж саад болом сэрвийж унжсан хэдэн мөчрийг гайхалтай тайвнаар огтолж хаяад, бүл хүүхнээ хөтөлж, хаг хөвдөөр хучигдсан хадан дээр суулгав. Тэндээс өдрийн цагт эргэн тойрны онгон зэрлэг, сүрлэг догшин байгаль тэр аяараа харагддаг билээ. Гэвч одоо шөнийн харанхуй, хүрхрээн дээр үүссэн усан цацраг хоёр хавь ойрыг бүрхээд, доор байх жалга нь ёроолгүй мэт аймаар санагдана. 

	— Хайрт Индиана минь, бид хоёр бодож санаснаа амжилттай болгохын тулд бүрэн дүүрэн ухаантай байх ёстой гэдгийг танд хэлье. Хэрэв та хэтэрхий яараад харанхуйн дундаас хадыг хоосон зай гэж бодоод үсрэх юм бол зайлшгүй зад бэртэж, зовуурьтай удаанаар үхэх болно. Харин хүрхрээний цайрах зурвас руу бууж чадвал, таны амархан авч, нуурын ус руу живүүлэн аваачна. Ер нь таныг хүсвэл бид дахиад нэг цаг хүлээж болох байна, тэгвэл саран улам дээр мандах тул бид хоёр ойр тойрныхоо юмыг сайн харахтай болно гэж Ральфын хэлэхэд

	— Тэгье л дээ, тэгэх тусмаа та бид хоёр эцсийнхээ энэ мөчийг бурхан тэнгэрийг бодоход зориулах хэрэгтэй гэж Индиана хариулав. 

	— Таны зөв, найз минь гэж Ральф зөвшөөрөөд

	— Би ч гэсэн бас сүүлчийнхээ энэ мөчийг бодох сэтгэх, залбирахад зориулах нь зүйтэй гэж үзэж байна. Бид хоёр дээд тэнгэртэй эвлэрэх ёстой гэж хэлэхийг хүсэхгүй байна. Хэрэв тэгвэл түүнээс бидэн хүртэлх зайг мартана гэсэн үг болно, гэхдээ бид хоёр, хоёулыг маань зовоосон хүмүүсийг мартах ёстой гэж бодогдоно, тэгээд л тэртээ умар зүгт, гурван мянган лье холд байгаа хүмүүст хэлэх өршөөл уучлалын үгээ аясын салхинд даалгавал зохино гэв.

	Индиана түүний ярихыг тайван бөгөөд гайхах эргэлзэх юмгүй сонслоо. Сүүлийн хэдэн сард Ральфыг өөрчлөгдөхийн хэмжээгээр бахдах сэтгэл нь нэмэгдсэн юм санжээ. Одоо Ральф зөвхөн мангуу донгио зөвлөгч нь биш болсон тул хорвоогийн аливаа зовлонгоос гэтэлгэж өгөх ёстой сод хүнийг дагалдсан мэтээр бодох санах ч юмгүй шууд л үгэнд нь ордог болжээ. 

	— Би зөвшөөрнө, миний сэтгэлд үзэн ядах, харамсах халаглах, хайрлах дурлах, хараах зүхэх юм нэгэнт үгүй болсон болохоор уучилж ядаад байх юм алга болжээ гэж бодохоос л сайхан байна. Одоо би уйтгарт амьдралынхаа хамаг уй гашуу, намайг тойрон байсан хүмүүсийн ачлал үгүй хар санаатайг бараг мартжээ. Дээд тэнгэр минь, миний сэтгэл өмнө чинь дэлгээстэй байгааг чи харж байна, сэтгэл минь тайван, цэвэр ариун, хамаг оюун бодол минь чиний зүгт итгэл хайраар хандаж байгааг чи мэдэж байна гэж Индиана хариу ярьжээ. 

	Ральф Индианын хөлийн дэргэд суугаад чанга дуугаар залбирал уншиж эхлэв. Түүний дуу хүрхрээний чимээг даран сонсогдлоо. Амьдралдаа анх удаа бодол санаа нь хэлж байгаа үгтэйгээ сая бүрэн тохирч байсан ч байж болох юм. Үхэх цагаа ирэхэд, санаа сэтгэл нь уужуу тайвуу болоод, нуух хаах ч юмгүй тэр аяараа ганцхан бурхан тэнгэрт даатгагдан, хорвоогийн бүх гинж хүлээс мултран унаж, нүгэлт тачаал шуналаас цэвэршин ариудаж, хүлээж буй тэнгэр өөд эрх дураараа тэмүүлэн, төчнөөн их ууч сэтгэл, дотоод хүчийг нь хучин бүрхэж байсан бүрхүүл одоо нэгэнт алга болж, Ральфын саруул ухаан нь сайхан сэтгэл шигээ жавхлантайяа гэрэлтэн гийжээ. 

	Галын дөл бөөн утааг замхраадгийн адил Ральфын сэтгэлийн гүнд манагдан байсан ариун гал гадагш бадарч, тод гэрэл цацруулан асав. Чин үнэнийг баримталдаг энэ хүн бие баригдах юмгүй болсноо анх удаагаа мэдэрч, нуух хаах юм надад байхгүй гэж санамагцаа үг хэл нь аяндаа урсаж эхэлжээ. Тийнхүү насан туршаа шал дэмий юм ярьж явсан энэ хүн эцсийн цагаа ирэхэд маш уран цэцэн итгүүлэх үгтэй хэлтэй болсон нь Раймон ч тийм бэлэн үгтэй байгаагүй билээ. Уулын цуурайнд найдан ярьсан тэр хачин үгийг нь би энд дурдахгүй. Тэр үгээ өөрөө ч гэсэн дахин давтан хэвээр нь хэлж чадахгүй байсан байх. Бидний сэтгэл санаа цэвэршиж ариудаад, оргилуун дэврүүн болж, энэ дэлхийгээс тасран хөндийрөх үес маш ихээр баясан, ухаан гарах шахдаг үед тохиолддог билээ. Ийм чухаг нандин агшин биднийг маш дээр, маш холд аваачих учир, бид газар бууж ирсэн даруйдаа дөнгөж сая амссан баяр баясгалангаа дахин ирүүлэх чадал барагдаж, чухам юу болоод өнгөрснийг мэдэх ч чадалгүй болчихсон байдаг. Даяанч хүний нууцгай битүүлэг бодлыг хэн ойлгох юм бэ? Яруу найрагч хүнд хөөрсөн сэтгэлээ намдахад цаасан дээр буулгахаас нь өмнө юу мөрөөдөж байсны нь хэн хэлж мэдэх юм бэ? Тэнгэр бурхан хүлээн авахад бэлхэн болсон үеийн санваартан хүний сэтгэлд ямар гайхамшигт зүйл орж ирдгийг хэн мэдэх юм бэ? Ральфыг харахад олхио муутай ч бурхан тэнгэрт хатуу итгэж, ганцхан өөрийнхөө л бодсонд захирагддаг хүн болохоороо гоц гойд нэгэн байжээ. Одоо тэр амьдралынхаа үр дүнг гаргах болж, сая өөрөө өөртөө эзэн болж, дотоод мөн чанараа уудлан гаргаад, аргагүйн эрхэнд өмсөхөд хүрсэн багаа эрлэг номон хааны өмнө хуулж хаяхад хүрчээ. Тэр бээр зовуурьт дарамтыг биеэсээ сэгсрэн хаяж, нуруугаа чилийлгэн цэхэлж, сүрлэг жавхаатай болсон нь диваажинд очиж байхын дайтай үзэгдлээ. 

	Индиана түүний ярихыг сонсож байхдаа гайхсан ч үгүй, энэ минь Ральф мөн үү, биш үү? гэж өөрөөсөө асуусан ч үгүй. Урьдын Ральф нэгэнт биш болж, одоо ярихыг нь чагнаж байгаа энэ хүн бол заримдаа зүүдэнд ордог байснаа одоо үхлийн ирмэг дээр ирээд байхад нь биелээд хүрч ирсэн найз нөхөр нь мэт болжээ. Индиана бас л Ральфтай адил юм бодож байгаагаа мэдэв. Мөн л галтай дөлтэй оргилуун бодол, сэтгэлийг нь догдлуулж, нүднээс нь баярын нулимс гоожин бөгтийн тонгойсон Ральфын толгой дээр дусалж байлаа. 

	Энэхэн үес саран мандсаар том гэгчийн дал модны орой дээгүүр цухуйхад намуухан бүдэг туяа нь өтгөн ороонгыг нэвтлэн, Индианын цагаан плать, хар гэзгийг гийгүүлэв. Авгай сарны гэрэлд эзгүй эл хуль хад асган дундуур хэрэн тэнэж яваа хий үзэгдэл мэт санагдлаа. 

	Ральф тайж өмнө нь өвдөг сөхрөн сууж

	— Индиана минь, надад өөрийгөө уучлах боломж олгохын тулд надаас чамд учруулсан гай түйтгэрийг уучилна уу гэвэл

	— Эвий, хөөрхий муу Ральф минь, надад чамайг уучлах юм юу ч алгаа! Би урьдын зовлонтой үедээ магтан ерөөж байсантайгаа адилаар эцсийнхээ мөчид бас л чамайгаа ерөөх ёстой хүн гэж Индиана хариулав. Тэгэхэд нь Ральф

	— Би хэдий хэр буруутайгаа мэдэхгүй юм. Гэлээ ч гэсэн хатуу хувь заяаны эсрэг урт удаан хугацааны хэцүү бэрх тэмцлийг явуулах үед би чиний өмнө санамсаргүй ч гэсэн буруу хэрэг хийлгүй өнгөрсөн байж таарахгүй дээ гэвэл. 

	— Та ямар тэмцлийн тухай өгүүлнэ вэ? гэж Индиана асуулаа. 

	— Саяын хэлдэг л тэмцэл. Би үхэхээсээ өмнө танд ярих гэсэн юм. Энэ бол миний бүх амьдралын нууц юм шүү. Та наашаа буцаж явах үеэр хөлөг онгоцонд надаас тэр тухай асууж билээ, тэгэхэд би Берникийн нуурын эрэгт очсон хойноо, сарны гэрэлд хамгийн сүүлчийнхээ удаа байх үедээ хэлье гэж амласан билээ гэж хариулбал

	— Тэр цаг иржээ. Одоо би таны ярихыг дуулъя гэж авгай хэлэв, 

	— Индиана минь, та тэсэж үзээрэй, би танд маш урт юм, бүх амьдралынхаа түүхийг ярих ёстой гэвэл

	— Би таны амьдралыг мэдэх байх гэж санаж байна, би танаас бараг салаагүй шүү дээ гэж Индианын гайхан өгүүлэхэд Ральф нэлээн гунигтайхнаар ярьж эхэлсэн нь:

	— Миний гунигт намтрын ганц өдөр, ганц цагийг ч та мэдэхгүй, Би энийгээ хэдийд танд хэлж болох байв аа? Хоёулынхаа амьдралын эцсийн минутад л үнэнээ хэлэхэд тохирох цаг сая ирэх тавилантай байжээ. Гэвч ингэж үнэнээ хэлэх нь одоо хэчнээн боломжтой, ойлгомжтой байгаачлан, урьд төчнөөн буруу, тэнэг хэрэг болох байлаа шүү дээ. Амьдралынхаа сүүлчийн мөчид сэтгэлээ нээн илчлэхийг минь зэмлэх амьтан одоо алга болжээ. Миний энэ эцсийн баярыг хуваалцаж, миний ярихыг хэзээнийхээ тэвчээр тэсвэр, хүлцэнгүй чанарыг гарган чагнахыг зөвшөөрнө байх гэж итгэж байна. Та миний гунигт түүхийг дуустал нь чагнаарай, хэрэв миний яриа таныг ядраах юм уу уурлуулбал бид хоёрт зориулан эмгэнэлийн дуу аялж байгаа энэ хүрхрээний чимээг чагнаарай. 

	Би дурлах хайрлахын тулд төрсөн хүн байжээ. Гэтэл миний ойр хавийн хүмүүсээс хэн нь ч түүнд итгэсэнгүй дээрээс, тэр төөрөгдөл миний зан аашинд зохих тэмдгээ үлдээсэн юм. Орчлон хорвоо намайг гал халуун сэтгэлтэй төрүүлсэн мөртөө нэг юман дээр сүрхий алджээ. Тэр надад маанайсан царай, болхи хэл заяажээ. Чингэж хамгийн бүдүүлэг хүмүүст ч хүртэл байдаг, сэтгэл санаагаа үг хэл, нүдний харцаараа илтгэх авьяас чадлыг надад заяахаас татгалзсан юм. Чухам энэ л намайг хар амиа хичээгч болгосон хэрэг. Миний зан аашны талаар үзэхдээ зөвхөн гаднах нүүр царайгаар минь дүгнэдэг байснаас би гэдэг амьтан хатуу хальсаа хуу татаад хаяж чадалгүй хоцорсон үр жимс шиг болжээ. Би бараг л эхээс төрсөн өдрөөсөө хойш нялх нярай хүүхдийн амсдаг энхрий халамжийг үзсэнгүй ээ. Миний ээж намайг хөхүүлэхийг хүссэнгүй, учир нь би түүний энхрийлэн эрхлүүлсний хариуд булбарай хөөрхөн царай гарган инээмсэглэж чаддаггүй байж л дээ. Тийнхүү би сэтгэл, хэрэгцээ хоёрыг ялгахад хэцүү насан дээрээ хар амиа хичээгч гэдэг ой гутам муухай нэртэй болсон юм даа. 

	Намайг хайртай дуртай юмныхаа тухай ер ярьдаггүй болохоор бүр тэр үед л намайг хайрлаж хэрэггүй гэж тэд тогтоцгоож, намайг заяа муутай хүн болгож, бас тийм заяа муутайгаа мэддэг ч үгүй хүн гэж үзээд, төрсөн гэрээс минь хөөхөөс холгүй байдаг байсан учир би тэнгисийн аймхай шувуу шиг хад асгын завсар амар тайвныг эрдэг байсан юм. Намайг бүтэн өдөржин уул хадаар гав ганцаараа явж байхад ээж минь хэзээ ч санаа зовж байсангүй, бас намайг эрсэн удаа ер үгүй, хад хавцлын дунд нам чимээгүй байхад хэн ч намайг энхрийлэн дуудаагүй, шөнө болоход гэртээ хариач гэж дуудах хүн ер байсангүй. Тийн гав ганцаараа өсөж, гав ганцаараа амьдарч ирсэн ч хувь заяа намайг зол жаргалгүй явуулсаар үхэн үхүүлэхийг хүссэнгүй ажээ. Би одоо үхдэг дээрээ ганцаараа биш байна шүү дээ. 

	Ер нь тэр цагт тэнгэр бурхан намайг тайтгаруулах, найдуулах, баярлуулах зүйлийг илгээсэн юм шүү. Чухамхүү та надад зориулан бүтээгдсэн юм шигээр миний амьдралын нэг хэсэг болж билээ. Хөөрхий хүний үр! Та бас л над шиг хаягдмал, бас л хайр энхрийллээс хол хөндий, чухам надад л зориулаастай мэт байж, үгүйдээ л би итгэл найдвараар өөрийгөө баясуулдаг байлаа. Би хэтэрхий өөртөө найдаж уу, үгүй юү, бүү мэд. Бүтэн арван жилийн турш та миний мэдэлд байж, өөр хэн ч таныг гэх хүн үгүй, надад өрсөлдөх, намайг түгшүүлэх хүн огт үгүй байлаа. Тэр үед би хардах гэж юу байдгийг мэддэггүй явжээ. 

	Индиана минь, тэр үе миний амьдралын хамгийн сайхан үе байжээ. Та миний дүү, охин, найз, сурагч, цорын ганц нөхөр минь байсан үе шүү. Чухамхүү тэр үед л би танд хэрэгтэйгээ мэдэж, амьдрал бол ач холбогдолтой юм байна гэж ойлгон, зүгээр нэг зэрлэг адгуус шиг явдгаа больсон юм. Би таныг бодож, ойрын хүмүүсийнхээ муухай аашилж хавчин гадуурхдагаас болоод зовж шаналж явдаг байснаа давж гарахыг хичээх болсон юм. Тэгээд л танд хэрэгтэйгээ мэдмэгц өөрөө өөрийгөө хүндэтгэж эхэллээ. Индиана минь, би танд нууж хаахгүй л хэлье. Таны төлөө амьдралын хамаг хэцүүг үүрэхээр шийдэхдээ цаанаа хариу шан горьдсон юм шүү. Би бүр (одоо хэлэх зүйлийг минь уучлаарай, одоо ч гэсэн би сэтгэл догдлохгүйгээр хэлж чадахгүй байна)... би бүр таныг өөрийн эхнэр болгоно гэдэг бодолдоо дасаж орхисон байлаа. Та тэгэхэд хүүхдээрээ байсан, гэтэл би таныг суух хүүхнээ харахын адил харж явдаг, таныг идэр залуу гоо үзэсгэлэн хүүхэн болгон сэтгэлдээ ургуулж, нас биед хүрэхийг тань тачаадан хүлээж явлаа. Намайг эх эцгийн сэтгэлээс шахан түрсэн ах маань аж ахуй эрхлэх дуртай учир эндээс өдөр харагддаг толгойн орой дээр цэцэрлэг бий болгосон юм. Одоо шинэ эзэмшигчид түүний нь тутаргын тариалан болгосон байна лээ. Цэцэг ургуулах арчлах ажил түүнд их л жаргалтай сайхан санагдах тул өглөө болгон яарч, өнгөрсөн шөнө хэр их ургаж вэ гэж үзээд, санаснаар нь түргэн ургадаггүйд их л гайхдаг байж билээ. Харин миний хувьд ганц эрхэлдэг ажил, ганц баяр баясгалан, ганц нандин чухаг эрдэнэ минь та л байлаа. Та бол миний тарьж ургуулж байгаа нялх ногоо байсан учраас хэдийд цоморлогоо дэлгэн цэцэг болж хувирах бол хэмээн тэсэж ядан хүлээдэг байжээ. Тэгээд өглөө болгон таны царайг сайтар ажиглаж, таны амьдралын бас нэг хоног танд ямраар нөлөөлж вэ гэж мэдэхийг оролддог сон. Үнэндээ би залуу хар хүү болсон байхад та бүр хүүхдээрээ байсан юм чинь дээ. Миний цээжинд таны мэдэхгүй хүслэн төрж, нэгэнт арван таван насанд хүрсэн болохоор юмны учрыг жаахан гадарладаг болж байсан бол намайг тантай цуг тоглодог хэр нь хааяа уйтгарлаад, таны баярласныг хуваалцахаа больчихлоор минь та ихэд гайхдаг байсан сан. Ямар нэгэн шувуухай юм уу үр жимс таныг баярлуулдгийн хэмжээгээр намайг баярлуулдаггүйг та ойлгодоггүй байлаа. Чухам тэр үеэс л би танд хүйтэн хөндий сэтгэлтэй хачин хүн шиг санагдаж эхэлсэн юм. Тэглээ ч гэсэн, намайг тэр л байгаа чигээр минь хайрлаж, би хэдий гунигтай ч амьдралын минь хувь хором бүхэн танд зориулагдаж, миний шаналан таныг улам эрхэм нандин зүйл болгон бодогдуулдаг болсон юм. Тэгж л би таныг нэгэн сайхан өдөр миний гунигийг баясгалан болгон хувиргах байх даа гэж тэнэг юм горьдон хүлээж явдаг байлаа. 

	Ай халаг! Тийм эзэрхий юм бодож явсны минь уучлаарай, гэвч би арван жилийн турш тийм бодолтой явсан хүн шүү. Хэрэв хувь заяагүй би уул хадны эрх сайхан үр таныг мөрөөдөж байсан минь гэмт хэрэг юм бол надад тийм айхавтар мөрөөдөл заяаж, бодох сэтгэхийг минь тэр аяар нь эргүүлсэн бурхан тэнгэрт л буруу нь оногдоно. Хүн амьтны ойлгоогүй доромжлоод орхисон миний сэтгэл хайр дурлалыг хүсэн тэмүүлж, баясах жаргах юмыг хаанаас ч олохгүй байхдаа өөр юу хийх ёстой байв аа? Эцгийн ёсоор, дурлалт эрийн ёсоор хайрладаг танаасаа л энхрий харц, хайрын инээмсэглэлийг хүсэхгүй юм бол хэнээс горьдох байв аа?

	Гэвч хайрын сэтгэлдээ шатаж байсан золгүй залуугийн хамгаалалд өссөн чинь таныг битгий айлгатугай. Би нэг ч бузар юм бодож, нэг ч гэмт санаа санаалж, таны хүүхдийн сэтгэлийг гомдоогоогүй юм шүү. Цаанаа нүгэлт юм бодож уруулаа таны хацарт хүргэсэн удаа ер үгүй юм шүү. Аливаа жимсэн дээр өглөө эрт байдаг шүүдэр хяруу шиг таны хацрыг бүрхсэн гэнэхэн цагаан хүүхдийн мишээлийг арилгачих вий гэж айж явсан юм. Би гагцхүү эцэг ёсоор л үнсдэг байсан, таныг дүрсгүйтэн эрхэлж, гэм хоргүй уруулхнаараа миний уруулд хүрээд авахад тачаалын дөл таныг цоргидоггүй байсан. Тийм ээ, тэгэхэд би цэнхэр нүдэн охин танд дурлаагүй юм шүү. Таныг тэвэрч энхрийлэн, таны эрх ааш, гэнэхэн инээмсэглэлийг бахдан харж байхын цагт та миний хувьд охин минь, отгон дүү минь байсан юм шүү. Гэхдээ би таныг арван таван насанд хүрэхийг хүлээж, арван тавтай танд л дурлаж, залуу насны гал дөлөнд автагдан, ирээдүй өөдөө шунаглан ширтэж байжээ. 

	Намайг Павел, Виргиния хоёрын дурлалын түүхийг уншиж өгөхөд та хагас хувийг нь л ойлгодог байлаа. Тэглээ ч гэсэн уйлдаг, таны хувьд тэр хоёр ах дүү хоёроос хэтрэхгүй байхад, би дурлалт хосын зовлонг өрөвдөхөөс салганан чичирдэг байж билээ. Тэр ном надад зовлон болдог байхад танд баясал авчирдаг, танд үнэнч нохой, сайхан наргил мод, негр Домингогийн өгүүллэг39 ихэд таалагддаг байж билээ. Би ганцаараа сууж, Павелын найз бүсгүйтэйгээ ярьсан яриаг дахин дахин уншихдаа нэгний нь аймшигтай эргэлзээ, нөгөөгийн нь далдын зовлонг ойлгодог байлаа. Аяа, би тэр залуу насны анхны догдлол, амьдралын нууцыг зүрх сэтгэлээсээ эрж олохын хүслэн, анхны хайраа өгсөн хүнээ хэрхэн хүндлэн биширдгийг яасан айхавтар ойлгодог байв аа! Индиана минь, та надад шударга байж үзээрэй, би таны хүүхэд ахуйн бодлыг хэзээ ч юугаар ч эвдэн гутааж байгаагүй шүү, амьдралд зовлон шаналан, нулимс байдаг юм гэж таны дэргэд ганц ч үг алдаагүй шүү. Та арван настайдаа өнөөх л таныг өрлөг эх тань миний өвөр дээр тавьсантай адил буюу аминаасаа хагацахаар шийдсэн тэр өдөр минь байсан шигээ гэнэхэн санаа амар байж билээ. 

	Би энэ хадан дээр байн байн сууж, хавар цаг, хайр дурлалыг магтан дуулсан дуу хад ууланд цуурайтахыг сонсон, жигүүртэн шувууд хэрхэн бие биеэ хөөж даган, өдөн уурлуулах хийгээд хорхой шавж хэрхэн цэцгийн цоморлог дотор ороод таашаан үүрэглэж, нэг дал модноос нөгөө дал модонд хийсэн очих анхилам сайхан тоосоор амьсгалан байхыг нь харж сэтгэлийн гүнээс шаналан зовж байдаг байлаа. Би тийм юм үзэж сонсохдоо ухаан бодол мансуурч, ухаан алдан, цэцэг навч, жигүүртэн шувуу, усан хүрхрээнээс хүртэл хайр дурлалыг гуйдаг сан. Амсаж эдлээгүй сайн сайхныг урин дуудаж, түүний бодохтойгоо зэрэг л ухаан минь гарчихдаг сан. Гэвч миний зүг жим замаар дэгдэн дэрвэн, хөгжил баясалтай гүйж яваа цагаан плать, хархан үстэй таныг харах л хэрэг байлаа. Маш жижигхэн, хад асган дундуур арай ядан дамжин мацаж, алсаас харахад австралийн пингвин гэж санамаар таныг үзмэгцээ л миний сэтгэлийн гал дөл замхарч, уруул минь халуу оргихоо больдог сон. Тэгж л арван настай Индианыг үзмэгцээ дөнгөж саяхан бодож байсан арван тавтай Индианыгаа мартаж орхиод, баясаж сэргэн таны өөдөөс гар сунгадаг сан, тийн таны эрхлэх ааш миний оргилсон сэтгэлийг намдаамагц, би жаргаж, өөрийгөө эцэг хүн болсонд тооцдог сон!

	Та бид хоёр энэ хавцлын дунд хэчнээн жаргалтай тайван өдрүүдийг өнгөргөлөө дөө! Энэ нуурын тунгалаг усанд таны хөөрхөн хөлийг би хэчнээн удаа угаалаа даа! Таныг энэ шүхэр болон халхалдаг дэвүүр навчит дал модны доор, хулс зэгсэн дотор унтаж байхыг би хэчнээн ч удаа харлаа даа! Тэгж байхад заримдаа зовлон болдог сон. Таныг хэтэрхий балчир томоогүйд уурсаж, ингэж зовж байгаа би, намайг ойлгож, миний сэтгэлд хариу өгөх өдрийг хүртэл амьд мэнд явж чаддаг бол уу? гэж өөрөөсөө асуудаг сан. Би таны мяндас шиг нарийхан үсэнд болгоомжтойхон хүрч, энхрийлэн үнэрлэж, урьд жилүүдэд танаас хяргасан үсийг түрийвчиндээ хадгалж явдаг байсан тул түүнтэйгээ зэрэгцүүлэн харж, таны үс жил сар өнгөрөх тутам өнгө нь улам хар болж байгааг үзээд ихэд баярладаг сан. Бас хэдэн жилийн турш таны өндрийг хэмжиж зураас гаргасан хасарваанийн модыг хардаг сан. Индиана минь, тэр модон дээрх зураас маань одоо болтол байгаа шүү, би сүүлчийн удаа зовлон гунигаа тайлахаар ийшээ ирэхдээ тэрийгээ үзсэн юм. Та ч миний санаснаар өсөж өндийн, таны үс тас хар болж билээ. Гэтэл, ай халаг, тэр бүхэн надад хүртээлгүй, та өөр хүний тулд өсөж, таны гоо үзэсгэлэн надад хамаагүй өнгөрч, таны зүрх анх удаагаа булгилахдаа миний тулд биш, өөр хүний тулд булгилсан шүү дээ. 

	Та бид хоёр анхилам цагаан цэцэгтэй мөнх ногоон бутны дагууд шувуу шиг дэгдэн дэрвэн гүйлддэг байснаа санаж байна уу? Уулын өндөр газраар байсхийгээд л сэлгүүцэн зугаалдаг байснаа санана уу? Нэгэн өдөр бид хоёр Салаз уулынхаа манан будантай оргилд гаръя гэж тогтоод, өгсөхдөө, дээшлэх тутам жимсний мод ховордож, уулын горхиноос ус уухад улам хэцүү болж, салхи улам чангарна гэдгийг бодоогүй явж билээ. 

	Мод ургамал ховордохлоор та буцахыг хүсэж билээ, тэгтэл хэсэг арцны цаана гүзээлзгэнэ нэлэнхий ургасантай тааралдаж, та маш их баярлан жимсгэнэ түүж, сагсандаа хийж эхлээд буцъя гэхээ больчихсон юм сан. Тиймээс та бид хоёр нэгэн хэсэгтээ тэнд байсан сан. Дараа нь бид зузаан сахлаг хөвдөөр хучигдсан, галт уулын гаралтай сиймгэр нүхтэй хад асган дээгүүр явахдаа салхины аясаар найган ганхалзаж буй туяхан өвсийг харж, хүйтэн агаараас хамгаалах гэж дулаан хувцас түүнд өмсгөсөн байгаль хорвоогийн энэрэнгүйг өөрийн эрхгүй бахдан бодоцгоосон сон. Тэгтэл манан учиргүй өтгөрч, цаашаа явах аргагүй болоход нь бид эргэж билээ. Би тэгэхэд таныг гар дээрээ өргөөд, уулын эгц хажуу руу болгоомжтойхон буусан сан. Бидний замд тохиолдсон наад захын ойд хүрч явахад шөнө болж билээ. Би танд анар тастаж өгөөд, өөрөө цангаагаа гаргахын тулд ороонгын мөчир гишүү хугалж, элбэгээр гоожин гарах тунгалаг цэвэрхэн шүүсийг ханатал шимсэн сэн. Тэр үед бид Улаан мөрний ой шугуйд төөрсөн40 гэж номд гардаг бидний дуртай хүмүүст тохиолдсон адал явдлыг дурсан ярьцгааж байсан сан. Гэвч та бид хоёрын алинд ч тэдэнтэй адил хайртай ээж, халамжтай зарц, ядахдаа үнэнч нохой ч байгаагүй шүү дээ. Ер бидний хойноос санаа зовох амьтан нэг ч байсангүй. Тэглээ ч гэсэн би ганцаараа таныг хамгаалж байгаадаа хангалуун бардам, өөрийгөө Павелаас жаргалтайд тооцож байж билээ. 

	Тийм ээ, чухамхүү тэр үед л би танд үнэнхээс гүнзгий ариунаар дурласан юм байжээ. Нун аравтай байхдаа танаас төө хэртэй өндөр, жинхэнэ эрлийз гэсэндээ наснаасаа хэт товир торниун, усгал зөөлөн харц нь нэг л хачин болдог, ер нь зан араншин, аашилж хийх нь нэгэнт бүсгүй хүний намбатай болчихсон байсан юм. Гэвч би Нунд дурлаагүй, чухмыг хэлэхэд ганцхан танаас болоод түүнд дурлаагүй, таны багын найз болохоор нь тэгж сэтгэлтэй болоогүй юм шүү. Би тэр үед түүнийг сайхан уу, муухай юу, аяндаа улам сайхан болох уу, үгүй юу гэж бодоогүй түүнийг ажиж хардаг ч үгүй байсан. Ер нь миний нүдэнд таныг бодвол хүүхэд шиг харагддаг байж. Энэ нь би танд дуртай, таныг л бодож явдгаас болсон байх. Та миний сонгосон хүүхэн, залуу насны минь мөрөөдөл байж шүү дээ. 

	Гэвч би ирээдүй надад юу бэлтгэж байгааг мэдэж чадахгүй явжээ. Ахыг минь үхэхлээр, намайг түүний сүйт хүүхэнтэй суулгасан юм. Миний амьдралын тэр хэсэг үеийг ярих хэрэг алгаа. Хэдийгээр би дургүй, тэр хүүхэн ч намайг үздэггүй байсан хэр нь надад хамгийн хэцүү үе биш байжээ. Би эцэг болж, дараа нь хүүгээ алдсан хүн. Тэгээд сүүлд нь бэлэвсэрсэн хойноо дуулахад та нэгэнт хадамд гарчихсан байсан шүү дээ!

	Алс холын Англи оронд, цөлөгдсөнтэй адил сууж, тэр үед хэрхэн зовж шаналж байснаа танд ярихгүй ээ. Хэрэв би хэн нэгний өмнө буруутай бол таны өмнө биш ээ, харин миний өмнө буруутай хүмүүст би гомдоллохгүй шүү. Би тэнд байхдаа бүр ч ихээр хар амиа бодогч болсон, өөрөөр хэлбэл урьдынхаас улам гунигтай, улам сэжиглэмтгий болсон. Надад эргэлзэх нь ихсэхийн хэмжээгээр би улам дуугаа хурааж, бүх юмыг дан ганц өөрийн хүчинд тулгуурлах болсон. Хувь заяаны хатуу хүтүү шалгалтад ганцхан сэтгэл минь л дэм болдог байсан. Надад албын хүчээр ирж, намайг үзэн ядахаас өөр бодолгүй хүүхэнд дурласангүй гэж намайг буруутгадаг байсан. Тэрнээс хойш, миний хүүхдэд хайргүй юм шиг байдгийг хар амиа боддогийн хамгийн гол шинжийн нэг гэж тооцдог болсон. Раймон нэг биш удаа тэр талаар намайг шоолж, хүүхэд асрах маллах нь хөгшин гоонь эрийн хажиг хатуу зан араншинтай таарахгүй шүү дээ гэж хэлдэг сэн. Тэгж хэлэхдээ намайг таны эцэг нь болсон хүн, таныг хүмүүжүүлсэн хүн гэдгийг мэддэггүй байжээ. Ер та нарын хэн нь ч гэсэн, хүүгийн тухай бодол олон жил намайг зовоож, нас барсан өдөр нь тэр чигээрээ санаанд орон, түүнтэйгээ адилхан хонгор шар толгойтой хүүхдийг харахдаа дотор минь харанхуйлаад явчихдагийг мэдэхийг хүсээгүй юм шүү. Хүнийг золгүй явдалд ороход бусад хүн заавал түүнээс нэг муу чанарыг олохыг хайдаг, түүнийг хайрлах болчих вий гэж айдгаас болдог биз. 

	Цор ганцаар өсөж, хэн нэгний өрөвдөх хайрлахыг ер үзээгүй намайг эндээс минь салгаж, нийгмийн үүрэг даалгаврыг надад оногдуулахад миний хэчнээн их дур гүйцэж, хэчнээн их бухимдан зовсныг хэн ч мэдэхийг хүсээгүй бөгөөд, ахынхаа дараа, намайг түлхэж байсан хүмүүсийн дунд байр эзлэхийг тушааж, надад хандан биелүүлбэл зохих үүргээ хэзээ ч биелүүлээгүй хүмүүст чи зохих ёсоор найрсаг хандах ёстой гэж тулгаж байхдаа хэн ч миний цаад бодлыг ойлгоогүй юм шүү. За тэр ч яах вэ! Миний төрсөн гэрийн хэн нь ч тухайн үедээ надад өмөг түшиг болоогүй мөртөө гэнэт сүрхий юм болцгоож, өөрсдийнхөө эрх ашгийг хамгаалуулахын тулд намайг дуудсаныг яана! Тэгж л намайг, бүр ядахдаа эрх чөлөөгүй хүний эдэлдэг жаргал болох ганцаар суухын жаргалыг ч тайван эдлүүлээгүй юм даа! Миний энэ насанд ганцхан баяр баясгалан, ганцхан найдлага. ганцхан мөрөөдөл байсан нь таныг л миний эхнэр болно гэж бодож явсан минь юм. Гэтэл түүний минь надаас булааж аваад, цаадах чинь чамд тохирох баян хүн бишээ гэж хэлж билээ. Төрсөн гэрээсээ гадуурхагдан хөөгдөж, хээр хөдөө, хад ууланд өссөн надад ямар муухай үйл вэ дээ гэж бодмоор байсан сан! Намайг баян тарган байдалд дургүй, эд баялгийг ашиглаж хэрэглэж чадахгүй байсаар атал өөр хүний эд баялгийн цэцэглэн хөгжихөд анхаарал халамж тавь гэж тулгасан хэрэг шүү дээ!

	Би түүнд захирагдахаас өөр зам байгаагүй. Намайг миний жаргал баясгалангаас битгий салгаач гэж гуйх эрх надад байсангүй. Тэртэй тэргүй үзэн яддаг байсан болохоороо хэрэв миний эсэргүүцэж эхлэх юм бол хүн бүгд намайг хавчиж хяхах байсан байх. Ахын минь үхэхэд уйлж унжаад тайтгарахгүй байсан ээж маань намайг үүргээ биелүүлэхгүй бол үхнэ гэж айлгасан. Эцэг маань миний буруугаар надад хайргүй байсан юм шиг аашилж, чи намайг тайтгаруулж саатуулж чадсангүй гэж буруутган, үгэнд нь орохгүй бол хараал жатга хийхэд ч бэлэн байсан. Тэгэхлээр л би захирагдахаас өөр аргагүйдсэн юм. Харин миний хэрхэн яаж шаналсныг, өөрөө өчнөөн их шаналсан Индиана та ч гэсэн ойлгож бараг л чадахгүй биз ээ. Хүн амьтанд хөөгдөж туугдаж явсан би хорыг хороор хариулаагүй юм шүү. Ганц үүгээр ч үзсэн миний сэтгэл, бусдын боддог шиг тийм ч хатуу хахир байгаагүй биз дээ. 

	Би ийшээ эргэж ирээд чамтай суулгасан хүнийг хармагц... уучлаарай намайгаа Индиана минь, тэгэхэд л би үнэхээр хар амиа бодсон юм шүү. Хайр дурлалд заавал нэг хар амиа хичээх явдал байдаг, миний дурлалд ч гэсэн тийм юм байлгүй яах билээ дээ! Тэгээд энэ айл болж жүжиглэсэн жүжигт та ханьтай биш, эзэнтэй болсон юм байна гэж бодохдоо ямар нэгэн талаар таваа ханасан юм. Намайг түүнд сайн байхлаар чи их гайхдаг сан. Би түүнийг өөрийнхөө өрсөлдөгч гэж үзээгүй минь ил байгаа биз дээ. Ийм хөгшин хүн хүний хайрыг татаж, хүнийг хайрлаж чадахгүй учраас чиний сэтгэл зүрх онгон хэвээрээ хоцорно гэдгийг сайн мэдэж байсан юм. Чамайг түүнд хүйтэн хандаж, гуниглаж байхыг харахдаа би их баяртай явдаг байлаа. Хэрэв түүнийг эндээ байсан бол надад буруу юм их байх байсан байж магадгүй гэтэл та яваад өгч, би тангүйгээр байх чадалгүй байжээ. Би таныг хүүхэд байхад тань мөрөөдөн харж байдагтайгаа адилаар сайхан бөгөөд гунигтайхан сууж байхыг хармагцаа зүрх сэтгэл минь дурлалын дөлөнд автагдсаныг унтраан замхраах гэж их оролджээ. Ганцаардал миний санаа сэтгэлийг улам доройтуулаад, чамайг харж, чамтай нэг гэрт аж төрж. нэг агаараар амьсгалан, чиний уяхан дууг байнга бахдан сонсож байх гэсэн хүслэнгээ хориглож чадахаа больж эхэллээ. Чи намайг ямаршуу саад бэрхшээлтэй тулгарч, ямаршуу үл итгэх бодол бодогдохлоор нь ялж дийлж байсныг мэдэх биз, тэгэхэд л би ямар гэгчийн хэцүү зорилгыг өөртөө тавьснаа мэдсэн юм. Би урьдаар ариун тангараг хэлж хар хүний чинь тайвшруулахгүйгээр чамтай нэгэн дор байх аргагүй байлаа, тэгээд ч би хэлсэн амандаа хүрдэг байсан шүү дээ. Би чамд ах шиг чинь байя гэж ухаан бодол, сэтгэл зүрхэндээ хатуу шийдсэн юм. Индиана минь, би өөрийнхөө тангаргаас няцаж байсан удаа бий юү, үгүй юү, хэл л дээ?

	Танд ойртуулдаг ч үгүй, гүнзгий бодол үүсгэдэг ч үгүй өнгөвч багаа хуу татаад хаях юм бол энэ хэцүү үүргээ биелүүлэхэд маш хүнд, тэр ч байтугай боломжгүй болно гэдгийг би ойлгодог л байлаа. Миний чамд тэмүүлэх нь маш хүчтэй учир гадагш нь гарчхаж магадгүй гэж үзээд галаар тоглох хэрэггүй гэж ойлгосон юм. Чамайг сонирхол ч үгүй, сэтгэл зовох юм ч үгүй байлгахын тул  мөсөн хамаар хүрээлүүлэх нь зөв юм байна гэж бодсон минь миний хувьд үхэлтэй адил байлаа шүү дээ. Тийнхүү чи намайг өрөвдөж эхлэх өдөр ирэхэд би чиний өмнө нэгэнт буруутан болчихсон байна гэж бодмогцоо насан туршид хатуу сэтгэлтэй хар амиа хичээгч гэж алдаршихаас айгаагүй юм. Тэгэхдээ аз болоход таны нүдэнд тэгж харагдсан юм шүү. Миний тэгж худал дүр үзүүлсэн нь санаснаас хамаагүй хэтэрч, та намайг бүр тайган шиг санаж, гомдмоор гомдмоор юм хэлэн, намайг хатуу дотор, харь элэгтэй хүн гэж тооцоод жигшиж зэвүүцэж байсан биз дээ, тэгэхэд би битүүдээ хэчнээн уурсан бухимдаж, өс хонзон өвөрлөж байсан ч биеэ барихаас өөр арга байсангүй, тэгэхгүй бол биеэ мэдүүлж, би тань эр хүн шүү гэдгээ танд харуулчхаж магадгүй байлаа. 

	Би хүн амьтанд гомддог ч танд гомддоггүй юм шүү. Чи үргэлж надад сайн, ээлтэй ханддаг байсан. Би чиний дэргэд байхын тулд зориуд муухай, ой гутам царайлдгийг минь үзээд, мэдэлгүй хөөж орхисонгүй. Чи үргэлж надад халамжтай байсан, тиймээс би тийм үүрэг гүйцэтгэх болсондоо ер нүүр улайж байсангүй. Чи надад бүх юмыг төлөөлдөг байсан дээрээс, энэ хүн намайг ингэж худал дүр үзүүлсээр атал найртай сайхан хандах юм, намайг үнэн хэрэг дээрээ хэн болохыг мэдвэл надад дурлах ч юм биш байгаа даа гэж заримдаа бахархан бодож явах ч удаа байсан л юм. Үнэндээ над шиг, бодож ч чадахгүй, ярьж ч чадахгүй тийм өчүүхэн амьтанд өөр “ямар ч хүүхэн гар сунгахгүй байсан нь лавтай шүү дээ. Чамаас бусад нь цөм хар амиа бодогчоос зэвүүцэн зайлсхийдэг байлаа. Гэтэл тэр хүнд үүргийг өөр дээрээ авах төчнөөн уудам сэтгэлтэй ганц хүн энэ хорвоод байжээ. Хамаг амьтанд хажиглагдаж хавчигдсан ганц хүний түгжигдмэл, хүйтэн сэтгэлийг ариун галаараа дулаацуулж, миний зүрхэнд байхгүй чанараар элбэг баян зүрх буюу өгөөж сайхан санаатай ганцхан л зүрх байжээ. Тийм Ральфт дурлаж болох хүн нь нарт ертөнц дээр ганцхан Индиана л байж шүү дээ!

	Чамаас гадна, бусдаас энэрэлтэй ханддаг бас нэг хүн байсан нь Дельмар байлаа. Чи намайг түүнд надаас илүү хүндэтгэлтэй ханддаг, өөрийгөө бодоод миний сайн сайхныг гаргуунд гаргаж байна, бидний гэр бүлийн хэрүүлд оролцож намайг өмөөрөхгүй байна гэж буруутган зэмлэдэг байсан шүү дээ. Юутай шударга биш, тэнэг сохор хэрэг байв аа! Би чиний төлөө боломжтой бүхнийг хийдгийг чи хардаггүй, хамгийн гол нь цагдах бодлоо ил гаргалгүй чамайг өмөөрөн босож илээр тэмцэх аргагүй байсны минь чи ойлгосонгүй. Хэрэв Дельмар намайг хөөгөөд явуулчихсан бол чи яах байв аа? Хэн чамайг тэгж тэвчээртэй дуугүй, үүрд унтаршгүй хайраар хэлбэрэлтгүй тогтвортойгоор хайрлан хамгаалах байв аа? Раймон л биш юм даг! За бас, үнэнээ хэлэхэд, таны тэр бүдүүлэг, ширүүн өвгөнд дуртай байсны минь учир гэвэл надаас ганц санаж сарвайдаг зүйлийг салгачих эрхтэй байсан хэр нь чингээгүйд нь баярласандаа болсон юм шүү. Бас чиний хайрыг татаагүйд нь, түүний зовлон нь тэр бид хоёрыг ойртуулдагт нь, надад хэзээ ч хардах мөчөөрхөх шалтаг гаргадаггүйд нь дуртай байсан юм шүү. 

	Би одоо өөрийнхөө зовж шаналсан хийгээд миний төчнөөн их мөрөөдөж байсан хайрыг өөр хүнд өгсөн үеийн тань үйл лайтай зовлонгоо ярья. Чухамхүү тэгэхэд л би энэ олон жилийн турш ямаршуу хүчтэй сэтгэлийг дотроо нуун дарж явснаа ойлгосон юм. Үзэн ядах бодол зүрхэнд минь орж хордуулаад, хардах сэтгэл миний хамаг хүчийг барж билээ. Тэр болтол та миний сэтгэлд дандаан цэвэр ариун байдаг байсан. Би таныг бишрэн ширтэж, хүндэтгэлийн алчуураар бүтээснээ сөхөж зүрхлэхгүй байсан хэрэг. Гэвч өөр хүн таныг дагуулж надаас салган, миний мөрөөдөж ч зүрхлэхгүй байсан жаргалыг эдэлж байна гэж бодохоос бараг л галзуурч, тэр муухай хүнийг ёроолгүй нүхний гүнд унаасай гэж хүсэн, чулуугаар хар толгойг нь хага цохих юм сан гэж тачаадан боддог байлаа. 

	Гэтэл таны шаналгаа даанч их байхаар нь би өөрийнхөө зовлонг мартчихдаг байжээ. Би үхэхийг хүссэнгүй, яагаад гэвэл танд зовлон нэмнэ гэж үзсэн юм. Нэг биш удаа надад муухай хорон санаа төрж, Дельмарт муухай юм хийж, дайсанд нь тус болдог ч юм билүү гэж бодож явлаа. Үүнийг минь бурхан тэнгэр өршөөх болтугай! Тийм ээ, Индиана минь, би солиорохдоо тулж, таны зовлонг хараад биеэ зовоож, таны нүдийг нээх гэж оролдсондоо хүндэд гэмшин байж билээ. Раймоныг над шигээр танд хайртай байлгахын тулд амь насаа ч зориулахад бэлхэн, над шиг л үнэн голоос дурлаасай гэж залбирч байлаа. Гэтэл тэр муу нохойг уу! Түүнээс надад учруулсан гай зовлонг бурхан тэнгэр уучлах болтугай, харин танд зовлон учруулсны нь төлөө хатуу шийтгээсэй! Би түүнийг үзэн ядахдаа өөрийнхөө төлөө биш, таныг зовоосны нь төлөө учраас таны амьдралыг ямаршуу болгосныг нь үзээд өөрийнхөө зовлонг ор тас мартсан юм. Тэр муу завхай зайдан, хүний үнэргүй амьтныг нийгмийн дундаас хөөж зайлуулах ёстой байтал гар дээрээ өргөөд явж байсан шүү дээ. Аяа, хүн гэдэг ямар болохыг тэгэхэд л мэдэж авсан шүү! Ер нь хүн хавь орчиндоо захирагддаг учраас бусдын жаргалыг эвдэж явдаг зан суртахуунаар эрэмдэг амьтдыг энхрийлж мандуулж байдгаас хойш би тэгж их дургүйцэх бухимдах хэрэггүй байсан юм даа. 

	Индиана минь, уучлаарай намайгаа! Танд гомдлоо гаргах нь миний зүгээс хатуудаж байж болох юм, гэвч би эхний бөгөөд эцсийнхээ удаа ингэж байна. Таныг авс руу түлхсэн ачлал үгүй хар санаатны толгойд миний хараал тусах болтугай. Таны нүдийг нээхүйц ямар аймаар сургамжтай зүйл учрав даа! Нуний үхсэн ч, Дельмарын үхэж байхдаа «Цаад хүнээсээ болгоомжлоорой, чамайг баллах хүн шүү!» гэж хэлж байхад ч та зогссонгүй. Та дүлийрч, таныг муу юм хөтөлж байж л дээ, гэтэл одоо болоход таны нэр гутаж, хүмүүс таныг буруутгаад, цаад хүний тань зөвтгөжээ. Тэр хүн өчнөөн их гай тарьсан байтал хэн ч тоохгүй байна. Тэр хүн Нунийг алсан байхад та түүний нь мартаж, таныг ч гэсэн балласан бөгөөтөл та уучлаад байж байна. Энэ юунаас болов гэвэл цаадах тань хүний нүд хуурч биеэ магтан, ухаан санааг үймүүлж чаддаг, зальтай уран үг хэл нь хүний сэтгэлд нэвтэрч, могойн нүд шиг харц нь хүнийг эрхэндээ оруулдагтай холбоотой юм. Харин байгаль ертөнц түүнд миний маанагар хөдөлгөөнгүй царайг заяасан бол яг л нэг бүх юм нь зохицсон амьтан байх байж дээ. 

	Тийм ээ, түүнийг танд хатуу харгис хандсаны нь төлөө бурхан тэнгэр гэсгээж цээрлүүлэх болтугай... Үгүй дээ, тэр лав муу хорон санасандаа биш тэнэгтээ тэгсэн байлгүй, тиймээс уучилбал ч уучлаг даа. Тэр хүн таны сэтгэлийг ойлгосонгүй, жаргаж болох аз заяагаа үнэлж чадаагүй ажээ!.. Гэтэл та түүнд ямар их дурлав аа! Тэр хүн таны амьдралыг мөн ч сайхан болгож чадах л байсан даа! Хэрэв би түүний оронд байсан бол биеэ барьж чадалгүй, таныг аваад онгон зэрлэг уул хад руу зугтан нуугдаж, таныг хуваарьгүй эзэмдэхийн тулд нийгэмлэгээс тань булааж, бүх дэлхийг ганцаараа орлохыг хичээхдээ ганцхан хамаг амьтан таныг орхиж, харааж зүхэх вий л гэж айдаг байлаа. Таны нэр төр сайн явбал би атаархах байсан нь үнэн боловч тэр хүнээс огт өөр байх байсаан. Танаас хамаг амьтан бурууллаа гэхэд тэр бүгдийг би ганцаараа орлоод, хайр энхрийллээрээ таныг бүүвэйлэх байсан. Хэрэв өөр эрэгтэй хүн танд өчүүхэн төдий ч жаргалыг өгч, хоромхон зуур ч баярлуулбал би их л шаналах байсан. Би түүнийг жаргалыг минь хулгайлсан хүн гэж үзэх байсан, учир нь таныг жаргуулах нь миний үүрэг, санах хүсэх зүйл, аж амьдрал, нэр төрийн хэрэг байсан юм чинь дээ! Тийнхүү надад энэ зэлүүд хавцлаас өөр орон сууц үгүй, энэ байгалиас өөр эд баялаг үгүй, тэр бүхэнтэй хамт таны хайрыг тэнгэр бурхан надад заяасан бол би мөн ч бахархалтай, мөн ч жаргалтай явах байж дээ!.. 

	Индиана минь, жаахан уйлах зөвшөөрөл надад өгөөч? Би амьдралдаа анх удаагаа уйлна. Үхэхийнхээ өмнөхөн тэр гунигтай баярыг амсах тавиланг тэнгэр бурхан надад заяасан юм байж дээ гэж ярилаа. 

	Ральф яг л хүүхэд шиг уйлав. Энэхүү хатан тэвчээртэй хүн анх удаагаа өөрөө өөрийгөө хайрлаж, бас өөрийн хувь заяаг санахаас илүү Индианы хувь заяаг санан санан уйллаа. Индианыг бас л нулимс унаган уйлж гарахыг Ральф хармагцаа

	— Намайг бодож битгий уйлагтун, намайг битгий хайрлагтун. Намайг өрөвдөж байхыг тань хармагц би өнгөрснөө мартаж, одоогийн энэ байдал уй гашуутай санагдахаа больчихлоо. Би одоо зовоод яах вэ? Та тэр хүнийг хайрлахаа нэгэнт больсон юм чинь дээ гэж хэлэхэд нь

	— Ральф минь, хэрэв би таныг урьд нь мэдсэн бол тэр хүнд яасан ч дурлахгүй байсан. Гэвч та хэтэрхий сайн байсан нь намайг баллаж орхиж дээ гэж Индиана дуун алдан хэлбэл Ральф гунигтай нь аргагүй, муухан инээмсэглэхчээ болоод

	— Тэгсэн ч надад баярлах өөр шалтгаан бий л дээ. Хөлөг онгоцонд явахдаа илэн далангүй ярилцах үес та нэг зүйлийг өөрийн эрхгүй хүлээсэн шүү дээ. Раймон амсах гэсэн жаргалаа амсаж чадаагүй гэж та надад ярьсан, чухам энэ үг л миний сэтгэлийг дарж байсан бөөн хар юмыг аваад хаясан шүү. Тэгснээрээ та намайг нүгэлтэй юм бодож явдгаас чөлөөлж, таныг хамгаалж чадаагүйдээ тарчилж явсны минь болиулсан юм. Нэг үгээр хэлбэл хэтэрхий биедээ найдаад, түүний ид шидээс таныг хаацайлж чадахаа л чадна даа гэж бодож явжээ. Ингэснээрээ Индиана минь, би чамайгаа сэжиглэн гомдоож явж шүү дээ. Би таныг тэр хүний өмнө тэсэхгүйдээ гэж бодож явсан юм. Тэгэхлээр танаас уучлал гуйж, тийм гэмтэй юм бодож явсны минь өршөөгөөч гэх гэж байна хэмээн ярилаа. Тэгэхэд нь Индиана

	— Халаг минь, би таны амьдралыг үрж, цэвэр үнэнчээр дурласны тань хариунд таг сохор туйлын харь хүйтнээр хандсан бөгөөтөл та надаас уучлал гуйж байх юм даа. Миний бодоход би л таны өмнө духаараа мөргөн унаж, уучлал гуйх ёстой бус уу гэвэл

	— Индиана минь, тэгэхлээр миний дурлал чиний уурыг ч хүргэхгүй, дургүйг ч хүргэхгүй байгаа хэрэг үү? Тэнгэр минь, чамдаа баярлалаа, би одоо баяртайгаар үхнэ! Намайг зовлоо гэж Индиана минь өөрийгөө битгий зэмлэ! Би одоо, энэхэн үед Раймонд ердөө ч атаархахгүй байна Харин чиг түүнд хүнч сэтгэл байдаг юм бол миний хувь заяанд атаархах ёстой гэж үзэж байна. Одоо би үүрд чиний ах, чиний хар хүн, чиний дурлалт хүн боллоо. 

	Надтай хамт амь наснаасаа хагацна гэж ам өгсөн өдрөөс чинь хойш, чамайг одоо минийх боллоо, наддаа эргэж ирлээ, намайг орхиж явдаг чинь өнгөрлөө гэж машид баясан, дахиад л чамайг миний болзоот хүүхэн юм шүү дээ гэж сэтгэлдээ бодох болсон юм. Чамайг энд, гадаа эзэмдэнэ гэвэл дэндүү хэтэрсэн жаргал юм уу бүрэн төгс жаргал болж чадахгүй ч байж магадгүй. Миний хүүхэд ахуй цагаас хойш мөрөөдсөн сайн сайхан бүхэн дээд тэнгэрт байгаа байх. Индиана минь, чи тэнд очоод намайг хайрлаж суух болно. Тэнд очоод миний сэтгэл оюун энэ дэлхийн аливаа хөл үймээнээс холдож чөлөөлөгдөөд, уй гашуу, зовлон гунигаар дүүрсэн амьдралыг минь тэтгэх болно. Хайрт минь, чи тэнд очоод минийх болно! Чи бол миний тэнгэр, хэрэв би диваажинд очих хувьтай бол чамайг авах хувьтай гэсэн үг. Тийм ч учраас би чамайг цагаан хувцас өмс гэж гуйсан юм. Энэ хувцас чинь хуримын маань гоёл болж, нуурын дээрээс өнгийсөн энэ цохио биднийг хүлээсэн нандин шүтээн болтугай гэж хэллээ. 

	Ральф босож, алтан жүржийн цэцэгтэйгээ мөчрийг хуга татаж аваад, Индианын хар үсэнд хатгав. Тэгснээ өмнө нь өвдөг сөхөрч

	— Намайг жаргуулаач, ингэж тэнгэрлэг сайхнаар гэр бүл болохыг зөвшөөрөөч. Надад мөнх нас заяаж, намайг байхгүй юм руу битгий тэмүүлүүлээч гэж дуун алдан гуйв. 

	Хэрэв та нарт Ральфын дотоод мөн чанар ямар ч сэтгэгдэл төрүүлэлгүй, энэ сайн хүнд та хайртай болоогүй бол түүний сэтгэлийг бодоод үнэн дурлалын дуу хоолойн давагдашгүй эрх хүчийг дамжуулан хэлэх чадвар надад дутагджээ гэж бодохоос өөр арга алга. Тэгэх тусмаа та нарын дээр гуниг төрмөөр саран гийхгүй, сенегал нутгийн шувууд жиргэн донгодохгүй, лис цэцгийн үнэр анхилахгүй, хүний ухаан бодлыг амтат хороороо манаруулдаг халуун орны шөнийн, тархи толгой мансуурам сайхныг та нар биеэрээ мэдрэхгүй байна шүү дээ. Мөн түүнчлэн үхлийн өмнө тулаад очихын цагт ямаршуу хүчтэй цоо шинэ бодол төрж, амьдралаас өөрийн дураар үүрд хагацах тэрхэн үед амьдралын аливаа үзэгдэл цөм үнэн дүрээрээ тодрон гарч ирдгийг та нар биеэрээ үзээгүй болохоор яаж ч мэдэх вэ дээ. Индианын санаа сэтгэл тийм л гэнэтийн тод туяагаар гэрэлтэж, өчнөөн удаан хугацаанд нүдийг нь дарж байсан боолт гэнэт унажээ. Индиана хараа орж, Ральфыг уг байгаа чигээр нь харвал нүүр царайн нь шинж шал өөр болж, дотроо их юм бодсон нь цахилгаан гүйдэл шигээр нөлөөлөөд, ам хэлийг нь хааж, биеийг нь хүлээд байсан битүү тушигдмал байдал нь үгүй болсон байжээ. Ральф үнэн санаагаа уудалж, сайн сайхан чанараа дэлгэж тавиад байхдаа Раймоноос хавьгүй сайхан харагдсан тул Раймонд биш, энэ л хүнд дурлах ёстой байж шүү дээ гэж Индиана бодов. 

	— Дээд тэнгэрт ч, энэ газарт ч миний хань бол л доо, энэ үнсэлт маань чи бид хоёрыг үүрд холботугай! гэж Индиана дуун алдав. 

	Тийнхүү тэр хоёрын уруул ам уулзалдан нийллээ. Ёстой жинхэнэ дурлалд түр зуурын сэтгэлийн зугаанд байдаггүй агуу их хүчин чадал байдаг нь үнэн ажээ. Энэхүү мөнхрөн үлдэхийн өмнөх үнсэлдээн нь тэдний хувьд энэ дэлхийн хамаг сайн сайхны бэлэг тэмдэг болжээ. 

	Ральф нэгэнт суухаар шийдсэн хүүхнээ хөтөлж, хамт нисэж үхэхээр хадан цохионы орой дээр гарлаа... 

	
ТӨГСГӨЛ

	Эрхэм хүндэт Ж. Нерод41

	 

	Ноднин жилийн нэгдүгээр сарын нартай дулаахан нэгэн өдөр миний бие Сен-Полиос гарч арлыг бүрхсэн онгон зэрлэг ой модон дотуур хэсэн сэлгүүцэж, ганцаархнаа элдвийг эргэцүүлэн бодож амрахаар явж билээ. Найз минь тэгэхэд би таныг бодож, энэхүү онгон зэрлэг ой хөвчид таны хэрхэн сэлгүүцэж, хэрхэн ажиллаж байсны дурсгал, таны хөлийн мөр одоо хүртэл байгаа юм шигээр санагдаж байлаа. Чөлөө цагийг минь маш сайхнаар өнгөргөөдөг таны шидэт үлгэрүүдэд уншсан байгалийн түмэн гайхамшигтай хаана л бол хаана дайралдахлаар нь тантай хамт байгалийн гоо сайхныг тольдон бахдахын тулд одоо таны амар жимэр, үл мэдэгдэх газар жарган суугаа эртний Европ тивээс тань таныг сэтгэлээрээ урин дуудаж явлаа. Та мөн ч азтай хүн шүү! Хамгийн хорон санаа, заль мэхтэй хүн ч таны авьяас чадал, оюун ухааныг дая олны хүртээл болгож хараахан чадаагүй ажээ. 

	Би энэ арлын хамгийн дээр газарт байдаг Аваргын хөндий гэдэг нэртэй аглаг зэлүүд газар луу очсон юм. 

	Энд газар хөдлөх үеэр уулнаас асар том нэгэн хэсэг нь тас татагдан салж, голлох ноён нурууныхаа хэвгий дагуу зам үүсгэж, тэр зам дээр нь хад чулуу хамгийн замбараагүй ч үзэсгэлэнтэй сайхнаар овооролдон хөглөрөлдөн тогтжээ. Энд жижиг жижиг чулуу нь том том үхэр чулуутайгаа тэнцвэрээ олж, чухам л мавританы ордон гэмээр бүхэл бүтэн ханан хад, элдэв янзын хүнд хөнгөн, сиймхийтэй нүхтэй хад асга үүсэж, бас нэгэн уран хүний гар өнгөлж сийлсэн юм шиг хүрмэн чулуун хөшөө арсгар барзгар суурин дээр тогтон сүндэрлэжээ. Түүнээс цаашхан хэлбэр галбираа алдан хачин чамин болсон хятад сүмийн хажууд дундад эртний үеийн нэгэн шилтгээн бий. Тэнд урлагийн аливаа бүх төрөл, уран барилгын элдэв дүрс хэлбэр цуглуулагдсан мэт нь бүх  эрин үе, бүх ард түмний суут ухаантан энэхүү эвдрэл тохиолдлоор бий болсон агуу сүрлэг байгууламжид  хамаг ур билгээ гаргасан мэт санагдана. Чухам энэ  гайхамшигт байгууламж мавританы уран барилгыг бий болгосон байж таарах биз ээ. Ой хөвчийн доторх өндөр өндөр, цэх гэгчийн дал модод нь урлагийн дуурайх сайхан дүрс нь болж өгсөн байлгүй гэж санамаар. Голоосоо олон тийш салбарлан тулгуурласан үндэс суурьтай модод нь хөнгөхөн баганан дээр суурилсан дуган  сүмийг барих санааг анх түрүүн төрүүлсэн байж таарах  биз ээ. Шуурга ганцхан шөнийн дотор Аваргын хөндийд  гоо сайхны бүх хэлбэр, бүх дүрсийг цуглуулан авчирч, нэг нэгэн дээр нь зоригтойгоор овоолж, тараах нэгийг нь тараан цацаж, нийлүүлж бөөгнүүлэх нэгийг нь бөөгнүүлэн хачин чамин болгожээ. Агаар тэнгэр гал хөсийн эзэн  савдаг энэ айхавтар ажилд гар бие оролцсон бололтой юм. Чухамхүү тэд л өөрийн гараар бүтээсэн юмандаа  ийм санаа оноонд оромгүй, хачин жигтэй, дутуу дунд ч  юм шиг дүрс хэлбэрийг оруулж, өөрсдийн бүтээлийг  хүн төрөлхтний бүтээлээс ялгаатай байлгадаг байж таарна. Чухамхүү тэд л ийм зүүд зөнд оршгүй үхэр чулуунуудыг овоолж, асар том хаднуудыг сууринаас нь  ховхлон, уулыг элсний ширхэг шигээр ийш тийш нь шилжүүлж, хүний гайхаш төрөм ийм эмх замбараагүй юм үүсгээд, тэдгээрт урлагийн гайхамшигт их ухаан хэрэгжүүлэх аргагүйн дээр дуурайхаар зүрх зориг гаргасан уран хүнд «Энийг бас та дуурайлгаад үз л дээ?» гэж тавлан шоолох мэт байдаг элдэв сүрлэг жавхланг байгуулж чадах биз ээ. 

	Би уран дархны өнгөлөн зүлгүүрдсэн юм шиг жараад фут өндөр хүрмэн чулуун хөшөөний доор ирээд зогсов. Тэрхүү ер бусын байгууламжийн дунд хэрд ямар нэгэн хүмүүн бусын гар бичсэн гэмээр том том бичээс харагдлаа. Галт уулын үүсэлтэй хад чулуун дээр тийм ул мөр элбэг тохиолддог юм. Нэгэн цагт галт уулын гал тэдгээрийг хайлуулахад, тэдгээрт наалдан байсан нүхтэй чулуу юм уу элдэв ороонго ормоо үлдээдэг ажээ. Байгаль дээр үзэгддэг хачин сонин бичээс, ханз үсэг шиг ямар нэгэн огт байдаггүй том амьтан гайхалтай үсэг бичгээрээ өөрийн нэрийг зурсан гэмээр юмс байдаг нь дээрх тохиолдлоор үүдэн бий болжээ гэж тайлбарлагдана. 

	Би хөшөөний өмнө удтал зогсож, тэрхүү учир үл ухагдах бичээсний утгыг олох юм сан гэж гэнэхэн мөрөөдөж, таах гэж оролдон оролдсоор цаг мөч хэчнээн өнгөрснийг анзаарахаа байтлаа гүн бодолд автагдчихсан байжээ. 

	Гэтэл тэр завсар эхлээд зөвхөн уулын оройг бүрхэж байсан өтгөн манан дорогшилж, удалгүй, түргэн зуурт уул хад харагдахаа больжээ. Намайг жижгэвтэр уулын дунд хэрд хүрэхээс өмнө манан бүчиж хавь ойрыг харанхуйруулан бүрхлээ. Гэвч тэрхэн даруйд аймаар хүчтэй салхи хөдөлж, хоромхон зуурт нөгөө мананг хөөн зайлуулав. Салхи намдахад, дахин манантай болж, дахин салхины эрч чангарахад бас л хөөгдөж туугдав. 

	Би салхинаас хоргодох санаатай нэгэн агуйд ороод байтал салхин дээрээс бас нэг гай нэмэгдсэн нь уулын оргилоос эх авдаг голууд борооны усанд ихсэн, цаг хяраатай болоход хавь ойр цөм усанд автаж, ус уулын хэвгий рүү шаагин шуугин бууж, хөндий жалгыг дүүргэлээ. 

	Хоёр хоног аймшигтай бэрх замаар үйлээ үзэн яваад аз дайрахад, үзэсгэлэнтэй аглаг газар барьсан нэгэн орон байртай дайралдав. Тун энгүүнээр барьсан ч маш сайхан байшин халхавч бамбай болсон ханан хадны нөмөрт бариастай тул салхи шуурганд тэсээд хоцорчээ. Байшингаас арай цаахна, догшин урсгал гүн хавцал руу асган цутган бууж, тэртээ ёроолд нь нуур үүсгэсэн нь одоо эргээсээ бялхан хальжээ. Нуурын захын сайхан сайхан модод аадар бороонд цохиулан тонгойсон оройгоо тэнийлгэж эхэлж байв. 

	Би тэр айлын хаалга тогшлоо. Босгон дээр нэгэн хүн гарч ирснийг үзээд өөрийн эрхгүй гэдрэг ухрахад хүрэв. Намайг хоног гуйж амжаагүй байтал гэрийн эзэн юм ч дуугарсангүй, шууд л ихэмсэг байдлаар дохиж, орохыг урив. Ийнхүү би Рудольф Браун тайжтай улаан нүүрээрээ учирсан юм. 

	Браун гуайг хүүхэн дагуулаад «Нахандов» онгоцоор энэ газар эргэж ирснээс хойш бүтэн жил болсон хэр нь энэ хугацаанд Ральф тайжийг хотод явахыг нь хоёр гурваас илүү хараагүй бөгөөд Дельмар авгайн хувьд гэвэл тэр даанч бөглүү, гэрээс цухуйхгүй байсан болохоор улс амьтан ер нь түүнийг амьд байгаа эсэхэд эргэлздэг байжээ. Мөн тэр үеэр би энэ аралд ирсэн юм. Одоо ингэж Браун гуайтай уулзсан минь түүнтэй учирсан хоёр дахь учрал минь болов. 

	Анх түүнтэй учирсан минь надад арилшгүй сэтгэгдэл үлдээсэн юм. Бид хоёр тэгэхэд тэнгисийн эргийн Сен-Полид дайралдаж билээ. Эхлээд түүний гадаад төрх байдал миний анхаарал татаагүй, гэвч би саваагүйрхэж хачин хачин, эрс тэс зөрөөтэй хариу сонсож, энэхүү Берник нуурын даяанч мэт эрийг улам бүр хичээн анхаарах болж билээ. 

	— Бүдүүлэг, боловсролгүй хүн. Юу ч биш, ганц авах юм нь үргэлж дув дуугүй явдаг нь л байгаа юм гэж нэг хэсэг нь хэллээ. 

	— Маш их эрдэмтэй, тун ухаантай хүн. Даанч биеэ ихэд тоож, их зантай болчихсон дээрээс усан нүдтэй, цусан зүрхтэй мань мэтийн хүнтэй тоож ярьдаггүй хүн гэж нөгөө зарим нь хэллээ. 

	— Ганцхан өөрийгөө л гэдэг хүн дээ. Ухаанаар барагтайхан, гэхдээ тэнэг биш, хар амиа хичээх нь дэндсэн хүн, тэр ч байтугай хүнтэй ер хавьтдаггүй хүн гэлцдэг гэж бас нэг зарим нь ярилаа. 

	Энэ колони газар хүн болж, үүнийхээ үрээр хөдөөгийн явцуухан бодолтой болсноороо ялгаатай нэг залуу хөвгүүн

	— Та энэ хүний тухайд ер мэдэхгүй юм гэж үү? Маш муу хүн, тун үл бүтэх этгээд, эхнэртэй нь суух гэж найзыгаа хорлож алсан амьтан шүү дээ гэж надад хэлэв. 

	Эдгээр яриа намайг хачин их балмагдуулсан тул би нэгэн өвгөжөөр, юмны цаад наад учрыг сайн мэддэг гэж бодсон хүнээс асуухад хүрлээ. 

	Энэ тааврыг тайлж өгөөч гэж царайчлан асуусан харцыг минь тэр хүн хараад

	— Ральф тайжийг дээд зиндааныхан дунд байсан тэр нагт хүндэтгэдэг байсан ч хүн амьтантай нийцгүй, бүрэг дуугүйд нь дургүйцдэг байцгаасан юм. Тэр нэгэн золгүй муухай явдлаас хойш би түүнтэй дайралдаагүй болохоор миний хэлэх зүйл энэ л байна даа гэж хариулахад нь би

	— Ямар явдал тэр вэ? гэж асуув. 

	Ер нь би Дельмар хурандаагийн гэнэт нас барсан тэр шөнө эхнэр нь оргосон. Браун гуайн яваад эргэж ирсэн тухай дуулсан байлаа. Хэдийгээр шүүхийн газраас судалгаа явуулсан боловч уг явдлын битүүлэг учир холбогдол нь тодроогүй тул оргосон хүүхэнд бурууг тохох хүн гарсангүй. Прокурор хэргийг хаасан хэр нь Браун гуайд эрх баригчдаас их л сэжигтэй ханддагийг нь олон түмэн мэдэх учраас хоёрын хоёр хүний нэр төрийг бузарласан хэргийг нэгэн тийш болгоогүй орхилоо гэж нийт бүгдээр жигшин зэвүүцсэн юм санжээ. 

	Тийнхүү тэр сэжиг, буруудагч хоёр этгээд колонидоо буцаж ирээд Берникийн зэлүүд хавцалд байршсанд улам ч батлагдах мэт санагджээ. Тэд хэргийг ул мөргүй болгон хаах гэж арлаас зугтаж гарсан байх, тэгээд Францад дээд зиндааныхан ойртуулаагүй байх, тэгэхлээр нь эргэж ирэхээс өөр замгүйдээд, амьтан хүнээс аль болохоор хол далд газар нуугдаж бузар булай дурлалынхаа үр шимийг амсахаар шийдсэн биз гэж хүмүүс үзжээ. 

	Гэвч энэ цуурхал бүрмөсөн няцаагджээ. Учир нь эцсийн бүлэгт учир мэддэг хүмүүсийн батлан ярьснаар, Дельмар авгай өөрийн бүл Браунд хэзээ ч сэтгэлтэй байгаагүйгээр үл барам машид жигшин дургүйцдэг байсан нь тодорхой болсон байна. 

	Яагаад ч юм би тэгэхэд тийм хачин сонин ярианы гол баатрыг анхаарамжтай, бүр хичээнгүй гэмээр сайн харж билээ. Тэр хүн ямархан нэгэн наймаа хэлэлцсэн усан цэргийн ирэхийг хүлээж, боодолтой бараан дээр суугаад, тэнгисийн өнгөтэй адил цэнхэр хөх нүдээрээ алсыг тайвуухан ширтэж. бодлогошрон суусан юм. Нүүр царай нь туйлын амарлингуй агаад хүчирхэг чийрэг биеийн нь юм бүхэн тэнцүү, нэг ч өөтэй юм алга байлаа. Би түүнийг дэмий л хортой муухайгаар гүтгэжээ, энэ хүн ямар ч гэмтэй юм үйлдсэнгүй ажээ, тэр ч байтугай тийм юм бодох ч чадалгүй, зүрх сэтгэл, гар хөл нь цэвэрхэн магнайтайгаа адил нүгэлгүй юм шүү гэж бүр тангараг тавимаар байв. 

	Тайжийн алмайрсан харц гэнэт тогтож, өөдөөс нь нуух хаах ч юмгүй шууд л сонирхон ширтсэн над дээр тусав. Би юм хулууж байгаад баригдсан хүн шиг барьц алдан сандрахдаа нүд далдирч газар ширтлээ. Учир нь Ральф тайж намайг машид буруушаах мэт ширтсэн юм. Тэр гэснээс хойш түүнийг байнга бодож, тэр ч байтугай зүүдэлж, тэр ер бусын хувь заяатай хүнээс ямархан нэгэн соронзон гүйдэл гарахын адилаар сэтгэл нэг л эвгүй дэнслээд, зүрх догдлоод байх болсон юм. 

	Ер нь Ральф тайжтай ойртон танилцах гэсэн хүчтэй бөгөөд шаргуу хүслэн надад төрсөн ч өөрийгөө түүнд харагдуулахгуйгээр, алсханаас ажиглаж явахыг эрхэмд бодлоо. Би тэр хүний өмнө нэг л буруутай юм шиг санагдаад болсонгүй, эсвэл тэр хүн зан суртахуунаар туйлын сайн, эсвэл өгүүлшгүй их хорон санаатай зальжин хүн байж таарна гэж бодохтойгоо зэрэг л түүний дэргэд маш өчүүхэн охор амьтан мэт санагдлаа. 

	Ральф намайг нэлээд учиртайгаар, элдэв илүү дутуу шуугиан дэгдээлгүй угтан авч, дотогш оруулаад, хуурай хувцас өмсөгтүн гэж хэлээд, биднийг хүлээн ширээ бэлтгээд суусан амьдралынхаа ханьтай танилцуулав. 

	Маш сайхан залуу хүүхнийг харж (нас арван наймаас хэтрээгүй юм шиг байлаа) өнгө жавхаалаг, үзэсгэлэн гоог нь шагшин, уяхан дууг нь сонсож байхдаа сэтгэл минь нэг л эмзэглэн долгилохыг мэдрэв. Тэгмэгц энэ хүүхэн эсвэл маш их гэм хийсэн хүн эсвэл маш золгүй хүүхэн байх, эсвэл бүр тэр аймаар муухай юм үйлдсэн буруутан үнэхээр мөн байх, эсвэл шал дэмий гүжир гүтгэлэгт нэр нь муудсан байх гэж бодлоо. 

	Гол мөрөн эргээсээ хальж, хээр тал усанд авхуулаад, салхи бороо намдахгүй байсаар намайг Берникт бүтэн долоо хоног саатуулав. Гэтэл тэнгэр цэлмэж, нар гарсан хэр нь би зочломтгой эздээсээ салж одохыг хүссэнгүй. 

	Тэр хоёрын хэн нь ч гэсэн гадаад гял цалаараа ч, дотоод уран ухаанаараа ч гойд юмгүй хэр нь яриа хөөрөө нь үлэмж сонин маш аятайхан, нэг үгээр хэлбэл сэтгэлээрээ биш, ухаанаараа амьдардаг улс байлаа. Индиана боловсролоор нимгэн ч, залхуу наазгай, салан задгай, богинохон ухаантайн харгаагаар бий болдог бүдүүлэг харанхуй хүн биш бөгөөд амьдралынхаа хэцүү бэрх учир шалтгаанаас болоод сурах цагтаа сурч аваагүй юмаа одоо нөхөн мэдэхийг туйлаас эрмэлздэг, бас миний өмнө нөхрийнхөө тал бүрийн өргөн мэдлэгийг гайхуулах санаатай байн байн юм асуух нь хүүхний зүгээс гаргасан нэгэн зүйл маяглал байсан ч байж болох юм. 

	Индиана хөгжөөнтэй ч хэтэрхий цовоо аашлахгүй агаад хөдлөх хийхэд нь эрлийз хүүхнүүдэд байдагчлан нэлээд гунигтай удаандуу байдал үзэгдэнэ. Гэвч энэ чанар нь Индианаг гойд дур булаам болгох шиг, ер бусын бүрэг ичимхий харц нь уйтгар гуниг төгс амьдралыг нь хэлээд өгч байх шиг санагдмаар, уруул нь хэдий мишээвч харц нь гунигтай хэвээр хоцорч, гэхдээ ингэж гуниглах нь түүнд оногдсон зол жаргал, хувь заяандаа уяран баяссан бодлы нь илтгэн үзүүлэх мэт байлаа. 

	Нэгэн өглөө би явах цаг минь боллоо гэж хэлбэл тэр хоёр нэгэн зэрэг

	— Юу гэнээ явах болчихлоо гэж үү? хэмээн асуув. 

	Тэд ингэж асуухдаа тун ч чин сэтгэл, үнэн санаанаас хэлсэн тул би тэднийд бас нэг хэсэг байхаар боллоо. Энэ хооронд Ральф тайжийн бүх түүхийг ямар ч болов мэдэж авах сан гэж бодовч өмнө нь надад төрсөн аймшигтай сэжиг намайг айлгаад ам ангайлгасангүй. 

	Би тэр байдлаа давж гарахыг оролдон

	— Та минь ээ, хорон санаат хүмүүс та хоёрын тухай тун муухай юм надад ярьсан шүү. Би та хоёртой танилцсанаасаа хойш түүнд гайхахаа болилоо. Та нарын амьдрал дэндүү сайхан байсан болохоор нь хүмүүс гутааж гүтгэхээр шийдэж л дээ гэж хэлэв. 

	Дельмар авгайн нүүрэн дээр тодорсон гэнэхнээр ганхах байдлыг хармагцаа би гэнэт үгээ татав. Тэгж би түүний нэртэй холбогдон тархсан зэвүүцмээр муухай цуурхлыг огт дуулаагүй явааг нь ойлголоо. Харин Ральф тайжийн царайнд ихэмсэг, дургүй байдал тодорлоо. Тийнхүү анх нүүр учирсан хийгээд тэнгисийн эрэг дээр бид хоёрын дунд болсон үг хэлгүй яриаг санагдуулсан Брауны айхавтар сүрхий харцтай дахин тулгараад шалдаа бууж, гутарч дуусаад салах ёс гүйцэтгэхээр бослоо. 

	Тийм нөхцөлд ийм сайхан хүнээс үүрд салах болсондоо бухимдан зовж, гэрт нь сууж, хэдэн хоногийг жаргалтай өнгөрөөснийхөө ачийг хариулахдаа чингэж муухайгаар гомдоосондоо өөрийгөө зэмлэхдээ өр минь цоорох шиг санагдан тэсгэлгүй уйлж орхилоо. 

	Ральф миний гараас бариад

	— Залуу минь, та манайд дахиад нэг өнж л дөө. Би ганц найзыгаа авсаар явуулчхаж чадахгүй байна гэж хэлэв. 

	Тэгснээ, Дельмар авгайг өрөөнөөс гарсан хойно үгээ үргэлжлүүлэн

	— Би таны санааг ойлгосон, бүх намтраа ярья, тэгэхдээ Индианын дэргэд ярьж болохгүй, сэдрээж болохгүй шарх бий юм шүү гэж хэллээ. 

	Тэр өдрийн орой бид гурвыг модон дотуур сэлгүүцэн явахад, хоёрхон долоон хоногийн өмнө сайхан ногоон байсан модны навч нахиа цөм хуу татагдан ойчоод, дахин шинээр гөлөглөн давирхайлаг том нахиагаар битүү хучигдаж, жигүүртэн шувуу хорхой шавж орон байрандаа эгэн орцгоож, үхэж шарласан цэцэгсийн оронд шинэ бундуу цоморлог дэлбээлж, гол горхи салаа голдиролдоо тогтсон лаг элсийг тачаадах мэт урсган тууж, ер нэг үгээр хэлбэл энх амар, ажин түжин байдал дахин бий болж байлаа. 

	— Баян тансаг байгаль дэлхий өөрийнхөө шархыг юутай гайхамшигтай хурднаар анагаан эдгээж байгааг хараач. Хайран цагаа дэмий алдсандаа ичээд бүтэн жил хийх ажлыг хэдхэн хоногт амжуулахаар хамаг хүчээ шавхан ажиллаж байгаа юм шиг харагдаж байгаа биз? гэж Ральфын ярихад

	— Энийгээ ч бас чаддаг бололтой юм. Ноднин жилийн их үертэй бороог би санаж байна. Ганцхан сар өнгөрөхөд л эвдрэл сүйдлийн ул мөр ч үгүй болсон шүү дээ гэж Дельмар авгай хажуугаас хэлэв. Би түүнд

	— Эвдэрсэн сэтгэл ч бас ийм байдаг ажээ. Зол жаргал эргээд ирэх юм бол маш түргэн цэцэглэж, дахин залууждаг шүү дээ гэж хэллээ. 

	Индиана над руу гараа сунгаж, хязгааргүй энхрий дотно, жаргалтай нүдээр Браун гуайг ширтэв. 

	Шөнө болж, Индианыг унтлагынхаа өрөө рүү орсон хойно, Ральф намайг цэцэрлэг дотор байдаг вандан сандалд дэргэдээ суулгаад, өөрийн бүх намтрыг ярьж, үүний түрүүчийн бүлэгт өгүүлээд орхисон газар хүрээд төгсгөв. 

	Тэгээд таг дуугүй болж, миний байгааг бүрмөсөн мартчих мэт байлаа. 

	Дуулсан сонссондоо туйлаас татагдан сонирхсон би түүний бодлыг тасалдуулж сүүлчийнхээ асуултыг асуухаар шийдэв. 

	Гэтэл Ральф нойрноос сэрсэн хүн шиг гэнэт овгосхийн цочиж, цагаан цайлганаар мишээн инээмсэглээд ярьж эхэлсэн нь. 

	— Залуу найз минь, ариун нандиныг нь алдагдуулахгүйн тулд яриад хэрэггүй дуртгал байдаг ажээ. Тэгэхэд би Индианатай хамт үхэхээр хатуу шийдсэн байсан гэдгээ л хэлье. Гэтэл тэнгэр бурхан тийм золиосыг авах хүсэлгүй байжээ. Хэрэв эмч хүн байсан бол таны толгой эргэжээ, тэгээд та буруу замаар оржээ гэж хэлэх байсан биз. Би нэгэнт эмч биш болохоороо, Авраам, Товий хоёрын тэнгэрийн элч42 буюу таны багадаа зүүдэлдэг байсан цэнхэр нүд, алтан бүстэй хөөрхөн цав цагаан элч сарны туяаны дүрээр айсан ирээд, усан хүрхрээний цацрал дотуур элэн хальж, мөнгөлөг далавчаа миний найз дээгүүр дэлгэсэн юм. Миний танд ганц баттайгаар хэлж чадах зүйл гэвэл саран, уулын цаагуур орж нуугдаад, хүрхрээний ус намуухнаа хүржигнэх чимээг өөр муухай дуу чимээ ганц ч удаа эвдээгүй явдал болно. Хадан цохион дээгүүр унтаж хоносон шувууд тэнгэрийн хаяанд зурвас цагаан туяа татахад л сая сэрцгээлээ. Наран мандаж, түрүүчийн цацраг туяа нь алтан жүржийн модны төглийг гийгүүлэх үес би тэнгэр бурханд талархан мөргөж, өвдөг сөхрөөд сууж байсан юм. 

	Намайг шинэ амьдралд хүргэсэн гэнэтийн аз заяаг эргэлзэх юмгүй шууд л хүлээгээд авсан гэж битгий бодогтун. Тэр ч байтугай, намайг хүлээн буй гэрэлт ирээдүйг төсөөлөн бодохоос айсан юм шүү. Индианыг нүдээ нээж, над руу инээмсэглэхэд, би түүнд хүрхрээг заагаад үхлийн тухай номлож гарлаа. 

	«Хэрэв та өнөөдрийг хүртэл амьд байсандаа харамсахгүй байгаа бол бид хоёр, хүний жаргалыг бүрэн төгс эдэлжээ гэж бие биедээ хэлж болох бөгөөд чухам энэ учраас одоо та бид хоёр амь наснаасаа хагацаж болох боллоо. Яагаад гэвэл миний азын тэнгэр маргааш гэхэд эргэчхэж болох шүү дээ. Би хайр дурлал, хагацах үхэх тухай бодон ухаангүй мансууран байгаа энэ байдлаасаа гарч, эндээс өөр газар оччих юм бол өчигдөрхөн таны үзэн ядаж байсан өнөөх хүйтэн цэвдэг сэтгэлтэй хүн тань болон хувирчихыг хэн байг гэх вэ. Намайг дахин урьдын байдалдаа орчихвол таны нүүр улайх уу, үгүй юү? Аяа, Индиана минь, намайг энэ зовлонгоос ангижруулж өгөөч, тэргүй бол энэ чинь миний хувь заяаны эцсийн цохилт болно шүү» гэж би хэлэв. 

	«Ральф аа, та өөрийнхөө сэтгэлд эргэлздэг юм гэж үү? Эсвэл миний сэтгэл танд бүрэн төгс найдвартай санагдахгүй байна уу?» гэж Индиана асуухад нүүрэн дээр нь энхрий дотно, итгэл найдвартайн дур булаам царай тодров.

	Танд үнэнээ хэлдэг хэрэг үү, больдог хэрэг үү? Би анхны хэдэн хоног азтай жаргалтай байсангүй ээ, Индианын үнэнч сэтгэлд эргэлзээгүй ч ирээдүйд юу болохоос айдаг байлаа. Гучин жилийн турш өөртөө итгээгүй явснаа ганцхан өдрийн дотор, би хүний сэтгэлд нийлж, хүнд хайрлагдаж болох юм гэдэг бодолтой эвлэрэхэд бэрх байсан юм. Байсхийгээд л эргэлзэх, айх юм гарч ирээд, Индианын амнаас унасан ганц үг надад жаргалыг өгсөн тэрхэн агшинд нуур луу үсэрчхээгүйдээ халаглах явдал нэг биш удаа гарлаа, 

	Индианад ч гэсэн тиймэрхүү үе тохиолдож, дахиад л гуниглах явдал байдаг байсан бололтой. Хүний сэтгэл гэдэг нь уй гашуунд дасаж, барьцалдаж заншдаг, түүнээсээ асар удаж байж салдаг болохоор өөрийгөө тэр зовлонгоос арай чарай ангижруулсан юм. Гэхдээ энэ эмэгтэйг шударга ёсоор үнэлэх ёстой нь Раймоны талаар ганц ч удаа халаглаж харамсаагүй, үзэн ядах бодол үгүй болтлоо бүрмөсөн мартсан юм шүү. 

	Ингээд л, жинхэнэ ёсны гүн гүнзгий хайр сэтгэлд байдагчлан, цаг хугацаа өнгөрөвч бидний хоорондын янаг дотно харилцааг багасгаагүйгээр үл барам харин чиг бэхжүүлэн ихэсгэжээ. Бид хоёр өдөр хоног өнгөрөх тутам бие биеэ улам хүндэтгэж, улам үнэлдэг болсон тул сэтгэл маань шинэ шинэ хүчээр өдөр бүр сэлбэгдлээ. Бидний айж ичдэг маань аяндаа замхарч, хоёулынхаа эргэлзээг амархнаа арилгаж болох байсныг үзээд чи бид хоёр хоёулаа аймхай хулчгар, аз жаргалаасаа зүрх алддаг буруутай улс байж дээ гэж үнэнээ хэлэлцэн инээлддэг боллоо. Тэр гэснээс хойш бид хоёр хайр дурлалынхаа амтыг эдлэн жаргаж сууна даа гэж ярилаа. 

	Ральф дуугүй болов. Тийнхүү бид хоёр хоёул дуугаа хурааж, сайхан бодолд автагдан хэсэг зуур сууцгаав. 

	Тэгтэл Ральф миний гарыг атгаад дахин яриагаа эхэлж

	— Би танд өөрийнхөө жаргалтайн тухай ярихгүй. Ярьж хөөрч болдоггүй, хэрэв ярьж хөөрвөл санаа сэтгэлийг уй гашуудлын хар даавуугаар бүтээх мэт болдог зовлон шаналан байдгийн адил ямар ч уран гоё үгээр илэрхийлж хэлэхийн аргагүй учраас хүний сэтгэлд үүрд нандигнан хадгалаастай явдаг баяр баясгалан байдаг ажээ. Ер нь тэгээд, ямар нэгэн тэнгэрийн элч энэ дэлбээлж байгаа цэцэг дээр бууж ирээд тийм баяр баясгалангийн тухайд ярилаа ч гэсэн та нэгэнт амьдралын аадар бороо, догшин салхи шуургыг энэ биеэрээ амсаж үзээгүй учраас бас л ойлгохгүй биз ээ. Халаг минь, шаналж үзээгүй хүн жаргаж чаддаггүй юм шүү! Бидний үйлдсэн гэмт хэргийн тухайд гэвэл гээд цааш юм хэлэх гэтэл нь би

	Аяа! хэмээн дуун алдаад нүдээрээ нулимс гүйлгэнүүлбэл

	Та дуулж бай, та Берникийн хавцлын гэмтнүүдтэй тун ойрхон зуур цуг байлаа, гэвч бидний амьдралыг ойлгоё гэвэл ганцхан цаг л элбэг хүрэлцэх ёстой. Бидний амьдралын бүх өдөр хоног цөм адилхан, цөм л тайван сайхан, хүүхэд ахуйн санаа амар үе шиг маань хурдан өнгөрдөг юм. Бид үдэш болгон тэнгэр бурханд баярласнаа хэлж, өглөө болгон өчигдрийнх шиг жаргал зовлонг өгөөч гэж залбирдаг. Орлогынхоо ихэнх хэсгийг өвчин эмгэгтэй негрүүдийг худалдан авахад зарцуулдаг. Энэ л бидний талаар колоничдын тараасан муу цуурхлын гол шалтгаан байгаа юм даа. Бид хоёр боолчлогдож байгаа бүх хүнийг чөлөөлүүлэхүйц баян биш маань юутай харамсалтай вэ! Манай зарц нар бол бидний нөхөд юм, тэд бидний баяр баясгаланг хуваалцаж байдаг болохоор бид хоёр тэднийг халамжилдаг юм. Ингэж л бид хоёрын амьдрал гуних гутрах, харамсах халаглах юмгүй өнгөрч байгаа юм даа. Бид хоёр өнгөрснийхөө тухай ч ирээдүйгээ ч тун бага ярилцдаг, тэгэхдээ өнгөрсөн юмыг халаглалгүй, ирээдүй өөдөө зоригтой харж байна. Хэрэв бид хоёрын нүдэнд нулимс бүрхэж ирдэг бол тэр нь баярын нулимс юм. Гагцхүү хүнд зовж байх үед тийм нулимс үзэгддэггүй ажээ гэв. 

	Би удтал дуугүй байснаа

	— Найз минь, хэрэв та нарт хүмүүсийн зэмлэл хүрч ирвэл таны энэ аз жаргал хангалттай хариу нь болох ёстой гэвэл

	— Та залуу байна, цэвэр ариун санаа бодолтой, ертөнцийн муу муухайд эвдрээгүй тань шиг хүнд бидний жаргал биднийхээ эрхэм сайны баталгаа болж байгаа бол бусад хүний хувьд гол гэм буруу маань болж байгаа юм. Ганцаараа байна гэдэг маш сайхан, бусдыг өрөвдөх хэрэг ерөөс байхгүй гэдэгт та надад итгээрэй гэж тэр хариулав. 

	— Хүн болгон цөм таныг зэмлээгүй биз ээ, гэхдээ л таныг зүй ёсоор үзэж байгаа хүн ч гэсэн нийгмийн үзэл бодлыг жигшдэг хүн гээд, нэгэнтээгүүр таны эрхэм чанарыг хүлээн зөвшөөрдөг ч, нөгөөтээгүүр их зантай, нэрэлхүү хүн гэдэг юм байна билээ гэж миний хэлэхэд Ральф татгалзаж

	— Наад зэмлэлд тань миний дургүйцэн таамаглаж байдгаас ч их биеэ тоосон чанар байна. Нийгмийн үзэл бодлын хувьд гэвэл тэдний хэнийг өргөмжлөн мандуулж байдгийг харахтай зэрэг үзэн ядаж гадуурхдаг хүмүүс рүү нь гар сунгамаар байдаг. Хүмүүсийн хүндэтгэл хүлээхгүйгээр жаргалтай байх арга алга гэж ярилцдаг. Тэгж боддог хүмүүс байвал тэрийгээ л хөөцөлдвөл барав. Би л хувьдаа, хувь заяа нь бусдын ааш араншнаас хамаардаг хүмүүсийг үнэн сэтгэлээс өрөвддөг юм гэж ярилаа. 

	— Зарим зан сурталчид та нарын амьтан хүнээс ангид байдгийг буруушаагаад, хэн хүн боловч нийгэмд захирагдах ёстой гэж үздэг. Бас таныг бусдад муугаар үлгэрлэж байна гэлцэх юм гэхэд минь

	— Нийгмээс юу ч горьддоггүй хүнээс нийгэм юу ч шаардах ёсгүй. Харин тэр миний үлгэр жишээ муу нөлөөтэй гэдэгт итгэхгүй байна. Нийгмээс тасран салъя гэвэл маш их зориг хэрэгтэй, тэр зоригийг маш их зовж шаналж байж олж авдаг юм. За ингээд, бид тань олноос ангид жаргадгаараа жарган сууя даа, бид ингэж жаргаж байгаагаа өөрсдийн маань л ач гэж үздэг, тиймээс бусдын атаархлыг төрүүлэхгүйн тулд хамаг амьтнаас нуудаг юм. Залуу хүн та хувь заяаныхаа хөтөлсөн тийш яв л даа. Анд нөхөд, эх орон, ажил байдлаас битгий зугтагтун нэртэй төртэй явагтун. Харин надад бол Индиана минь байна. Та өөрийгөө нийгэмтэй холбосон гинжийг битгий тастаарай, түүний хууль зүй нь таныг хамгаалдаг бол хүндэтгэж, үзэл санаа нь шударга бол үнэлж яваарай хэрэв хэзээ нэгэн цагт таныг нийгэм гүтгэж гүжирдээд, хөөж туух юм бол түүнгүйгээр аргаа олоод явах зоригтой байж үзээрэй гэж Ральф хариулав. 

	— Тиймээ, цэвэр сайхан сэтгэл, хөөгдмөл байдлыг давж өнгөрүүлэхэд тус болдог ажээ. Гэвч энэ байдалдаа дуртай болоход танай эхнэр шиг амьдралын ханьтай байх хэрэгтэй шүү дээ гэж хэлбэл Ральф хачин жигтэйгээр инээвхийлээд

	— Ай халаг, намайг үзэн яддаг нийгэм надад юутай хөөрхийлэлтэй санагддагийг та мэддэг ч болоосой доо! гэж хэлэв. 

	Би маргааш өдөр нь Ральф, Индиана хоёртой салах ёс гүйцэтгэлээ. Ральф намайг тэвэрч, Индианын нүдэнд доголон нулимс үзэгдэв. 

	— Баяртай, эгэл аж байдал руугаа эргэж очигтун, харин хэзээ нэгэн цагт бүх юм танаас буруулахад хүрвэл манай энэ нам гүм орон байрыг санаарай даа гэж тэр хоёр хэлж билээ.

	 

	1832

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Эртний грекийн домогт гардаг хүн биетэй, загасан бөгстэй далайн тэнгэр.




	[←2]
	 Бурбон арал — Маскарены аралд багтдаг Реюньон арлын хуучин нэр




	[←3]
	 Альмавива — Бомаршийн «Севилийн үсчин», «Фигарын гэрлэсэн нь», «Гэмт эх» гэдэг гурамсан зохиолын нэг баатар, хөнгөн хийсвэр явдалт гүн




	[←4]
	 Түр засаглалын үе (1715—1723) — XV Людовик вангийн балчир байхад төр барьсан Орлеаны герцог Филипп гэгчийн захирч байсан үе.




	[←5]
	 Ер нь Виргини эх орноо орхин одохдоо ч Павелдаа ийм захидал бичих байсан уу — Францын зохиолч Бернарден де Сен-Пьер (1737—1814)-ийн «Павел Виргини хоёр» гэдэг романы баатрууд. Үүнд эгэл нэгэн залуу, тайж гарлын бүсгүй хоёрын цэвэр ариун дурлал гардаг бөгөөд Виргинийг Франц руу очсон тухайд өгүүлжээ. 




	[←6]
	 Жозефинист — Жозефина Богарне гэгчийн талыг баримтлагч гэсэн үг. Энэ нь 1809 он хүртэл Наполеонтой сууж байгаад салсан хүүхэн. Салсан хойноо ч хатан хааны зэрэг хэргэмтэй байжээ. 




	[←7]
	 Иксион — Грекийн домогт гардаг хаан. Зевсийн гэргий Гера гэгчид дурласны учир Зевс түүнийг гал асаасан мөнх эргэлдэгч дугуйнд хүлж шийтгэсэн гэдэг.




	[←8]
	 Деянирын хувцас шигээр чамд наалдаад — Грекийн домогт гардаг Гераклын эхнэр. Деянира эр нөхрөө халуун хайртай хэвээр нь байлгахын тулд өөрийнх нь алсан Несс гэдэг кентаврын цус шингээсэн хувцас өмсгөжээ. Гэтэл тэр хувцас нь Гераклын биед тас наалдаад зовоохын муухайгаар зовоосон тул Геракл тэсэж чадалгүй галд оржээ.




	[←9]
	 Мартиньяк Жан-Батист — (1776- 1832) Францын улс төрийн зүтгэлтэн Депутатын танхимын гишүүн. Түүний толгойлсон танхим арван долоохон сар болжээ.




	[←10]
	 Харти — 1814 оны зургаадугаар сарын 14-нд гарсан үндсэн хууль. Үүгээр иргэдийн үг хэлэх, хэвлэн нийтлэх эрх чөлөөг чөлөөт болгожээ.




	[←11]
	 Эртний грек домгоос үндэстэй “хоёр галын хооронд” гэсэн утгатай үг.




	[←12]
	 Би Испанийг ялсан хүмүүст баяр хүргэнэ — Испанийн хувьсгалыг дарахын тулд X Карл ван 1823 оны дөрөвдүгээр сард Испани руу францын цэргийг явуулсныг хэлжээ. Францын цэрэг 1828 он хүртэл Испанид байжээ.




	[←13]
	 Кобленцын дүрвэгсэд — Баруун Германы Кобленц хот нь Францын хувьсгалын үед язгууртан дүрвэгсдийн гол төв байжээ.




	[←14]
	 Франше — Тэр үес дотоод явдлын, яамны бүрэлдэхүүнд орж байсан цагдаагийн газрын захирал. Энэ ажилд 1821— 1828 онд байжээ.




	[←15]
	 Фүше Жозеф — (1759—1820) Францын улс төрийн зүтгэлтэн. Наполеон ба XVIII Людовикийн үед цагдаагийн яамны сайд байжээ.




	[←16]
	 Людовик гэгээн — Францын ван IX Людовикийг ингэж нэрлэдэг байжээ. Түүний үед феодалын эрх мэдлийг сүрхий хязгаарлажээ.




	[←17]
	 Венсений царс — Венсен гэдэг нь францийн вангуудын хуучны өргөө. Венсен хотноо байдаг нэгэн нарсны доор IX Людовик васалуудын маргааныг тасалдаг байсан гэдэг домог бий.




	[←18]
	 Цагаан туг — Бурбоныхны хаанчлалын туг.




	[←19]
	 Францын алдрыг хорин таван жил — Хувьсгалын ба Наполеоны эзэнт улсын үе.




	[←20]
	 Гурван өнгөт туг — Францын бүгд найрамдах улс ба Эзэнт улсын туг.




	[←21]
	 Гурван өнгөт тугтаа халдсан тоосыг сэгсэрнэ дээ» — Жорж Санд зохиолч Беранжийн «Хуучин туг» гэдэг шүлгээс эш татан авчээ.




	[←22]
	 Рейхштадын герцог буюу Наполеон — Франц (1811—1532) — I Наполеон, түүний хоёр дахь эхнэр Мария-Луиза хоёрын дундаас төрсөн хүү. Мария-Луиза нь Австрийн эзэн хааны охин байжээ. Хүү төрөхөд Ромын ван цол өргөмжилжээ. Наполеон нь Ватерлоогийн дэргэд ялагдмагцаа хаан ширээг хүүдээ өгсөн юм. Бага Наполеон 1817 онд Рейхштадтын герцог цолтой болжээ.




	[←23]
	 Легитимист — Хаанчлалын түүхэн эрхийг дархан байлгахыг эрхэмлэгчид. Бурбоны хаанчлалыг сэргээх талыг баримтлагсдыг ингэж нэрлэдэг байжээ.




	[←24]
	 Зуун хоног — Наполеон Эльба арлаас буцаж ирээд 1815 оны гуравдугаар сарын 20-ноос зургаадугаар сарын 22 хүртэл хаанчилсан үе.




	[←25]
	 “Илжигний арьс” — Шарль Перро гэдэг зохиолчийн зохиомжилсон францын үлгэр.




	[←26]
	 Элизиум — Нас барсан баатар, сайн хүмүүсийн сүнс очдог газар гэж эртний грекийн домогт гардаг нэр.




	[←27]
	 Дюбарри авгай — Мари-Жаниа Бекю (1743—1793) — XV Людовикийн урдаа барьдаг байсан хүүхэн. XV Людовикийн нас барах дөхсөн үед энэ хүүхэн төрийн хэрэгт хутгалдаж, улс төрийн элдэв арга явуулгад оролцдог болжээ. Сүүлд нь хувьсгалт шүүхийн шийдвэрээр толгойгоо авхуулжээ.




	[←28]
	 Лье — 4,44 км-тэй тэнцэнэ




	[←29]
	 Туаз — 1,949 м-тэй тэнцэнэ




	[←30]
	 Родригес — Маскарены нэг арал.




	[←31]
	 Наймдугаар сарын 8-ны танхим халагдсан — 1829 оны наймдугаар сарын 8-нд Мартиньякийн яам огцорч засгийн эрхийг Жюль-Огюст Полиньяк толгойтой маш харгис танхимд шилжүүлжээ.  




	[←32]
	 Сен-Поль — Бурбон аралд байдаг боомт хот




	[←33]
	 Медин-Сидоний овгийн нэгэн төлөөлөгч — Медин Сидоний герцогуудын цолыг Испанийн дээдэс болох Гусманыхан хэрэглэж байжээ.




	[←34]
	 Анна Пэйж — Шекспирийн «Винзорыи шооч хүүхнүүд» гэдэг инээдэмт жүжигт гардаг хүн.




	[←35]
	 Буше Франсуа (1703—1776) — Францын тайзны урлагийн зураач.




	[←36]
	 Газрын үнэ — 1825 оны дөрөвдүгээр сарын 27-нд депутатын танхим хууль гаргаж, хувьсгалын үед хураагдсан газрын оронд мөнгөн хөрөнгө олгох болсныг хэлжээ.




	[←37]
	 Парисын бослогын үр дүн юу болсныг мэдэх амьтан нэг ч алга байлаа — 1830 оны долоодугаар сарын 27-ноос 29 хүртэл гурван хоног болсон Долоодугаар сарын хувьсгал гэгчийг хэлжээ.




	[←38]
	 Үндэсний гвардийн эргүүл — Гол төлөв жижиг дунд, хөрөнгөтнөөс бүрдсэн журамт цэрэг. Францын хувьсгалын үед байгуулагдаад байсаар бүр 1827 онд болсон замбараагүйдлийн үед таржээ. 1830 оны хувьсгалаар дахин байгуулагдаж X Карлын эсрэг тэмцэлд оролцжээ.




	[←39]
	 Танд үнэнч нохой, сайхан наргил мод, негр Домингогийн өгүүллэг — Бернарден де Сен-Пьерийн «Павел, Виргини хоёр» гэдэг романыг хэлжээ.




	[←40]
	 Улаан мөрний ой шугуйд төөрсөн — Бернарден де Сен-Пьерийн романд энэ мөрнийг Хар мөрөн гэсэн байдаг.




	[←41]
	 Ж. Неро (Жюль Неро) — Жорж Сандын дотно нөхрийн нэгэн. Залуудаа Мадагаскар, Бурбон арлаар явж ирээд Жорж Сандад Бурбон арлын байгалийн байдлыг сайтар ярьж өгснийг энэ романдаа ашиглажээ.




	[←42]
	 Авраам, Товий хоёрын тэнгэрийн элч — Тэнгэрээс явуулсан элчийн тухай библийн хоёр үлгэр. Нэг үлгэрт нь Авраам, Исаак гэдэг хүүгээ тэнгэрт өргөл болгох санаатай алахыг завдтал хутгатай гарыг нь тэнгэрийн элч зогсоожээ. Нөгөө үлгэрт нь хүн дүртэй тэнгэрийн элч Товитын хүү Товийд тусалж олон бэрхийг давуулжээ.

